
ЖУЬГЬЕНАР

Автордин патай

Кхьинар ийиз башламишайдалай инихъ за жуваз 
акур, ван хьайи кьетIен вакъиаяр, ихтилатар, гуьз-
чивилер кIватIзава ва абур жуван дафтарра къейд-
зава. Адетдин рахунра яшлу инсанрин сивяй акъа-
тай камаллу гафар, бубайрин мисалар ва синагъар, 
мягькем ибараяр гьа ван хьайи чкадал кхьей дуыиуь-
шар захъ иллаки гзаф ава. Вучиз лагьайтIа, махсус 
суалар гуз, гьакI хабар кьаз кхьинни тIебии ихти-
латрай кхьин са гафар туш. Выри кьел тIебиивиле 
ава. Чимиз-чимиз кхьина ава. ТIебиивал – им уьмуьр 
вич я.

«Жуьгьенар» тIвар алаз санал кIватIнавай куь-
руь къейдер, фикирар, вакъиаяр – жуван хсуси фикир-
рин сафунай ягъ хъувунвай легьзеяр я. Жуван кьилел 
атай са кардикай хкудай нетижа, тежриба, веревид 
я. Гьар садахъ вичин бине ава. Гьар сад уьмуьрдин са 
жуьгьен я. 

Жува жувахъ галаз гьуьжетун

Жува жувахъ галаз гьуьжет авун хъсан я. Са нихъ 
галаз ятIани ийирдалай. Жувахъ галаз авур гьуьжет- 
рани гьакъикъат винел акьалтда. Жув а гьакъикъат-
дихъ инанмншар авунни регъят я.

ГъвечIи ва чIехи халкьар

ГъвечIи халкьар, чпихъ гьихьтин чIехи тарих 
хьайитIани, чеб вири жигьетрай вилик фенвай, ме-
деният авай чIехи халкьдик тIебиивилелди акахьда. 
Ихьтин медени халкьди вичик акахьай халкьдин та-
рих рикIелай алуддач, адан къайгъударвал ийида. 
ГъвечIи халкьар вагьши халкьарик акахьун гуж я. 
Им тIебиивилелди жедай кар туш. Им, анжах гуж 
гъалиб авуртIа, кьиле фидай кар я. Амма гьа ихьтин 
кьисметди гъвечIи халкьдин къадим дувулрал чанни 
хкун мумкин я.

Синагъар ва ибараяр

Гьар кицI элуькьай кьван чилел гъил вегьейтIа, 
гъилел кикер аламукьдач.

* * *

Каци хайида кьиф рекьида, кьифре хайида кIатI 
атIуда.

* * *

Бубадин кIвал – девран, гъуьлуьн кIвал – гьиж- 
ран.

* * *

Акъвазнавай балкIандикай як атIудай кас (чара-
дан шейиниз темягь ийидайдакай).

* * *

Къекъер-цIилер ялун (къуватар алцумун).

* * *

ПIирен пицI (жув чIехи, зурба кас яз кьадайдакай). 

* * *

ТIач чуквадинди, свас чкадинди кIанда.

* * *

Гинек къванер кваз къекъун (са никай ятIани 
хъел аваз хьун).

Рахунрай

– Адан алакьунар, адан яш-баш вуч я?

Гафар

Мазгъал – къайдада туна туькIуьрнавай кIарас- 
рин цIай.

* * *

Куьгьне хьанвай, фер ганвай, ишлемиш тийизмай 
къапуниз «пехуьш» лугьуда.

* * *

Гведен: гведен гун – яни са гьуьжетда, зигьиндий 
акъажунра, къугъунра, са карда иштиракзавайбурун 
са паюни муькуь паюнал гъалибал къачун.

Пурнух

Са касдиз хуьруьнвийри пурнух лугьудай – адан 
нер битIишди тирвиляй. Хуьруьн гьи кьиляй хьайи- 
тIани адаз гьакI лугьуз эвердай. Адал и гаф тIвар яз 
акьалтна. Кьуьзуь кьиляй паспорт гудайлани (адахъ 
икьван чIавалди паспорт хьайиди тушир), паспортда-
ни адан тIвар Пурнух кхьенай. И кесибдиз, лагьай-
тIа, паспортда кхьенвайди кIелизни чидачир.

Пенжекдин савда

Пиян хьана куьчедал ярх хьана алай са касдал 
хуьруьн лутуйри кьел алахна ва адан кIвачел са нин 
ятIани лам кутIунна. Лам кьелез мез гуз эгечIна. Ахпа 
ам пенжек жакьваз гатIунайла, пиянди ахварикай 
кватна. Ам кIвачел къарагъна. Ламни ам пенжекдин 
патахъай яргъалди гьуьжет хьана – сада вичихъ ялиз, 
муькуьда – вичихъ. Тахъванвай пад гъалиб хьана.

Гьалалвал къахчун

Рекьиз месел алай кьуьзуьда, йифен лап геж вахт 
хьунизни килиг тавуна, яргъал шегьердай хтанвай 
вичин хва къаридив ахварай авудиз туна.

– Ша кван садра, чун са-кьве гъил къумарал къу-
гъван, – лагьана ада хциз.

Бубани хва экв жедалди къумарал къугъвана.
– Гила бес я, – лагьана бубади. – Гила зун рекьи-

дай вахт алукьнава. И вахт сугъулдаказ яргъалди ви-
лив техуьн патал къугъваз эверайди я ваз... Я къари, 
къала вунни инал ша кван...

Къари атана. Адаз къужадин гьалдикай ва ри- 
кIикай хабар я. Ада тадиз вичин рикIевай гафар лу-
гьузва:

– Чун санал яшамиш хьайи уьмуьрда за вал чIу-
гур зегьметар ваз гьалал хьуй, чан итим, – лагьана 
къариди. – Вунани заз гьалал хъия. Зай чIуру кар-
чIал акъатнатIа, гъил къахчу…

Къужади кьил эляна. Ва хциз гьилелди вичий сив 
ва вилер акьал хъувун ишара авуна.

Вири дишегьлияр сад я

Паб авай са итимдиз вичихъ галаз кIвалахзавай 
субай дишегьли кIан хьана. Итимдин дидедиз и кар-
дикай гьяз атанач. Хва кIвализ фу нез хтайла, адан 
вилик дидеди кьве кака эцигна: сад адетдин,  муь-

куьди – яру ранг янавайди, са гьихьтин ятIани не-
хишралди чIагурнавайди.

– Къачу, чан хва, жуваз кIани са кака. Садни заз 
хьурай.

Хци ранг янавай кака къачуна. Дидеди – муькуь-
ди. Кьведани  хъиреяр алудна.

– Ингье, чан хва, какайрин къен сад яни? Я. Ди-
шегьлиярни гьакI я, чан хва. Рангар язавай, наз-да-
махарзавай дишегьли амай адетдин дишегьлийрилай 
са мискьални артух туш, чан хва.

Хциз идакай тарс хьана, лугьуда.

Кьаридин йикъар

Лезги календарда «къаридин йикъар» лугьуз 
ирид югъ ава: кьуьгъверин эхиримжи пуд югънн зур 
ва яран пуд югъни зур. И йикъариз талукь ихьтин са 
кьиса ама.

Са къариди цIегьер хуьзвай. Чуьлдал садлагьана 
яд экъелгъна (aкьалтна) ва садлагьана алатна. «Ваз 
вуч акуна?» лагьана къаридивай жузурла, ада жаваб 
хгана: «Заз зи цIегьер акуна. Мадни са чен (ири чиг) 
къванай».

Лежбердин вахт

Рагъ акьур вахт – им цана авай ва гъелехъ галай 
лежберди фу недай вахт я. Гьа и вахтуниз лежбердин 
вахт лугьуда.

– За лежбердин вахтунда хьран пуд фу неда, – лу-
гьудай са лежберди. – Фу тинедайдакай кIвалахдай 
кас хкатдач.

Къумлухда Земзем

Суьруь хьиз, поезддай авудиа, чун, армияда къул-
лугъиз гъанвайбур, Туркменистандин Теджен тIвар 
алай са гъвечIи шегьердин патав гвай танковый часть 
галай патахъ гьална.

Москвадай Теджендиз агакьдалди поездда хьайи 
вад суткада гвай недай-хъвадайди куьтягь хьана, 
гумай кепек-шагьи харжна, чпел алай вил хкIадай 
хьтин пек-лекни маса хгана хьайи пулни мемекьуьртI 
хьанвай жегьилар генани гьеле меркездин уьмуьрдин 
суьгьуьрдикай хкатнавачир. Амма адакай хкатун 
патал са акьван вахтни герек хьанач. Алцифна кузвай 
ракъинин, эхиз тежедай зегьемдин гъиляй нефес 
къачун патал гьавадиз и цаварин кIаник са кIусни 
чка амачир лагьайтIа, дуьз жеда. Кьуд пад баябан, 
къумлух мензеради кьил мадни гижи ийизвай. Кьве-
дай рехъди гадайрин рикIе Афгъанистандиз тухунин 
къурху авайтIани, гила, инаг акурла, гьаникайии 
акьван кичIезмачир.

Зегьемдихъ галаз санал къанихвилини гьужумна-
вай. Рекье хьайи вад юкъузни вад йифиз ички хъи-
вегьна туьтерай кьур акъатнавай гадайри цихъ суза 
ийизвай. «Гьа гила-мад чун чкадив агакьда, тухдалди 
яд хъвада», – фикирзавай жеди гьар сада.

Чун частунив агакьна. Ахпа чун са казармадин 
зумулднз аIвудна. Алаз атай парталарни аламаз жер-
геда акъвазарна.

– Къенин йикъалай куьн Советрин армиядин ас-
керар я, – икI лагьана, чун меркездай иниз гъайи 
офицер кьилел хкаж хьана.

– Исятда куь патав комбат къведа, – лагьана чка-
дилай чахъ галаз хтай сержантдини.

Къведай рекье чахъ галаз хъивегьиз, чавай пулар 
тIалабиз, суьгьбетар ийиз, «куьн Афгъандиз тухудай-
ди туш» лугьуз, чун секинариз, чи хамуна гьахьиз 
хьайи ам гила садлагьана дегиш хьана:

– Эй, куьн, рганвай сосискаяр, смирно акъваз! 
Абур вуч рахунар я? Лал хьухь лугъузва за квез, диде 
икI хьайибур! – Ахпа, цIу кайида хьиз, гьарайна: – 
Смирно! – Адаз гурарай агъуз комбат къвезвайди 
акунвай. Ахпа, лаш хьиз, чIагана, тIapaм камаралди 
начальникдин вилик фена, эрчIи гъил цIвелев тухва-
на, доклад авуна: – Юлдаш, капитан, призывникрин 

70 касдикай ибарат десте чкадив агакьарнава. Отде-
лениедин командир сержант Мешков.

Чи кIеретI аскеррин низамлу дестедиз ухшар ту-
шир. Чна цихъ суза ийизвай. Амай крар чна гьеле 
кьуру гафар-чIалар яз гьисабзавай.

Амма комбатди чун михьиз къарсурна.
АскIан буйдин, ацIай якIарин беден, цифери кьун- 

вай хьтин чин авай ам чаз советрин таблигьатдин 
такьатрин «махарай», ихтилатрай, кинойрай чидай 
хьтин советрин офицердиз ухшарди тушир. Идахъ 
галаз кьасабчидин ва я Машрикьдин са регьбердин 
хсуси жаллатIдин къуллугъ хъсандиз кьадай. Адан 
кьилел алай фуражка, чаз кинойрай акур немсерин 
фашист офицеррин фуражкаяр хьиз, кIукI къенез 
къат хьанваз, луьткведиз ухшар яз тIарамдиз акъваз- 
навай. Куьруь кIвачерал алай хромдин хахулра кIе-
гьебрал гьалтзавай чкадилай биришар тунвай (Бири-
шар акъудайтIа, хахулрин кухар метIерилай виниз 
хкаж хьун мумкин тир). Халис фашистдин акунар 
алай адал.

Ам, чин авайдалайни гзаф атIугъарна, чи жерге-
дин и кьиляй а кьилиз фена. Адакай чехирдинни цик 
квай афнийрин ял къвезвай.

Ада вичин суьгьбет икI гатIунна:
– Зун капитан Самсонов я. Сад лагьай батальон-

дин командир. Къенин югъ зи бахтуни гъайи югъ 
туш, вучиз лагьайтIа зи батальондиз цIнйиз атанвай 
куьн вири москваэгьлияр я. Куьн угърашар я! Кве-
кай садрани итимар хьайиди туш! Квекай аскерарни 
хкатдайди туш! Куьн пуд  вацралай, яни учебкади-
лай гуьгъуьниз Афгъанистандин Демократический 
Республикадиз ракъурда. Куьн хьтин япалухривай, 
рганвай сосикайривай (вич лугьумир кьван, сержант 
Мешкова кьунвайди начальникдин гаф тир), дидени 
буба кьведни пиян яз аладнавайбурукай чи стха ре-
спубликада чIехи Советрин Союздин интересар, чи 
садрани кIаник акат тийидай Яракьлу Къуватрин  
тIвар хуьдайбур хкатдач! Куьн Афгъандиз душман- 

рин тупар патал як яз фидайбур я! Куьн вири цинк- 
дин кьватийраваз хкведайбур я! – инал ам са тIимил 
яваш хьана, жергедин и кьиляй а кьилиз фена, мад 
юкьвал хтана давам хъувуна: – Къе куьне аскердин 
парталар алукIда. Къенин йикъалай заз куь сивяй 
шикаятдин, тIал-квалдин са гаф ван жедач. Шехьдай-
бур хьайитIа, абурухъ галаз зун кьилди рахада!.. Квез 
суалар авани?

– Чаз яд кIанзава, – суза авуна вирида са сивяй.
– За квез приказ гузва: къенин йикъалай куьне 

кранрай чиг яд хъвадач. Вучиз лагьайтIа Туркме-
нистан – Чуркменистан вири чIуру азаррин чешме я. 
ГьакI хьайила, куьн ина чкадин бабайрихъ галазни са 
алакъадани жедач. Квез йикъа гьар садаз са флягада 
авай, деведин цацар кваз ргаввай яд гуда. Гьам, ма-
дара ийиз, хъухъ. Артухан са стIални куь вилериз ак-
вадач. Исятда хъвадай яд квез гъида. – Ада сержант 
Мешковаз гъилелди ишара авуна.

Сержантди кьилел чукурна. Адан гуьгъуьналлаз 
комбатни хъфена. Гадаяр вири къах хьана акъвазна-
вай. Зи патав гвай лап гъвечIи буйдин са таджик га-
дади (ада Москвада са гьи ятIани институтда кIелза-
вайди тир) вилерилай нагъв михьна. Кесибдин сивяй 
акъатай «Зун Афгъанистанда рекьидайди я» гафари 
заз дериндай таъсирна. За адаз теселли гана:

– Ам пиян вакIан хва я, – лагьана за. – Пака-
гьан югъ гьихьтинди жедатIа садазни чидач. – Жуван 
рикIени, дуьз лагьайтIа, къалабулух авачиз тушир. 
Амма зун, са шумуд жув хьтин, яни вузар акьалтIар-
на армиядиз атанвайбур хкатайла, амай гадайрилай 
пуд-кьуд йисан чIехи тир. За теселлини жуван чIехи-
виляй гайиди тир.

Къахар хьиз, кьуранвай, алай парталар еке яз 
куьрс xьанвай кьве жегьил аскерди бугъ алахьзавай 
чIехи са бидон гъана чи вилик стулдал эцигна. Ам 
деведин цацар квай рганвай яд тир. Гадайри гьар-
да, вичин нубат атайла, адан кIуфукай яргъалди сив 
хкуд тийизвайди акурла, ам анжах Земзем булахдив 
гекъигиз жедай.

Инсандин ажузвал

Аскерар частунай полигондал тухванвай. Ина абу-
руз недай-хъвадай шейэр, суьрсет бес жезвачир. Са 
взводдиз пуд буханка чIулав фу гузвай. Вучиз лагьай-
тIа сержантри фу, консервияр, амай тIуьн-къафун 
чпиз чуьнуьхзавай. Гьатта шекерни абуру чпин вещ-
мешокриз пайнавай. И кардиз яб гудай са касни ава-
чир. Аскерриз сив хуьн сагь-саламатвал тир. Шикаят 
тавун паталай сифте йикъалай Самсонова лагьан-
вай (комбатди гьа и йикъара са аскер вичин каби-
нетдиз тухвана леш кьван гатанвай. Себеб: аскерди 
вич гишила ава, армияда са къанунни авач лагьана 
дидедиз чар кхьена. Адан диде Москвада Оборона-
дин Министерстводиз фена и чарни гваз. Самсоноваз 
Министеретводай туьнбуьгь авуна. Вагьши комбатди 
аскердилай кьисас къахчуна).

Виридалайни гзаф рикI тIардай кар ам хьана хьи, 
чун, сагъ са рота, кьакьан тушир са тепедин кьилел 
хкаж хьайила, сержантри (офицерар чахъ галачир: 
низ чида, абуру гьина кефер чIугвазвайтIа) чун тепе-
дин серин хура, къуза пата ацукьарна. Чеб, лагьай-
тIа, пачагьрин саягъда нагьар ийиз эгечIна. Руфун 
пад жедай кьван тIуьна къизмиш хьайила, абурукай 
сада вич алай чкадилай (ам амай сержантрилай вини-
дихъ ацукьнавай) вичиз кIан хьайи аскеррин тIварар 
кьаз, кицIериз хьиз, шекердин, фан кIусар, тIуьна 
куьтягь тахьанвай ахъа консервияр гадариз хьана. 
Ахмакь ва гишин аскерри кIусунин гуьгъуьна aкI 
хкадардай хьи, налугьуди, абур инсандин чин ква-
дарнавай есирар я. Сад-кьве намуслу аскер хкатайла, 
гьайиф хьи, амайбурухъ садахъни вичин итимвал, та-
кабурвал хьанач.

Агь, инсандии ажузвал!
Агь, инсандии усалвал!
Мусалай вун икI ажуз ва ужуз хьана, инсан?
И вакъиадилай кьулухъ зак зи бан-бубайрин  

кхьин тавунвай пак ва камаллу къанунри квайдалай-

ни артух дамах ва такабурвал кутуна, и алчах инсан-
рилай вине жез куьмек гана.

Инсандин тагьсиб эвелни-эвел ада вичин намус, 
ягь михьиз хуьникай ибарат я. Эгер адалай и кар  
алакьзавачтIа, яшамиш хьурай вичиз алчахрин кIва-
черик галчIур жез ва абуру вегьидай кIусуниз шазда 
ийиз!

Мад сеферда инсандии ажузвиликай

Ажузвал усалвал я. Ажузвили хаинвилел гъида. 
За къуллугъай частуна аскерар Афгъанистанда дяве 
авун патал гьазурзавай. Частуна жуьреба-жуьре аза-
рар авай. Виридалайни пис азар сарулух тир. Амма 
ажузвал, кичIевал гьадалайни чIуру азар я.

Афгъанистандиз чеб тухун тавун патал бязи ас-
керри сарулух квайбурун кьери яд хъвайи дуьшуьш- 
рикай заз чи ротадин замлолитди чинеба лагьанай (ам 
зи тай тир ва ада шиирар кхьизвай, гьа идалди чун 
мукьва хьанвай).

Заз чиз, Афгъанистандин  дяведа телеф хьун  
хъсан я – икьван жув усал ийирдалай.

РикI дарих хьайила

Ватандивай яргъа уьмуьр тухудайла, генани му-
ракаб – къуллугъдайла, азадвал авачиз, вун са гьи-
хьтин ятIани тIебии тушир къуватдилай аслу тирла, 
хайи чкадай чар-цIарни татайла, рикI гьикьван дарих 
жеда, кьилиз текъведай туькьуьл фикир жедач. А 
фикиррикди рикI тIар жеда, руьгь – рагъул. А фики-
рар, рикIивайни, кьилиз акъатай хьиз жеда. Туьтуь-
ник шел ккIида, дуьньядал виридалайни багьа инсан 
акунихъ къаних жеда. 

Амма ихьтин декьикьайра за жув итим тирди ри-
кIелай ракъурдач, рикI кIевиз кьада. «Эгер заз жуван 
багъри инсанар акваз кIанзаватIа, захъни гьа саягъда 
рикI кузвайбур ава», – теселли гуда за жува жуваз.

Достоевский кIвачерик

Полигондал техникадин рекьяй комбатдин заме-
ститель тир майорди (эхь, чи комбат капитан Самсо-
нован вири заместителар майордин чин авайбур тир) 
са аскердин къвалакай ктаб чапхунна хкудна ва ам 
кIус-кIус авуна гадарна, идални рази тахьана, кIурни 
хгана.

Аламат жедай кар адан кIвачерик акатай ктаб са 
гьикI ятIани яргъал Туркменистандин баябан къум-
лухриз акъатнавай Достоевскийдин «Бесы» роман 
хьун тушир, аламат жедай кар масад тир: вичиз До-
стоевский вуж ятIа, адан роман куькай ятIа чин тийи- 
дай вакIан хци вичиз гьич хабарни авачиз, ажугь-
лудаказ кIурук куьткуьнзавай, вич адал са чIавузни 
гъалиб тежедайди чин тийизвай гьа ихьтинбур пайда 
жедайди виликамаз акур гьа Достоевский вич ва адан 
чIехи акьул-камал тир.

Немсерин аскерар ва куьрпе

Захъ галаз къуллугъай са украинви аскерди заз 
ихтилатай дуьшуьш дяведин йисара адан бадедин 
кьилел атайди я.

КIвализ немсерин кьвед-пуд аскер вегьена гьахь- 
на. КIвале дишегьли ва куьрпе аял авай. Аскер-
ри дишегьлидиз чеб патал як, ч]ем, какаяр ва маса  
недай-хъвадайди гьазурна багъламадик кутун эмир-
на. Диде-дишегьли душманрин эмир кьилиз акъуду-
нин къайгъудик квайла, немсери аял гъилел кьуна 
ва адаз тавазивилер ийиз хьана. Амма и арада аялди 
вич квай пекер кьежирна ва кIевиз шехьна. И кардай 
са гьихьтин ятIани чпиз акси лишан акур аскерри 
аял кроватдал гадарна ва адал автоматар туькIуьрна. 
Диде вахтунда агакьна: ада вичелди бала кIевирна. 
Немсери яракьар кьулухъди хъувуна, ягънач. Абуру 
яракьар къуьнерихъ хъивегьна ва чпиз гьазурнавай 
багъламани къахчуна хъфена.

И ихтилат заз авурди немсерин гъилерал кьери яд 
иличай гьа куьрпедин хва тир.

Аскердин шиир

Бахтлу я зун рекьера и,
Къумлухра и баябан – 
Цуькверикай, векьерикай
Абур магьрум тирвиляй.

Эгер цуьквер хьанайтIа, и
Рекьер ийиз авадан, – 
Эзмиш жедай хахулрик чи
Чун чил гатаз фирвиляй.

Къуллугъдин яцIа гьатайла  
авур кхьинар

Санлай вири Советрин Армия лугьуз жедач, Турк-
менистанда и чун авай кьушунар вичихъ чан алачир 
къуватар, яни тергдай техника, гзаф аватIани, чан 
алай къуватрин, яни аскеррин ва командиррин, арада 
са низамни, са къайдани, са къанунни авайди туш. Га-
фар-чIалар я. Винелай килигайла, са вуч ятIани авай 
хьиз жеда. Гьакъикъатда, лагьайтIа, гьакIан са кар- 
вансара я.

Фу гадарунин буйругъ

Аскеррин часть чуьлдин шартIара яшамиш жез- 
вай. Чи рота патал частунин кухнядай тIуьн гъун па-
тал фейи взводди рота вичин хсуси столовойдиз (ам 
кьуларикай раснавай, къав алачир, хеб-мал ядай кар 
хьтинди я) татанмаз вичин нагьар авуна. Им ротадин 
хуьрекдин къапарик квай вири хъсан кIусар са взвод-
дал ва адан сержантрал гьалтна лагьай чIал тир, И кар 
ротадин командирдиз акуна. Ада санлай вири ротадиз 

(армияда са касдин тахсир вириданди яз гьисабда) 
ихьтин жерме кьуна: виридал противогазар алукIиз 
туна, кросс чукуриз вугана. Са шумуд километрдиз. 
Вичини чахъ галаз чукурна. Противогаз алачиз, гьел-
бетда. Хуьрекар авай бидонарни тахсиркар взводдив 
кьаз туна. Полигон вилерикай хкатдалди чукурай-
далай гуьгъуьниз ротадин командирди хуьрек ва фу 
гадарунин эмир гана. Суьрсет са мус ятIани гьакIан 
ученияр патал эгъвенвай, амма гуьгъуьнлай аскерри 
чуьлдин гьажетханадиз элкъуьрнавай окопдиз гадар-
на. Окопни ротадин командирди вичи хкягънавайди 
тир. «Ингье, лагьана ада, нагьардин вахтни куьтягь 
хьана. Гила квевай занятийриз хъфейтIа жеда. Юлда-
шар сержантар (взводрин командирар тир офицерар 
къе вучиз ятIани авачир), гьарда вичин отделение ла-
зим тир классриз твах».

Ротадин аскерриз хъел амайбурулай вилик фу 
тIуьр взводдикай авайтIани, абурун кьиле командир- 
ди фу гадарунин эмир гун сакIани ацукьзавачир. «Вич 
тухвиляй къизмиш хьанвай кчан хва я», – лугьуз 
экъуьгъзавай ротадин командирдиз гишин аскерри.

Туркменистанда гатун цикIиз фуни туьтIуьна, 
ядни жагъин тийиз (яд чи частуна хсуси цистернай-
рай аскерри флягайра цазвайди тир), юргъунвили га-
таз амукьай и  юкъуз аскерриз чизмайди анжах сепе-
рар авун тир.

Ленин ва цацар алай сим

Са полигондал Ленинан чIехи суьрет ва адан «Чи 
мурад коммунизм я» гафар алай ракьун зурба табагъ 
алкIурнавай ракьун кьве кIвач цементдалди тIара-
марна мягькемдиз чиле акIурнавай. Са ни ятIани и 
плакатдал цацар алай сим элкъуьрнавай.

– Аквадай агитацияди шагьидвалзавайвал, ина 
акьуллу инсанрини къуллугъзава, – лагьана са  
аскерди.

Чеченрин межлис

Зур йисуз частуна къуллугъай жегьил аскерар 
Афгъанистандиз тухун патал амайди са йиф тир. 
Ксудай вахт малумарайдалай гуьгъуьниз, гьеле аске-
рар кIвачел аламаз, чи къунши батальонрикай садай 
(ибур атIа Теджендин батальонар тушир, ана пуд вац-
ра къуллугъна зун гила Иолатань шегьердин патав 
гвай чуьлда авай частуниз акъатнавай; ина аскерриз 
азадвилер гзаф авай) чIагъандинни далдамдин ванер 
акъатна. Капар ягъунин ва «ассадин» ванери таза 
куьрпедин вил хьтин вили михьи цавал алай чанах 
кьван авай варз (Туркменистадин цава варз ва гъетер 
чи патара аквазвайдалай чIехиз аквада) зурзурзавай 
хьиз жедай.

Чи палаткайрин патав чархачи атана ва ада ма-
лумарна:

– Вири Къафкъазвийриз пуд лагьай батальондиз 
эверзава! ТатайтIа, чи хатур амукьда.

Чи батальонда авай Къафкъазви са зун тир. Га-
латнавайтIани, дагъвийрин макьамар язавай чкадиз 
тефин заз кутугнаваз акунач. Зун фена.

Межлис къурмишнавайбур чеченар тир. Пуд ла-
гьай батальонда къуллугъзавайбур вири саки гьабур 
тир. Абуру виликамаз чи частунивай яргьа тушиз гвай 
чехирар гьазурдай «Москва» тIвар алай совхоздай би-
донра аваз чехир гъанвай, къунши кишлакдай (хуь-
ряй) са кьар къачуна тукIунвай. Палаткайрин вилик 
квай, вичиз плац лугьузвай ахъа  къумлух майдандал 
уьзбек гадайри шишер чразвай. ИчIи хьанвай круж- 
кайра чехир цаз баллонар гваз къекъвезвайбурни 
авай.

Чеченри вирида санал чархуна аваз кьуьлерзавай. 
Чархунин юкьвани какахвна кьуьлерзавайбур авай. 
Межлисдин вири вахтунда язавай макьам гьа са лез-
гинка тир. Кьейибурални чан хкидай лезгинка!

– Афгъанистандай кьулухъ хкведатIа низ чида? 
Кьуьлеривай, кеферивай тух хьана кьейитIани къай-
гъу авач, – лугьузвай гадайри.

Экв жедалди ягъай лезгинкади дагъвийрин руьгь 
авайдалайни гзаф хкажзавай ва хци ийизвай.

«Хайи чилин авазри руьгь кутур инсан вири цIа- 
ярай сагъ-саламатдиз экъечIда», – фикирна за, жегьи- 
лар Афгъанистандай Ватандиз сагъ яз хтуник умуд 
кутаз.

Дустагьдай катнавай лезги

Зун, высший образование авай аскер хьуниз ки-
лигна, Ташкентдин патав гвай Чирчик шегьерда авай 
танковый училищедиз офицеррин курсариз фин ла-
зим тир. Гьа курсарилай гуьгъуьниз зи къуллугъ 
акьалтI жезвай.

Няниз зун поездда акьахна. Пака няниз Ташкент-
див агакьда.

Пакамахъ дакIардихъ галай мензера дегиш хьан-
вай. Икьван гагьда аквазвайбур кьуру къумлухарни 
кьериз-цIаруз гьалтзавай юхсул кишлакар тиртIа, 
гила вилерик акатзавай хуьрер къацу чIурар, багъ- 
лар-салар галайбур тир.

– Чун Уьзбекистандиз гьахьнава, – лагьана про-
водникди.

Текдиз амукьун патал зун тамбурдиз экъечIна. 
Къумлухрикай икрагь хьанвай вилериз гила ял ядай 
мумкинвал авай. Са арадилай муькуь вагъундай чи 
вагъундиз жергедин аскердин парталар алай Къаф-
къазвидин хьтин чин авай, яшдиз килигайла, 25–27 
йис хьанвай сад атана. Ам садлагьана захъ галаз ра-
хаз эгечIна:

– Къафкъаздай яни?
– Эхь, гьанай я.
– Гьи республикадай я?
– Дагъустандай.
– Лезги яз тахьуй?
– Лезги я. Вун гьинай я?
– Зун Бакидай я. Азербайжанви. Армиядай кIва- 

лиз хъфизвайди я... Яда, и чи вагъунда ви са вата- 

нэгьли ава. Ам вичин ватанэгьлийрихъ къекъвезва. 
Ша, за вун адахъ галаз танишарда.

Гьикьван заз идан акунар шаклу яз жагъанатIани, 
ам азербайжанви тирвилиз, аскердин партал алайви-
лиз килигна, за адахъ галаз фин кьетIна. Финин се-
бебни зал и къуллугъ авур йисни пуд вацран къене 
са лезгини дуьшуьш тахьун тир. Са кас хьайитIани 
жуванди акунихъ къаних тир. «И лезгини, белки, зун 
хьтин, вичиз къуллугьдин вахтунда са лезгини такун-
вай аскер ятIа», – лагьана фикирна за.

Чун са пуд вагъундин виликди фена.
– Аслан малим, за ви патав ватанэгьли гъана, 

– лагьана азербайжанвиди, купеда кьил туна хьиз. 
Ахпа ам ва адан гуьгъуьналлаз зун купедиз гьахьна.

Купеда мад пуд кас авай. Яшар чIехи яз аквазвай 
кьве касдал аскеррин парталар алай. Пуд лагьайдал 
адетдин гинибашар. Ам муькуьбурулай чIехи тир. 
АцIай туп хьтин ам яхцIур йисав агакьнавай итим 
хьиз аквазвай. Адан пелен юкьвалай гатIунна, нерин 
чапла патай агъуз фена, хъуькъвен юкьвал дерин гел 
куьтягь жезвай. Вилер яру тир. Адак къалин спелар 
квай. Столдал кIуф алуд тавунвай «Лезгинка» ко-
ньякдин птулка, истиканар ва шоколаддин марчил 
(плитка) алай.

За иниз атана лугьуз рикIяй гьайиф чIугуна. 
Амма геж тир. Вуч багьнадалди кьулухъ хъфида?

– Ша, ша, ацукь, – лагьана вилер яруда лезги чIа-
лалди. Ада гънлелди вичин къаршида ацукьнавайбу-
руз заз чка гун буйругъна. – Вун лезги я ман? – ада 
зал гъил яргъи авуна. За гъил кьуна. За муькуьбурув-
ни гъил вугайла, ада лагьана:

– Абур цIапашар я, абуруз гъил ягъ тавуртIани 
жеда. Абур зи гъилел-кIвачел элкъвезвайбур я.

Зун ацукьна. Чун таниш хьана. Гьарда жув хайи 
хуьрерикай ихтилатна. Гьарда жувакай лагьана.

– Зун дустагъдай катнавайди я. Теджен ваз чида 
хьи, гьа Теджендин дустагъдай. Ибурузни катиз за 
куьмек гайиди я, – ада кьил азербайжанвийрихъ эл-

къуьрна. – Бегьем итимар абурук садрани хьайиди 
туш. ЯтIани жуваз вач-хъшаяр яз герек къведа ла-
гьана куьмек гайиди я... Мамед, – лагьана Аслана, 
ам зун галаз хтайдахъ элкъвена, – алад, кьве истикан 
чуьхвена хкваш.

Мамеда истиканар чуьхвена хкана.
– АцIурна цуз, – буйругъна лезгиди Мамедаз.
Аслана са истикан зав вугана, ахпа вичин исти-

кан хкажна.
– Чи хайи ватандин, чи Лезгистандин, сагълугъ- 

дай хъвада чна, – лагьана лезгиди. – Хъухъ, гъве- 
чIи стха, са стIални тамир. Чайдилай гъейри, затIни 
хъваз тежедай и мамедриз лезгийри гьикI хъвадайди 
ятIа къалура.

Тахъвана жезвачир. Вични Лезгистандин сагъ- 
лугъдай.

Аслана шоколаддин чIехи пай, хана, зав вугана.
– Им заз гзаф я, – лагьана за.
Ада жаваб хгана:
– Лезгийриз са адет ава: чIехи стхайри гъвечIи 

стхайриз хъсан, хкягъай шейэр, недай-хъвадайдан 
чIехи пай гуда. Адетар чIурмир, гъвечIи стха. Мад 
хъвадани?

– Ваъ.
– Мамед, зи гъвечIи стхадиз кофе гъваш.
Мамед фена хтана:
– Кофе авач. Цай  гъидани? – лагьана ада. «Цай» 

ада чайдиз лугьузвайди яз хьана.
– Чай жуван тумуна цуз. Гьинай кIандатIани жа-

гъурна кофе гъваш.
– Герек авач, – лагьана за. – Заз кофе кIанзавач.
Амма Мамед фенвай. Са арадилай ам кофе авай 

пияла гваз хтана.
– Гила зун хъфида, тха, – лагьана за кофе хъвайи-

далай гуьгъуьниз. Ва игьтият патал алава хъувуна: – 
Вуна ихтияр гайитIa.

– Вав пул гвани? – хабар кьуна ада. Ахпа ам мад 
Мамедахъ элкъвена: – Къала атIа дипломат зав гице.

Мамеда кьилел алай кьацIалай дипломат авудна. 
Аслана ам ахъайна. Ам сиве-сивди 25 ва 50 манатрин 
пачкайрай ацIанвай. 

– Зунни Ташкентдин мафия кIеви дустар я. Пул-
ни, ваз аквазва хьи, захъ ацIанва. Кесиб жедай гьал 
туш. Анаша маса гузва за. За, лагьайла, зун иеси я, 
и галайбуру гузва. Алишверишдин устадар гьабур я... 
Ма, къачу, – ада зал 25-дан чарарин са пачка яргъи 
авуна. 

– Ваъ,  – лагьана за, – за къачудач, зав пул гва.
– Ваз пул гьинай атана?
– КIваляй ракъурнавай. Заз ам бес я. Аскердив 

гэаф пул хьайила, ам рекьяй акъатда, – зарафатиз 
кIан хьана заз.

– Жув килиг, гъвечIи стха. Дело хозяйское, – урус 
гафар кутуна рахана ам. – АкI ятIа, и ручка къачу, 
ада купедин цлакай куьрснавай пенжекдин къултух-
дай са нехишлу затI акъудна. Ам дустагъда ацукьна-
вайбуру гьазурнавай, хенжелдиз ухшар, нехишралди 
чIагурнавай ручка тир. – Имни къачун тавуртIа, на 
зун рикIелай фад алудда.

– Ручка за къачуда, – лагьана за, ам бейкеф тавун 
патал. – Сагърай. Гъурбатра гьалтай ватанэгьлияр сад-
рани рикIелай фидайди туш, – зав коньяк агакьнавай.

Зун къарагъна.
– ГъвечIи стха, вуна закай чIурукIа фикирмир, – 

лагьана Аслана. – Зи уьмуьр дустагърани вагъунра 
акъатна. Лезгийри лугьудайвал, Аллагьдин кьадарар 
я. Амай уьмуьрни зи гьа гьанра ахкъатдайди я. Амма 
за жуван лезгивал садрани квадарайди туш. Зи патав 
атунай ва захъ галаз дидед чIалал рахунай сагърай 
вун. КIвализ хъфейла, зи патай Лезгистандиз сала-
мар лагь.

Чна гъилер хъияна. Зун жуван плацкартный ку-
педиз хтана. «Ажайиб инсанар я лезгияр, – фикирна 
за.– Гьикьван абурук лезги руьгь, лезги ягь кватIа, 
гьакьван абурун кьисметар четинбур, бахтсузбур, та-
тугайбур жсда. Вучиз икI ятIа? И суалдиз жаваб заз  
жагъидатIа?»

Сад лагьай мехъер

Чирчикин танковый училищедин къвалав ахъай- 
навай офицеррин курсара захъ галаз кIелзавай (ва 
я къуллугъзавай) са аскер, юкъуз хъивегьна, няниз 
училищедин курсантри тешкилнавай дискотекадиз 
фена. Ина ам са рушахъ галаз таниш хьана, адахъ 
галаз кьуьлерна.

Йифен геж вахтунда руш рекье хутаз фейи аскер-
дивай гьикI ятIани  ам квахьна. Мумкин я, руша ам 
вич «квадарувни». Кефинавай аскердиз вичихъ га-
лай руш квахьун гафаралди лагьана куьтягь тежедай 
дерт я. Вичин юлдашрин патав хквез кIан тийизвай 
ва мажарайрихъ вил хьанвай аскер йифен лап геж 
вахтунда акъваз тавуна язавай шад макьамар (милли 
макьамар, уьзбекрин авазар) къвезвай патахъ фена.

Кьве мертебадин кIвалерин чIехи гьаятда халкь 
кIватI хьанва. Кьуьлер, манияр, тIуьн-хъун – ибу-
рухъ тум-кьил авач. Аскерди вич уьзбекрин мехъерик 
аватна лагьана фикирна. Аскер атанвайди межлисдин 
тамадади гьасятда кьатIана. Ада аскердиз шадвалза-
вайбурун юкьва къулай чка авуна ва адан нефс фе-
рикъат ийидай вири мумкинвилер кардик кутуна. 
Гьахьтин жумарт халкь я уьзбекар. Иллаки аскерар 
абуруз гзаф кIанда, вучиз лагьайтIа гьар са уьзбек 
хзандай гьикI хьайитIани са касди армияда къуллу-
гъзава, гьавиляй абуруз гьар са аскердай чпин велед 
аквазва.

Тостар, ихтилатар вири уьзбек чIалалди тир, чи 
аскер абурун гъавурда акьазвачир, амма бокалар ге-
лягъдайла, ам вуч авуна кIанзаватIа гъавурда акьаз-
вай. Эхирни тамададай урус чIалалди гафар акъатна:

– Слово имеет воин Вооруженных Сил СССР, – са 
гьихьтин ятIани дамахдин гьисс кваз лагьана тама-
дади. Ада аскердин тIвар кьуначир, куьз лагьайтIа 
адан тIвар чинни ийизвачир, я ада аскердивай хабар-
ни кьунвачир: аскер – аскер я ман, вуч тIвар авайди 
я кьван.



24

Вичелай гъейри, аскерар авачирди акур, урус чIа-
лални вич авайвиляй тамада рахайди кьатIай чи ас-
кер тост лугьун патал кIвачел къарагъна.

– Играми уьзбек стхаяр, – рахаз эгечIна аскер, – за 
квез рикIин сидкьидай и мехъер мубарак ийизва. За 
къе эвленмиш хьанвай чамразни сусаз бахтлу уьмуьр 
ва гьамиша цIай кузвай хзандин къул хьун тIалабза-
ва куь чIехи Сад Аллагьдивай (аскер вич хашперес 
тир)... – Ахпа ада инихъ-анихъ килигна, давам хъуву-
на: – Заз чамни свас аквазвач эхир. Гьинал ацукьнава 
абур?.. – Мад са вуч ятIа хълагьиз кIанзавай аскердин 
тост цав пад жезвай хьтин хъуьруьнри кьатIна. Аскер 
вичин кьил квадар тийиз алахъна: адак, вичин сивяй 
чIуру гаф акъатай хьиз хьана теспачавал акатна, пи-
янвални са кьадар хкатай хьиз тир.

Тамадади, хъуьрез-хъуьрез, гъилин ишарадалди 
хъуруьнар явашарна. Ахпа аскердив гвай микрофон 
къачуна адахъ элкъвена, виридаз ван жедайвал ла-
гьана:

– Чам гьеле мус ксанвайди я! Сятдин муьжуьдаз. 
Свасни, эгер ам дидеди ханватIа, ксанва.

Аскерди вилер экъисна:
– ???
– Эхь, им мехъер я. Къе са бицIи уьзбек суьннет 

авунва! Адакай мусурман хьанва! Гьавиляй чна къе 
мехъерни авунва. БицIекдин сад лагьай мехъер!

Пакагьан юкъуз вичин юлдашрин патав хтай ас-
кердин кьилел панама аламачир. Ада ам, хкведайла, 
«чамраз» багъишнавай.

Армияда авур къуллугъдикай  
хкудай тарс

Гьикьван армия чIехи хьайитIа, гьакьван инсан 
къиметдай аватда.

Бубади къужахламишайла

КIелна ва армияда къуллугъна хтай чIавуз бубади 
зун ракIара амаз къужахламиш авурла, за зун чIехи 
хьанвайди гьиссна.

Халкь

Зи са дуст писатель, Къафкъаздин гъвечIи хал-
кьаририкай садан векил, къецепатан са уьлкведиз 
фена хтайла, ада заз суьгьбетна:

– Чи дестедик квай вирибуру гьарда вичин кьа-
дардиз чIехи халкьдин чIехи алимрикай, шаиррикай, 
композиторрикай, игитрикай дамахдивди ихтилатна. 
Амма заз, рахадайла, четин хьана. За зи халкьдин 
тIвар кьуна ва адан кьадар лагьана. Жуван рахун за 
икI куьтягьна: «Шаирар, алимар, игитар – вири чахъ 
ава, амма абурун тIварар машгьур туш. ТIварар ма-
лум тушиз кар амайбурни гзаф я. Абурухъ виридахъ 
са кьетIенвал ава: виридал са тIвар ала – халкь. Абур 
авайвиляй халкьни ава».

Дустуни заз кхьей чарчяй

«... Й чарче, ваз хъел къвемир, за са тIимил пери-
шанвал твазва зи руьгьдин.

Вун зи гъавурда акьукь: кьуд миллиард инсан 
яшамиш жезвай Чилин винел жув тек яз гьиссзава 
за...»

Дерт

– Зун яргъара хьана, завай са мукьва-кьилидин-
ни, са къуни-къуншидинни мехъерик иштиракиз 
хьанач. Амма хуьруьз йисарилай хтай чIаваризни зун 
анжах кьейи чкайрал аватна. Гьар сефердани хуьре 
гьалчIай циф авай.

ЦIвелин тар нин тар я?

Таджикри цIвелин тарциз «Межнунан тар» лу-
гьуда.

Бадедин гъилер

Адан гъилер чIулав хьанвай. Хъуькъверин кьи-
лер экъис хьанвай. Кьери хьанвай рехи чIарар чIулав 
яйлухдив кутIуннавай. Вилерин ишигъ зайиф тир. 
Чинал аламайди са нер я.

Кьуру хьанвай гъилер кьуранвай чIварахар хьиз 
я. Чиликай хкатнавай. Чилин ранг янавай. Налугьу-
ди, абур са мус ятIани уьмуьрдин дувулар тир. Гила 
абурухъ галаз уьмуьрни кьурада.

Бадедин кьиникь

Баде рекьизва. Месева. Са шумуд югъ идалай ви-
лик ам айвандин гурарай аватна. Кьуру хамни кIара-
бар гурарай аватун квез вуч ятIа чида. Амма а аватун 
бадеди вичин тIалдин себеб яз хиве кьазвач. «Адалай 
гуьгъуьниз зун кIвачел алай, – ял кьаз, явашдаказ 
ихтилатзава ада, – амма са юкъуз зун са ни ятIани ца-
вуз хкажна кIвалин юкьвал гьалчна. Гьа чIавуз гзаф 
тIар хьана заз. Ам Аллагь я зун чилел элягъайди. Зун 
къурбанд хьуй вичиз. Белки, ада лугьузва жеди: вуч 
хъийида вакай дуьньядал туна?».

Адан зигьинди хцидаказ кIвалахзавай. Гьар са 
гаф вичин чкадал алаз рахазвай. Гагь-гагь ада чине-
ба кIвалин чилел са пипIе вегьенвай месин кIаникай 
хкудиз са гъапавай таблеткаяр сивиз тухузвай. Абур 
ада вичин патав гвай хтул ракъурна хуьруьн дух-
турдивай гъиз тунвайбур тир. Абур авай кьватийриз 
килигайла, гьакIан жуьреба-жуьре витаминар тир: 
са шумудра кIвализ атана-хъфей духтурдиз кьуьзуь 
дишегьлидиз дарманри куьмек тахгудайди чизвай. 
Бичи сивиз тухвайди заз акурла, ада лугьудай: «Заз 

рекьиз кIандач, чан бала. ИкI месел алкIунални зун 
рази я – рекьиз кIандач».

Кьвед-пуд йикъалай заз шегьердиз баде кьена ла-
гьана тел атана. Зи аялвал, зи мектебдин йисар, зи 
гьа чIаван мурадар, фикирар, хиялар, махар, хкетар, 
акьуллу келимаяр, – зун патал, халкьдин сагъ са 
энциклопедия, зи уьмуьрдин бахтлу са пай квахьай 
хьиз хьана заз.

РикIивайни, яз гьакI тир.

Кпулдин дарман

Уьмуьрдин эксиквилер гзаф акунвай, мадара 
ийиз, гьар са куьлуь-шуьлуьдин къадир авай къариди 
пакамахъ баят чай хъвазвай. И кар акур жегьил суса 
адавай хабар кьуна:

– Вув-в, я чан диде, вуна баят чай вучиз хъвазва? 
Вичи икI чай кьенятзавайвиликай авайвал ла-

гьайла, свас гъавурда такьаз кичIезвай къариди зара-
фатдалди жаваб гана:

– Баят чай, чан свас, кпулдин дарман я.
– АкI ятIа зани хъвада вуна хъвазвай кпулдин 

дарман, – лагьана гьакъикъатдин ери-бине течизвай 
суса.

Сарар амачирбур

Сарар амачирдаз фу нез четин жеда. Сарар ама-
чирдаз рахазни заланз акъвазда. Сарар авачирдахъ 
галаз темен гудайдини жагъидач.

И гафар за халкьар фикирда аваз кхьизвайди я. 
Вучиз лагьайтIа сарар амачир халкьарни жеда. Абур 
бахтсуз халкьар я.

Ваз сарар амани, зи халкь?

Чувуддин ахвар

Са чувуддиз ахвар акуна: са ни ятIани адан сиве 
авай къизилдин сарар сваркадалди вири сад садак 
кукIурзавай.

ПIапIрусар

ЧIехи бубади рекьидалди вилик «Памир» 
пIaпIpycрин вишев агакьна пачкаяр къачун тIалабна:

– Алад, фена къачу. Мад абур туьквенднз мус 
хкведатIа лугьун четин я. Жув рекьидалди чIугва-
дай затI авачиз жедач. ПIапIрус авачирла, фикирар 
гьамиша ажалдикай жеда. Абур гумада чуьнуьхайла, 
регьят жезва.

ПIапIрусрин цIудай са пай кьванни чIугваз хьа-
начир. Ажалди пIaпIpycap чIугвадай мажал хганач... 
Амукьай пачкаяр туьквендиз вахганай.

Инсан ва адан руьгь

Руьгьдалди кесиб инсан кьейила, адан руьгьни ре-
кьида, вучиз лагьайтIа халкьдин гуьзел адетар, адан 
камал, адан тежриба, адан эдебият, меденият, чир-
вилер, гьиссер, къилихар, яни руьгь патал махсус 
«хуьрек» кьабул тавур руьгь вич хьайи беден кьейи-
далай кьулухъ яшамиш хъхьун мумкин туш. Анжах 
девлетлу руьгьдиз мидаим уьмуьр гуз мумкин я.

«Вич текьий…»

– Вич текьий, – лугьузва са кьуьзуь дишегьли-
ди са мус ятIани вичин хатур хайи, вичин намусда 
эцягъай, вичин рикIе хер авур чIехи яш хьана азарри 
тади гузвай са маса касдикай. – Вичин уьмуьр жаза-
диз элкъуьрай. Вич текьий, я Аллагь!

Дидедин патав

1941-йисуз гьикI ятIани командировкадиз ра-
къурнавай зи чIехи бубадин стхади элкъвена вичи 
къуллугьзавай чкадиз хъфидайла, Белиждал поезд-
дай эвичIна, Миграгъиз, хуьруьн Советдиз зенг авуна 
(зи чIехи бубади Советда кIвалахзавай).

Стхаяр чеб чпихъ галаз рахазвай арада Советдин 
идарадиз зи чIехи баде атана акъатна: адаз са ни ятIа-
ни муштулух ганвай.

Трубка дидеди къачуна.
‘ЧIехи бубадин стхади (вичиз Аллагьди мад яр-

гъи ва сагълам уьмуьр гурай) заз ихтилатайвал, диде 
Миграгъа шехьна, хва – Белижда. Телефондин труб-
ка гъиле кьуна. Рахунрин ван лап писдиз къвезвай. 
Шелдин гъавурда акьун регьят тир.

Зи чIехи бубадин стха кIвачи-кIвачи Миграгъиз 
хтана. Дидедин патав. Хуьре йиф акъудна, пака мад 
дяведиз хъфена.

Хуьруьн некIедин диде

Хуьре викIегь, са куьникайни къурху авачир, 
лазимвал аваз акуртIа, сивел атай вуч хьайитIа-
ни лугьудай, гъилик акатай вуч хьайитIани кьуна 
вичин хатур хайидахъ галаз ккIидай са дишегьли 
авай. Цанни цадай ада, векьни ядай. Юргъадалди 
балкIанни гьалдай. Гьатта итимризни адахъай кичIе-
дай. Амма абуруз чпин кичIевал винел акъуд тийиз 
куьмек гузвай са кар авай – и дишегьлидиз ачух-
диз гьуьрмет авун. Гьуьрмет авунихъни вичин себеб 
авай: и дишегьлиди вичин вахтунда хура нек авачир 
дишегьлийрин аялриз, етим хьайи гзаф куьрпейриз 
хур ганай.

Ялвар

Са азарлуда тIал алаз Аллагьдиз ялвар ийиз  
хьана:

– Тек са вацра зи тIал атIутI, я Аллагь!
АтIанач.
– Тек са юкъуз зи тIал атIутI, я Аллагь!
АтIанач. 
– Тек са декьикьада зи тIал атIутI, я Аллагь! 
АтIанач.
ТIазвайди Аллагьдиз экъуьгъиз эгечIна.
Са йикъалай а кас кьена.

Дидеди – ява хциз

– Капал як чрана ганай хьи за ваз – зи къадир ваз 
чир хьанач хьи, залум бала.

Ферсуз хцин дидедин дерт

– Хва хана, зун я пачагьдин чинани уьзуьагъ туш, 
я халкьдин чинани.

Гуж

Са кьуьзуь лезгидин хва кьена.
– Хва кьин гуж туш, – лугьудай дагъвиди, – ахвар 

атIун гуж я...

Лезгийрин куьгьне адет

Къуншидин кIвализ са затI лигемда къачуз ва я 
къатух, нек ва маса недай-хъвадайди гице лугьуз фи-
дайла, кIваляй къаб тухудай – ичIи яз ваъ, яд цана. 
ИчIи къаб тухвайла, къуншидин берекат атIуда, лу-
гьудай.

Кьейидахъ авур лугьунрай

– Мензил ягъиз кIвал авуна, чахмах ягъиз цIай 
авуна.

Зарафат

– Гъилихъ галай сят къизилдинди тушиз, вахт ба-
гъа я лугьун вуч гафар я?

ЦIай квай шала

Са къари-бадеди рикIел хкизва:
– Дяведин йисар тир. Итим дяведа авай. Са къул 

ацIай аялар кIвале. Яргъи югъди колхозда кIвалахна 
аман атIудай. Жуваз авай са кализ хъуьтIуьн алаф 
кIватIиз агакьдачир. Вучиз лагьайтIа колхоздин сед-
ри лугьуз са фасад авай. Сталинан патай адаз чух-
сагъулдин чарни хтанай. Ам авай чкада жув патал 
кIвалахун жедай кар тушир. Жув патал са цIам хка-
жайтIани, ам, цIай хьиз, гьиникай хкатайди ятIани 
чир тежез, къамчини гъилеваз, лацу балкIандаллаз 
атана акъатдай. Къамчи гьакI дамах патал кьунвайди 
тушир. Хъел атайла, илигни ийидай тир.

Садра йифиз зун векьер гъиз чуьлдиз фенай. 
Юкъуз за колхоздин маркарихъ галаз жувазни са кIва- 
натI (гъвечIи марк) эцигнавай. Гьам шалада туна 
хкведайла, садлагьана кьулухъай седридин гьарай 
акъатна:

– Чуьнуьхзавани, ламран руш?! Зал чан аламай 
кьван са цIамни за квев вугудач!

 Зун шала кIулай авуд тавуна катна. Вучиз зун 
катнайтIа жувазни чидач. Ам гьикI хьайитIани зав 
агакьдай – ам вичин лацу балкIандаллай, Вороши-
лов хьиз... Садни акуна заз: зи далудихъай цIун ме-
цер хкаж жезва... Бубадиз адан гьикI себ гун, вични 
гила рагьметда ава, кьей хци зи шаладиз цIай янавай  
кьван. КичIевиляй тир жеди, кана мукIатI кьатI же-
далди шала кIулай вегьидай чIал зи кьилиз атаначир. 
Пакадин юкъуз заз Советдиз эвернай. Ана заз гъуьл 
дяведа авайвиляй артух туьнбуьгь-затI авунач. Са гаф 
за жуван рикIин цIугъ кьин патал Советдин седриди-
вай жузуна: «Сталина ихьтинбуруз чухсагъул квяй 

лугьузвайди я?» Советдин чIехида заз жаваб ганачир. 
«Алад, алад, фена жуван кIвалин къайгъуяр ая», – 
лагьана, зун кIвализ рахкъурнай.

Аялвал дяведин йисарал гьалтай са  
итимдин рикIел хкунрай

– Буба дяведа авай. Диде гвениз фидай. Зун са йи-
савай гъвечIи стхадихъ галаз кIвале тадай. БицIидав 
дидеди ам патал накьан йикъалай хвенвай фан куь-
луь са кIус вугудай. Зав вугудай затI жедачир. «Вун 
чIехи итим я», – лугьудай дидеди.

Диде алатайла, за гъвечIи стхадивай фан кIус къа-
чудай ва адаз, бицIекди хьиз, элкъвез-элкъвез куьлуь 
кIасар ядай. Диде хтайла, за фу бицIн балади тIуьна 
лугьудай.

Са маса сеферда заз дидеди кIвалин са бужахда за-
кай чуьнуьхнавай са къужгъур вечрен какаяр жагъа-
на. Какаяр къачунайтIа, дидеднз гьасятда чир жедай: 
абур гьисабна эдигнавайди заз чидай. Гзаф фагьум-
фикир авуна за, эхирни заз рехъ жагъана. За раб къа-
чуна гьар юкъуз, са шумуд какадин кьве кьиляйни 
бицIи тIеквенар акъуддай, ахпа къеневайди фитIин-
дай. Гьа икI за вири какаяр хъванай.

 Дидедиз cадра какаяр атIуз кIан хьайила, вири 
ичIибур хьанай. И кардай а чIавуз адан кьил акъат-
начир. Адаз амукьайди и кIвалах шейтIандин кIвачиз 
ягъун тир. Жув чIехи хьайила, за адаз и сир ахъай-
най. «АкI хьайила а шейтIан вун тир ман?» – лагьа-
най заз дидеди.

Рахунрай

– Кьей хва, фитер тухудай хьен хьтинди!
(Хьен – гъелел алаз шуькIуь тIваларикай хранвай 

чIехи себетдиз, къужгъурдиз лугьуда).

Куьгьне вахтарин аялрин шалвар

Куьгьне вахтара лезги хуьрера, аялар къен фи-
никди азарлу хьайила, абур патал махсус шалварар 
кведай, лугьуда. Жибинар, кикер, гьертер – шалвар-
диз хас вири лишанар квайбур жедай. Амма кIан ку-
тадачир.

Асидаз жаваб

– Аси жемир, ви сур куда.

Дидени хва

Хва поездда аваз дидедин патав хквезвай. Йиф 
тир. Ахваравай гададиз садлагьана поезд алабар 
хьайи хьтин ванер атана. Ам, кичIе хьана, ахварай 
аватна. Амма поезд вичин адетдин еришдалди вилик-
ди физвай. Вахт йифен кьулар тир. Хциз мад ахвар 
хтанач. Хуьруьз хтайла, адан диде кечмиш хьанвай.

– Ада накь йифен кьулариз чан вугана, – лагьана 
хциз кIватI хьанвай мукьва-кьилийри.

Ажалдин цуьквер

Дири инсандин бедендал садлагьана цуьквериз 
ухшар са гьихьтин ятIани сирлу нехишар пайда жез, 
ам кьейи дуьшуьшар гзаф хьана.

Ахьтин нехишриз халкьди ажалдин цуьквер лу-
гьуда.

Тербиядин тIвалар

Хуьруьн са муаллимди вичи тарс гузвай аялрив 
классдиз тIвалар гъиз туна. Гьардав вичин хсуси  
тIвал. Гьар са аялди вичин тIвал суьредин къерех- 
дал эцигдай. Къал авур ва я дуьз жаваб тагай аялдив 
вичи гъайи тIвалунин куьмекдалди «тербия» агакьдай.

2. Зак. № 1191

Папарни герек къведай кьван

Коммунизмдин девирди туькIуьрай кьван «шаи-
рар» са девирдани хьайиди туш. Коммунизмдин тариф 
авун бес я – вакай шаир жезва! Шаир хьайнла, вун 
гьасятда коммунизмдив агакьзава. Коммунизмдиз, 
адан регьберриз бахшнавай чIаларикай гьазурнавай 
чIехи антология акъуднайтIа, гьикьван хъсан жедай. 
Гележегдин, яни коммунизм куьтягь хьайила къве-
дай, несилриз коммунизмдилай инсанрин кьилер  
гьикI чIуриз алакьнайтIа чирвал къачудай хъсан 
чешне жедай.

Амма гьикьван «жавагьирар» чап тавунвайбур 
аматIа! Гьабурни вахтунда кIватI хъувунайтIа, чаз  
несилри чухсагъул лугьудай. И кардик жуван пай 
кутун яз за жуваз ван хьайи са чIал заз инал гъиз 
кIанзава. Адан автор вуж ятIа малум туш. Амма адан 
«гьунар» чи арада дуьньядал коммунизмдикай рахаз-
май кьван гагьда амукьда.

Ингье адан кьуд цIар:

Коммунизма эцигдайла,
Чаз папарни къведа герек:
Маса кIвалах тахьайтIани,
Гьазурда чаз чими хуьрек.

РикIивайни, садрани рекьин тийидай чIал я.

Гъуьлягъ

Бадеди рикIел хкидай:
– Зун гьеле гъвечIи руш тир вахтунда чи бубаяр 

хзанарни галаз паласадиз фидай. Гвенар гуьз. Са кап 
фу къазанмишиз... Гзаф крар рикIелай алатнава – са 
кар зи рикIелай садрани алатдач. И мукьвара а дуь-
шуьш заз ахварайни ахкуна.

Чахъ галаз атанвай са къунши итимди дагъларай 
гъанвай цикедин шахарикай раснавай кумадик ахва-

рзавай (цикерин яргъи кьачIар къалин еке пеш алай-
виляй ва кьезилвиляй рекьиз тухун патал къулай 
тир). Садра акуна чаз, вичи вич чилел элягъиз, къа-
рагъ хъийиз, чи къунши кумадикай хкечIна. Адан 
сивиз гъуьлягъ фенвай. Юкьвал кьван. Ада кьве гъи-
ливни гъуьлягъдин юкьвалай кьуна кьулухъди ял-
завай. Адан алахъунар гьаваянбур жезвай. Патарив 
гвай дишегьлийрин гьарай-эвердик халкь кIватI хьа-
на. Итимриз эверна. Са шумуд итим алахънай гъуь-
лягъ ахкъудиз. Мурдардин цIалцIамвиляй гъилер 
алатзавай. Гъуьлягъ гъилерай регьятдиз, чIем хьиз, 
авахьзавай. Ахпа ам дасмалдалди кьунай. Амма и се-
ферда гъуьлягъ кьатI хьана. Муькуь кьатI итимдин 
къене амукьна. Ада чи вилик чан гана.

Ингье и дуьшуьш зи рикIелай фидач. Ам ахва-
райни ахкунихъ вуч сир аватIани са сир ава... Юсуф 
пайгъамбардин хийирдиз хьуй.

РикIин шандакьар

Хуьре жегьилри кимел физвай агъсакъалдикай 
чеб машгъулардай гафар хкудун кьетIна.

– ГьикI я вун, чIехи буба? Кьуьзуьвилери тади 
гузвани? Вуч гьал я?

Жегьилрин гафарик зарафатдин кьел квайди  
гьиссай кьуьзуьда жаваб гана:

– За квез вуч лугьун, чан рухваяр? Уьмуьр я ман.. 
Зи уьмуьрдин къене Николайни яна кьена, Ленинни 
кьена, Сталинни кьена, Хрущевни кьена, Брежневни 
кьена, Андроповни кьена, Черненкони кьена... Эхи-
римжи вахтара зи рикIини са тIимил шандакьарзава.

Ахвар

Зун кьакьан тарциз акьахзава. Хилер кьаз-кьаз. 
Зун тарцин вини кьилив агакьзава: тарцин тан куь-
тягь жезва, кIукI ханва. Зун са куькай ятIани кичIе 
хьана агъуз аватзава. Заз кьаз кIанзавай хилер са-сад 

хазва. Зун чилел аватна. Зун шехьна. Са гьинай ятIа-
ни заз, вич такваз, дидедин ван къвезва: «Вун вучиз 
шехьзава, чан бала? Ваз тIар хьанани?»

За жаваб гузва:
– Ваъ, диде чан, заз тIар хьанвач. Заз гьакI ше- 

хьиз кIанзава.

Вафалу паб

– Чан цIай, вун зи гъуьлуьн сура хьуй, – лагьанй 
са папа, къайи кIвале цIай хъувуна регьят хьана,  
кьейи итим рикIел хтайла.

ЦуькI кашудал

– ЦуькI кашудал экIяйна, ахгагъиз (кIватI хъи- 
йиз) къекъвезвайди я зун, – лагьана рухваяр гьар  
сад сана яргъал шегьерра авай дидеди абурукай садан 
патав физвай рекье.

Хер алай жаваб

Са кьуьзуь дишегьлидивай хабар кьуна:
– Уьмуьр вуч зaтI я, диде?
– Хер я хура авай, пар я кIула авай, – жаваб гана 

дуьнья акунвай дишегьлиди.

Бубайрин мисалар

Рухсат гайи кицIни  кIвале акъваздач.

* * *

Бурж хъуьрез-хъуьрез къачуда, шехьиз-шехьиз 
вахгуда.

* * *

Хъсан шивцин гуьгъуьна руг жеда.

* * *

Къеняй хайи кIвач къецяй ккIун хъийидач.

* * *

Шаз кьейи Шабан цIи вай-вай.

Агъаранд

Кьежиндиз, яни некIедиз, къатухдиз, шурадиз, 
нисидиз, цIвегьедиз, суьзмедиз – виридаз санлай, са 
гафуналди некIедикай ийизвай вира къафунриз агъа-
ранд лугьуда.

«Агъаранд рузидин са хел я», – им чубанри му- 
кьвал-мукьвал тикрардай гафар я.

Алачарпан

Жив кваз къвадай гатфарин марфадиз алачарпан 
лугьуда. И гафунихъ галаз «Вун алачарпандик ака-
туй» лагьай къаргъишни маъруз (алакъалу) я.

Адет

Лезгийриз йифиз къуншидиз ва я са масадаз, 
цIай, фу квачиз, недайди ва хъвадайди тагудай адет 
авай. Вучиз лагьайтIа берекат акьалтIда лугьудай. 
Гун тавуна жедай кьетIен дуьшуьшра (месела, къени 
къуншидиз тагунни айиб тир) гузвай шейинал фан 
куьлуь пуд кIус вегьидай. Гайи шейэр фахъ галаз га- 
йидай жезвай. Фахъ галаз гун фу гайидай тир. Фу 
тагун айиб тир. Гьи чIавуз хьайитIани.



38

Вахтунин лишанар

Сиви-сивив ацIанвай шегьердин автобусдин ра-
кIарик ккIанвай пассажирди вичин вилик квайбуруз 
гьарайзава:

– Гьей, гадаяр, мад са ваучердин виликди чуь-
кьуьн хъия кван! Чубайсан хатурдай хьайитIани!

Чхради вуч лугьуда

– Зун кьий, – лугьудалда чхаради, – са хендеда 
папа кьванни чIем тIуьн тавуртIа.

Акьуллу ахмакь

Хуьре акьалтIай са ахмакь авай. Адаз вичин 
ахмакьвилелай багьа затIни авачир, вучиз лагьайтIа, 
вичи лугьудавал, ада фу вичин ахмакьвилелди нез- 
вай. Ни гьи уюн ая лагьайтIани ада ийидай ва и кар- 
дай вичиз кепек-шагьи къачудай.

Са сеферда хуьруьз къунши хуьруьн ахмакь ата-
на. Ам хуьруьнвийриз чпин хуьруьн ахмакьдилай 
са кIвачин вине авайди хьиз акунай. Луту-путуйрин 
фикир-фагьум вири къунши хуьруьнвидихъ элкъвен-
вай. И хуьруьн ахмакьдивай и кар эхиз хьанач. Ада 
муькуь ахмакь, са гафни талгьана, гъил кьуна, хуь-
руьн къерехдиз тухвана, адаз хъфидай рехъ къалурна 
ва вичин уьмуьрда сад лагьай сеферда акьуллу гафар 
лагьана: 

– Са ахмакь авай хуьруьз кьвед лагьайди  герек 
туш.

Кесибдин бахт

Са кесибдиз леэн жагъана.
– Заз кимизмайди пуд леэнни са балкIан я, – ла-

гьана ада, чIехи бахт жагъайда хьиз.

Гафунал кIеви чам

Свас кIвализ гъана рикIин гъалаба артух хьанвай, 
амма сусан патав фидай вахт алукьдалди устагъдин 
(чамран амадагдин) кIвализ хтанвай чамран чекме-
яр са ни ятIани чуьнуьхна. Им лап дегь чIаварилай 
авай адет тир. Адал амал авуна, ихьтин чIавуз чекме-
яр вахчун патал чамран патай савкьватар гана кIан-
завай. Амма и сеферда чам куьгьне адетрикай хабар 
авачирди ва ихьтин шад зарафат рикIик кьадайди 
хьана. Ада хъелна. Адаз савкьватар гуз кIан хьанач. 
Мискьивиляй ваъ, вичин гафунал кIевивиляй. Чара 
акьалтIай «чуьнуьхгумбатIри» чекмеяр вахгайлани, 
чамра абур вахчунач. 

Йифен кьулариз сусан патав ам кIвачеллачиз  
хъфена. Гафунал кIеви хьун пис кIвалах туш, амма 
хъсан адетрални кIевивал ийиз алакьна кIанда. 

БалкIандин кьисас

Им куьгьне вахтара хьайи кар я. БалкIанар чуь-
нуьхдай са угъриди гьинай ятIани хквезвай рекье 
гьалтай вичин къунши яна кьена ва адан балкIан яр-
гъал са хуьре маса гана. Амма йифиз балкIан вичин 
иесидин хуьруьз катна хтана, лугьуда. Ам угъридин 
дехмедин къавал акьахна ва, кIвалин къава авай 
тIеквендал алай шуьше хана, ада, гьиргьир ийиз, ви-
лик квай кIвачерив къав гатаз хьана. КичIе хьайи 
угъридиз къуншидин балкIан чир хъхьана ва ам:  
«Я Аллдгь, зи гунагьдилай гъил къахчу! Я Аллагь!  
Я Аллагь!» – лугьуз, кIваляй экъечIна катна.

Къанлу дили хьана, лугьуда.
БалкIан адалай кьисас къахчуз кIанз датIана адан 

геле къекъвез хьанай. Амма эхирни балкIандин мукь-
ва-кьилийри кьисасчи тфенгдай яна кьенай.

«БалкIандин тахсир вуч тир?» – суал кватун мум-
кин я. РикI алай иеси къакъатна дуьнья дар хьан-
вай вафалу балкIандиз им инсанри хъувур эхиримжи  
хъсанвал тир.

Гаф – кутугай чкадал

«Зарафат кьий, рикIивай туштIа», – лугьуда лез-
гийри. Мисалда сивяй акъудзавай гьар са гаф, гьатта 
зарафатни, гьакI хьайивал хьуй лагьана ваъ, кутугай 
чкадал ишлемишуникай лугьузва.

Чи хуьрерин кимерал гьар юкъуз кьиле физвай 
рахунри, зарафатар авунин рекье сад садан гъавур-
да авай амадагри чпи чпикай ийидай рахшандрини 
къалурзавайвал, жемятди винидихъ галай мисалдал 
амал ийизва.

Мисал яз жув шагьид хьайи са дуьшуьш гъин.
ЦIудга (гзаф чапрас) вилер авай са итимди кимел 

къвезвай лап аял чIавалай кьве кIвачелни кьецIивал 
ийизвай вичин къуншидик, эр кваз, хкуьрзава:

– Хва текьейдан хва, ви кIвачер къе гьа авайда-
лайни гзаф патахъ хьанва хьи!

– КIвачер патахъ хьанвани-хьанвачни аквадай 
дуьз кьве вилни кIандачни?! – кIусни хатур амукь 
тавуна жаваб хгана кимел атайда.

Кутугай, гъавурда акьадай зарафат алай ким къе-
ни жеда. Дуьзгуьн, акьуллу ихтилатризни кимел чка 
хьайитIа, хуьруьн берекат садрани акьалтIдач.

«Гаф чрана сивяй акъуд», «Гаф гарал гадармир», 
– лугьуда лезгийри.

Бадедин савкьват

Са шаирдиз хва хьана. Такуна-такуна акур са экв. 
Бахтлу бубади хва сагъ са вацран къене дустарихъ га-
лаз «чуьхвена». Ам халис шаир тир – рикIни, гъилни 
ахъа.

Шаирдилайни гзаф адан ирандидедиз хвеши 
хьанвай. Вичиз ругул хтул хьанва лагьай хабар ага-
кьай бахтлу бадеди яргъал дагълух хуьряй шегьердиз 
бицIекдин тIварцIел амай дугъри савкьватрихъ га-
лаз цIийи гьешни ракъурна. ИчIиз ваъ, шоколаддин 
къенфетар аваз! Им кьилин савкьват тир! Дерин мана 

квай савкьват! Гьеш гваз атайбурув бадеди и савкь-
ватдин мана ачухарзавай иер лезги алхишарни гвай, 
амма, гьайиф хьи, абур ктабра кхьиз жедайбур туш.

Шаирди, лагьайтIа, ирандидедин савкьватдиз 
ихьтин  баян гана:

Им дуьньяда виридалай кьакьан ва пак тахт я са,
Адал жедай шагьдиз къуллугъ авун чIехи бахт я са.

Шаирдин гафунал гаф эцигиз женни?!

Ахвара авайла атай кьве цIар

Чи беденар кьейила, чи руьгьериз 
Чарабурун сирер жеда ашкара.

Буш гафарин мана

Гьатта буш гафарини са куькай ятIани лугьузва: 
чеб сивяй акъудна гарал вегьизвайдан ичIивиликай.

АтIай жаваб

– Чна ваз чи митингда иштиракун теклифзава.
– Закай садрани кIеретIдин молекула хьайиди 

туш, я женни ийидач!

Руьгьдин кьве вяде

Гьар са инсандин уьмуьрда гагь-гагь ахьтин вахт 
алукьда хьи, а касди вич садлагьана рекьидай хьиз 
ва я са зурба мусибатдик акатдай хьиз гьисс ийида 
ва кьилел бедбахтвал татун ва я, атайтIа, адаз таб 
гун патал а кас азаб-азият, руьгьдин велвела эх аву-
низ гьазур жеда. Ихьтин четин береда инсан вичивай 
кьилиз акъудиз тахьана амай крар тадиз акьалтIар 
хъийиз алахъда. И гьерекатри инсан хуьнни ийиз-

ва, адан фикир-хиял, гьиссер-азабар гуьнгуьна хутаз 
куьмекни гузва.

Адет яз, ихьтин вядедилай гуьгъуьниз маса чIав 
алукьда – яшамиш хьунинни яратмиш авунин вахт. 
Инсандик лувар акатда, адаз са куьнихъайни кичIе 
яз амукьдач, гьатта хабарни авачиз къведай ажал-
дихъайни! Инсандин уьмуьрда ихьтин сад садаз акси 
кьве вядеди, лепейри хьиз, чпи чеб эвез ийизва.

Кьведни ажаиб вядеяр я! Кьведахъни вичин мана 
ава ва кьведахъни берекат гала. Руьгь инсандин тIе-
биатдин барометр я. Ам Уьмуьрдин лепедай Ажалдин 
лепеди къахчузва, Ажалдин лепедай – Уьмуьрдин ле-
педи. И кардиз я эвел авач, я эхир. Уьмуьр акьал-
тIайла, инсандивай квахьзавайди анжах са беден я: 
накьвадикай хьанвайди накьвадик акахь хъийизва.

Кьулухъай хъуьруьн

Хъуьруьни хъуьрезвайдан уьмуьр яргъи ийизва, 
лугьуда. Хъуьруьнив са нин ятIани уьмуьр куьруьни 
ийиз хьун мумкин я.

Садра кимин патавай са дишегьли физвай. Кимел 
алайбурукай сада (кимел ацукьнава лугьуз виридакай 
итимар жедайди туш) дишегьлидал кьулухъай хъвер 
авуна. И хъвер дишегьлидиз вичин гуьгъуьниз ра-
къанвайди чир хьана. Ам элкъвена кимел атана ва, 
хъуьрейди вуж ятIа течиз, виридаз лагьана:

– За са хъуьредай кар авунатIа,зал хъуьруьхъ; 
зал усал парталар алатIа, зи итимдал хъуьруьхъ; зи 
кIвач-гъил, зи вил-сив патахъ ятIа, Аллагьдал хъуь-
руьхъ.

Дишегьли, мад гафни талгьана, вичин рехъди 
фена. Ким яд иличай хьиз амай.

«Аллагьдал хъуьруьхъ», – им рикIивайни Алла-
гьдал хъуьруьхъ лагьай чIал ваъ, Аллагьди халкьна-
вай жуьредал, Аллагьди ганвайдал хъуьремир лагьай 
чIал я.

Чун хъуьредайла, яраб чаз чун нел хъуьрезватIа 
чизватIа?

Накьв

Накьвадал чан ала. Адахъ са шумуд жуьре сифет 
ава. Адаз шумудни са суфат ава. Гьар чкада адахъ 
вичин рангни дад ава. «Вун гьи накьвадин инсан ятIа 
лагь, за вун вуж ятIа лугьуда», – эзбердай чи чIехи 
бубайри. Абуру инсандиз къимет а кас битмиш хьайи 
накьвадиз килигна гудай. Накьвади инсандин неинки 
хесетриз, гьакI адан чIалазни, ацукьуниз-къарагъу-
низни, акьул-камалдизни таъсирзава ва абур вичин 
«рандадай» язава.

Къадим вахтара са чубандин хзан суьруьйрихъ га-
лаз гатун яйлахрай хъуьтIуьн къишлахрал хъфизвай. 
Куьч жезвайбур дагъларай эвичIна арандин чилерал-
лай са хуьруьн мулкарив агакьна, йиф ийиз ана акъ-
вазнавайла, са чубандин чIехи агакьнавай гададик 
дишегьлидихъ къаних хьунин гьисс акатна, ам вич 
вичин ихтиярдай акъатнай. Ам вичин диде ксанвай 
чардахдик фена. Хъелни тажубвал акатнавай диде-
ди къал-къиж акъуднач: гьарай-эвер хьайитIа, адаз 
хцин кьилел вуч къведатIа чизвай. Ада хциз абурар-
сабурар гана кьулухъ рахкурна. Диде гададин уьзуьр 
анжах са субайвал туширдан гъавурда акьунвай. Ина 
са маса сирни авайди ада кьатIанва:й. Дидеди и кар-
дай кьил акъудун кьетIна.

Пакагьан йифизни са маса хуьруьн патавни хва 
диде ксанвай чардахдик фена. Дидеди, мад абурар-са-
бурар гана, хва кьулухъ рахкурна. Гуьгъуьнин йифиз 
абуру йиф маса хуьруьн мулкарал акъудзавай. Хцяй 
мад чIуру кар акъат хъувунач. Жавандин рикIел, 
белки, вичи авур саймазвални аламачир жеди.

Гьа икI хпехъанар къишлахрал агакьна. йикъар-
варцар алатна, гатфарни алукьна. Чубандин хцик ди-
шегьли кIан хьунин квал акат тавунани хьанач жеди, 
амма ашервилин цIай элекьариз дидедин патав физ 
кIан хьунин алчах фикир жегьилдин рикIелни ата-
нач.

Элкъвена дагълариз яйлахдиз хъфидай вахтни 
алукьна. Хтана атIа кьве хуьр алай накьварив ахга-

кьай сифте йифизни, гуьгъуьнин йифизни хва вич ви-
чин ихтиярдай акъатнаваз мад диде ксанвай чардах-
дик фена. Дидедиз хцихъ галаз рахадайвал чизвай: 
абурни сабур гана, чан-рикIни себ-сив гана хва кьу-
лухъ элкъуьр хъувуна.

Гуьгъуьнин йифиз гададин рикIиз кьацIай фикир 
хтанач. Я адаз кIвалин-йикъан шейэр эцигнавай лам- 
ран кIула дидеди мад артухан са ацIай турбани эх-
цигнавайдакай хабар авачир. Гьа икI абур чпин хуь-
руьз ахгакьна. Йифиз, ксудай вахт атайла, дидеди ме-
сер вегьена хзан ксурна. Вични ксана. Вичин кIвале  
яргъандик экечIай хциз мад дишегьли кIан хьана. Ам 
диде ксанвай кIвализ фена. Диде гила михьиз гъавур-
да акьунвай: хва икI рекьяй акьатунин сир накьвада 
авай. Ада секиндиз хциз лагьана: «Чан хва, тахсир 
вак квач, накьвадик ква».

Гададин кьили ванзавачир, адан дерт кьацIайди 
тир. Дидеди хва, гъил кьуна, ам ксанвай кIвализ тух-
вана: «Килиг кван месин кIаник вуч кватIа». Хци мес 
хкажна. Адаз месин кIан пад тирвал экIянавай накьв 
акуна.

Гила гадади вичи ламралай ахвудай турбада вуч 
авайтIа кьатIанай.

«Багъишламиша, диде чан, – хва метIерал акъ-
вазна.

«Вак тахсир квач...»
Дидеди накьв михьиз кIватI хъувуна турбада хту-

на, кIвалин чил асун хъувуна.
«Пака гадарна кIанда... ВацIуз... Анжах вацIуз... 

Чи накьв кьацIун тийидайвал... Чи накьв пак накьв 
я, ягь квай накьв я...»

«Kъaлa, за ам фена исятда гадарда!»
«Йиф я, чан хва. Йифен хийирдилай йикъан ши- 

йир хъсан я...»
Хци яб ганач. Парталар алукIна, накьв авай тур-

бани къачуна, ам кIваляй экъечIна.
Дидеди вичи вацIун тIвар кьуна лугьуз гьайиф 

чIугвазвай, вучиз лагьайтIа и алахьай гатфарин йи-

физ вацIун гур ванци дидедин рикIик къалабулух 
кутазвай. Дидедиз акI тир хьи, вичи хциз лагьай га-
фар вацIуни тикрарзавай: «Чи накьв пак накьв я, ягь 
квай накьв я...»

              1991-2000

Чубарукар кIвале

Лезги са хуьре зун зи хванахвадал илифна. Мугь-
манрал рикI алай иесиди зун гъилин ва рикIин жу-
мартвилелди кьабулна. Хъфидайла, ада, вичиз атай-
хъфейди кьабулдай чкаяр гзаф авайди ва зун мадни 
хтунихъ вич цIигел тирди малумарунин лишан яз, 
заз вичин чIехи кьве мертебадин дараматда авай са-са 
кIвал къалурна:

– Мус кIантIани, я дустар, я хзанар галаз, хъша, 
– лагьана ада заз. – Чкаяр виридаз бес жеда.

Са кIвале зи вил дагъдин лацу чепедай асунна-
вай цлал алай розеткадинни выключателдин кьиле-
лай цлак ккIанвай кьве мукуна акьуна. Абур чуба-
рукрин мукар тир. Гьикьван мукьуфдивди, гьикьван 
гуьзелдиз абур туькIуьрнавай хьи, палчухдин чIунар 
гатфарин къушари кIуфара кьаз гъиз сад садал гьал-
чиз мягькемдиз эцигнавай и «имаратрал» гьейран ва 
мягьтел тахьана амукьун мумкин кар тушир.

Зи тажубвал акур кIвалин иесиди зи мецел къвез 
гьазур хьанвай суалдиз суалдалди жаваб гана:

– Ваз абур и кIвале гьикI хьайибур ятIа чириз 
кIанзавани?

– Чубарукри, адет яз, айванрик мукарда эхир, – 
лагьана за.

– Вун гьахъ я, – жаваб гана хванахвади. – Му-
кар ийидайла, и кIвал айван тир. Ахпа кIвалерихъ 
цIийи кIвалер гихлитIдайла, виликан айвандикай  
кIвал хьана.

– АкI хьайила, мукар ичIибур я ман?
– Абур са йисузни ичIи жезвайди туш. Гьар гат-

фариз чубарукрин цIийи несилар, яни алатай йисуз 

чеб шарагар хьайибур цIи шарагар ахъайиз хквезва. 
Гьар хтайла, абуру, гьараяриз, чпикай хабар гуда. 
Чна дакIарар ахъайда. И кIвал чубарукрин кIвал я. 
Абуруз, и кIвале ксар хьайитIани, кичIе жедач; чпин 
шарагриз тIуьн гуз-хъфиз жеда, йифиз ксузни хкве-
да. Абуруз чпиз и кIвале инсанрикай зиян авачирди 
чида.

Чубарукри нин кIвалин айвандик муг авунватIа, 
а касдин бахтар ачух жедайди яз гьисабда лезгий-
ри. Гатфар гъидай къушарин мукар чукIурун гунагь 
я лугьуда. Ихьтин инанмишвилерал амал авуни зи 
хванахвадин инсанвилин дережа гьар са мугьмандин 
вилик хкажзава.

Зи дустунин гъилин ачухвилизни, руьгьдин жу-
мартвилизни, мугьманрал рикI хьунизни къуват адаз 
вичин кIвале гьамиша чубарукрин мукар авайвилин 
фикирди гузватIа?

Заз чиз, анжах гьакI я.
Гатфариз чубарукриз дакIарар ахъайзавайвал, ада 

ярар-дустариз ва мугьманриз, гьи чIавуз атайтIани, 
ракIap ачухзава, рикI ахъайзава, ам халкьдин дувул-
ралди – къадим адетралди яшамиш жезва.

Заз Нобелан премия гьикI ганай

Дагълух лезги хуьре зун зи са дустунин кIвале 
къурмишнавай суфрадихъ галай. Къецел къайи уьф- 
тер язавай кьуьд алай. Фад мичIи хьанвай. КупIap 
кузвай пич авай утагъда ферикъатдиз и чIехи хзандин 
вири векилар, гьам чIехибур, гьам гъвечIибурни, санал 
ацукьнаваз, са касдини дарвал гьиссзавачир, хъсан, 
хуш ихтилатрал илигна, гьар са ацукьнавайда патав 
гвайбуруз вичин гьуьрмет ва агъайнавал къалурза-
вай, гьа са вахтунда жувахъ авай чирвилерни ва дуь-
ньядин крарикай хабардар тирвални чуьнуьхзавачир, 
яни акъваз тавуна лагълагъзавай телевизордай гузвай 
хабарриз гьар сада вичин баянар гузвай.

И жуьреда ацукьуни, иллаки къвалариз яр акъат-
на кузвай ракьун пичини зи рикIел аял вахтар, хайи 

кIвал, жуван багърияр хкизвай ва зак зурба руьгь ку-
тазвай. Заз акI тир хьи, исятда залай вуч кар ийиз 
кIан хьайитIани алакьда.

Дуьньядин ва уьлкведин гьаларикай ихтилатар 
куьтягь хьана, гила суьгьбетар чкадин вакъиайри-
кай, къунши хуьрерикай ва чидай ксарикай физвай. 
Къунши хуьруьз Урусатдин яргъал шегьерда яша-
миш жезвай зи са дуст ватандал кьил чIугваз хтанва 
лагьай хабарди зи хвешивал ирид цавариз акъудна.

– Ам пакамахъ хъфинни мумкин я, – лагьана 
кIвалин иесидин хци. (Ам духтур тир, иллаки хъуь-
тIуьн вахтунда медпунктар авачир хуьрерай тир азар-
луйрин патав тади гьалда эверун себеб яз, ам анриз 
мукьвал-мукьвал физвай ва адаз гьина вучтин цIийи 
хабарар аватIа чизвай).

– АкI хьайила, ам къе акуна кIанда! – кьетIида-
каз лагьана за.

– За тухуда вун! – викIегьдиз жаваб гана гьамиша 
тади куьмек гуз гьазур жегьилди.

– Йифен рекьиз экъечIун хаталу я. Пакамахъ, экв 
ачух хьайила, алад, – сабурлудаказ рахана кIвалин 
иеси ва заз килигна.

Зи хванахвадиз за кьулухъ чIугуна кIанзавай. 
Адан гьуьрметдай за гьакI авунни лазим тир, амма за 
жуван мугьманвилин гегьенш ихтияррикай тежедай 
кьван гзаф менфят хкудна, вучиз лагьайтIа заз чун 
къунши хуьруьз яхдиз фидай хьиз авай.

– Фена кIанда, чан хванахваI Яргъал йисара тах-
кунвай дустунихъ вил хьанва.

– Ихтияр види я, – рухсат гана чаз дустунихъ вил 
хьун вуч ятIа чизвай зи амадагди. – Анжах мукъаят 
хьухь. Рехъ йифенди я, хъуьтIуьнди я.

Жегьил духтурди вичин кьве чархун мотоцикл 
худда турла, за рекьиз экъечIун рикIел гъана лугьуз 
гьайифни чIугуна. Амма дустунихъ цIигел хьунухьин 
хура я хъуьтIуьвайни, я йифевайни, я мурк авай ре-
кьивайни акъваз жедачир.

Чун рекье гьатна.

Кьуд патавай кьакьан дагълар, вири чуьллер, ре-
кьер, живедик кваз, са ранг тир. Цавун юкьвал алай 
ацIай вацра зурба чинидин къапуниз ухшар хьанвай 
дере къалиндиз экуьнив ацIурнавай. КукIушрини 
къаяйри цIарцIар гузвай. Мотоциклдин фарадин икьи 
нур алтад жезвай тик рекьини рапрапар гузвай, ву-
чиз лагьайтIа ам хъсандиз таптагъ хьанвай муркIади 
кьунвай. Амма духтур гада (адан къене ички авачиз-
ни тушир) гзаф мягькем ва мукъаят тир. Идалайни 
гъейри, адаз и рекьер хуралай чир хьанвай, акI тир 
хьи, и рекьерини, и гададини, адан мотоциклдини, 
фадлай сад садан аманевияр хьанваз, чпи чеб хуьзва, 
сад садан гъавурда ава.

Хуьруьв агакьайла, саки вири кIвалер ксанвай. 
Зи жегьил дустуниз зи куьгьне дустунин кIвалер алай 
чка чизвачир. Зи рикIелни и чкаяр бегьемдиз алама-
чир, вучиз лагьайтIа хуьр дегиш хьанвай, зунни иниз 
ахкъат тавуна гзаф йисар тир.

Хуьруьн къерехда авай са айвандик экв куькIве-
на. Якъин хьи, ам чи мотоциклдин ван хьана куь-
кIуьрайди я.

Айвандик са итим экъечIнавай.
– Яда, вун вуж я? – гьарайна за.
– Зун Нобель я, – жаваб гана заз. – Вун вуж я? 

Хийир-хабар? Ваз вуч кIанзавайди я?
За зи тIвар лагьана. Адан чи патар патал ажайиб 

ва дуьньяда машгьур тIварцIи шадарнаваз ва зак за-
рафатар ийиз кIан хьунин квал кутунваз, за алава 
хъувуна:

– Нобелан премия кIанз атанвайди я.
Ам зи зарафатдин гьавурда акьунвай, адалайни 

гъейри, адаз зи тIвар идалай вилик ван хьанвай ва 
адаз зун гьи пешедин иеси ятIа чизвай. Ада заз, ви-
чин куьгьне танишдиз хьиз, теклифна:

– АкI ятIа, ша хкаж хьухь кIвализ!
– Ваъ, ваъ, пара кьван сагърай, кIвал-югъ къени 

хьурай. Чаз маса дердияр ава. Ви куьмек герек я, – за 
адавай зи куьгьне дустунин кIвалерал гьикI фидатIа 
къалурун тIалабна.



49

– Зи кIвализ илиф тавунмаз, за ваз са гафни лу-
гьудач. Хкаж хьухь!

– Йиф я... Геж я…– багьнаяр жагъуриз алахъна 
зун.

– Заз абур чидай гафар туш! – кIвалин иеси куьче-
дал эвичIна. – Я хкаж хьухь, я атайвал ахлад.

Ада зун дуст такуна техъфидайди гьисснавай.
Заз маса чара амукьнач: жуваз лагьайвал авуна.
Нобела гьа йифиз зи дустунизни (абур кьведни 

талукь миресар яз хьана), маса чпин мукьва-кьилий-
ризни эверна, хуьруьн зуьрнечиярни далдамчи гъана, 
йифди зурба дем къурмишна.

Пакамахъ чун элкъвена хкведайла, адаз сагълугъ- 
дин ва алхишдин гафар лагьайдалай кьулухъ за адаз 
зи суални хгана:

– Гила завай зун Нобелан премиядин лауреат я 
лагьайтIа жеда, тушни?

– Эхь, эхь! – такабурдиз жаваб гана халис дагъви-
ди. – Лайихлубур хьайитIа, мад ракъура!

Мисал арадал атун

Бубайрин синагъарни мисалар арадал гьарбур 
чпин саягъда атана ва къвезва. Синагъар инсанрин 
гзаф йисарин, мумкин я, виш, агъзур йисарин тежри-
бадин нетижа яз пайда хьана. Мисалар садлагьана, 
хабарсуз, адетдинди тушир, къариба са дуьшуьшдин 
бинедаллаз «битмиш» жезва.

Ихьтин фикирдал зун жуван вилералди акур са 
вакъиади мадни гзаф мягькемар хъувуна.

Агьил яшара авай са писателдикай «пара мискьи 
кас я», «чарадан жибиндай нез кIандайди я» лугьудай 
ихтилатар ван къведай. Ахьтин фикирдал алайбурни 
а касдин амадагар, адахъ галаз нез-хъвазвайбур ва  
санал кIвалахзавайбур тир. И гафарни абуру ам агъу-
зарун патал ва адакай пис рахун яз ваъ, ам гьихьтин-
ди ятIа гьахьтинди яз, адан дережа хвена кьабулунин 
ва адан зайиф терефрал дуствилин хъвер авунин ли-
шан яз лугьузвайбур тир.

Са сеферда амадагри и касдин дачадин патавай 
фидайла, лугьуда:

– Ша чна адак чун адаз мугьманвилиз атанвайбур 
я лагьана кичIе кутан.

– Хъсан фикир я. Ша! – ашкъилу хьана муькуь-
бурни.

Писателдин дача кьакьан ракьун жугъундалди эл-
къуьрна кьунвай. Ракьун тIваларин рак къене патай 
еке дапIардалди агалнавай.

– Aм гьа ина ава, – лагьана атанвайбуру.
КIвалин иесидиз эверайла, дачадин атIа кьиляй, 

къалин пешер алай тарарин арадай са зурба чубан-
кицI, элуькьиз-элуькьиз, мугьманар галай патахъди 
сухулмиш хьана.

– Им чи дустуникай хьанвайди я жал? – зарафат-
на сада.

– Ваъ, ангье вични къвезва.
– Киса, Ардавул! – гьарайна иесиди кицIиз.
КицI, ав акъвазарна, ракIарин сивив иесидин ви-

лик тумунал ацукьна.
– Гьей, дуст кас, рак ахъая! Чун ви мугьманар я. 

Вун дагъви яз на дагъвийрин адетар чIур тийидайди 
чаз чизва, – ягьанатдин тав кваз лагьана дустарикай 
сада.

И гафарин гьавурда акьурда хьиз, вичин иеси-
диз вафалу кицIи, гуя вичиз ая лагьайди хьиз, гъугъ  
авуна.

Дачадин иесидин рикIел гьелени-меле рак ахъа-
юн алачир. Ам дагъвийрин маса адетрилай эгечIна. 
Атанвайбурувай са-садавай хабарар кьаз гатIунна: 
«Ви гьалар гьикI я?» «Ви гададин кIелунар гьикI я?» 
«Рушаз мехъер мус ийидайвал я?» ИкI гьазурнавай 
суалар писателдихъ мад гзаф авай. Атанвайбуруни, 
адан хесет чиз, вири суалриз сабурлувилелди жава-
бар гузвай. Абуруз мадни чизвай хьи, исятда и касди 
эвелни-эвел Дагъустанда, ахпа вири уьлкведа, гуь-
гъуьнлайни дуьньяда вуч вакъиаяр физватIа гьабу-
рукай хабарар кьада, веревирдер ийида, вичин фики-
рарни лугьуда.

Мугьманривай хцидаказ рахазни жезвачир, вучиз 
лагьайтIа, сада са кIус ван хкажунни кицI къарагъза-
вай ва, вилик кIвачер ракIарин ракьун тIвалара атIу-
мариз, гъугъ ийиз акъваззавай. Писателдин дустариз 
и кицIикай виликдайни ван хьайиди тир ва абурун 
рикIел са критикдин кьилел атай дуьшуьшни хъсан-
диз аламай...

И критикди чи писателдин цIийи ктабдиз рецен-
зия кхьена акъудда кьван газетдиз. Авунвай тариф-
рилай къалурнавай кимивилер гзаф хьуниз килигна, 
писателдиз рецензиядикай хуш къведач. Ада крити-
кдиз кар кьун кьетIда. Фида адан патав ва лугьуда:

– Вун пара кьван сагърай, дуст кас. Byна къа-
лурнавай нукьсанар вири дуьзбур, халис пешекарди 
авунвайбур я. За абур вири, къведай сеферда ктаб 
акъуд хъийирла, туькIуьр хъийида. За ваз зи дачадиз 
атун теклифзава, рецензия «чуьхуьз».

Хвеши жеда критикдиз, ирид цаварик хкIада:
– Са писателни икьван чIавалди зи гъавурда 

акьурди туш, са вун акьуна. Маншаллагь! Ви рикI 
чIехи я. За ви теклиф еке шадвилелди кьабулзава. 

Хкведа абур дачадиз. Гьахьда жугъундин къенез. 
Эверда иесиди вичин кицIиз:

– Ардавул, ваз багьа мугьман ава. Кьабула.
Сив ахъайна, зурба кIирер аквазвай къанба кицI 

вичелди къвез акур критик алай чкадал къах жеда. 
Ардавула, атана, вичин вилик кьве кIвачни хкажна, 
мугьмандин къуьнерал эцигда ва гьакI акъваз жеда.

Критикдин руьгь аватнавай.
Ина аялрин арада гъвечIи стхади, вич са масада 

гатайла, чIехи стха галаз хтай мисал хьанвай. Анжах 
чIехи стхадин везифа инал кицIел гьалтнавай. 

Ардавула, лагьайтIа, вилер критикдин вилера 
туна,  ахъазвай чIехи сивел ягьанатдин хъвер алайда 
хьиз, вичин винизвални къуватлувал гьиссзавай жуь-
реда гуя хабар кьазвай: «Гьан, кьей хва, гъиле гьат-
нани? Гила садра ахъай хъия кван на а рецензияда 
вуч кхьенвайди тиртIа».

– Гьей, я-я-я-да! И-и-и-им залай алуд! – ван зур-
заз-зурзаз лугьуда рецензиядин авторди.

Амма адан ван къведай кас амачир. Дачадин иеси 
кIвализ гьахьнавай. Ада вичин рикIевай кьисас кьи-
лиз акъуднавай.

Критик адан фендинин гъавурда гила акьунвай. 
Адахъ амай фикир вич къутармишдай са рехъ жагъу-
рун тир. Хци гьерекатар авунихъ ва я катунихъ фай-
да авачирди адаз чизвай. ЭгечIда ам кицIихъ галаз, 
аялдихъ галаз хьиз, куьлуьз-куьлуьз, милиз-милиз 
рахаз:

– Чан диде Агълабрик фейидан кицI! Чан дагъла-
рин цуьк Ардавулчик! – Куьлуь кьве кам кьулухъди 
фида критик. – Ви иеси ламран хва я. Адакай итимни 
хьайиди туш, писателни садрани жедайди туш, чан 
цаварин рагъни варз хьтин Ардавулчик! – мад кьве 
гъвечIи къадам ракIарихъди къачуда. – КицIин хцин 
ктаб михьиз дарбадагъна кIанзавайди тир, вакIан 
хцин къван къванцел, цIap цIарцIел туна кIанзавай-
ди тушир, чан сивиз кьей женнетдин къуш Ардавул-
чик! – ракIарай кьве кам куьчедихъди хъувуна язух 
критикди.

Ардавула вичиз лугьузвай келимаярни, вичин 
иесидикай лугьузвай гафарни вири сад хьиз хушви-
лелди кьабулна. Аквар гьаларай, мугьмандин рикIин 
дерт кицIин рикIив агакьна. Ада тапацар критикдин 
къуьнерилай къахчуна, амма кьулухъди хъфенач. 
Ам къвалавай хьиз акъваз хьана, налугьуди ада «Ви 
хуш гафарай чухсагьул, амма гила акат зи вилик» 
лугьузвай.

Кесиб мугьман яваш-яваш, кичIез кичIез, вири 
беденда зурзун аваз, рекье гьатна. КицI адан къва-
лал алаз къвезвай. Куьчедик кас-мас квачир. Гьал-
тай сад-кьведни, кицI акурла, яргъай ягъиз, вил къя- 
гьиз, алатна физвай. Шегьердин къерехдал ахгакьай-
ла кицI ацукьна, гуя ада лугьузвай: «Гила жув жуваз 
ахлад. Амма рикIел хуьх: мад сеферда на зи иесидик 
хкуьрайтIа, вун атIа дуьньядиз сагъ беден гваз хъфи-
дач».

Критик автобус акъвазардай чкадал агакьдалди, 
кицI ацукьна, мугьмандин гуьгьуьна килигзавай. 
Ам автобусда акьахайла, Ардавул элкъвена дачадиз 
хъфена. Адаз критик вичин гъавурда акьурди ва ге-
лежегда ада неинки са Ардавулан иесидик, гьакIни 
амай писателрикни хкуьр техъйидайди ва михьиз ли-
рикадин шиирар кхьинал элячIдалди чизвачир...

– Яда, ахъая рак мугьманриз! Бес я гафар элуь-
кьарай кьван! – мад сеферда хълагьна атанвайбуру-
кай сада чпин ният рикIивайни тирди хьиз къалурун 
патал.

Писателди вичин вири ихтилатар авуна, хабарар 
кьуна, вакъиайрикай суьгьбетар авуна куьтягьнавай, 
адаз хълагьдай маса гафар амачир. Амадагрин чинин 
кIевивилиз аксивалдай маса рехъ-хвал жагьун тавур-
ла, ада эхирни лагьана:

– Рак за квез ахъайда, амма кицIин жаваб за гу-
дач.

Гьа икI и дуьшуьшдин шагьидар хьайибур патал 
и гафарикай мисал хьана.

Месела, папа заз гагь-гагь лугьуда:
– Алад базардиз, флан шейэр къачу, жув алцуриз 

тамир.
За жаваб хгуда:
– За рак ахъайда, амма кицIин жаваб за гудач.
Пара хъсан мисал хьанва, гьасятда вири гъавурда 

акьазва. Гьавиляй ам жуван гьикаядалди халкьдин 
арада машгьурунни за жуван хивез къачузва. Са га-
фуналди, рак за ахъайзава, амма кицIин жаваб завай 
гуз жедач.

Кфил

Хуьруьнви и гададин муьжуьд йис тир. Тванвай 
кьилел са тIимил чIap хтанваз, адан элкъвей чинин 
ачухвал тамамдиз аквазвай ва ада  тIебиатди ганвай 
камаллувилин экв хъичирзавай. Заз адахъ галаз ра-
хаз ва адаз яб гуз хуш тир. Кьуд пата авай гатун да-

гъларин тIебиатдини, чун ацукьнавай къацу кьакьан  
чIуруни, агъада туьнтдаказ авахьзавай вацIун ванци-
ни заз и гададихъ галаз суьгьбетар авун ширинарза-
вай.

– Ваз кфил ягъиз чидани? – хабар кьуна за ада-
вай, вучиз лагьайтIа зи суалдихъ вичин дерин бине 
авай.

Гададин жавабди зун тажубарна:
– Заз кфил авач, амма заз мукьвал-мукьвал ам 

ахварай аквазва.
– ГьикI?!
– Гуя за са кьакьан къванцел ацукьна чIехи са 

чуьлда кфил язава, – акьуллу вилера ихтибарвал аваз 
ам заз килигна. – Ваз за ягъзавай макьамдин тIвар 
вуч ятIа чидани-е?

– Вуч я?
– «Ялгъуз яйлах» .
Зун зи япарихъ агъунач. Амма жуваз адан жа-

вабди авур къарсурвал за винел акъуднач ва ихтилат 
давамарна:

– Ваз ви макьамдин тIвар чIехибурувай ван хьай-
иди яни? 

– Ваъ. Ахвара заз адан тIвар чизвай. 
– Ваз ахвара мад вуч акуна?
– Заз зи кфил хаз ва я сада чуьнуьхиз кичIезвай... 

Зун ам кIевирдай са чкадихъ къекъвезвай...
Чи ихтилат гададин ваха кьатIна. Атана стхадиз 

лапIаш вегьена кат хъувуна. Гадади адан гуьгъуьниз 
чукурна.

И адетдин ва яшариз килиг тавуна акьуллу аял-
дин суьгьбетди зун тежедай кьван мягьтеларнавай. 
Заз адан буба чир хьун анихъ акъвазрай, адан чIехи 
буба ва чIехи бубадин бубани чидай. И гададиз чIехи 
бубаяр акун кьисмет хьаначир. Амма адал эхцигна-
вай тIвар чIехи бубадин бубадин тIвар тир.

ЧIехи бубадин буба пара милайим, дугъри, къени 
хесетрин, ширин ва дилавар мез авай камаллу кьуь-
зек тир. Адал гьамиша кьелечI, хатI гутунвай лацу 

чуру жедай. Течир ксари ам пак инсан яз, чан алай 
пIир яз, шейх яз кьабулунни мумкин тир. Ада вири 
уьмуьрда чубанвал авунай. И четин кIвалах техжез-
майлани, ам сала-багъда пер гъилеваз аквадай. 

Амма чун, а чIаван гъвечIи аялар, патал ам Кфил-
буба тир, вучиз лагьайтIа мукьвал-мукьвал чун вичин 
гьаятдал ацукьарна, ада чаз кфил ядай.

Макьамар гзаф ва жуьреба-жуьребур жедай: яваш- 
бур ва туьнтбур, пашманбур ва шадбур, амма вири 
ширинбур, рикIин деринриз кужум жедайбур.

– Гила за квез «Ялгъуз яйлах» ягъда. 
И аваздиз яб гудайла, чун, аялар тиртIани, са 

чIарни юзан тийиз, суьгьуьрда гьатнавайбур хьиз, 
кис жедай, чи вилера, чи рикIера, чи руьгьера са гьи- 
хьтин ятIани зурба са сир гьахьдай. Чун михьиз а 
макьамда цIрадай, чаз чи гъилер, кIвачер, беденар, 
руьгьер, фикирар, хиялар, мурадар гьа и макьамди-
кай ибарат хьанвай хьиз жедай. Чаз чун, чи дагълар-
дереяр, булахар-вацIар авайдалайни гзаф ширин же-
дай. АкI жедай хьи, чаз гьар векьин, гьар нуькIрен, 
гьар са цекврен чIал чида... Са арадилай Кфил-бубади 
кфилдин сесиник вичин ванни акадардай, налугьуди 
гила кфилдихъ галаз балабанди зил кьазва. Чакай 
сад-кьведа чинеба накъвар михьай дуьшуьшарни та-
хьана амукьнач.

Къéни и макьам зи рикIин дериндай зав рахаз-
ва, амма ам сакIани завай ван алаз тикрариз жезвач. 
Адан шикил, адан акунар-къекъуьнар квахьнава. Я 
а макьам заз маса санайни, са кьавалдивайни ван  
хъхьанач. Кфилдин сесиник акахьнавай Кфил-бу- 
бадин ван къе заз и чкIанвай дуьньядиз атанайтIа 
кIандай. Зун инанмиш я хьи, а авазди вири инсанар, 
чун чи аял чIавуз хьиз, гьейранарда, руьгьдалди, ка-
малдалди чIехи ва девлетлу ийида.

– Гьан, бегенмиш хьанани квез? – лугьудай Кфил-
бубади, макьам ягъна куьтягьайла.

– Хьана, хьана! – са сивяй гьарайдай чна. – Мад 
ягъа ман, чан буба!

– Мад бесрай. Гила фена къугъугъ квез. Куьн ая-
лар я, куьн звериз-галтугиз, хъуьрез-къугъваз хьана 
кIанда.

Ахпа ада хъфена вичин кфил, хтулри кягъ таву-
рай лагьана, чуьнуьхдай. Садазни ам алай чка чир 
жедачир.

Рекьидайла ада лагьаналдай:
– Зи кфил низ жагъайтIа, гьадаз хьурай.
Кфил гьеле садазни жагъун хъувунвач.
Гила зун ам жагъидайдахъ инанмиш я: Кфил-буба-

дин камаллу птулдиз аквазвай ахварри умуд кутазва.

Кьуьлердай кьун

Гьар сеферда хуьре мехъеррик ва я са маса шад 
межлисдик туьнт макьамар ягъдайла, хейлин инса-
нар, иллаки жаван гадаяр-рушар, аялар чпин са хуь-
руьнвидин кьунран суракьда гьатда.

– Гьина кутIуннаватIа ада кьун?
– Багъда авачир.
– Вини пелел хак янава.
– Ша фин анал!
Хуьряй макьамрин ван къвезва. Кьун яб акализ 

акъвазда. «Ваъ, им зи макьам туш, – фикирзава жеди 
ада. – Ибур гилан жегьилри кьуьлердай юмшагъ, 
аста-аста авазар я. Зун абурун тай жедач».

Туьнт «Лезгинкадин» ван акъатзава. Кьун алай 
чкадал хкадарунар ийиз эгечIзава. Акурда рикIивай-
ни фикирда хьи, ида кьуьлзава.

Килигиз атанвайбуру макьамдихъ галаз кьур ка-
парни ягъ хъувурла кьунран «кьуьлер» генани туьнт-
бур жезва. Вири хъуьрена чIагизва.

Амма кьунран дердер масадбур я. Адаз вичин  
кIвачерик квай чил кузвай хьиз ава...

И кардин себебни са-кьве гафуналди лугьуз же-
дайди туш.

Са сеферда гатун эхирра кьунран иеси, гьайван ба-
гъдин пипIе, емишдин тарарив агакь тийидайвал хак 

ягъна (адаз кьунра тарарин хам алажиз кичIезвай), 
хзанни галаз къунши хуьруьз фенваз жеда. Хуьревай 
женжелриз кIанзавайдини гьа и кар тир. Сифтени-
сифте абуру багъда авай гатун ичерал гьужумна. Ах-
пани – къуват гьиниздатIа течизвай, кар-чIал авачир 
шувакьар я ман – акъудда и кьун вичин иесидин са 
мертебадин кIвалерин кьулу ва вичени къир цанвай 
ифенвай къавал. Вири и кIвалахар кузвай рагъ авай 
юкъуз кьиле физвай.

Вич лугьумир, гьа йикъара и кIвалерин иесидин 
къуншиди вичин кьве кьветхвер гададиз чIагъанни 
далдам къачунваз жеда кьван. Гьар пакамахъ векьиз 
фидайла, бубади рухвайриз тагькимиз авай:

– Эвелни-эвел «Лезгинка» ягъиз чира! Амай ма-
кьамар – ахпа. За хтайла яб гуда. Чир тавуртIа, япар 
акъажда.

Гадаяр алахъна са гьафте кьван хьанвай. Абурун 
устадвал яб гайидавай кьабулиз жедай хьтин дережа-
див агакьнавай. Чпин япар хуьн кьветхверар патал 
важиблу тир эхир.

Гатун зурба ракъини ифирна хъуьтуьл хьанвай 
къиредал алай кьунра вуч авурай кьван. КIвачер куз-
ва, авай са къутармишвал хкадарун я. Къавалай чи-
лел лув гудай руьгьни адахъ авачир. Япара анжах 
«Лезгинкадин» ван ава. Язух гьайвандиз и аваз кике-
ра гьатзавай хци ифиндин са пай хьиз авай. Гьанлай 
кьулухъ, гьинай «Лезгинкадин» ван атайтIани, адаз 
вичин кIвачер кузвай хьиз жезва, ада алай чкадал 
хкадарзава.

И кардикай вири хуьруьз чир хьанва. Жегьил-
ри, зарафатчийри ва кефчибегри мехъеррик чпиз 
«Лезгинка» ягъун тIалабзава. Абуруз чизва хьи, чпи 
кьуьлдайла, и кьунрани хкадарзава. Аста-аста макьа-
мрал кьуьлердайбурукни гила лувар акатнава, гьа-
бурни лезги туьнт кьуьлуьнал элячIнава.

– Ядаяр, – саки гьар юкъуз минетзава кьунран 
иесиди вичин къуншидин кьветхверриз, – квез маса 
макьамар ягъиз чидайди тушни? Бесрай ман...

– «Лезгинка» – дуьньядин сад лагьай ва эхирим-
жи кьуьл я! – дамахдивди лугьузва гадайрин буба-
ди. Маса макьамар дуьньяда авайди туш! Кягъмир зи 
гадайрик! Жуван кьун маса хуьреризни твах, лезги 
кьуьл рикIелай алуднавай кьеркьешрикай итимар  
хъхьурай!

Мугьманвилин сирер

– ГьикI я? – хабар кьазва за шегьерда хатадай 
гьалтай са танишдивай. Хуьрериз хъфенвайни? Вуч 
хабарар ава?

– Э-э-э, вучда хуьруьз хъфена, ана жуван бубадин 
кIвал амачирла?

– Мукьва-кьилияр авачни?
– АцIанва, сагъ хьурай чеб...
– Гьабурун патав хъфида ман. Ял ягъда, булахрай 

къайи ятар хъвада, жигерра гьава цIийи хъийида. 
Дагьдин гьава хьтин затI авайди яни?!..

– Яда, хъфин вун ийида-е. Са юкъуз ваз гьуьр-
метарни ийида, гъилерал-тупIарални кьада. Пака 
аквада хьи ваз: кIвалин иесийрикай итимди кицIиз 
гьараяр гуда, аялриз ахмурарда, папа кацел чапатIар 
гьалчда, верчериз экъуьгъунарда... Булахдин ятарни, 
дагъларин гьаваярни вири хкат хъийида...

Са сеферда гатуз хайи хуьруьз ахкъатайла (заз 
ана гьеле жуван чIехи бубайрин кIвал амай), пака-
махъ фад къунши са дишегьлиди верчериз экъуьгъу-
нарзава:

– Куьн хайрат хьуй, куьн! Гиликьайбур! – ада ан-
жах верчерин демек ахъайнавай. – Гьикьван куьне 
гьаятар чалда?!

Ам кул къачуна абурухъ галтугзава. Ахпа акъваз 
хьана, дакIардихъ элкъвена гьарайзава:

– Яда, я пай атIайди, за ваз къарагъ лагьаначир-
ни! Фена данадиз сала хак ягъ, кьей хва! – ахпа ди-
шегьлиди цурай кьецIивалзавай дана акъудна, гьадал 
элкъвена: – Вазни жагьана кьецIи жедай вахт, кIва-
чер хайиди!

Зи рикIел танишдин гафар хтана. Зун и крар квел 
куьтягь жедатIа лугьуз вил алаз акъвазна.

Гьаятдал, вилер тIушуниз-тIушуниз, цIуд-цIусад 
яшда авай хьтин гада экъечIна. Ада, данадин гардан-
да са кьилихъ хак галай еб туна, кьецIи гьайван гьа-
ятдай акъудна. Хак данадин гуьгъуьна галчIур же-
звай.

За гададиз, гъил кьуна, салам гана ва кеф-гьал 
хабар кьурдалай кьулухъ суал гана:

– ГьикI я, квез мугьманар авани?
Ада, мягьтел хьанваз, жаваб гана:
– Эхь. Чи халадинбур хтанва. Гьелелиг ксанма 

абур... Шегьердай хтайбур пакамахъ фад ахварай 
аватдач, – хъвер фена адан сивикай, вич дидеди гьикI 
ахварай авуднатIа рикIелламачиз.

Мад ихтилат давамарун герек яз амукьнач. За ан-
жах, гададик руьгь кутун яз, хълагьна:

– Маншаллагь, на дидедиз куьмекар гузва. Хъсан 
гада я вун.

Шикилдин бейкефвал ва хвешивал

Хуьре кучуднавай дидедин сурал шегьердавай хва 
техъфена са шумуд йис хьанвай. Сурариз гьахьдайла, 
ада, вичин тахсир гьисс ийиз, вичиз теселли гузвай: 
«Вучда кьван, уьмуьрдин татугайвилери, мишекъат-
вилери хкведай рекьер агална... Мумкинвал хьайила 
хквезва зун...»

Хцин хизан: вич, паб, аялар, къалин ва кьакьан 
къиригар инихъ-анихъ ийиз, ракьун жагъунрин 
арайрайтIуз багъри сурухъди атана.

Къванциз килигайла, хва къарсатмиш хьана:  
къванцеллай шикилдилай диде бейкефвал кваз, пIу-
зарин кьилер агъуз хьанваз, вилерани дерин пашман-
вални туьгьмет аваз килигзавай.

«Багьишламиша, диде чан... – ван акъуд тавуна, 
лагьана хци рикIяй. – Татугайвилер, мишекъатви- 
лер гьакIан багьнаяр я... Чидач заз, захъ вуч хьан-

ватIа... Кьуьзуь жезвани... Юргъун хьанвани... Гъил 
къахчу залай, ферсуз хцелай...»

– Ваз шикилдик наразивал квай хьиз, дегиш 
хьанвай хьиз акуначни? – сурарай эхкъечIдайла, ха-
бар кьуна хцин папани. Адан ванцикни зурзун акат-
навай.

Гъуьлуь, чуькьни тавуна, кьил эляна. Адахъ лу-
гьудай гафар амачир...

Хци къведай сеферда сурал хъфин яргъал вегье-
нач.

Шикилдиз килигна ам – дидедин чин ачух хъ-
хьанва, пIузаррикни хъвер ква, вилера шадвал ава, 
гуя ада хциз, сусаз, хтулриз чан-рикI ийизва.

Хва, рикIе хвешивал ва туьтуьна шел акIанваз, 
уьмуьрдин юлдашдиз килигна, адани, вилер кьежен-
ваз, кьил эляна, яни ада «зани кьатIанва, зазни акун-
ва» лугьузвай.

Кьелни фу

Гуьзел гьегьенш залда мехъер гара гьатнава. Сто-
лар тIуьнрив-хъунрив ацIанва. Мугьманри садбуру 
незва, садбуру хъвазва, садбуру кьуьлерзава.

Чамран баде, хуьряй атанвай кьуранвай, чин би-
ришрин чилина гьатнавай, яшариз кьудкъадалай тIи-
мил тушиз аквазвай къари, са гъилив фан кIус къа-
чуна, муькуь гъил вилерин кьилелай къав хьиз эциг-
на, столдаллай няметриз килигзава, са куьхъ ятIани 
къекъвезва.

– Ваз вуч кIанзава, я баде, – хабар кьуна за. – 
Инал алачир затI авач. Къачу, неъ.

– Са куьнини зи иштагь тухузвач, чан бала, рикI 
кьазвач. Кьел хьайитIани жагъурзавайди я.

ТIапIахъандивай за кьел гъун тIалабна.
Къари-бадеди, фал кьел кIвахна, са-са кIус гъи-

лив атIуз, сарар амачир сиве тваз, жакьваз хьана...
Уьмуьрлухда вичиз такур затIap и столдал алай-

тIани, абуруз ада темягь тавуни зун гьейранарнавай.

Жуван руфуниз къуллугъ тийиз, адан гъиляй 
ажуз хьунухь хиве такьаз яшамиш хьайи и кьуьзуь 
дишегьлидин уьмуьр яраб гьихьтин четин ва зурба 
вакъиайралди девлетлу ятIа? Яраб адан руьгь гьи-
хьтин чIехи имтигьанрай акъатнаватIа, ам гьихьтин 
сабурдив, инсанвилин дережайрив, таъсибдиб, ди- 
шегьлидин эркинвилив, муьгьуьббатдив, ихтибарлу-
вилив, ягь-намусдив, камаллувилив ва къенивиливни 
дугъривилив ацIанватIа?!

«Ам къадим лезгийрин руьгьдин ирс гвай баде я, 
фикирна за. – Ахьтинбуруз руьгьдин фу ва руьгьдин 
кьел руфунин истемишунрилай вине тир».

         
«Кьил атIайди»

И сеферда хуьруьз хъфейла, зи рикI михьиз тIар 
хьана, вучиз лагьайтIа, ичIи хьана, хкведай кас  
амачиз, етимвиле гьатна, чкIизвай кIвалерин кьадар 
алатай сеферда хтайла акурдалай хейлин артух хьан-
вай.

– Инани кас амачни? – хабар кьуна за зи мирес-
дивай, захъ галаз са классда кIелай са хуьруьнвидин 
кIвалерин патавай фидайла.

– Ваъ. Аквазва хьи ваз...
– Адан диде амай тир хьи?
– Кьена... ЦIи пуд лагьай йис я.
– Бес муькуь рушар, рухваяр кьванни хквезвачни?
– Диде кучудна хъфена. Мад хтай кас хьанач.
– «Кьил атIайди» гьар йисуз хкведайди тир хьи? – 

за жувахъ галаз кIелайдаз хуьруь ганвай тIвар кьуна.
– Гьадан хажалатдик кьейиди я ман дидени. 
– ГьикI?!
– Вахъ галаз кIелайди рагьметдиз фенва, мирес. 

Ви чан сагърай, – зи мукьва-кьилиди заз а кас гьикI 
кьенайтIа ахъайна...

Амма зи рикIел маса вакъиаяр хтана.
Захъ галаз кIелайди гзаф викIегь ва надинж гада 

тир. Чуьнуьхдай хесетни квачиз тушир. КукIун-чу-

хунани вилик жергейра жедай. Хуьре гьавиляй адал 
«кьил атIайди» лагьай тIвар акьалтнавай. ТIебиатди 
адаз кьакьан буйни, гуьрчег акунарни, викIегьви-
лихъни угъривилихъ галаз сад хьиз жумартдиз ган-
вай.

ХъуьтIуьз хуьре аялри чеб авахьун патал гелер 
кутурла, вири алеррал ацукьна авахьдай. Са кьуд-
вад кас кьамараллаз цIутхун жедайбурни жагъидай. 
Амма конькийраллаз авахьдайди тек сад тир. Гьамни 
– «кьил атIайди».

Кьакьан, тик ва къекъвей, вични къалиндиз мур-
кIади кьунвай гелен кьилел, хъукъвай хахулрал епе-
ралди кутIуннавай ва чебни, яни а епер, кIумпар ку-
туна, звар гана тIарамарнавай конькийрал акъвазна, 
«кьил атIайда» агъадавайбур тагькимарун яз хцида-
каз гьарайдай:

– Полундра!
Хуьревайбуруз и урус гафунин мана вуч ятIа чи-

дачир. Ам абуруз «кьил атIайда» вичи туькIуьрнавай 
гаф хьиз авай. Гуьгъуьнлай заз чир хьайивал, адан 
бубади армияда гьуьлерал къуллугъ авунай, и гафни 
гьанай атанвайди тир кьван.

Ахпа ам, кичIевал вуч ятIа течир и гада, конь-
кийрикай цIелхемар хкатиз, дили къив кьилеллаз, 
тикдай агъуз цIай хьиз атана алатдай.

Садра, икI авахьдайла (чун а чIавуз 8-классда 
авай), адан хурук вичин тай тир са руш хатадай ака-
тун хьанай. Винелди гадар хьайи руш гьа цавамаз 
«кьил атIайда» гьикI кьун хъувунатIа садавайни бе-
гьемдиз кьатIуз хьаначир, и дуьшуьш гьакьван йи-
гиндиз ва са куьруь легьзеда кьиле фена хьи, налу-
гьуди руша вичи адан гъилерал хкадарайди я.

Адаз рушар гъилел кьаз кIандай чIал чаз фадлай 
малум тир.

Чун гьеле 4-классда авайла, чи классдиз шегьер-
дай хтанвай са руш кьабулнавай. Ам, гьелбетда, чи 
хуьруьн аял-рушарикай гьам пек-парталдалди, гьам-
ни хуьруьн тик-агъуз куьчейра жув-жувахъ агъанваз 
къекъвез тахьуналди хкатна аквазвай.

Зулун вахт яз, марфар къвана, рекьер бегьемдиз 
таптагъ тахьанваз, куьчейра цин лекъвер гзаф авай 
са юкъуз, мектебдив агакьиз-тагакьиз са 20–30 метри 
амаз, шегьердай хтанвай руш, цIийи чекмеярни алаз, 
ацIанвай лекъвелай гьикI элячIдатIа течиз, ийир- 
тийир хьана амай. Аялри, лагьайтIа, хъуьруьнарза-
вай ва кIеве гьатнавайдаз куьмек гун садан рикIелни 
къвезвачир.

Чакай виридакай хкатна, кIвачерал жирдин яр-
гъи чIулав ботаяр алай «кьил атIайди» (авайвал ла-
гьайтIа, адаз а чIавуз икI лугьузвайди тушир) язух 
рушан патав фена, ам хкажна, гъилерал кьуна, мек-
тебдин дегьлиздин ракIарал кьван гъанай. Им чун, 
аялар, патал тежедай хьтин кар тир, вучиз лагьайтIа 
хуьре ахьтин кIвалах авуна садазни акурди тушир. 
Гьатта чIехи халуйрини дишегьлияр гъилерал кьуна 
къекъвей дуьшуьшар акур са касни и дагълара ба-
жагьат хьана жеди. Гьатта кьуьзуь бадейрини чпин 
рухвайривни чеб гъилерал кьаз тун мумкин кIвалах 
туширди чаз чизвай. Инал и гадади икI авун мягьтел 
жедай кар тир. Вири аялар къах хьана амай: садни я 
хъуьрезвачир, я маса са гафни лугьузвачир. Гена ихь-
тин яд иличай хьтин лал-кьейивал чIурдай кар хьана: 
руша вич къутармишайдан хъуькъвез ифей са лапIаш 
вегьенай! Гила ада, руша, вичин гьисабунрай, вични 
амайбурукай сад тирди, абурун чара тежедай са пай 
тирди къалурнавай. Гьа чIавуз вири чпин чкайрал 
хтанай: аялрин хъверни, гьарай-эверни, шадвални. 
Анжах руша вучиз, вич сагъ-саламатдиз мектебдин 
ракIарив агакьарай чIавуз ваъ, вич гъилерал хкажай 
легьзеда ва я дерин лекъвен юкьвал и гьахъсуз ла-
пIаш вегьейди туширтIа, садан кьилни акъатначир...

«Кьил атIайда» вичин и гъвечIи тежрибадикай, 
вич чIехи хьайила, генани менфят хкуддайди хуьруьз 
гьеле чизвачир...

За институтда кIелзавай йисара, са гатуз зун 
тIатIилриз хтайла, хуьре зал «кьил атIайди» гьалт-
най. Буй-бухах атана, адакай гьихьтин хьайитIани 
гуьзел дишегьлидин кьил элкъуьрдай жаван хьанвай.

– ГьикI ава? – хабар кьуна за адавай.
– Армияда къуллугъна хтана, кIвалахзава.
– Гьина? Вуч кIвалах? 
– Советрин Союз чIехи я. Къе – сана, пака – маса-

на. Чархаралла зун. Поездра ава...
– Проводник яни?
– ГьакI лагьайтIани жеда, – мад тайинсуз жаваб 

гана ада. – Вун гьикI я? Московда кIелзава лугьуз ван 
хьана заз... Стипендия хьайитIани авани?

– Советрин Союз я, – зарафат кваз жаваб гана за. 
– Гагь жеда, гагь жедач.

– Пул бес жезвачтIа, лагь заз. За ваз гуда. Гьикь-
ван кIантIани... кIантIа за ваз вацра-вацра ракъурин.

И гафари зак къалабулух кутуна. Жувахъ галаз 
санал кIелайди тиртIани, хуьруь адаз ганвай тIвар 
рикIел хкана за ва, ихтилат маса кьацIаз элкъуьрун 
патал, адан суалдиз тадиз жаваб хгана, вичин вилик 
суал эхцигна:

– Герек авач, чухсагъул... Вун гьикI хьана ах-
къатнавайди я? 

– Паб галаз хтанвайди я.
– Мубарак хьуй! – лагьана за. – Вуч фад эвленмиш 

хьана вун?
– Диде текдиз ама... Гьадаз са куьмек хьуй лагьа-

на авур кар я...
– Паб на хуьре тазва ман?
– Эхь. Зун хъфизвайди я.
– Паб рази жедани?
– Рази туширтIа, ам за иниз хкидачир хьи...
Чун гьа икI чара хъхьанай. Им чун гьалт хъувур 

эхиримжи сефер тир.
«Кьил атIайдакай» гуьгъуьнлай заз гзаф ихтила-

тар зи хуьруьнвийривай ван хьана.
Вич лугьумир кьван, ам гьар йисуз хуьруьз цIийи 

паб галаз хквез хьана. ЦIийиди акурла, куьгьнеди 
катна хъфизвай. Гьа икI шумудни са сеферда хьана 
лугьуда. Ада чIехи уьлкведин жуьреба-жуьре яргъал 
пипIерай гъизвай папар (чебни вири гьихьтин сад 

садалай иер гуьзелар!) хуьруьн яшайишдикай хабар 
авай, жуьреба-жуьре четин кIвалахар ийиз алакьдай, 
къаридихъ галаз ислягьвал хуьдай сабур авай, мецел 
ширин, ацукьунин-къарагъунин тербия авай рушар 
тир. РикIивайни, адан папари кIвалин михьивилерни 
ийидай, булахдилай кварцеваз ядни гъидай, мал-къа-
радихъни гелкъведай, фитерни кIватIдай, купIарни 
элядай, чуьлдай векьин шелеярни хкидай, келемар 
цанвай салахъни гелкъведай, абур маса гуз базарриз-
ни фидай, къаридихъни галайвилер ийидай, вичин 
гьуьлуьзни вафалувал хуьдай, лугьуда. Инсанрин га-
фарай, и сусари лезги чIални чирзавай, кьуьлерик-
мелерикни чпин пай кутазвай. Хуьруьнвйри гьакI 
тир лугьуз кьинер кьада...

– Я хва, и свас са кIусни писди туш, вуна ам ву-
чиз рахкурзава? – лугьудалдай дидеди хциз, гьар се-
ферда ам цIийи паб галаз хтайла. Язух тушни ахьтин 
дишегьлидин?! Хуьруь чаз вуч лугьурай? Айиб я, я 
хва!

–  Я диде, вуна ахьтин гафарикай вучзава? – жа-
ваб хгудалдай хци. – Вахъ гьар сеферда цIийи сусар 
хьун пис яни?!

Эхиримжи сеферда ам цIийи паб галаз хтайла, ди-
деди нубатдин цIийи свас кIвале тунач: 

– Герек авач заз ам! Квадра инай! Зи свас гьа  
авайди я!

Хва цIийи свасни галаз хъфена. Мад ам хуьруьз 
хтанач. Са шумуд йисуз ам дустагъда хьана лугьуз 
ванер акъатна. Анай ахъай хъувурдалай гуьгъуьниз 
Урусатда са поезддин купедай кьил галуднаваз адан 
мейит жагъана...

Эхиримжи суса вичин гъуьлуьн диде рекьидалди 
гадарнач. Хажалатди акIажарнавай адахъ яргъалди 
гелкъуьн хъувунин лазимвал хьанач. Кьуьзуь дише-
гьли хцин мусибатди гежел тевгьена рагьметдиз ра-
къурна. Суса къари эл-адет тирвал кучудна.

Свас вичин хайи ватандиз хъфидайла, адан къа-
дирлувилизни инсанвилиз чIехи къимет гайи хуь- 

3. Зак. № 1191

руьнвийри адаз «хъфимир, акъваз» лугьуз минетарна 
лугьуда.

– Эгер за зи гъуьлуьз аял ханайтIа, зун акъва-
здай... Адаз аял кIанзавай... Гада... Аллагьди ганач, 
– жаваб хганай жегьил хендедади.

И жавабди, заз чиз, «кьил атIайдан» къизгъин 
уьмуьр са кьадар маналу ийизва. Адан мурад кьилиз 
акъатнайтIа, белки, хуьре артухан са кIвал харапIа-
диз элкъведачир.

2001–2006

ГЬИКАЯЯР

«ГИЛИГЗАВА...»

Юмореска

Н. шегьердин Коммунистический 
райондин халкьдин суддиз.
Суддивай гьахъвал кIанзавайди: 
Ужуз Бушлухи, шаир-новатор,
«Мурмур» журналдин кьилин редактор,
Н. шегьер, Банкиррин проспект, 4-59.
Жаваб гана кIанзавайди: «Иблистандин 
тапарар» газетдин редакция,
Н. шегьер, А. Къажар-задедин даркал, 6. 
ТIалабзавай гьахъунин къимет 100 (виш) 
агъзур манат.

Гьахъвал тIалабунин рекьяй арза

За, шаир Ужуз Бушлухиди, суддиз и арза гунин 
себеб «Иблистандин тапарар» газетдиз (№ 5, 1991-йис) 
вич вуж ятIа садазни течидай М. Ажиев лугьудай ав-
тордин къул алаз «Ужуз Бушлухи алемдин бушлух-
рай акъатна» тIвар алай макъала чап авун я.

Макъала гьа сифтегьан цIарарилай эгечIна буь-
гьтанрив ацIанвайди ва зи са лекени алачир цавун 
михьи бушлух хьтин намусдик хкуьрзавайди хьанва 
(макъала авай нумра гилигзава).

Къачун чна гьа сад лагьай абзац. Ана кхьенва: 
«Эхирни гьахъ гъалиб хьана! «Мурмур» журналдин 
кьилин редактор, къенин савда-базардин гьуьлуьн ле-
пейрал халис гьуьлуьн лепейрал уф авай цел гьикI 
галтад жедатIа гьа саягъда ци ва гару гьинихъ тух-
вайтIа, гьанихъ фидай Ужуз Бушлухи, редакциядин 
кIвалах михьиз пунай акъудуниз ва вични кар алакь 

тийидай кас хьуниз килигна, вири коллектив сад 
хьана кIвалахдилай чукурнава. Гьатта уборщицадини 
кваз адаз: «Вун итим туш, вун полар чуьхуьдай пек 
я, пек!» лагьана.Гьа и мукьвара редакциядиз кIвала-
хал атанвай корректор рушни: «Вун Алемдии чIехи 
гъалатI я», – лугьуз кьилин редактордин чина акъ-
вазна».

Зун кар алакьдайди яни-тушни, зун пек ва я 
Алемдин гъалатI хьун-тахьун анжах зазни Аллагьдиз 
чида. Уборщицани корректор вужар я кьван? Вични 
зун патал! ТIвар-ван авай шаир-новатор патал, печат-
дин органрин яцIа кIвалахай чIехи тежриба авай ре-
дактор патал?

Зун, Ужуз Бушлухи, 1938-йисуз дидедиз хьана. 
Заз буба акурди туш. Ам хьайиди ятIани чидайди 
туш. Аял чIавуз зи рикIел буба атайди туш. Гилани 
кIвалахдин гъиляй я дидедивайни буба авайди тир-
ни-туширни хабар кьаз зун агакьнач. Вучиз лагьай-
тIа, 99 йис хьанвай диде и мукьвара рагьмстдиз фена. 
Дуьз лагьайтIа, ам рагьметдиз ракъурна! Эхь, ракъур-
на! Ни? Гьа и «Иблистандин тапарри!» ГьикI ятIа лу-
гьун ман за квез. Газетдин къуллугъчийри дидедин 
тIварцIел хуьруьз винидихъ тIвар кьунвай макъала 
чапнавай нумра рекье туна (Гьайиф хьи, дидеди кон-
верт къазунна гадарна. Конверт хуьн патал адаз мес- 
лят къалурдай кас хьанач. ТахьайтIа хатIарилай ра-
къурайди вуж ятIа чир жедай, вучиз лагьайтIа заз и 
дерейра кхьизвай ксарикай чпин хатIар чин тийидай 
са касни авайди туш – гьам эрчIи гъилин, гьамни 
чапла гъилинбур).

Закай уьмуьрда са чIуру гафни ван тахьай диде-
диз макъалада авай гафар чIехи дерт хьана. Ам рикI 
пад хьана кьена. Рекьични бес – мектебда кIелдайла 
отличник хьайи, гуьгъуьнлай тIвар-ван авай шаир 
хьайи, чIехи журналдин редактор хьайи хцикай пис 
ихтилатар кIелайла?! Лугьун за квез, шаир хьиз, зун 
цIувад йис идалай вилик Ростовдин областдин Зерно-
градский райондин са станицада кьиле фейи жегьил 

писателрин семинардин иштиракчи хьайиди я! Лугьун 
лазим я хьи, шаир яз фенвайтIани, зун аниз атан-
вайбурун эсеррикай критик хьиз, чIехи философ хьиз 
рахана. Зи акьуллу келимайрин ван хьайи семинардин 
руководителри а чIавуз закай икI лагьана: «Литера-
турадикай чирвилер аваз фасагьатдиз рахаз жедай и 
касдихъ шаирвилин устадвални тахьана жеч. ГьакI 
хьайила, адан чIалар инал кIел тавуртIани жеда».  
А вахтара критик ва я философ хьиз рахун гьикьван 
четин кар тиртIа, къе бицIи аялдизни чизва. 1959-
йисуз акъатай «КIарасдин кIусар» тIвар алай зи сад 
лагьай ктабдиз къе чаз вич «Фирягь дагьар» манидин 
автор яз машгьур, амма вич критикни, шаирни, про-
заикни, литературоведни тир Къаргъу Къурхуеван 
гьа чIавуз кхьенвай рецензия и мукьвара акъатнавай 
«Мурмур» журналдин са нумрада лап сифте чинра 
чапнава (нумра гилигзава).

Бес зи диде рекьидачни, «Иблистандин тапарар» 
газетди ихьтин гафар кхьейла: «Ужуз Бушлухиди 
журналдин гьар нумрада вичин кепекдик квачир ши-
иррин 500 цIар чапзавай. Гила, кIвалахдикай азад 
хьайила, адан бушнетризни кьуркьурриз «Мурмур-
дин» чинрай экв ахквадач».

Гьар нумрада жуван 500 цIар гунин адет куту- 
нихъ вуч сир авайтIа макъаладин авам автордиз гьи- 
най чир хьурай? Кар ана ава хьи, чи чIехи хуьряй 
«Мурмур» журнал кхьизвайди тек са зи диде тир. 
Заз, лагьайтIа, неинки йиса садра кьванни адан па-
тав хъфидай, гьатта кьве тIуб чар кхьидай мумкинва-
ляи хьайиди туш. КIвалахдин гъиляй! Редакциядин  
кIвалахар чала-чала тефин патал ийизвай кат-гал-
тугунин гъиляй! Гьаниз килигна, за дидедихъ галаз 
«Мурмур» журналдин чинралди алакъа хвена. Муь-
куь саягъда хъфена вун гьикI агакьрай – вични къе-
нин четин чIавуз, тIвар-ван авай ксарал, вилик-кь-
илик квайбурал гъил хкажзавай, террордин актар 
кьиле тухузвай вахтунда?! Ихьтин чIуру девирда жу-
вал са алчахди гъил хкажна лагьана дидедин рикIиз 

тIар тахьун патал зун журналда и гуьзел адет кутуниз 
мажбур хьана. Къуй кIелрай дидеди, латьана за жува 
жуваз, къуй дамахрай вичи хайи веледдал – Алемдин 
тангъах авай шаир хцел. Идалайни гъейри, цIийикIа 
туькIуьр хъувунин рекье за кутунвай рехъ тарихда 
тахьай хьтин цIийивал я! Ина чIуру вуч ава кьван? 
Заз и адетдалди винидихъ тIвар кьунвай макъаладин 
автор хьтин ферсуз рухвайриз тарс гуз кIанзавай!

Зи бушнетрикайни кьуркьуррикай рахайтIа, абур 
дуьньядин поэзиядиз сифте яз за гъанвай цIийи жан-
рияр я. Макъаладин авторди, гьайиф хьи, кьунвайди 
анжах кьве тIвар я. Захъ, лагьайтIа, цIийи жанрияр 
шумудни сад авайди я! Зи са шумуд тахан рулетар, 
тах кими суьрнетар, азрубар, алсонар, ругъезар ва 
гзаф маса цIийи жанрияр кIелдайбуруз «Мурмур» 
журналдай хъсандиз машгьур хьанва (абур гилигза-
ва). Исятда зи творческий лабораторияда за мадни 
цIийи жанрийрин тум кутазва.

Винидихъ тIвар кьунвай макъаладин мад са аб-
зацдал акъвазин: «Ужуз Бушлухи кIвалахдилай чу-
курайдалай гуьгъуьниз редакциядин къуллугьчийри, 
и вакъиа «чуьхуьн» патал пулар эцигна «Лезгинка» 
ресторанда чIехи банкет тешкилна. Гьа ихьтин бан-
кет виликдай Ужуз Бушлухиди к[валахай «Уюнист» 
газетда, ам «Мурмур» журналдиз хъфейла, адан ви-
ликан кIвалахдин юлдашрини кьиле тухванай. И 
карди мад сеферда Ужуз Бушлухидивай коллективда 
са гьуьрметни къазанмишиз тахьайдакай лугьузва».

Гьелбетда, ибур бине авачир гафар я. Зун «Ую-
нистдай» «Мурмурдиз» хъфидайла хьайи банкет зун 
чIехи къуллугъдал элячIун «чуьхуьн» яз газетдин 
коллективди заз авур гьуьрмет я. А банкетда за жу-
вани иштиракна. Дуьз лагьайтIа, коллективди завай 
пул къачуначир. Я за пул гунни ийидачир, вучиз ла-
гьайтIа зун маса кIвалахал хъфинин жигьетдай при-
каз уже ганвайди тир. Гьа приказ къахчуз атай зун 
коллективди гъилерал кьуна тухвана столдин кьиле 
тамададин патав ацукьарнай. И карди мад сеферда 

заз а коллективда хьайи чIехи гьуьрметдин гьакъин-
дай фасагьатдиз шагьидвалзава. (Т. Виникранвиди 
ягънавай гьа и гуьзел легьзе къалурзавай шикил ги-
лигзава).

Кьвед лагьай, яни «Мурмурдин» коллективди 
тешкилна лугьузвай банкетдикай заз хабар авачир. 
Заз и кар винидихъ тIвар кьунвай макъаладай чир 
хьана. Суддин решени тахьанмаз кьиле тухванвай 
банкет – вични кьилин редактор галачиз! – гьакъи-
къатда хьайидай кьун дуьз туширди виридаз чида. 
Идалайни гъейри, и фикирдиз и мукьвара хьайи зини 
коллективдин суддал кьабулай къарардини къуват 
гузва. Зун анал гьахълу яз гьисабна ва жуван рикI 
алай кIвалахдал эциг хъувун адалатлу кар тирди су-
бутна (суддин решени гилигзава).

Судин къарардал алава яз ва гьахъ вичин тамам-
вилин вини дережадив агакьун патал за жув гьа кре-
слода ахцукьай юкъуз уборщицани корректор кIва-
лахдилай алудунин приказ гана (приказдин копия 
гилигзава).

И арза кхьиналди, за суддивай, винидихъ кхьен-
вай кьван ва агъадихъ гилигнавай кьван вири кваз 
кьуна, зи ва «Иблистандин тапарар» газетдин редак-
циядин арада авай чIуру гьаларай кьил акъудун ва 
гьахъ гъалиб хъувун тIалабзава.

Зи тIалабунар ихьтинбур я:
Сад лагьайди. Диде кьейила, зай гзаф харжар 

акъатна. Кьве жунгав ва ругуд гьер къачуна, тукIу-
на, жемятдиз игьсан гана. Вад пачка чIем, шекердин 
ва дуьгуьдин кьуд-кьуд шешелар къачуна. Абурун са 
пай диде кучудайдалай гуьгъуьниз, муькуь пай ях-
цIурар хьайила садакьа яз хгана. Фекьи-фахрадиз, 
сур атIайбуруз гайи пулар, хъфей-хтай рекьерин 
харжар хажалатдилайни гзаф хьана (тукIур гьайван-
рин кIвачерни крчар, чIемедин ичIи пачкаяр, ичIи 
шешелар, фекьи-фахрадивай, сур атIайбурувай чпиз 
гайи пулунин гьакъиндай лугьузвай распискаяр, чи 
муьжуьд кас авай хзан хъфена-хтайдан гьакъиндай 
шагьидвалзавай рекьин билетар гилигзава).

Кьвед лагьайди. «Иблистандин тапарар» газетдин 
макъала зал вегьенвай буьгьтан яз кьабулин ва ада 
заз гайи руьгьдин ва пулдин зиян I00 (виш) агъзур 
манатдалди эвез авун ва, адал алава яз, уьлкведа кьи-
ле физвай инфляциядални кIевелай амал авун умудлу 
яз тIалабда.

Зиян хьайиди тир Ужуз Бушлухи.

Р.S. 
Зи арзадин чарарал алай лекеяр квез коньякдин 

ва я кофединбур хьиз жемир. Абур зи вилин накъва-
рикай, иви кваз авахьай накъварикай хьанвайбур я. 
Гьабурни заз «Иблистандин тапарри» гайи тIал къа-
лурзавай шагьидар яз кьабулун тIалабда. Квез чир 
хьухь хьи, зун диде рикIел хквез шехьзавай чIал. Зи 
мецел, жувазни хабар авачиз, «Диде рикIел хтана зи» 
мани акьалтзава. За ам гьикI куз-куз лугьузватIа квез 
чир хьун патал за зи арзадихъ агъадихъ гилигнавай 
шейэрихъ галаз мани кхьенвай кассетани ракъурзава.

У.Б., 1996

ЧIАРАВ

Гьикая

Гьар жуваз са жизви мумкинвал хьайила, зун 
шегьердай хуьруьз ялгъуз амай бадедал кьил чIуг-
ваз хъфидай. Мус хайи накьварал хтайтIани, зун чи 
кIвализ Къацу ратIралай яна хъфена кIан жезвай. 
Гьар сеферда инал ахгакьайла, заз вахт терсина эл-
къвезвай хьиз ва зун аялвилиз гьахь хъийизвай хьиз 
жедай. Налугьуди, алгъай гуьнедал ферикъат хьан-
вай дагълух хуьруьн юкьвал алай и гъвечIи тIулахъ 
са гьихьтин ятIани суьгьуьр ава. Жемятдин сивени 
гьамиша къацу чIур алай и майдан незуьр алай чка 
яз гьатнава. Ихьтин галайвилер авунин себеб, белки, 
и чка са мус ятIани къадим вахтара югарар гатадай 
рат-харман хьайивиляй ятIа? Белки, аялар къугъва-

дай чка кьацIун тавун патал ва абурун паквилизни 
михьивилиз барабар яз амукьун патал инсанри Къацу 
ратIраз незуьр алай чка я лугьузвайтIа?.. ГьикI ла-
гьайтIани, вуч лагьайтIани, инсанар гьахъ я.

Зи аял вахтара, ачух, рагъ алай йикъара, Къа-
цу рат гьамиша аялрай ацIана жедай. КIинтI-лашни, 
туп-лашни къугъвадай чун, маса жуьреба-жуьре къу-
гъунарни ийидай – гадайри кьуршахар кьадай, гагь-
гагь кIекер хьиз ккIунни ийидай, амма чи акьунар 
яргъал фидачир, вучиз лагьайтIа Къацу ратIран кьи- 
леллай кимел гьамиша чIехи итимар жедай. Абуру 
ван элягъун бес жедай – ккIиз гатIумайбур, сада са-
даз са маса кутугай чкадал ва вахтунда дуван аквада 
лугьуз, гьелягьар кьаз-кьаз, къакъат хъийидай, чIе-
хибурун гафунал гаф эцигдай ва ам япалайдай жуь-
рэт ийидачир. Са гафуналди, аялар кимин итимрин 
гуьзчивилик, абурун тербиядин куьлгедик хьунини 
Къацу ратIран дережа хкажзавай.

Гзафни-гзаф, иллаки гатфарин алахьай йикъа-
ра, инал гъвечIи гадайри цIийиз хьанвай таза кIелер 
акъуддай. Аялрин шад ванерини кIелери ийидай ши-
рин ва назик гьарайри Къацу рат генани бахтаварви-
лив ацIурдай.

Амма гила хуьр чир хъжезмачир. Вири дегиш 
хьанвай. Къацу ратIрал къе, гатфарин азгар югъ ятIа-
ни, са касни алач. Винидихъ галай кимни ичIи я. 
Хуьрни яд иличай хьиз секин я, гуя ина са касни 
яшамиш жезвач. Анжах са ЧIехи-вацIун ван къвезва, 
налугьуди, ам акъваз тийиз авахьна физвай вахтунин 
ван я.

«Ништа, зи аял чIавни и ванци гьиниз гваз фен-
ватIа?» – хиялна за, жуван юргъунвал гьисснаваз. 
Кьуд пата авай умун ва серинвал квай сефилвили зи 
галатун генани артухарзавай жеди.

Садлагьана акуна заз: ким галай патахъай агъуз 
Къацу ратIрахъ ирид-муьжуьд йисавай хьтин гадади 
чукурзава, адан гуьгьуьнани рагъу гурцIул ава. Куь-
руь кIвачер бегьемдиз мягькем тахьанвай гурцIул 

гуьзлемиш тавур саягъда, чи хуьруьнвийри лугьудай-
вал, цавун кьиле алабар хьана, та лап тIулал кьван 
ам, анцI ягъиз-ягъиз, туп хьиз авахьна. Гадади тадиз 
ам къужахда кьуна, кап алтадна, чан-рикI авуна. Се-
кин хъхьай гурцIул чилел эцигна, гада тIулал чархар 
ягъиз эгечIна. ТIарвал рикIелай алатнавай гурцIулни 
адан гуьгъуьна гьатна.

Эвелдай заз гада саймишиз, адахъ галаз рахаз 
кIан хьана, амма ам икьван рикI гваз вичин дусту-
нихъ галаз къугъвазвай тегьер акурла, за абурун пак 
ва тIебии легьзейрин гуьзелвилик кягъдай къимиш 
авунач. Зун, абуруз килигиз, къерехдив гвай къван-
цел ацукьна.

Гададини гурцIулди акъуд тийизвай уюн авачир. 
Гада, чIурал ярх хьана, и патахъ а патахъ алабар же-
звай, гурцIулди адалай хкадариз, адал элкъвез чар-
хар язавай. Гада садлагьана чин цавална къах хьана. 
ГурцIул адан хура вичин вилик кьве кIвач атIумна 
акъвазна, налугьуди, ида вичи гада ярхарна. И би-
цIи чандани вичин гъалибвал гьиссдай алакьунар 
жеда кьван! И легьзеда адав гвай кьван дамах, така-
бурлувал масад тир!.. Ахпа садлагьана гурцIул вичин 
тIебии гуьнгуьниз хтанай, адаз вичихъ галаз къу-
гъвазвайди багъри инсан, дуст тирди чизвай. Адал 
гъалибвал къачунин лазимвал авачирди къалурун яз 
гурцIулди гададин чиниз мез гана, гьеле ярх хьана 
аламай дустунал кьве сеферда чарх яна, ам катна. Им 
ада вичихъ галаз гададизни чукура лагьай чIал тир. 
Гада и чIалан гъавурда авазвай, ам гурцIулдихъ гал-
тугна, гурцIул, катна, катна, акъваз хьана ва гададал 
элуькьна. Им ада гададиз мад бягьсиниз эверзава ла-
гьай чIал тир. Ада вегьена гададин шалвардин кек 
кьуна, «гъу-у-угъ» ийиз вичелди чIугуна. ГурцIул-
ди вич зурба кицI яз гьиссзава, ам вичин кицIвилин 
гьиссерив ацIанва. Гададик и карди тежедай кьван 
шадвал кутазва, ада гурцIулдиз къургъар гузва, адак 
хъел кутаз алахъзава. Адаз вичин гурцIулдикай ха-
лис викIегь кицI хкатна кIанзава...

Гадани гурцIул бахтавар тир...
Дехьнен, кимин хурайгъуз авахьайла, гурцIулдай 

акъатай хци анцI гила зи хура цIугъ яз давам жез- 
вай... ЦIугъ лугьун, белки, тIимил я жеди, зи хура 
ЧIараван къагьар, ада рикI хъуткьуниз авур къагьар 
хъиткьин жезвай...

ЧIарав зи кицIин тIвар тир. Лап бицIи гурцIул 
яз ам заз зи эмеди къунши хуьряй савкьват яз гъай-
иди тир. Гьикьван зун зи ЧIаравахъ галаз и Къацу 
ратIрал къугъванай! Гьа и гада хьиз. Гьикьван за ам 
харуз хвенай! Жува незвайдакай гьадазни гуз! Недай 
ЧIарава. Мадни хкIанз, чIулав вилер атIумарна, инан-
мишвилелди заз килигиз, тум галтадиз акъваздай... 
ЧIулавбур адан анжах са вилер тушир. Ам вич саки 
михьиз чIулавди тир. Тек са тапацар лацубур тир, 
налугьуди, абурал зи бадеди храдай хьтин гуьлуьтар 
ала, лацу гуьлуьтар. Вилерин кьилелни бицIи кьве 
тIехв алай. Бедендизни ам пурцIух кIел кьванди тир.

За ЧIараваз къулай демекни эцигнавай. Гьаятдин 
пипIе. Къене хъицикьарни туна. Йиферни чIимел йи-
къар ада демекда акъуддай. ХъуьтIуьн бязи ачух йи-
къара, зун мектебда авайла, куьчейра захъ галаз къу-
гъвадай улам гьат тавурла, ЧIарав фена айвандихъ 
аскIан куьсруьдал ацукьна кьуьзуь кIарабриз рагъ 
гузвай чIехи бубадин кавалдин кикел ферикъат жедай. 

Чи кIвалин патавай фенвай куьче датIана халкь 
квайди тир: салаз-чуьлдиз физ-хквезвайбур, яд гъиз 
булахдал физвай дишегьлияр, ламарал, балкIанрал 
алайбур. Машин-затIни кими жедачир. ЧIарава абур 
садни саймишдачир. Куьн гьинай я? Гьиниз я? – 
гьич хабарни кьадачир. Ам хъел кваз анжах тек кьве 
дуьшуьшда элуькьдай: сад – гьамиша балкIандаллаз 
физ-хквез жедай къурухчи Эмирчубан халу, садни – 
хуьруьн почтальон Гуьлбала халу акурла. Амай са 
касдални ада, са себебни авачиз, ван хкажна заз акур-
ди туш. 

Чи кьве мертебадин кIвалин айван мегьежар  га-
лачирди тир. Гьавиляй ЧIараваз, чIехи бубадин патав 

хкаж хьайила, айвандин чIередал акъвазна, агъада 
авай куьчедик квай гьерекат вилелай ийидай мум-
кинвал жедай. Са сеферда ЧIарава гуьг балкIандаллаз 
къвезвай Эмирчубан халу пурарай авуднай. Гьар и 
куьчедай фидайла, Эмирчубан халудиз чи айвандихъ 
кIицI хьуникай игьтият авайтIани, балкIандин рикIе-
лай, аквар гьалда, айвандин кикел, далдадик, ЧIарав 
хьун мумкин тирди ва ам садлагьана чIередал пайда 
хьунин хаталувал авайди алатнай жеди. Кхадай асун-
навай айвандин чIере вилик кьве пацун кикерив чух-
ваз, элуькьиз эгечIай кицIин къати ванци балкIандин 
руьгь адан кьулухъ кIвачерин кикериз авудай хьиз 
тир: ам кхун хьана, вилик кьве кIвачни цавуз акъат-
на, далудихъди алукьиз са жизви амай. Вич вичивай 
квахьай Эмирчубан халудин гъилерай кьенерар шут-
хун хьаначиртIа, балкIан ярх хьунни мумкин тир. 
Чилел алукьайди гена са Эмирчубан халу хьанай. 
БалкIанни алукьнайтIа, ада вичин иесидикай лаваш 
хьтинди авун мумкин тир. Гена хъсан хьана, Эмир-
чубан халудал хер-кIацI, хайи чка-затI хьанач. КIва- 
чел къахрагъна, хромдин хахулдай къамчи акъуд-
на, Эмирчубан халу, са вуч ятIани нерай мурмурар  
ийиз-ийиз, чи гьаятдиз сухулмш хьанай. Якъин адаз 
ЧIаравалай кьисас къахчуз кIанзавай. Амма ам вуч 
ЧIарав хьуй вич къамчидин хурук кутадайди! Адан 
гьич гелни амачир.

– Гьатда вун зи гъиле!.. – сас регъвезвай Эмирчу-
бан халуди.

И агьвалат вичин вилералди акур чIехи бубади 
спелрикай хъвер ийизвай:

– Туьнт жемир, яда Эмирчубан. Сабурлу хьухь. Са 
гъвечIи кицIихъ галаз кьил кьач хьи чIехи итимди. 
Ваз чир хьайитIа, дуст кас, гьар итимдиз балкIанди-
лай аватдай са югъ авайди я.

– ШемпIи кьван авай и кицIивай зун авудиз же-
звайди яни?! За жува балкIандилай хкадарайди я!.. 
– ам, са вуч ятIани мурмур ийиз-ийиз, вич балкIанди-
лай аватдай вахтар гьеле яргъа амайди къалурун яз, 

кIвач уьзенгда туна, кьезилдиз ва хшкадаказ хкадар-
на балкIандал хкаж хьана. Къвалара хъел элекь та-
вунвай иесидин хахулрин дабанар ва галамаз-галамаз 
ифей къамчи акьур балкIанди кьу-кьудрал куьчедай-
тIуз чамарнай...

Гуьлбала халудихъ галазни ЧIарав кьунвачир. 
ЧIехи бубади кхьенвай газетар гваз чи гьаятдал атай-
ла, ам сифте сеферда акунни кумаз ЧIараваз бегенмиш 
хьаначир. Гьар мус чи гьаятдал почтальон атайтIани, 
ЧIарава адаз югъ гудачир. Югъ-къандавай вич чIе-
хи ва гужлу жезвайди гьиссзавай ЧIарава са сеферда 
Гуьлбала халудал кьетIивилелди гьужум авунай. Игь-
тият патал кьулу-кьулухъ чIугур почтальон гьаятдин 
са пипIе бадеди гилигар авун патал кIватIнавай жими 
лакарин кIунтIунал алукьнай. Далу пад кIвачерилай 
юрфарал кьван чIулав жиржимадай хьанвай Гуьлба-
ла халу, кьулухъай лакарин хурх кIвахьиз-кIвахьиз, 
газетар авай чантадин чIул гъилел алчудна, ЧIара-
ван винел сухулмиш хьанатIани, арадал затI атана-
чир. ЧIарава хкадарна лацу кIирерив чанта кьунай 
ва хъуткьунариз хьанай. Чантада авай-авачирди вири 
чилел чкIанай. Арада зун гьахьуниз мажбур хьанай. 
За ЧIарав цура туна, шефте агалнай. Гьарай-эвердал 
акъатай бадедизни куьчедал хьанвай мусибат акунай. 
Ада цурай хъиткьин жез элуькьзавай ЧIараваз ахму-
рарнай:

– Айибар тушни, я кьейди! Вахъ са ацукьун-къа-
рагъун, къуни-къуншивал авайди тушни?! Валлагь, 
на вун зунжурда тваз тада...

Бадеди кицIиз ахмурар ийизвай жуьредикай хуш 
татай почтальон генани артух къапарай акъатнай:

– Ам яна кьена кIанзавайди я! Зунжурда туна та-
ракай куьрсна кIанзавайди я! – Почтальон язух къве- 
дай гьалда авай. Ам чкIанвай газетар, чарар кIватI 
хъийиз эгечIна. Зани адаз куьмек гана.

– За фена яд гъида, са гьилле хьайитIани ви да-
луяр михьи хъийин, – лагьана бадеди Гуьлбала халу-
диз. 

Амма ада бадеди вуч лугьузвайтIа бажагьат анна-
мишзавай. Ада хъилелди къуьнуьхъ хъивгьей чанта 
шарпна фена са легьзеда далудик ккIана хкат хъуву-
най.

– Куь газетар къедлай кьулухъ ви хтулди атана 
почтунай хутахрай, – лагьана Гуьлбала халуди баде-
диз.

– Абур пай хъувунай гьукумади пул зи хтулдиз 
ваъ, ваз гузвайди я! Жагъана идаз гила шакIурт! – 
жаваб ганай бадеди.

Почтальон, гафни хълагь тавуна, кьил кIарцIи 
ягъайди хьиз хъфенай. Гьар къадамдин кьилиз ада-
кай лакадин стIалар кIвахьзамай...

Гуьлбала халу мад чи гьаятдал хтаначир. Ада чи 
газетар, гагь заз яргъарилай эвериз, гагьни къунший-
рин аялрив вахгуз, ахгакьардай...

Ахпа са йифиз ЧIарав квахьнай. Пуд йикъалай 
ам тум галачиз хтанай. Са ни ятIани инсафсузвилел-
ди атIанвай тумуникай амайди са тIуб кьванди тир. 
ЧIарав бацIи хьиз аквазвай. Зани бадеди кицIин хер 
жунадив кутIуннай, амма ЧIарава чи жерягьвилер 
кьабулначир, ада кIирерив жуна ахлуднай. Вичин 
хер ада мез гуз-гуз дири хъувунай.

Амма гила са кардал ЧIарав генани кIевиз акъ-
вазнай. Эмирчубан халудизни Гуьлбала халудиз чи 
кIвалин патавай хъфидай рехъ ада ерли хганачир. 
Яргъай абурукай нин ван атайтIани, ЧIарав гьаниз 
фена акъатдай ва элуькьиз-элуькьиз абур чи мягь-
ледайни хъфиниз мажбур ийидай. Абуруз вахтунда 
ЧIаравакай кьил къакъудунилай гъейри маса чара 
амачир, вучиз лагьайтIа и гъвечIи кицI хуьруьн 
итимрикай анжах са и кьве касдал элуькьуни жемят-
дин сиве жуьреба-жуьре зарафатар, хъуьруьнар ара-
дал гъизвай. Имни гьич. Са кьадар вахт алатайла, чи 
мягьледин жемят, почтальонди газетар ахгакьарзавач 
лугьуз, нарази хьанай. Эхирни Гуьлбала халу вичин 
кIвалах дегишаруниз мажбур хьанай. Хуьряй маса 
кIвалах жагъун тавур ам фермадал доярвилиз фенай.

Эмирчубан халудин балкIан пехъи хьанай. Ада 
садра вичин иесидин кIвач кIас авуна. Эмирчубан 
халу азарханадиз аватнай, эхирни пенсидиз экъечI-
най. БалкIан хуьруьнвийри ягънай. Зи чIехи буба 
Эмирчубан халудал кьил чIугваз фейила, виликан 
къурухчиди лагьаналдай: «Зун балкIандилай аватай 
югъ гила алукьна, гила!..»

ЧIараван гележегни экуьди хьаначир. Адан муси-
батдин хирер гьеле вилик кумай. Вири галай крар 
тир. Гуя абур вири жеда лагьана, гьазур хьана акъ-
вазнавай. Абур галамаз-галамаз, тадиз-тадиз кьилиз 
акъатнай...

Зун са юкъуз, ЧIаравни самокатдал акьадарна, 
Къацу ратIран къвалайгъуз авахьзавай. ЧIарав захъ 
галаз самокатдал алаз авахьиз фадлай вердиш хьан-
вай. Ам, вилик кьве тапацдив рул кьуна, кьулухъ 
кIвачер тIулаба тахтада акIурна, лаш хьиз мягькем-
диз акъваздай. Дуьм-дуьз гьалдайла, адавай вич тим-
тикдаказ кьаз жедай, къекъуьнрал гьалтайла, адан 
пацар ам ян гана ават тавун патал рулдал за жуван 
тупIарив кьадай...

Низ чидай кьван и юкъуз кимел алай Назир му-
аллимди зални ЧIаравал гуьзчивал тухузвайди! Къа-
цу ратIрал къугъвазвай кьван аялрин арадай адаз зун 
аквадайди! Муькуь патахъай килигайла, самокатдал-
лай кицI таквадайди вуж хьурай? Гьар гьина хьайи- 
тIани самокатдаллаз авахьзавай кицIер гьалтдач  
кьван! Амма аламат жедай кар ам тир хьи, Назир муал- 
лимдиз ЧIарав кицI хьиз хьанвачир.

Пакагьан юкъуз зун мектебдиз фейила, геометри-
ядин тарсуна Назир муаллимди заз доскадин патав 
эверна. Алатай тарсуна жаваб гана «4» къачунвай за-
вай и сефердани тарс хабар кьада лагьана за умудна-
вачир. Им Назир муаллимдиз хас кIвалах тушир. За 
кIелни писдаказ ийизвачир, зун мектебда лап хъсан- 
диз кIелзавайбурун жергеда авай. Амма зун чIехи 
жердавай заз жуван тарсарин хайи-тахай жез башла-
мишнавай. РикI алай тарсар за чирзавай, кIелзавай, 

амма гуьгьуьлдив кьан тийизвайбуруз, чара авачиз, 
жувавай хабар кьадай вахтар гьисс ийиз, алцумиз, 
гьазур жезвай. Геометрияни «тахайбурукай» сад 
хьанвай... Назир муаллимди, яргъи нерин кIуфал 
эцигна чешмегрин винелай заз килигиз, завай са гьи 
ятIани теорема субутарун истемишзавай. Зун уъ-пIуъ 
ийиз амукьна.

– Кьве-е-ед! – чIун галаз лагьана муаллимди. – 
Им бацIидихъ галаз самокатдаллаз авахьун туш, им 
геометрия я, геометрия!.. Къала дневник!

Класс хъуьрена чIагана.
Хъуьруьнар яргъал фейибур ва гурлубур хьана. 

Вичи лагьай гафариз икьван хъуьруьнар ярашугъ ту-
ширди чизвай муаллим тажуб хьана амай. Идалайни 
гъейри, ам аялар зал ваъ, муаллимдал вичел хъуьре-
звайдан гъавурда акьунвай, амма вучиз хъуьрезвай-
тIа, адан бейнида ацукьзавачир.

– Ам бацIи туш, кицI я! – лагьана эхиримжи суь-
реда ацукьнавай «кьведрин гьамбар» Абаса.

Назир муаллим чешмегрин винелай гагь заз, гагь 
Абасаз килигзавай. Адан вилери «Зун а куьне фикир-
завай кьван кицIерайни бацIийрай кьил акъат тийи-
дай авам туш» лугьузвай.

– Тум атIанвай кицI я! – хълагьнай Абаса, вич 
вахтундамаз муаллимдин дикъетдикай хкудун па- 
тал.

– Тем более! – секиндиз лагьана кардин ери-бине-
дин гъавурда акьур муаллимди, вилер гила зи вилера 
атIумна хьиз. – КицI хьуниз килигна, ви къимет са 
баллдин агъузарзава. Къала дневник!

Гила класс зал хъуьрезвай. Муаллимдиз вичин 
гъалибвал акьван хуш хьанвай хьи, зи дневникда 
чIехи къуватдивни ашкъидив яру «1» эцигна яр-
гъи, элкъвей гьалкъаяр галай къулуналди тестикьар 
хъийидайла, дневникдин кьве чар галаз-галаз къазун 
хьанай. И кьве чар акъудна гадарнайтIани, къимет-
ни къул хьайивиликай гуьгъуьнин кьве чарчини ша- 
гьидвал ийидай.

Зи рикIизни и «1», хенжел хьиз, сух хьанай, ву-
чиз лагьайтIа им заз уьмуьрда атай сад лагьай пис 
къимет тир.

Зун кIвализ кур-пашмандиз хтанай. РикIе са гьи- 
хьтин ятIани тайинсуз хъел авай. Хъел заз гагь му-
аллимдикай, гагьни жувакай къвезвай. Заз акI авай 
хьи, гуя за са туьхкIуьриз тежедай хьтин гъалатI  
ахъайнавай. Заз дуьнья дар хьанвай. Гьа и арада зи 
патав айвандал ЧIарав хкаж хьана. Ам зи кIвачерал 
алтад жез, заз тумунин кьатI юзуриз, зав агатзавай. 
Адаз зи рикIикай хабар тир, ада захъ галаз зи дерт 
пайзавай, заз теселли гузвай. Амма за адан вафалуви-
лиз, дуствилиз кIур гана! За зи хъел ЧIаравал ичIир-
на. Вири къуватдалди адан къвала за ахьтин са кьуьл 
эцяна хьи, ам айвандилай фена гьаятдин юкьвал алу-
кьна. Къати анцIни цIугъ акъатай ам чукурна вичин 
демекдиз хъфена. КицIин гьарайди зун жув жувал 
хканай. За жува авур гунагь кьатIана. КичIе хьана. 
За тадиз ЧIараван патав зверна.

За лугьуда – бажагьат сад чIалахъ жеда! Заз акур-
ди акуна – масадаз такурай!

Икьван чIавалди анцI ийизвай ЧIарав, зун атай-
ди акурла, бицIи кьил кьве кIвачин арада туна, рикI 
къекъягьиз, шехьна! Аялдин ванцелди! Лап мукьва 
касдикай рикI хайи инсан хьиз! Идаз шел лугьун тIи-
мил тир.

Им къагьар тир!
Зун чилерай чилиз фенай. Зун регъуьла кьенай! 

Заз утанмиш хьанай, зун намусди кана чIух авунай!
– Багъишламиша, ЧIарав-чан! Зи азизди! Зи  

дуст! – заз гафарни жагъизмачир, зи кIалхандани 
шел акIанвай.

За сад лагьай сеферда Аллагьдиз ялварнай:
– Чан Аллагь буба, гъил къахчу зи гунагьдилай!
Аллагъдиз зи ван къведайни?! Зи гунагь гъил 

къахчуз жериди тирни?!
За ЧIарав, къужахда кьуна, чан-рикI ийиз-ийиз, 

айвандал хкидайлани, адан къагьар элекьзавачир. 



82

Айвандал ам, шутхунна, зи гъиляй катнай. ЧIехи 
буба амачир, ам рагьметдиз фенвай. ТахьайтIа, ЧIа-
рав, белки, гьадан патав фидай. Баде хуьруьвай яр-
гъаз квай сала авай. Чидач, ЧIараваз гьикI чир хьа-
натIа баде авай чка, ам бадедин патав салаз катнай.

ЧIарав икI текдиз яргъа салаз атайла, бадедин ри-
кIиз зи кьилел са чIуру дуьшуьш атанвайди аян хьа-
най. Амма ЧIарав залай шикаятиз атанвайди бадедиз 
чир жедайни кьван?

Бадедиз кIвализ хтайла чир хьанай. За адаз хьайи-
хьайивал ахъайнай.

– Я чан хва, сиве мез авачир гьайван вуч лагьана 
бейкефарда? Ам аваз гьикьван ава? КIел кьванди... – 
зи саймазвиликай бадедизни кIамаз хьанвай.

ЧIарав мад зав ахгатначир. Зун ам патал кьенвай. 
За гайи фу-затIни ада недачир, гуя адаз са зун ваъ, 
за гайи фуни аквазвачир. Ада анжах бадеди гайила 
недай. За, ЧIарав са патахъ алатайла, адан къапу-
на тIуьн эцигдай. Ада хтайла емдикай ни чIугвадай, 
амма тIуьник хев кутадичр. Адаз зи ялни кваз дакIан 
хьанвай.

Заз амукьайди вуч хьанай?
Сифтени-сифте за самокат хана кукIварнай. Ахпа-

ни за геометрия кIелиз хьанай. Хъиляй. Жуваз жаза 
гун яз. Теоремаяр хуралай чириз фидай зун мектеб-
диз, амма я рикIе, я кьиле геометриядиз чка хьана-
чир. Назир муаллимди классдин вилик ийизвай зи 
тарифрини, ада зи дневникда эцигзавай «кьудрини», 
«вадрини» зи рикI шад хъийизмачир. Заз абурулай 
уьмуьрда сад лагьай ва эхиримжи сеферда атай гьа 
хенжел хьтин «1» багьа хьанвай, вучиз лагьайтIа заз 
зун маса къиметдиз лайихлу яз аквазмачир...

Са юкъуз чи кIвализ эме атанай... Гьар сеферда ам 
атайла, ЧIараваз гзаф хвеши жедай. Эме хъфирлани, 
кицIи ам хуьруьн агъа кьилиз кьван рекье хутадай. 
Эмеди ЧIарав лап бицIи шараг яз гъайиди тиртIани, 
адан рикIелай эме алат тавунал зун тажубни тир, гьей- 
ранни. ГьикI лагьайтIа, а чIавуз ЧIараван вилерни са 

акьван бегьемдиз ачух хьанвайди тушир. Адаз кье-
риз-цIаруз аквазвай зи эме икьван истеклу ва играми 
хьун аламат жедай кар тир.

И сефердани эме акурла ЧIарава авур шадвилер 
генани чIехибур тир. Гуя ада икьван чIавалди заз ий-
извай майиларни эмедихъ элкъуьрнавай. Ада эмедал 
ягъай кьван чархар, элкъуьнар-гелкъуьнар вуч тир! 
Мезни куьрсна, кIирерни экъисна, хъуьрез!

И карди заз теселли гузвай, вучиз лагьайтIа эме 
атуни ЧIараван рикIевай хер фад-фад сагъ хъийиз 
тун мумкин тирди хьиз аквазвай заз. «И хвешивиле-
ри, белки, адан рикI чIехи ийида, – сабур гузвай за 
жува-жуваз, – белки, адаз шадвиляй зи тахсирдилай 
гъил къахчуз кIан жеда...» Амма зи бахтуни гъана-
чир. ЧIараваз зун аквадай вилер авачир.

Эме хъфидайла, зунни баде ам рекье хутаз фенай. 
ЧIаравни чахъ галаз хуьруьн кIанел кьван атанай. 
Анал акъвазнавай автобусда инсанар акьахзавай. Са 
чка ана эмедизни гьат хъувуна. Автобус чкадилай 
юзайла, ЧIарава са кьадар рекьиз адахъ галаз чукур-
на. Элкъвена бадедин патав хкведайла, рекьин патав 
гвай кIвалин гьаятдай са зурба къамба экъечIна. Ам 
чанда суй аваз, заландиз ЧIараван къаршидиз физвай. 
Къамба акур ЧIаравни акъваз хьанай. Хаталувал  
гьгьисс авур за гьарайна:

– Ката, ЧIарав! Ката!
– Ма, ма, ЧIаравI – бадеди вичин гъиле са затI 

авайди хьиз къалурзавай. – Инал ша!
Амма ЧIарав акъвазнавай. Адак, аквар гьалда, 

къамбадин такабурлувилини умунвили къурху ку- 
тазвачир. ЧIарав, сив ахъайна, хъуьрезвайди хьиз, 
къамбадиз ихтибарлу яз килигиз, гьа акъвазайвал 
акъвазнавай. Игьтиятлу бадеди мад сеферда гьарайна:

– Ката, кьейди! КукIварда вун! 
ЧIарава яб ганачир.
Мусибат кьилел, хабарни авачиз, гуьзет тавур 

патахъай къведай чIал ЧIараваз чизвачирни мегер? 
Чизвай эхир... Амма ада вичин уьмуьрдин тежриба-

дикай тарс хкудначир. Белки, вичин патав къвезвай-
ди инсан тиртIа, ам катдайтIа? Низ чида? Идалай-
ни гъейри, ЧIарав ихтибариз вердиш хьанвай. «Жув 
хьтинбурал гьикI ихтибар тавурай?» – фикирзавай 
жеди ада и декьикьада...

Къамбади, гьа сифтедай хьиз секиндиз, хъел- 
ажугъдин са лишанни квачиз, атана, ЧIаравал чарх 
яна, ахпа ни чIугуна.

Мусибат садлагьана хьана. Ни чIугваз-чIугваз, 
къамбади вегьена вичин зурба сививди ЧIараван юкь-
валай кьуна, адан руфунни кваз михьиз къамбадин 
кIирера гьатна. ЧIехи кицIи гъвечIиди акI къарсурна 
хьи, ЧIараван анцIунин ван вири хуьруьнвийриз хьа-
на жеди! Зани бадеди къамбадал гьалч тавур къван-
ни, илиг тавур лаш хьанач. Амма залум кицIи ЧIарав 
ахъайначир.

– Къарахан! Я Къарахан! – эверна бадеди къам-
бадин иесидиз. Айвандихъ экъечIай Къараханаз куь-
чедал кьиле физвай йикь-шуван акуна. Ада вичин 
кицIиз гьарай гана. Иесидин ван галукьай къамба-
ди ЧIарав кIирерикай хкудна ва куьчедал къведайла 
квайдалайни гзаф такабурлувал кваз аста-аста кама-
ралди гьаятдиз хъфена.

Бадени зун ЧIаравав агатна. Адан руфунални да-
лудал зурба кIирери гзаф дерин хирер авунвай. Адай 
иви физвай. За, пенжек алудна, адак ЧIарав кутуна, 
гъилерал кьуна. Амма ЧIарава кIевидаказ цIугъ аву-
на. Им адаз вич за кьуна кIанзавач лагьай чIал тир. 
Уьмуьрда тек са сеферда закай хьайи рикIин тIарвал 
адаз вичел хьанвай хирерин тIарвилелайни гзаф яз 
аквазвай.

– Къала, чан бала, за кьан! Кьейдан чанда авай 
дердер масадбур я! – лагьана, бадеди ЧIарав завай 
къахчунай. Зи кьил хуруз аватнавай. ЧIарава заз зи 
гунагь са мус ятIани гьалал хъийида лагьай умуддин 
бицIи экв гила зи рикIе михьиз хкахьнай.

Айвандик хкана, бадеди зурзазвай ЧIарав хъи- 
цикьрик кутунай. ТIал яваш хьун патал адан хире- 

ра ракъинин цуькверин чIем цанай. КицIел гьал ала-
мачир. Вилер са жизви ахъайиз агал хъийизвай. И 
арада абурун ранг фенвайди аквазвай. Адаз зун вичин 
патавни атана кIандачир. Зун агатайла, ада гьасятда 
гьиссзавай ва, къати цIугъ ийиз, зун патав гвайла ви-
чин тIал генани гужлу жезвайди къалурзавай.

Са йикъалай ЧIарав кьенай. Адан тIал атIанай, 
амма зи рикIин тIал генани артух хьанай. Ам гилани 
давам жезва...

... Къацу ратIран кьилихъай дишегьлиди эверай 
ванци зун хиялрикай хкудна.

– Къудрат! Яда, ваз ван къвезвачни? Зун нив я?!
Квар къуьневаз булахдал физвай и течидай ди- 

шегьлиди зи тIвар кьуна эверунал зун мягьтел хьан-
вай. Ахпа зун гъавурда акьуна.

– Килиг гьа, чан дидедин, дана хкун рикIелай 
алудмир! – давамарнай дишегьлиди.

– Зи рикIелай алатнавач. Гьеле рагъ акIанвач. 
Раж хкведайла, фида зун, – жаваб гана гадади Къа-
цу ратIралай. Гада рахадайла, гурцIулдини акъвазна 
адаз яб гузвай.

Дишегьли алатна фенай. Гадани гурцIул, мад сада 
садахъ галаз чамарар ийиз, чпин къугъунрик экечI 
хъувуна. Зун, къванцелай къарагъна, абурун патав 
фена.

– Салам алейкум, Къудрат, тIварун стха! – лагьа-
на, за гададив гъил вугана. – зи тIварни Къудрат я.

– Алейкум салам, – мягьтел яз жаваб гана гадади. 
Ам заз вичин тIвар чир хьунал тажуб хьанвай жеди.

– Бес дидеди ви тIвар кьуна эверначирни? Гьави-
ляй заз ви тIвар чизва... 

Гададин сивел хъвер акьалтна.
– А-а-ан... – лагьана ада.
– Ви дуст пара хъсанди я. Адакай гьихьтин кицI 

жеда? Екеди, тушни?
– Эхь, хипен кицI.
– Ви кицIин тIвар вуж я? – суал зи сиве амаз гур-

цIул ратIран хурай агъуз катна, гадани адан гуьгъуь-
низ фена. Садни акуна заз, чапла гъил алгъай далу-



86

дал, эрчIи гъилни экв зайиф хьанвай вилерин кьиле-
лай къав хьиз кьуна, зи баде чIугуна Къацу ратIрахъ 
къвезва.

– Им зун я, баде, зун! – лагьана ван къалурна за 
адан зайиф хьанвай вилерин шаклувилер алудун па-
тал.

– Вув-в-в, я чан бала, хтана инал къайи къванцел 
ацукьдани? Айибар хьана хьи!.. – ам атана хъукъ-
вай кьве гъиливди зи гардандик ккIана. – ФатIимат 
суса лагьана заз, бес Къацу ратIран къванцел са жа-
ван итим ацукьнава. Зи рикIиз аян хьана ам вун тир-
ди. Чизвай заз вун къе хкведайди. КIекрени къе гзаф 
гьарайзавай... Хкведа къе зи бала лагьана за... Къала 
кван садра, хкаж ви чамадан зи далудал! – ада зи че-
модан-дипломатдал гъил вегьена.

– Акъваз, я баде! Лугьуда гьа вунани! Вал чама-
дан кьадай гьал алайди яни? – за са гъиле дипломат 
кьазва, муькуь гъилни бадедин хъукъвай къуьнел 
эцигзава. Чун кIвализ хъфизва.

Гьа и арада Къудратан гурцIул атана бадедин чIу-
лав булушкадин ценек ккIизва, ада ам кьуна вичел 
чIугвазва.

– Вув-в-в, я кьейди, вун гьинай атайди я? – лу-
гьузва бадеди.

– Ам зи тIварун стхадин кицI я, – лагьана, за чи 
патав чукурзавай Къудрат къалурна.

Бадеди кьил галтадна:
– Гила зи кьили ван авуна, вучиз вун хтана къайи 

къванцел ацукьнавайди ятIа... Мад жува жуван рикI 
незвани, чан бала? Бес я, я хва. РикIелай алуд. Мус 
хьана алатнавай крар я...

За къуьнер агажзава:
– Ада заз гьалал хъувунач...
– Вуна чIугур кьван рикIин азиятрай Аллагьди 

вичи ваз гьалал хъувунвайди, я бала, – теселли гузва 
бадеди заз. Ва ихтилат дегишарун патал ам зи бицIи 
тIварун стхадихъ элкъвезва: – Къудрат, чан бадедин, 

ви данадихъ галаз зи данани хкваш. Хтайла, бадеди 
ваз къенфетар гуда...

– Хьурай, баде.
ГурцIулди атана зи шалвардин кек ялзава. Гила 

ида зазни ихтибарзава. За, дипломат эцигна, гурцIул-
дилай кап алтадзава. Садлагьана ам зи гъиликай кат-
зава. Ахпа мад патав хквез, кат, хъийиз, зазни ви-
чихъ галаз чукур ая лугьузва.

– Яда, тIварун стха, ви кицIин тIвар вуж ятIа ла-
гьаначир ман вуна заз... – хабар хкьуна за гададивай.

– ЧIарав я... – гадади гурцIулдин гуьгъуьна чу-
курна...

                     2001

ЧАРА АТIАЙ КЬУЬЛ

Гьикая

Ашимаз, яшар яхцIурдав агакьиз-тагакьиз амай, 
амма а йисарилай чIехи яз аквазвай, кьилиз рех яна-
вай, гагь дагъларин гарарини мишекъат гьавайри га-
тана, гагьни къайни ракъини ифин хъичена къумрал 
хьанвай, чIулав спелар квай, гъвечIи вилерин къе-
рехравай биришри чина амалдарвилин гелер тунвай 
итимдиз сифтедай вичин вилерихъ агъаз кIан хьана-
чир.

Вичиз къалурай милициядин къуллугъчидин удо-
стоверенида адан вилер «уголовный розыск» лугьу-
дай гафарилай тIуз фена, форма алаз янавай тIарам, 
ацIай элкъвей чин авай итимдин шикилдилай алат-
на, удостоверение къалурзавай касдин вилера акIана. 
Адаз, хуьряй къвез, и шегьердин гагь са, гагь маса 
базардин са къерехдив вичин метягь гузвай касдиз, 
вичин савдагарвал икI куьтягь жедайди чизвачир.

Адаз вичи гъиле кьунвай кар фадлай акьалтIар-
на, са маса, дуьз, михьи кар гъиле кьаз ва я гьич 
тахьайтIа вахтуналди и шегьердин базарар маса ше-

гьеррин базарралди эвезиз кIанзавай, амма сакIани 
жезвачир: садра гьатай яцIай эхкъечIун четин тир, 
вучиз лагьайтIа ам вичиз гьатнавай кьацIахъ галаз 
вердиш хьанвай ва и вердишвили адаз къвезвай хи- 
йирдин ериш акъваз жеда, санихъ галкIида ва я татаб 
жеда лагьай фикир касдив гьич агудни ийизвачир. 
Са гафуналди, адан дикъетни, игьтиятни – кьведни 
санал къуьруь хьанай.

Ашим вичин кардал алахъна са шумуд йис хьан-
вай, адан савдагарвилин сирдикай анжах са вичизни 
папаз хабар авай ва хуьре адал къвез-къвез як-чIар 
акьалтунин деринар адан чIехи хуьре мад са касдизни 
чизвачир, гьатта адан диде-бубадизни.

Ни вуч ийизватIа, им адан вичин хсуси кар я, фи-
кирзавай ада. Ам патал кьилинди ам тир хьи, ада-
кай акваз-такваз хуьруьн-кимин итим хьанвай, алаз-
ни-алачиз рахадай къилих квай папан сив гила гев- 
гьерринни ширин ихтилатрин мяденриз элкъвенвай, 
виликдай гишилани мекьила чуплахдиз авай кьуд 
аялдал пек-партал, абурун руфунрани фу-къафун 
хьанвай.

ТахьайтIа, гьикI авайди тир? И савдагарвилиз 
кьил ядалди, Ашима вич, гъиляй ахъайна, виляй ве- 
гьиз са тIимил амай: хуьре ийидай кар-кеспи авачиз, 
гьар юкъуз хъивегьиз, хуьруьн гьа вичин гьалда авай 
еб атIай чантаяр хьтин гада-гуьдуьйрин тай хьана, 
гагь ида, гагь ада къуьнер кьуна кIвализ хкиз, гзаф 
вахтара садани хкин тийиз, йифен кьуларалди ам  
куьчейра амукьайла, паб, яб ягъ тавуна, аяларни 
галаз, эквни туьхуьрна, ксайла, хцин саймазвилери 
кана алугарнавай яшлу диде-буба адахъ къекъвез 
жаздан жедай, абуруз хва са хъуртакай ва хуьруьн 
куьгьне, касни амачир кIвалер авай са магьледин 
даркалдай жагъидай; чпивай ам ялиз тежедайди чиз, 
абуру чпихъ галаз гъел галай яц тухудай. Хъсан хьа-
на гена яцни гъел хьана, тахьайтIа, низ чидай, абу-
рун хва мус къаю кьуна кьена жагъанвайтIа. Фидай 
къарини къужа мичIи куьчейрай тIуз, асаярни гъи-

ле кьуна, гьалтайбурувай хва акунани лугьуз хабар 
кьаз. Эхирни жагъурна, мейит хьтин сад гадар хъу-
вуна куьгьне гъелел, хкидай гъенел.

Хва рекьел хкайбурни, адакай итим хъувурбурни 
гена дидени буба хьана. Эгер абуруз Аллагьди яргъал 
уьмуьр ганачиртIа, Ашиман уьмуьр лап куьруьдаказ 
куьтягь жедай.

Садра, пиян Ашим кIвализ хкайла, адак инсан-
дин гьал кумачир. ТIиш-пIуз алатнавай, кьилел хер 
алай. Аквар гьалда, ам хъсандиз гатана, хуьруькай 
яргъаз квай кIамун кьерен чиргъедал гадарнавай.

– Я хва, – лагьанай бубади, ферсуз велед пакагьан 
юкъуз ахварай аватайла, – къе ама зунни ви диде, 
пака кьведни рекьида, вуна чун а фидай сура хьайитIа-
ни динж тур ман! И дуьньядикай вуна чаз сур авун-
ва, вуна чал жемятдин вилик экъечIдай чин тунвач.  
Гьикьван хьуй? Вун вини магьледавай БитIиш кьван-
ни хьаначни? Ахъайна ада вичин хуьре туьквен, вич-
ни «Аламаз» тIвар алаз. Чун, гьар сеферда хуьруьн 
администрациядай пенси гайила, БитIишан туьквен-
дилай хквез жедани, гьикьван чи абдалдал бурж хьан-
ватIа килигиз? Накь чна ви бурж эхиримжи сефер-
да вахгана. Мад чак умуд кухтамир. Буба аваз етим 
хьанвай ви аялриз къвезвай кепекарни ви пад хьайи 
руфуниз бес тежедайдини ваз чизва. ГьакI хьайила 
килиг жуваз гуьзгуьдай, жува жуваз веревирдер ая.

– За вучна-е? Пис гаф лагьанач, себ-сив авунач, – 
беденда, кьиле авай тIалдикай вучдатIа течиз, ажуз-
вилелди кьве гаф акъудна Ашима сивяй.

– Я чан бала, я сивиз кьей хва, – раханай дидени, 
– мад гьамиша чи кьамал жедайди туш хьи. Чна ваз 
кIвал эцигдай чил къачуна, хуьруьн чIехидаз ришвет 
гана. Жув жуван хзандин кьил хьухь, чазни ви папан 
къайи сивикай хкатдай са югъ къалура. Чун Шал-
буздагъдин пIирерин вилик, халкьдин вилик виляй 
вегьемир, къурбанд хьуй зун чпиз.

– Дуьз лугьузва дидеди, – мад ихтилатдик экечIна 
буба. – АтIутI палчухдин фур, мел авуна элягъ ланга-

тар, эциг са мертеба хьайитIани, яшамиш хьухь жув 
жуваз, – бубадин умуд хва дидединни бубадин къа-
юмвиликай хкатуни дуьз рекьел хкуник квай.

– КIваляй чукурзавани? – вилерал накъвар ата-
най Ашиман, ам адак накь хъвайи ичкидикай кума 
лагьай чIал тир. – Йикь зун, куьнени заз кIур хце, – 
бейкеф хьанай ам.

– Ваъ, я хва, чна вун чукурзавач. Чаз вакай ин-
сан хкатна кIанзава, вуна вирида ийизвайвал жуван 
гъилералди къазанмишай са кьас фу тIуьна кIанзава,  
– лагьана дидеди.

Бубади кьил галтадзавай. Адаз хци, пиян яз амай-
тIани, наз маса гузвай хьиз аквазвай.

– Гьинай жагъурда за кIвалах авачир? Шегьер-
диз куьне зун ахъайнач, физ кIан хьайила; гила зун  
гьиниз фида и барбатI хьанвай уьлкведа? – тIал къа-
ти хьуникди чин чIурна Ашима.

– Яда, – эрчIи гъилин капаш адан вилерив кьван 
тухвана, рахана буба, – гьукумат бегьемсузди я лу-
гьуз, итимвал квадардайди туш! Гьи гьукумат мус бе-
гьем хьайиди я? Садрани! Итимвал гьамиша хьайиди 
я, женни хъийидайди я... Вахъ, лагьайтIа, ам амач! 
Килиг жуваз гуьзгуьдай! – бубади вичин сабур са гу-
жа-гуж хуьзвай.

Ашим вичиз гуьзгуьдай килигна. Адаз вич чир  
хъхьаначир. Адан кьилиз атайди «зун гуьзгуьдиз 
килиг тахъвуна шумуд йис ятIа?» фикир хьанай. 
Ивидайни руквадай хьанвай, дуьгмеяр хкатнавай пе-
ремдиз ада са акьван фагьум ганачир. И арада булах-
дилай, ацIай кварни гваз, адан паб хтанай. Ашимаз 
вичивай адан хурук акъвазиз тежедайди чизвай. Ам, 
мад са гафни лугьун тавуна, чиниз-гъилиз са шупI яд 
кьванни тиягъна, кьилни куьрсна, гьаятдиз экъечIна.

– Мад физвани, кьей хва?! – лагьана папа. – Вач, 
вач! Къе вакай ихьтинди хьанватIа, пака вакай кIан-
чIунал якIув гатай як хьтинди жеда.

– Мад за хъвадач, – Ашимаз маса гаф жагъана-
чир. И гафар жагъурун четин тушир, абур ада гьар 

сеферда, хъвана хтана, са йиф алатайла, лугьудайбур 
тир.

ИкI тирди папазни чизвай. Ам гъуьлуьн гафарихъ 
агъазмачир. Гьавиляй ам, кичIерар гузвайди хьиз, 
апаяхъни къаридихъ элкъвена:

– Килиг гьа, куь угъраш хва мад хъвана хкведай-
ди я. Эгер куьне ам мад кIвализ хкун хьайитIа, за куь 
гъелни хада, яцни маса гуда, зи етимарни къахчуна, 
бубад кIвализ хъфида!

И гафар гьаятдай экъечIзавай Ашиман тIазвай  
кьилени хура, гупа-гуп ийизвай рикIе, гуьллеяр хьиз, 
акьунай. И тIазвай кьиливни рикIив ада са кар анна-
мишнавай: къе и дуьньяда кьенвайдини са вич ва и 
кьенвай вичихъ яс чIугвазвайдини са вич я.

Ада кьил дагъ галай патахъди чIугуна. Чанда гьал 
авачиртIани, ам эхиримжи къуватар куьтягь жедал-
ди, тик рекьяй винелди хкаж хьана. «Бесарна кIанда! 
Бесарна кIанда!» – какахьнавай кьиле авай и кьве 
гаф адаз вичин рикIин гупа-гупдай ван жезвай.

Рекьелай элячIна, жигъир кьуна ам дагъдай  
авахьзавай кIам зуракI чарх гана фенвай тIулал 
атана. Адаз къведай рехъди акатай чкадал ярх жез 
кIанзавай, амма эхнай, гьикьван чан цихъ гьарарат 
тиртIани, кIамув агакь тавуна, ам ярх хьана. Белки,  
адаз вич хур квай чкайрал эцигиз кIан хьанач – ава-
хьиз кичIела, гьавиляй и тIyл хкяна жеди. 

Гацум хьанвай беденди, чинал, кьилел алай хире-
ри, пакун тIвалара, гьатта къалчахрани ютурра авай 
тIалдини гила генани артухдиз вичикай хабар ганвай.

Ярх хьана, гъил-кIвач гадарна, ам вили цавариз 
килигна. Адаз акI хьанай хьи, гуя анай вичиз са ни 
ятIани тIуб юзурай хьиз. Ашиман рикIин дерт амай-
далайни къизгъин хьанай ва ада «зун гьа инал кьена 
куьтягь хьанайтIа, вуч хъсан тир» фикирнай. Ада и 
кар руьгьдин лап дериндай, гьеле ички агакь тавуна 
амай чкайрай къвезвай зарул ванцелди цавай вичиз 
тIуб юзурайдавай тIалабнай. Амма тIуб юзурайда ви-
чикай са хабарни хганачир. Ашимаз цав агал хъу- 

вунвай хьиз хьанай. Вич патал, вичин тIалабунар  
патал.

Адаз гзаф гьайиф хьанай. Накь вичин дустар я 
лугьудайбурухъ галаз тIуьрди-хъвайиди адан рикIел 
аламай, амма вич гатана, кIур гана, хуьруьн хъур-
так ни ва вучиз гадарайди ятIа, адаз чизвачир. Адаз 
вич аник гадарнавайдини чир жедачир, эгер дидеди-
ни бубади адаз лагьанвачиртIа. Адан туьтуьна шел 
акIанвай. Ам вич шел кьулухъ ягъиз алахънавай-
тIани, шел къецихъди ахмиш жезвай, Ашимахъ ам 
хуьдай къуватни къаст амачир. Ада, – цавай вичиз 
тIуб юзурайдакай регъуь тир жеди, – са гуж-баладал-
ди чин кIаникди авуна, адан хурай къизгъин къагьар 
акъатна. А къагьардин ван Шалбуздагъдивни агакь-
навай, вучиз лагьайтIа Ашимаз, вичин къагьар дагъ-
дин синера акьуна, элкъвена хтайвал ван хьанай. Ам 
тухдалди шехьна-шехьна, гьа алайвал, далу цавариз 
гана, ахвариз фена…

Вахт физвани-акъвазнавани хабар амачир Аши-
маз вичин кьилиз нажахдин тия ягъай хьиз хьанай. 
Кьилел алай хире гьатай хци тIалди ам алай чкади-
лай къудгъунарна. Вилер ахъайна, элкъвена кили-
гайла, адаз акуна хьи, вичин кьилелай са шумуд ча-
лагъанди чархар язава. Абурукай сада, якъин, адан 
кьилиз кIуфни янавай. «Ибуру зун кьенвайди  яз гьи-
сабзава», – фикирна Ашима. Ам мейит туширди акур 
вагьши къушар вилерикай квахь хъувуна.

– Гьей, кфирар! – гьарайна Ашима, чалагъанар  
аквазмачиртIани, – Зун кьенвач! – Ва са ара гана хъла- 
гьна: – Зал куьне чан хкана! – адан кьилиз вич ават-
навай дар йикъай гьикI экъечIдатIа къалурдай фи-
кир, са шакни алачиз, гьа чIавуз атанай. Садлагьана. 
Хабарсуз. Чалагъанди кIуф ягъай хьиз... Ада фена 
кIамук сив кутуна къанихвилелди яд хъвана, ахпа 
са геренда кьил цик кутуна акъвазна. Хире тIал мад 
къати хьанатIани, Ашима вичел цIийи кьилелай чан 
хквезвайди гьиссна...

*  *  *

Икьван крарикай исятда и кьакьан буйдин, гьяр-
кьуь къуьнер авай, алатай сеферда стхадин мехъер 
патал цIуд гьуьндуьшка гъун тIалабай, а гъилера ви-
чел спортивный формани кьецIил кIвачер тIипIрийра 
тунвай, гила чIагай, тIарам бедендив дигайдиз кьун-
вай къуллугъдин форма алай и касдиз, капитандиз, 
гьикI лугьудатIа Ашимаз чизвачир, ам гьукуматдин 
векилди вичин гьерекатар рикIивай ийизвайдахъ 
агъанвачир. Идалайни гъейри, ада вич милицади и 
жуьреда, шак тефидай уюнралди кьада лагьана фи-
кирдизни гъаначир. ЯтIани Ашима, са тайинсуз умуд 
рикIе куькIуьр хъувуналди, вич са куьнинни гъавур-
да акьазвачирди хьиз къалурнай.

– Я стха, – лагьанай ада ван хкажуналди ва сес 
агъанвайвилин тав квайди авуналди, – вуна заз стха- 
дин мехъер патал гьуьндуьшкаяр гъваш лагьанайни? 
Лагьанай. Зани гъанва... Вун милица тир чIал заз ви-
ликамаз лагьанайтIа, жедачирни? За ваз къиметар 
генани кьезилардай ва са-кьве гьуьндуьшка зи патай 
пишкешдай. – «Ибур вири ваз гьавая хьуй лагьайтIа, 
адан шак фида», – генани вичин савдадин ери-бине-
дикай ва адакай муьштери жедайдак генани умудар 
кухтунай Ашима.

– Заз абур гьаваяни кIандач, – чина кьатIуз же-
дай хьтин са фикирни авачиз жаваб гана Агьмед Яр-
кIарова.

– Бес мехъер?
– Мехъер кьулухъ язава.
– Бес за зи метягьдиз вучда? Заз базардал акъваз- 

дай вахт авайди туш. Вуна гъваш лагьаначиртIа, зун 
инал къведачир, – Ашима вичин наразивални бей-
кефвал къалурна, амма адаз чизвай хьи, вичин нара-
зивални бейкефвал турусдинбур туширди.

– Ви метягьдин къайгъу чна маса чкада аквада. 
Акьах машинда – гьала зи гуьгъуьнаваз, – Агьмед 
вичин джипдин рулдихъ ацукьна...

Язух савдагар Ашимаз гьинай чир хьурай кьван 
милицадин капитан Агьмед ЯркIарован рикI ял ядай 
йикъара вичин къунши ва дуст журналист Гьажи 
Чандаровахъ галаз шеш-беш къугъунал алайди? Къу-
гъуна гьар вуж кумукьайтIа, гьада са гьуьндуьшка 
къачуна гъалибчидихъ галаз тIуьн-хъун авун лазим 
тирдакайни кесиб савдагардиз хабар авачир.

Шегьердин цIийи, социализмди чан гана капи-
тализмдал гьеле чан акьалт тавунвай береда арадал 
атай хсуси дараматрин магьледа милицадинни жур-
налистдин кIвалер цал цла авайбур тир. Абур ацукь- 
дай кьилдин чка милицадин багъдин пипIе авай гьа-
кIан кьецIил гуларал эцигнавай сахсидин къавун 
кIаник квай столни адан кьве къвалахъ галай кьве 
секуьл тир. Багъдиз гьахьдай ракIарин сивел кицI 
кутIуннавай...

– Килиг гьа, – лагьанай Агьмеда и сеферда шеш-
беш къугъвадайла кумукьай дустуниз, – алатай се-
ферда за къачур хьтин гьуьндуьшка тахьурай.

– Заз ам хкядайвал чизвайди я, – лагьана Гьажи-
ди. – Зун вун туш кьван, лутуйрихъни гьарамзадай-
рихъ галаз женг чIугуна кIандай къуллугъдал алаз, 
абуру алцурариз, – адаз вич кумукьунин дерт гьа ихь-
тин айгьамдалди кьезилариз кIан хьанай жеди.

– Алад, алад! Гзаф рахунармир, – лагьана Агь-
меда. – Икьрар пулдилай багьа я. Кумукьна – вач 
базардиз!...

…Гьажиди хкай къушран жендек, адет хьанвай-
вал, кьве дустунини чпин гьуьндуьшкаяр ргадай еке 
къазандиз вегьена, газдин пичинал эцигна са сят  
кьван вахт алатнавай. Къуншияр чпин шеш-беш къу- 
гъвазвай, арадал са икьрар-гьуьжет алачиз, гьакI.

– Хьанвачни-е ви гьуьндуьшка? – эхиз хъхьанач 
Агьмедавай, – чан акъудмир ман! ЧIехи ратари гъве- 
чIибур нез эгечIнава.

Къарагъна цIун кIвализ фейи Гьажиди анай гьа-
райна:

– Валлагь, хьанвай хьтинди туш. Шиш акатзавач.

– Жеч! – кIвачел акьалтна Агьмед. – Вуна гьин-
лай къачурди я. 

Гьажиди гьинаг ятIа лагьана.
Милицадин капитанди вичин рикIиз ягъай фикир 

винел акъудна:
– ГьинвачтIани, ваз и къазанда авайди гайи кас 

атIа сеферда заз гайиди я. Анжах ада вичин савда-
дин чка дегишарнава. – Агьмеда, цIун кIвализ гьахь-
на, чахъ-чахъ ийиз ргазвай къазанда авай къушран 
ютурда вири къуватдалди шиш эцяна. Шишинин хи-
лерин кIвенкIвер са кьулал кьванни якIуз сух хьанач.

– И гъуьндуьшкадин яхцIурни цIуд йис тамам 
хьунин юбилей гьа иналди куътягъ хьана, – лагьа-
на Гьажиди, чукIулдив гуж баладалди са кIус атIана 
хьиз. – Имни атIа сеферда на къачур хьтинди я. Як 
туш, патуш  я.

– Гьуьндуьшка ятIа низ чида, – Агьмед михьиз 
шаклу хьанвай. – Ша фена Олигархавай хабар кьан.

Олигарх Агьмедан кицIин тIвар тир. Иесиди еке 
са биргенд вич галайвал гъиз акур кицIи ксанвай де-
мекдин сивелай садлагьана къарагъна, шадвилелди 
тум галтадиз, сивни ахъайна, вичиз гъизвай нямет-
дин къаршидиз, иштягьдин къизгъинвални къати 
хьанваз, чукурна. Адан рикIелай вич зунжурда авай-
дини алатнавай.

Агьмеда къушран биргенд кицIин вилик вегьена. 
Олигарха ни чIугуна. Ахпа ам, виликан шадвал кума-
чиртIани, гьа исятда багьа ресторанда тIуьна-хъвана 
экъечIнавай олигарх хьиз, чанда такабурвални дамах 
аваз, вичин демекдиз хъфена, анай кьилни кьве ви-
лик кIвач акъудна ярх хъхьана.

Алатай сефердани гьа икI хьайиди тир...
Кьве сеферда галаз-галаз икI ламралай аватайди 

хьиз амукьуни капитан Агьмед ЯркIарован намусдик 
хкуьрнавай.

– Ша, – лагьана ада, дустуник тади кутаз, – къа-
лур кван а «савдагар» вуж ятIа. Ада гузвайбур гьуьн-
дуьшкаяр туш!



96

ИкI тирдахъ журналист Гьажини агъанвай. Ида-
лайни гъейри, адан вичин кьилин пешедихъ галаз 
алакъалу дердиярни артух хьанвай: кхьидай хъсан 
сюжет-вакъиа жагъидайвал тир, адаз ам тамамди, 
вичи кIвалахзавай газет кIелзавайбуруз хуш ийи-
дайди, девирдин чалкечир сифет-кунат  къалурдайди 
хьана кIанзавай.

– Тади къачумир, юлдаш капитан, – лагьана Гьа-
жиди. – Квез, къайдаяр хуьдай органрин векилриз, 
сабур вуч ятIа чидайди туш. Квек, тахсиркар гьикI 
кьадатIа фикир-фагьум ийидай чкадал, абур кхунар-
на, цуькI хъийидай хесет ква.

– Яргъиярмир, ви меслят лагь, – милицадин кьа-
райсузвал са тIимил иликьна.

– Чун кьве сефердани алцурайди гьа са кас яни-
тушни, ахпани адан ери-бине чирна кIанда. Кхур та-
вуна, ам вич ви ракьариз къведайвал.

– ГьикI?
Гьажиди вичин меслят гана. Агьмедан рикI чка-

дал хтана.
Абур капитандин джипда акьахна, базар галайвал 

фена. Базар, лагьайла, шегьеррин саки вири куьчей-
ра хьиз, вич-вичелай пайда хьанвайди тир. Машин са 
тIимил яргъал хьиз акъвазарна.

– Ангье, атIам яни? – лагьана Агьмеда вичиз ала-
тай сеферда гьуьндуьшкадин тIвар алай затI гайи кас 
чир хъхьанваз.

А касди, яру «Жигулидин» багажник ахъайна, 
муьштерийрихъ галаз рахаз, вичин метягь къалурза-
вай.

– Гьам я, – лагьана Гьажиди.
– Ида гьар сеферда вичин чка дегишарзава. Къи-

метарни амайбурулай агъузарзава...
– ЧIехи шегьер я, гьар куьчени – базар. Вучиз 

дегишардач кьван! – лагьана Гьажиди. – Куьн хьтин 
милицаяр хьайила, гьакI жезвайди я ман, – ам, ма-
шиндин кьулухъ пата авай ацукьдай чкадал гадарна-
вай дурбуяр къачуна, базардиз килигна.

Агьмед вичин дустунин зарафатрив, айгьамрив 
вердиш хьанвай, ятIани адаз къуншидин эхиримжи 
гафар япалай ийиз кIан хьанач.

– Куьнни, журналистарни, гьакI тушни, яргъари-
лай, дурбуйрай килигиз, чпин макъалаяр кхьизвай?

– Девир угърашди я, стха: намусни хвена кIан-
зава, кьилни хвена кIанзава, хзанни хвена кIанзава, 
хамни хвена кIанзава, чанни. Ибур вири санлай хуьз 
жедайвал жезвач, сад муькуьдаз къурбандна кIанза-
ва, – Гьажиди дурбуяр къачур чкадал эхцигна, – та-
хьайтIа виридакай магьрум жеда.

– ГьакI хьайила, милицаярни секиндиз тур, гьа-
бурни и девирда яшамиш жезвайбур я.

– Эхиримжи гьуьндуьшка! Кьве сеферда ужуз хгу-
да! – вири базардиз ван жедайвал гьарайна яру «Жи-
гулидин» къвалав гвай савдагарди. Адан ван кьве дус- 
тунивни агакьнай. Савдагарди цIакулар чухванвай 
къуш, са кIвач кьуна, вичин кьилел галтадзавай.

– Операциядив гатIундай бере я, – лагьана жур-
налистди. – Кутугай ара я. Адаз вун чир хъжедач.  
Я вунани адаз жува адавай къачур чIал лугьумир. 
Эвел адаз на чун меслят хьайи тIалабун лагь, ахпа 
эхиримжи гьуьндуьшка жуваз це лагь. Ада ваз тагай-
тIа, ина са чIуру кар авайдал са шакни аламач.

– Эхь, – лагьана Агьмеда, – гьакI я.
Ам машиндай экъечIна, яру «Жигулидихъ» фена. 

Базардин дезгейрал жерге яна гьуьндуьшкайринни 
верчерин жендекар алай. Маса гузвайбур яру «Жигу-
лидин» къвалав эхиримжи гьуьндуьшка хгузвайдаз 
чап-чап килигзавай. Анжах къе инал атана, къиме-
тарни базардинбурулай агъузарна, вири мал гана куь-
тягьзавайдакай абуру вуч фикир ийизватIа, милица-
дин капитанди гьиссзавай.

– Салам алейкум, земляк, – лагьана Агьмеда, сав-
дагардиз вич чир таххьунал рикIяй хвешивал авуна. 
– Заз вун муьштерийриз инсафдай кас хьиз аквазва. 
Гьавиляй заз ваз са заказ гуз кIанзава, амма жедай 
кар ятIа чидач.

4. Зак. № 1191

– Лагь ви къуллугъ! – дикъетлу хьана савдагар.
– Са гьафтедилай зи гъвечIи стхадин мехъер же-

дайвал я. Вавай заз са тIимил кьезил къиметрай са 
цIуд гьуьндуьшка тешкилиз жедани?

Савдагарди гележегдин муьштери кьилелай кIва-
челди алцумна. Адал алай спортивный формади сав-
дагардиз са затIни лагьанач. Амма кьецIил кIваче-
рал алай ва алукIдай кьван кIанер цIранвай куьгьне  
тIипIрийри и кас, вич бедендиз зурбади ятIани, са ха-
тани хкат тийидайди яз къалурнай.

– Пака ваъ, муькуь юкъуз хьайитIа, жедани? – 
савдагарди багажник агална, гъилевайди адан винел 
эцигна.

– Лап хъсан я. Мехъер хемисдиз я.
– Хемисдиз? – мягьтел хьана савдагар. – Ше- 

гьерра, адет яз, ял ядай йикъара ийидайди я кьван ме- 
хъерар.

– Ял ядай йикъара зал жагъурун четинз акъвазза-
ва. Гила гьи юкъуз зал гьатайтIа, гьа юкъуз ийизва.

– За гьинал хкида? – савдагардиз хвеши хьанвай. 
– Гьа инал. Зун базардин мукьув яшамиш жезва.
– Инал заз акъваздай чка тахьун мумкин я, – сав-

дагардиз кьвед лагьай сеферда са чкадал хквез кIан-
завачир.

И кар Агьмедани кьатIанвай.
– АкI ятIа, «Лацу лекь» ресторандал гъиз жедани? 

Пакамахъ. Мехъер гьана жезва. Алай чка чидани?
– Чида. За гьанал хкида.
И арада са маса муьштери атана, мукьуфдивди 

яру «Жигулидин» багажникдал алай къушран жен-
декдиз килигиз акъвазна.

– Эхиримжиди я, къачу! Кьве сеферда ужуз гузва, 
– савдагарди къиметни лагьана.

– АкI ужуз гайила, ваз вуч хийир амукьрай? – ха-
бар кьуна капитанди. – Ша вуна заз ам гьа виликдай 
маса гайибурун къиметдай це.

– Ваъ, ваъ, ам за къачузвайди я! – гьарай акъатна 
муьштеридай. – Итимдихъ са гаф жедайди я, – савда-
гардиз килигна ам.

– Я дуст кас, зун валай вилик инал атанвайди я, 
ам къачунни за авун лазим я, – лагьана Агьмеда муь-
штеридиз ва, «месэла гьялунин ихтияр ви гъиле ава» 
лугьузвай хьиз, ам метягьдин иесидихъ элкъвена.

– Я брат, вун зи гьуьндуьшкаяр нез агакь хъи- 
йида, и аламайди гьа и хванахвадиз хьуй... Зун пула-
рихъ галтугзавайди туш... – Савдагарди муьштериди-
вай пул къачуна.

– АкI хьайила, ви гьуьндуьшкайрихъ сан-кьадар 
авач ман, ваз абур гьиниздатIа чизвач, – савдагардай 
гафар акъудиз алахъна Агьмед.

– Захъ абур хуьре сагъ са ферма ава.
– АкI хьайила, инлай кьулухъ за гьамиша вавай 

къачуда, гьуьндуьшка къачудай са ара ва мумкинвал 
хьайила, – милицадин капитан гьар са гаф хкягъунал 
мукъаят тир. – Вун гьа и базардал жезвайди тушни?

– Зун инал бажагьат ахкъатда. Заз, хьайитIа, жу-
ван метягь маса гудай туьквенар ахъайиз кIанзава. 
Зун гьа къайгъуйрик жеда. Хьайила, за ваз абур алай 
чкаяр чир тавуна тадач.

«На заз абур гьикI чирда, кьей хва тупIал оли-
гарх?» – рикIяй лагьана Агьмеда, ахпа ван алаз да-
вамарна:

– Пара кьван сагърай, дуст. Зи тIвар Агьмед я,  
гъил яргъи авуна милицадин капитанди.

– Зун Ашим я.
Агьмеда маса артухан «вун гьинай я, гьи хуьряй 

я?» лугьудай хьтин суалар тагуни Ашиман рикI секи-
нарнай. А суалар ганайтIани, абуруз ада дуьз жавабар 
гудачир. И кар милицадин капитандизни аян тир.

– Кар туькIвейла, базарда акъвазун таб я, – лагьа-
на, Ашим вичин яру «Жигулида» ацукьна. Машин 
худда туна, кьил дакIардай акъудна, ада, вич вичихъ 
агъунваз ва риIивайни крар туькIвенвай касди хьиз, 
«Сагърай, брат!» хълагьна, машин элкъуьрна, улакь-
рин гьерекат квай чIехи куьче галайвал гьална. Адан 
машиндин кьулухъ гуьзгуьда атIум хьанвай кулур-
диз – гъилин чилиниз Агьмеда гила фикир ганвай. 

Савдагардин метягьдихъ галаз и кулурдин вуч алакъа 
аватIа, Агьмедан кьил акъатнач, амма ада капитан-
дик гена артухан цIай кутуна. Вичин джипдиз хтана, 
ада машин худда туна.

– Гьан, гьикI я? Мехъер жедайвал яни? – жузуна 
Гьажиди.

– Жедайвал я. Гьавиляй кат-галтугунни артух 
хьун мумкин я, – Агьмеда машин Ашим хъфей куь-
чедиз гьална.

Яргъи дуьз куьче машинрай ацIанвай. АтIа кьи-
ляй яру «Жигули» аквазмай. Гьажиди дурбуяр къа-
чуна.

– Ам гьам я, – лагьана ада. – Нумраяр гьаданбур я.
– Валлагь, вун милициядиз кьабулна кIанзавайди 

я. Зи рикIел нумрайриз фикир гун атаначир.
– Гьахьтин милиция я ман чиди! – хъуьрена жур-

налист.
– Я жеди, дуст кас... Амма ваз адан машиндин 

кьулухъ кьиле авай чIехи кулур аквазвани?
– Ава-е... За милициядикай лагьай гафар кьулухъ 

къахчузва... Багъишламиша. Вуна зурба затIуниз фи-
кир ганва. Гьа-гьа-гьа! – хъуьрена Гьажи. Адан гафар 
айгьамдинбур тир. Аквар гьалда, журналистди и ку-
лур яру «Жигулидин» къене хьунухь машиндин ие-
сидин савдайрихъ галаз алакъалу яз гьисабзавачир.

– Ада чепелукьар кьазва лагьана фикирзавани 
вуна? Кулур чIехиди я, чепелукьар кьадайди туш.

– Ада вичин гьуьндуьшкаяр гьадалди кьазвайди 
я, – кIевиз хъуьрена журналист.

Яру «Жигули» шегьердай экъечIна, са кьадар ре-
кьиз фейидалай гуьгъуьниз, садлагьана къекъвена, 
шегьердин зир-зибил гадарзавай хъурт галай патахъ 
фенвай, руг авай рекьиз экъечIна. Ана маса машин-
затI авачир, дурбуяр галачизни яргъай зир-зибилрин 
кIунтIар хъсандиз аквазвай.

Агьмеда машин шегьердин къерехда акъвазарна.
– Адан шак тефий, чна гьа инлай вилив хуьда. 

Къала садра дурбуяр.

– Са ни ятIани анал гиликьайбур гадариз, ви 
хванахвади гьуьндуьшкаяр гьанлай къачузва жал? 
– журналист Гьажидин рикIе и кардай кьил акъуду- 
нин гьевес къати жезвай, ада дурбуяр дустунив ву- 
гана.

– Агьан, дуст кас журналист, – лагьана Агьмеда, 
– зун, кулур вуч патал герек ятIа, гъавурда акьуна. 
Вун акъвазнава «гьуьндуьшкаяр» лугьуз. Язух жур-
налистика…

– Вуч патал я?
– КицIер кьун патал.
– Къала, къала кван! – Гьажиди дурбуяр Агьме-

дан гъиляй шутхун хъувуна. – Валлагь, я-е… ЧIехи 
кицIер адахъай катзава.

Якъин, абуруз ам чизва, адак чеб патал хата квай-
дакай хабар ава.

– Хабар авачир са язух адан гъилел къвезва… Ве-
гьена чил адан кьилел… Ада кицI багажникдиз гадар-
на… Ада кицIикай вучзаватIа?

– КицIикай ваъ, кицIерикай? Ам анал сад лагьай 
сеферда туш атанвайди.

– КицIер адаз вуч патал герек ятIа? – хияллу 
хьанвай журналист.

– КицIерив какаяр хаз тазва, а какайрайни гьуьн-
дуьшкар акъатзава! Кхьихь жува са сенсационный 
макъала! – хъуьрена Агьмед.

Яру «Жигули» шегьредал хтана, ахпа йигиндиз 
кьибледихъди югъур хьана. Рекьик машинар лап тIи-
мил квай. Рагъ гьеле акIанвачир.

– Гьа иналди чи къенин передачаяр гана куьтягь 
хьана. Квез геже хийирар! – лагьана Гьажиди, лезги 
радиодин дикторри гьар няниз лугьудай гафар халкь-
дин мисалдин дережадиз акъудуналди.

– Ваъ! – кьетIивилелди лагьана милициядин ка-
питанди. – Чи передчаяр анжах гила башламиш жез- 
вайди я! – ада машиндиз худ гана.

– Яъ! Вун гила гьадан гуьгъуьна гьатдани? Ам са 
яргъал хуьруьз хъфиз хьайитIа, на вучда?

– Фида гьаниз!
– КIвалевайбурузни талгьана?!
– Зенг ая кIвализ. Чибурузни хабар гурай. Тади 

командировка акъатна лагь. – Агьмеда дустунин ви-
лик квай кьвати ахъайна. Ана мобильник авай. – Ваз 
кхьиз кIан хьайитIа, дафтарни жагъида, къелемни.

– Милицияди икI кIвалахназ хьуй, Урусатди цуьк 
ахъайда,  рикI архаин хъхьай Гьажиди, гъилин теле-
фондин кнопкайрал туб илисиз, вичин кIвалин теле-
фондин нумра кIватIна…

Яру «Жигули», Самур вацIун чапла къерех тирвал 
экIя хьанвай хуьрер кьулухъ таз, виликди физвай… 
Цуьк ахъайнавай багъларини къацу кIунтIари, Кьу-
лан вацIун лепейрини, яргъай аквазвай Шалбуз дагъ- 
дин лацу кукIушди гуьзелвилелди и дуьньяда, чпе-
лай гъейри, важиблу са затIни авачирди субутзавай.

Рехъ тирвалди чка чкадилай къишлахрилай яй-
лахриз хъфизвай суьруьяр иллаки иердиз аквазвай. 
Сифте гьалтай  суьруьдин кьиле кьунарни балкIанар 
авай. БалкIанраллай хурчаррай таза кIелери гьарай-
завай. Хиперин арада парар алай ламарни аквазвай. 
Са ламран кьве къвалалай куьрс хьанвай кутIалра 
кицIин гурцIулар авай. ЧIехи къанба кьве кицI суь-
руьдин гуьгъуьна, чубанрин къвалал алаз хъфизвай.

Ихьтин шикил тIебиатдин шикилрихъ галаз 
ажебдиз кьунвай, вучиз лагьайтIа им агъзур йисара 
и чилел тестикь хьанвай, адет хьанвай михьи ва пак 
къайда тир. Гьавиляй и къадимлувал къадирлудаказ 
аквазвай жеди...

Яру «Жигули» суьруьдин юкьвай фад фена алат-
навай. Джипди тади ийизвачир, ам анжах къарадал 
алаз физвай. Суьруьдин юкьва гьатуникай ада са 
тIимил эглеш хьун патал менфят хкудзавай. И кар 
кьатIун тийизвай жегьил чубанди, чумахъ цава юзу-
риз ва кура-кура уьфтер ягъиз, суьруьдин юкьвай ма-
шиндиз рехъ авуна.

– Чан алай булутар – лацу булутар… – са гьи ятIа-
ни фикирди тухванваз везиндалди лагьана Гьажиди.

– Вуч? Вуч? – гъавурда акьунач Агьмед.
– Шаир Шабал Къамкъаман «Чан алай булутар» 

поэмадай са цIар я. Суьруьйрикай я и эсер. Хипери-
кай, чубанрикай.

– Ви шаир икI «лацу булутра» акIанач жеди, – 
рахшанд кваз лагьан Агьмеда. Ада дустуник кьасух-
дай хкуьрзавай: – Булутра машин акIана акурди яни 
ваз?

– Яда, ам образ я, образ! Тешпигь! Метафора я!
– Я жеди… Амма булутар ятIа, атIабур я. – Агь-

меда цав къалурна.
Цава авай лацу булутриз яр янавай. Хурушумар 

алукьзавай. Икьван гуьрчег дуьньяда душманвални 
уюнбазвал, угьривални гьарамзадавал, лутувални та-
пархъанвал ава лагьана гьич фикирдизни гъиз же-
дайвал авачир. Белки, и дуьньяда лутувилелди кьил 
хуьзвай са касдин гуьгъуъна кьве кас, милицани 
журналист, гьатнавайдакай хабар анжах гьа и кьве 
касдиз авай.

– Яда, гила вуна адаз вуч ийида? Жерме ийида-
ни? Дустагъда твадани? – хабар кьуна Гьажиди, суь-
руь са хейлин гуьгъуьна амукьайла.

– Сифте ам вуч къуш ятIа чирда, ахпани ада маса 
гузвайбур, – жаваб гана Агьмеда.

– ГьикI? Килиг садра, чун чкадив ахгакьнавай  
хьтинди я.

Яру «Жигули» дагьлух хуьруьз гьахьдай рекье-
лай агъадихъ къекъвена, къерехдик квай кIвалихъди 
фена.

Агьмед, джип са пел квай чкадал акъвазарна, 
дурбуйрай килигна. Гьеле сувагъни тавуна амай, на-
кьвадин лангатрикай эцигнавай са мертебадин аскIан 
гъвечIи кIвалин гьаятда яру «Жигули» акъваз хьана. 
Гьаятдихъ бегьем жугъун-затIни галачир, ам гьакI 
симин сеткадалди кIевирнавай.

– Ибур гьадан кIвалер я, – лагьана Агьмеда.
– АкI ятIа, фена къахчу мехъерин гьуьндуьшка-

яр, – дустуни мад гьихьтин гьерекатар ийидатIа те-

чиз, лагьана Гьажиди. – Гила вун гьа инлай килигиз 
жедани?

– Гьуьндуьшкаяр авач, кьуд-вад верч аквазва... 
Гьаят гуьзчивилик кутуна кIанда. Инлай чун адаз ак-
вада, шак фида... – Дурбуяр вилерилай алудна, Агь-
мед Гьажидиз килигна. – Яда, вун тахьай хуьр амай-
ди туш, ваз ина таниш-билиш авани?

– Авайди я. Амма ви мурад ина йиф авун яни?
– Эхь. Ваз лезгийрин мисал чидани: жезмай  

кьван йикье гьахьмир, гьахьнатIа, кьве кифни атIана 
экъечI.

– Маншаллагь, ваз хъсан мисал чида. Ам ваз чи-
дачиртIа, зун вахъ галаз акъваздачир.

– Акъваздай чка кIандачни?
– Танишриз къалурна виже къведач. Нин кIвализ 

гьинай ва гьихьтин мугьманар атанватIа, вири хуь-
руьз хабар жедайди я... Гьала виликди. Хуьруьн юкь-
вай винелди Шалбуз дагъдихъ фидай рехъ ава. Дагъ 
галайвал фена кIанда. 

– Къуй инсанри фикиррай: чун дагъда авай пIи-
рел зияратдиз физвайбур я. ГьакI лугьуз кIанзавани 
ваз?

– Эхь, гьакI лугьуз кIанзава... Гила види, гьуьн-
дуьшка  нез хьанач лугьуз, каш малумарун яни?

– Хуьр чизватIа, туьквен алай чкани ваз чизва 
ман. Ша гьалин анал.

– Чун фидай рекье туьквенни ава. ТIвар чидани? 
Вавай, кьейитIани, лугьуз жедач.

– Я жеди ман Бразилиядин сериалрин кьилин 
игитар тир дишегьлийрин тIварарикай сад. Заз акур 
хуьрера гьакI тир...

– Инаг ваз Бразилия туш. Инаг Чикагодилайни 
бетер чка я...

– Лагь, гьикI я туьквендин тIвар?
– «Аламаз».
– Луту-путуйрин хуьр я ман.
– Ам заз чидач, юлдаш капитан. Къенин кардик 

кьил кутурдини вун я, харжиярни вибур я.

– Чаз аламаз гудачни? 
– Ваз ваъ.
– АкI ятIа, башуьсте, юлдаш журналист. Ваз ко-

мандировочниярни, суточниярни – зи патай, – хъуь-
рена Агьмед.

Джип руг кьилеллаз хуьруьз гьахьна. Машинда 
авайбуруз дакIардай акурди савдагардин гьаятда ше-
гьердай хкай кицIихъ галаз къугъвазвай аялар тир. 
КицI, туьтуьна еб туна, айвандин гулунал кутIунна-
вай...

*  *  *

Агьмед экв жез-тежез ахварай аватна. Адан чанда 
къайи фул авай. Накь адан патав гвай чкадал ахва-
риз фейи Гьажи кьулухъ галай ацукьдай чкадал мус 
хъфенатIа, адаз хабар хьаначир. Адан дуст, кьвечIил 
хьана, аял хьиз ксанвай.

МичIи тав алай шуьшедин дакIаррай къецел югъ 
ачух жезвайди кьатIуз хьун мумкин тушир. Капитан 
Агьмед ЯркIарован кьилел ихьтин дар шартIара йи-
фер акъудун садрани-кьведра атанвачир. Амма икI 
мекьивили ам садрани ахварай авудайди тушир. Ада 
пич кутуна. Адан рикIел накь Гьажиди авур ихтилат-
дик квай тIвар кьун тавуна винел вегьедай затI атан-
вай. Агьмедак хъвер акатнай, амма хъуьруьни гайи 
чимивал бедендиз бес жезвачир.

– Акъвазара, – лагьанай накь Гьажиди, гъвечIи, 
аскIан, яшамиш жедай хьтин кIвализ ухшар ава-
чир са дехмедив агакьайла. КIвалин цлар къецелай, 
са вилик пад квачиз, рагъул кхадай, амма чин лацу 
чепедай асуннавай. Цлан юкьвалай авай ракIарин 
кьилелай яру ширдалди «Аламаз» ва и гафунин кIа-
никайни «Неъ! Хъухъ! Кеф чIугу!» кхьенвай. РакIа-
рин кьве къвалахъай къацу, хъипи, вили, туракь, 
чIулав рангаралди жуьреба-жуьре няметрин: къенфе-
трин, печенийрин, чпел «дуьгуь», «шекер», «гъуьр» 
кхьенвай шешелрин шикилар янавай. Виридалайни  

хкисна аквадайвал гьерекьдин птулкадин шикил  
янавай, ам дуьгуьдинни шекердин шешелрилайни 
еке тир.

– Им лап супермаркет хьтинди я хьи, – лагьана 
Агьмеда.

– КIан хьайитIа, ваз инай нуькIрен некни, къуь-
рен карчни жагъида. И туьквен Гиннесан рекордрин 
ктабда туна кIанзавайди я.

– Тур ман. Ам куь, журналистрин, пеше я хьи, – 
Агьмед машиндай экъечIна.

Кьве дустни туьквендин ахъа ракIариз гьахьна.
– Вун хвашгелди, сафагелди, Гьажи халу, –  

хъуьрез-хъуьрез рахана дезгедихъ галай лацу якIа-
рин ацIай жегьил чин, туькме хурар перемдай хкис-
навай туьквенчи руш.

– Сагърай, чан халудин. Вун гьикI ава? А зи дуст 
БитIиш гьикI ава?

Зи дахдин тIвар БитIиш туш, Батар я.
– Хуьруьнвийри лугьудайвал я ман... Багъишла-

миша. 
– АкI туьквен авачирла лугьузвайди тир. Гила  

хълагьзамайди туш.
– Я жеди, – хуьруьнвийри садра гайи лакIаб алат 

тийидайди чиз, лагьана Гьажиди. – Пехил сад-кьведа 
талгьана жеч.

– АкI хьайитIа, абуруз инай аламаз са затIни 
гьатдач, – Гьажи чашмиш жезваз акурди, Агьмед их-
тилатдик экечIна ва дустуник руьгь кутун патал, адаз 
лагьана: – Валлагь, вун ина чин тийидай са касни 
авач.

– Гьажи халу чи хуьруьн кицIеризни кваз чизвай-
ди я, – туьквенчи рушан рикI ихтилатрал алайди чир 
жезвай.

– Аквазва, аквазва, – лагьана Агьмеда. – Куьне 
гьадазни вуч кIан хьайитIани, аламаз гудани?

Руша жаваб гудалди, Гьажиди вичи лагьана:
– Ина аламаз гьа и хуьруьнвийриз гузвайди я. 

Амайбуруз ваъ.

– Эгер вун инавай кицIеризни чизвайди ятIа, вун-
ни гьа и хуьряй тирдай я, – лагьана Агьмеда.

– Башуьсте, – хъуьрена руш. – Чна Гьажи халу-
диз вуч кIан хьайитIани гуда. Аламаз. Амма ам ала-
маз къачудайбурукай туш.

Руш амалдарди ва савдагарвилин тах квайди тир-
ди Агьмеда кьатIанвай. «И хуьруьнвияр савда-базар 
ийидай бажарагъ авайбур я», – фикирнай милиция-
дин капитанди.

– Эхь, эхь! – лагьана рушан гафари лувар кутур 
журналистди. – Чун аламаз къачудайбурукай туш.

– ЯтIа, къачу, – лагьана Агьмеда, – ви рикIиз вуч 
кIан ятIа.

Гьажи Агьмедаз вилера туьгьмет аваз килигна, 
гуя ада «ви командировочниярни суточнияр гьа ихь-
тинбур яни?» лугьузвай. Амма адан сивяй акъатай 
гафар рушахъ элкъвенвайбур тир:

– Куь гьерекь гьихьтинди я? Михьиди, гьилле 
квачирди, я тахьайтIа Дербентдин самопал яни?

– Дахди хканвайди я. Гьихьтинди я, вучтинди я 
заз чидайди туш.

– Садра хъвайибур ахпа мад, сагъ-саламатдиз 
иниз хквезвани?

– Хквезва, – хъуьрена туьквенчи руш.
Ада дезгедин кIаникай птулка хкудна. Птулкада 

авайдал вили-къацу тав алай.
– Дербентдин самопал я, – агь алахьна Гьажиди-

лай. – Маса затI авачни?
– Авач, валлагь.
– Ваз вуч аватIа чидани, халудин? – лагьана жур-

налистди, вичиз дуьньядин вири крарикай хабар авай 
касди хьиз, вич-вичихъ агъанваз, михьи гьерекь гьат 
тавур и бере гуьрчегардай мурад аваз. – Са сеферда, 
вични атIа совет девирдин вахтара, и куь дагълариз 
шаир Шабал Къамкъам атаналда. Чубанрикай поэ-
ма кхьин патал. Кхьинни авуна ада. «Чан алай бу-
лутар». Яни лацу суьруьяр лагьай чIал я. КIелнани 
вуна, халудин?

– Шаирдин тIвар ван хьайиди я, поэма кIелнач, 
– жаваб гана руша, хъуьрез-хъуьрез, и муьштеридин 
ихтилат гьи патахъ физвайди ва гьикьван давам же-
дайди ятIа течиз.

Агьмедаз вичин дуст, эгер ам яргъарай рахаз 
эгечIнаватIа, мад акъваз техъйидайди чизвай, гьави-
ляй адаз кисна акъвазун хъсан яз акуна.

– Хъвада, лугьуда, и шаирди чубанрихъ галаз яй-
лахда, – давамарда Гьажиди вичин ихтилат. – Дагъ-
дин булахрин ятар ваъ гьа, чубанри, шаир къвезва 
лагьайла, фена райондин туьквендай гъанвай гьере-
кьар, «андроповкаяр»... Са юкъуз хъвада – ихтила-
тарда шаирди чубанрихъ галаз, кьве юкъуз хъвада 
– чубанрин яшайишдин кьуьруькрикай хабарар кьаз, 
кхьида шаирди вичин дафтарда. Пуд лагьай юкъуз 
яратмишунрин гьерекат хабарсуз акъваз жеда, вучиз 
лагьайтIа гьерекь куьтягь хьанвай. Алад, лугьуда чIе-
хи чубанди вичин шакIуртдиз, мад туьквендиз. Фида 
ам, хкведа. «Ана гьерекь амач, хьайитIа, са гьафте-
дилай жеда», – лугьуда шакIуртди. «Maca вуч ички 
аватIани къачу, – лугьуда чIехи чубанди, – чакай 
поэма кхьизвай шаирдин илгьам къуьруь авун чи 
кьилин агъузвал жеда». Мад хъфида жегьил чубан 
туьквендиз. Инани амайди жеда «Кавказ» тIвар алай 
туьнт чехир, гьинай чир жедай кьван жегьил чубан-
диз шаирди и чехир хъван тийизвайди? «Вуч гъа-
на?! Вуч гъана?!» – вичин япарихъ агъаначир шаир 
Шабал Къамкъам. «Кавказ» чехир. КIирепIлунниди 
я», – лугьуда жегьилди. ЧIехи чубанди сас регъведа, 
шакIуртдиз килигиз: поэма кхьин тавунин хаталувал 
арадал атанвай, чIугур зегьметар, гьуьрметар бада 
фидайвал тир. Амма я са чубандизни, я са шакIурт- 
дизни, я са гьакимдизни, я са алимдизни чидач хьи, 
шаиррихъ виридалайни чIехи рикIер авайди.

«Я стха, – лугьуда жегьилдин язухни атай, хъва- 
дай маса затIни гьат тийидайди чир хьайи шаирди 
чIехи чубандиз, – тIвар кьун тавуна цуз, за вилер 
акьална хъвада».

– Гила вазни Дербентдин самопал тIвар кьун таву-
на къачуз кIанзавани? – дустунин яргъал фейи ихти-
лат акъвазарна Агьмеда.

– Эхь! – лагьана Гьажиди. – ТIвар кьун тавуна 
кьве птулка тур пакетда. Кьве консерви, кьве «Ры-
чал-яд», са фуни.

– Кьве кьатI гзаф я, сад бесрай, – вичиз самопал 
хъвадай иштягь авачирди къалурна Агьмеда.

Туьквенчи руш вилера суал аваз Гьажидиз ки- 
лигна.

– Гьадаз кIандайвал хьуй, ам Шалбуз дагъдин 
пIирерал физвайди я. 

– Бес вунни гьадахъ галайди тушни? – рушан чи-
най хъвер квахьна, ам фагьумлу хьана.

– Эхь, – лагьана Гьажиди, рушан чин вучиз серин 
хьайиди ятIа кьил акъат тийиз.

– Чна пIирерал физвайбуруз гьерекь гузвайди 
туш, – рушан кьетIивал цаз алайди тир.

Гьажидивай «чун пIирерал физвайбур туш» лугьуз 
жезвачир. «ГъвечIи хуьр я. Гьим гьинихъ физватIа, 
виридаз аквазва. Чун къутармишзавайди са рехъ я 
– дагъдиз физвайди». Амма адаз кьулухъни чIугваз 
кIанзавачир:

– За ви туьквендай чIуру гьерекь гузва лагьана 
макъала кхьейтIа, ахпа на вучда?

– Вуч кIантIани кхьихь! Куь газетар ни кIелзавай-
ди я? Анра кхьенвайдахъ вуж агъазвайди я? – викIегь- 
диз жаваб гана руша.

– И халу аку, – Гьажиди, гьужум давамарун яз, 
вичин дуст къалурна, – им чIехи милица я, ида гьа-
рамзадавилихъни лутувилихъ галаз женг чIугвазвай-
ди я. Адаз куь туьквен агалдай ихтияр ава. ЧIехи 
чкайрихъ галаз адан алакъаяр авайди я, – ахпа ам 
Агьмедахъ элкъвена: – Къалура, юлдаш капитан, ви 
удостоверение.

Туьквенчи руш спортивный формани кьецIил кIва-
черал тIипIрияр алай итим, бедендиз гьикьван зурба-
ди ятIани, милицайрикай тирдал шаклу хьана. Адан 

шаклувал, вичиз къалурай удостоверение тахьайла, 
генани артух хьана, вучиз лагьайтIа капитан ЯркIа-
ровав удостоверение гвачир, адаз вич ихьтин яргъал 
рекьиз акъатдай чIал чизвачир. Гьавиляй руша, Агь-
медан кьецIил кIвачериз килиг хъувурла, авур фикир 
сад тир: «Им и дагълариз къвезвай гунагькаррикай 
сад я: дагъдин кIанел кьван машиндаваз фена, ахпа 
пIирерал кьван кьецIил кIвачеривди фида абур, гуя 
идалди абурун гунагьрилай гъил къахчузва».

И гимандини къуват хгай руша, вичел гъалиб же-
дай са къуватни авачирди гьисснаваз, атIуз-атIуз ла-
гьана:

– Квез низ кIантIани лагь. КIантIа президент Ель-
цинан патав алад! Адавай квез куьмек гуз тахьайтIа, 
адан буба Клинтоназ хълагь! Заз садахъайни кичIе 
туш!

– Я руш, я бала, – ламралай аватайди хьиз амай 
журналист, – Клинтон Ельцинан буба туш.

Журналистдиз руш гъавурда тун патал мад са вуч 
ятIани лугьуз кIанзавай, амма руша адан гаф атIана, 
хълагьна:

– Чаз вири крарикай хабар авайди я. Куьне чун, 
хуьрера авайбур я лугьуз, авамрай кьамир!

Гьажидиз суьгьбет давам хъувунин лазимвал амаз 
ахкунач. Ада магълубвилелди кьам чухвана.

Капитан ЯркIаров хъуьрена чIаганвай. Хъуьруьн 
са гьал акъвазарна, ада лагьана:

– Маншаллагь, чан халудинI Вун халис дагъви 
руш я! Мад вуна гьерекь гузвачтIа, чна лагьай муькуь 
затIар хьайитIани це.

Руша пакетда малдин якIун кьве консерви, кьве 
птулка «Рычал-яд» ва са тIили-фу туна, къимет ла-
гьана.

– Са колбасани хтур, – гьеле дакIунмаз лагьана 
Гьажиди.

– Чна пIирерал физвайбуруз колбасаярни гузвай-
ди туш. Абур вакIан якIунбур я.

– Бес куьне абур низ гузвайди я? – дакIурвилик 
мягьтелвал акахь хъувунваз, хабар кьуна Гьажиди.



111

– Гьа и чкадал хъивегьзавай пияниска бахтикъа-
райриз, бейкарриз. 

– Абуруз къачудай пул авани кьван? – журналист 
вичин пеше тамамарунив эгечIнавай.

– Чна аламаз гузва. Аялрин пособиярни пенсияр 
гайила, пул хкизва.

– Ни? Хъвазвайбуру чпи? – вичи къачур затIарин 
пул рушав вугана, журналист михьиз фагьумлу хьан-
вай.

– Ваъ, дишегьлийри. Хъвазвайбурун дидейри ва 
папари.

– Къе ина кас аквазвач хьи? – жузуна Агьмеда.
– Авайди тир. Са кIеретI. Ништа, луьхъ хьана, 

гьи хъуртак ярх хьанватIа, – жаваб гана руша.
Журналистдизни милицадиз хълагьдай гаф ама-

чир. Абуру кьилер ракIарихъди чIугуна.
– Я Гьажи халу, – эвелдай хьиз, хъуьрез-хъуьрез 

рахун хъувуна туьквенчи руш. Адаз вичин муьштери-
яр пашмандиз хъфена кIанзавачир.

– Бес атIа шаир Шабал Къамкъаман кьиса квелди 
куьтягь хьанай?

– А-а-ан! – ачух хъхьана Гьажини. – Шаиррикай 
кьисаяр гьамиша камаллудаказ акьалтI жедайди я...

– ГьикI? Лагь ман! – рушан чин кIеви тир.
– Хъвада шаирди, вилер акьална, «Кавказ» че-

хир. Жеда луьхъ пиян. Ксудай вахт атайла, лугьуда 
адаз чубанри: ша, атана пунада ксус, йифиз къецел 
мекьи жеда». «Ваъ, – лугьуда шаирди, – зун гъете-
риз килигиз чIурал ярх жеда. Ахвар агалтайла, зун, 
гъетер алай цавукай яргъан авуна, ксуда». Гьикьван 
чубанар алахънатIани, шаирдик гаф акатнач. Фена 
ам ахварал суван са пелел. Хьана мекьи. Пакамахъ 
тIа жеда ам. Сурун фул акатда. Зурзада. Вегьида чу-
банри чпив гвай вири пек-партал, япунжияр. «Мад 
вуч аватIа вегь зи винел, зун мекьила рекьизва», – 
минетарда шаирди. «Вегьидай затIни амач, – лугьуда 
чIехи чубанди, – анжах са затI ама. ТIвар кьун тавуна 
вегьидай. «Вуч кIантIани хьуй, – лугьуда зурзаз-зур-

заз шаирди. – Вегь!» «Вилер акьал, ваз такурай», – 
лугьуда чубанди. Шаирди вилер акьална. Чубандини 
вегьена адал амай-амачир гьа затI. Амма ам гьи шаир 
хьуй, эгер чан аламатIа, вилер ахъа тавуна акъвазиз 
жериди? Абур рекьидай чIавузни вилер ахъазмаз куь-
тягь жеда. Ахъайна вилер Шабал Къамкъама. Акуна 
адаз вичел хъивегьайди вуч ятIа: ламран алух. Фул 
гьасятда хкатна, лугьуда, шаирдикай.

– Гьа-гьа-гьа! – цавар пад хьайиди хьиз, хъуьрена 
чIагана туьквенчи руш. Адавай яргъалди хъуьруьн 
кьаз жезмачир. Са гужуналди хъвер акъвазарна, ада 
вилерал атай накъвар михьна. Абур хъуьрена атанвай 
накъвар тир.

– ГьикI я, чан халудин! Дуьньяда ваз хабар авачир 
крар гьеле гзаф амайди я, – насигьат гузвай тав кваз 
рахана журналист, туьквендин рак ахъайиз-ахъайиз.

– И ихтилат вуна заз садрани ахъагъайди туш 
хьи, – хъуьрезвай Агьмедни.

– Квезни, милицайризни, дуьньяда чин тийидай 
крар гзаф авайди я. Хъша!

– Гьажи халу! – садлагьана руш дезгедихъай къе-
къечIна. – Ма къачу. ТахьайтIа квез дагъда мекьи 
жеда. Анжах за гайиди я лугьумир. Зи тIвар кьамир, 
– ада са гьерекьни са колбасадин кIар журналистдив 
гвай пакетда хтуна. – пул гумачтIа, аламаз хьурай, 
– милайим, дагъларин шагьвар хьтин назик хъвер 
акъатна рушай.

– Ви гьуьрметдай чун пIирерални фидач, – лагьа-
на Агьмеда, рушав гьерекьдинни колбасадин пул ву-
гана. – Чун дагъдиз ценерилай килигда.

– АкI ятIа са истикIанни гице, – алава хъувуна 
Гьажиди. – Пака хъфирла, хкида. Руша адав сине-
рин истикIан вугана. Дустар туьквендай экъечIна, 
машинда ахцукьна...

*  *  *

Пич машиндин гегьенш къен чими ийиз агакь-
навачир. Накь туьквенчи руша гайи тупIал гьерекь-
дикай хъвайи са истикIанди са тIимил чимини, кьил 
са гьилле гижини авуна ахвариз фейи ам гила зур-
зазвай. Адан рикIел Шабал Къамкъам хтана, адак 
хъверни акатнай. Адаз гила, гьа тIвар кьун тавуна, 
винел вегьидай алух гьатнайтIани хвеши жедай.

Гьажидиз гьич хабарни авачир. Адаз мекьи тахьу-
нал Агьмед мягьтел хьанвай. «Белки, Дербентдин са-
мопалдикай кьве истикIан къенез алабарайвиляй ам, 
икI куьрпе кIел хьиз, ксанва жал? – фикирна ада, 
ахпа вичи вичин фикир дегишар хъувуна: – Ваъ. Гьа-
жи датIана рекье-хуле хьуни, яргъал дагъларизни 
хуьрериз командировкайриз фини, йиф гьалтай чкай-
рал йифер авуни лигимарнава».

Агьмед, дурбуярни къачуна, машиндай экъечI-
на. Пакаман къай квай. Экв ачух жезвай. Хуьруьвай 
яргъа, кьакьан суварай фенвай къекъвей рекьин са 
къерехда, къвакъварин валарив акъвазарнавай адан 
машин хуьряй аквадайвал авачир.

Амма хуьр инлай капаллай хьиз аквазвай. Хуь-
руьн къерехдал алай Ашиман кIвални аквазвай. Гьа-
ятдик артух гьерекат квачир. Яру «Жигули» гьаят-
дин са пипIе акъвазнавай. КицI гьа накь вич кутIунай 
гулунин патав ксанвай. Дишегьлиди гьаят шуткунза-
вай. Ам, аквар гьалда, Ашиман паб я. Милицадин 
капитан алай суваз къаншар пата хуьруьн кьилихъай 
авай чуьл галайвал нехир физвай. «Гьеле фад я, – 
фикирна капитан ЯркIарова, – Хуьр ахварик кума. 
Ашиман папа гьеле верчерни къецел акъуднавач».

Ам алай чкадилай эрчIи патай, чухурдай, агъа-
далди, лацу жигъир хьиз, кIам авахьна физвай. Адан 
ванцихъ ажаиб ширинвал авай. Налугьуди, ам и да-
гъларин суварин, яйлахрин, и зурба секинвилин ван 
я, чIал я. И чIалан гъавурда Агьмедаз вич акьазвай 
хьиз тир. «Чалай гуьрчег ваз мад вуч акуна?» лу-
гьузвай хьиз тир Агьмедаз чуьллерини дагълари и 

кIамун ванцелди... Къваларай агъуз авахьиз, агъа-
дихъ, тIул квай чкадал зуракI чарх гана, кIам, мад 
къекъуьнар галачиз, дуьм-дуьз агъуз, дар са дередиз 
физвай. КIунтIарихъни ачIарихъ чуьнуьх хьанвай 
адан атIа кьил аквадайвал тушир. Амма Агьмедаз 
чизва хьи, и чилин вири вацIарини кIамари са вацIун 
– Кьулан вацIун яд къалинарзава. И кIамни гьабуру-
кай сад я.

Лап яргъай, чилин къерех тирвал, гьуьмедин 
вили шуькIуь цIар хьиз, Каспи гьуьл аквазвай. Ада-
кай хкечIзавай ракъинин хкатнавайди са пад тиртIа-
ни, ам акьван зурба ва къешенг тир хьи, налугьуди 
рагъ гьамиша гьа и патав гвай гьуьлуькай хкечIза-
вайди я; йиф хьайила, ам мад гьуьлуьз эхвичIзава 
ва вичел кана-кана хьанвай лекеяр чуьхуьн хъувуна, 
пакамахъ мад цавариз эхкъечIзава. Частуниз акъатай 
ракъиниз яргъалди килигайла, ам лекеяр алаз аква-
датIани, исятда адан и хкатнавай паюнал са лекени 
алачир, ам, жегьил суса назикдаказ хьухь гуз михь-
навай зурба лампа хьиз, ишигълаван хьана аквазвай. 
Адан сифтегьан нурар капитандин далудихъ галай 
Шалбуз дагъдин кукIушрик хкIунвай – муркIар алай 
синери, лацу гимишди хьиз, цIарцIар гузвай, жив 
алачир кьецIил мурцар, экв аватнавай къизилдин 
къаябар хьиз, аквазвай...

Капитандин чандай фул акъатнавачир. Ада, векье- 
рални инал-анал кьилер алгъана пиришар кIватIна-
вай камбар цуькверал алай чигера, тIипIрияр алудна, 
кьецIил кIвачер экъуьриз, машиндилай са шумуд йи-
гин чарх яна. Ахпа къакъун валарив гвай чиргъерай 
кичIез-регъуьз гадар жез, чиргъера квахь хъийизвай 
булахдай чиниз са шумуд шупI къайи яд яна. Беден-
дай генани къати зурзунар фейи ада тIипIрийра кIва-
чер хтуна ва машиндин рак ахъайна, вичин чкадал 
ахцукьна, рак агал хъувуна. 

Машинда хъсандиз чим гьатнавай. Гьажидин 
ахвар генани ширин хьанвай. Ада, аялди хьиз, нерай 
фусни ийизвай. АкI тир хьи, адаз хъсан ахварар аква-

звай. «Бахтавар кефчибег», – хиялна, адаз килигиз, 
Агьмеда.

Ам къизмиш хьайи пичинин чимивили къужах- 
да туна. Адан чанди гила цIийи кьилелай ахвар хъу- 
вун тIалабзавай. Ада руль кьуна, кьил кьве гъилин 
арада эцигна...

Кьулан вацIук акахьзавай кIам авахьна физвай.
Рагъ, гьуьлуькай чара хьана, цавун аршдихъ ре-

кье гьатнавай.
Ксанвай дустар машиндин къене къалин хьан-

вай бугъанахди ахварикай куддайни-куддачирни лу-
гьуз хьун четин тир, амма абур садлагьана акъатай 
тфенгдин ванци уяхарна. Кьведни гадар хьана къецел 
экъечIна. Тфенгдин ван ва гуьгъуьналлаз акъатай ки-
цIин анцI Шалбуз дагъдин севт яз тикрар хьана. Эр-
чIи патахъай агъада кIаму чарх янавай гъвечIи тIу-
лалай гумадин са чIун, цавуз хкаж жез-жез, цIрана.

Рагъни Каспидикай хкечIайди я лугьудайвал ава-
чир – ам вири дагълар, дереяр вичин жумарт нура-
ралди ацIуриз жедайвал чилин яргъал цIарцIивай 
къакъатнавай.

Капитан ЯркIарова тадиз кьулухъ хтана, дурбуяр 
къахчуна.

– Пелекай хкис жемир, вун такурай, – тагьким-
на журналистди. Къакъун валарай абур агъада кIаму 
чарх ганвай чкадиз килигна.

– Гьам я, – лагьана Агьмеда, дурбуяр вилерилай 
алуд тийиз. – КицI язава. Гьа кицI. Машинни гьадан-
ди я.

– Аквазва... Язух гьайван... Валарал кутIуннава.. 
Тушни? 

Мад тфенг яна.
КицIяй ван ахкъатнач.
Гагь сада, гагь муькуьда дурбуйрай килигай дус- 

тариз акуна хьи, Ашима кицI, адан гарданда амай 
цIил кьуна, кIамун къерехдив гвай са аскIан къван-
цел галчIурна.

– Ада кицIел са вуч ятIани кIвахзава, – лагьана 
Гьажиди.

– Зун гъавурда акьаз эгечIзавай хьтинди я, – кьил 
галтадна Агьмеда. – Ада кIвахзавайди, заз чиз, кьел я.

– Зани гьакI фикирзава. Ам, тфенгни къуьнуьхъ 
вегьена, машиндихъ хъфизва, – Гьажиди дурбуяр 
Агьмедав вугана.

– Тфенг гъуьрчехъандинди я... Акьахна хъфена...
– Хъфенани? Чуьнуьх хьанани?
– ИкIни хьун мумкин я, акIни. 
Са акьван вахт фенач.
Чиликай хкатайди яни, цаварин дегьнейрай атай-

ди яни – садлагьана са луж чалагъанар пайда хьана.
– Цуькверин вири атиррин арадай ибуруз шегьер-

дин зир-зибилдин хъурталай хканвай кицIин ивидин 
ял атанани? Вуч эйбежер, кфир ничхирар тушни?! – 
мягьтел хьайи журналистдиз ихьтин шикил сад ла-
гьай сеферда аквазвай.

Милицадизни икьван крар акурди тушир. Вири 
луж агъада къванцел алай кицIин винел сухулмиш 
хьана. Абуру, гужлубуру зайифбур чукуриз, кIуфа-
ривди ягъиз, ялиз, язух гьайвандин леш кIус-кIус 
авуна. Лацу къван михьиз яру хьанвай. Чпиз гьатай 
кIусар тIуьр къушар кIамухъди физвай, сад-кьведа 
чпив гумай кIарабар кIуфалай ийизвай ва, абурук 
затI кумачирди акурла кьаз, цавуз хкажна чилел 
гьалчзавай, гуя абуруз чизва: эгер кIараб хьайитIа, 
адан къеняй мад са вуч ятIани гьат хъувун мумкин 
я. Эхирни чпиз кIарабрикай са хийирни амачиз акур 
чалагъанри яд галай патахъ хкадарзавай.

Ничхир къушари чпин какур еке кIуфара кьаз, 
кьилер цавал ийиз, яд бедендиз кужумзавай. Абур 
икI гьарарат хьуни дехьнен Ашима кицIин лешинал 
алахайди кьел тирдакай лугьузвай. Къанихвал кьейи 
къушар, кIамувай къекъечIиз, мад кицIин кIарабар 
кIуфара хкьаз, абурукай са хийирни амачирди акваз, 
цин гьарайдиз хъфизвай.

Абуруз далдадикай хкатна чеб галай патахъ къвез- 
вай яру «Жигули» аквадай гьал авачир. Машин иви-
дай яру хьанвай къванцив агакьайла, абуруз ам чеб 

патал хаталу тирди акунвай, гьикьван элягъиз-къах-
чунатIани, луваривай цикди залан хьанвай къушарин 
беденар цавуз акъудиз хъхьаначир. Машиндай тфенг 
гъиле аваз экъечIай инсандихъай катдай зиринг кIва-
черни абуруз ганвачир. Абурухъ икьван гагьда авай 
гьунар хци кIуфни, къаних нефсни зурба лувар тир, 
гила абурукай садакайни жедай чара-куьмек амачир.

Ашима, тфенгдин кьве хилен луьле кьве гъилив-
ни кьуна къундах са-са чалагъандин кьилиз вегьиз, 
абур гижи авуна, ахпа кIвачер кьаз машиндин багаж-
никдиз гадарна...

– Хъша, – лагьана капитан ЯркIарова, – гьат 
хъийин рекье. 

– Гьиниз? – мягьтел хьана Гьажи.
– КIвализ.
– Бес на агъа гьарамзададиз са серенжемни кьа-

булдачни?
– Ваъ. Ам зи стхадин мехъерин паяр гваз атана 

кIанзавайди я, – пIузаррикай хъвер авуна, вил акьал-
на Агьмеда.

– Акъваз, са кIунчI цуьквер хьайитIани атIун, – 
Гьажиди тадиз-тадиз камбар цуьквер атIана.

– Папаз атIузвани?
– Папав ахгакьдалди абур шуьткьуьда, – Гьажиди 

накь туьквенчи руша чпив вугай истикIандиз кьулал 
кьван булахдин яд къачуна, цуьквер гьана туна.

– Валлагь, вун кьегьал хва я. Аферин! Зи рикIел-
ни къведачир, – Агьмед машинда ацукьна.

– Куьн, милицаяр, вири гьахьтинбур я. 
Абурун машин йигиндиз рекьяй агъуз хуьр галай-

вал авахьна. Руг кьилеллаз абурун вилик яру «Жи-
гули» акатна. Якъин, Ашима джип вичин гуьгъуь-
на авайди кьатIанвай. Амма адан шак фин мумкин 
тушир, вучиз лагьайтIа са бицIи «Жигулидин» геле 
чIехи джип къекъведа лагьана фикирдиз гъиз жедай 
кIвалах тушир.

– Тади мийир, квахьрай виликай, – лагьана 
цуьквер авай истикIан гъилевай Гьажиди.



118

– Яд чкIиз кичIезвани? 
Гьажиди жаваб ганач.
Хуьруьн куьчедай агъуз хтана джип «Аламаз» 

туьквендив акъвазна. Яру «Жигули» аквазмачир. 
Туьквендал дапIар алай.

– Закрыт на обед,  – ван алаз хъуьрена Агьмед.
– Туш, – лагьана Гьажиди. – КIан хьайитIа, эвер-

на туьквенчи гъиз жезвайди я, – ада цуьквер авай 
истикIан туьквендин ракIарив эцигна.

– Эвера, вучиз гъизвач кьван? – дустуникай зара-
фатарзавай Агьмеда.

– Вуч я, стхадин мехъерал хъвадай самопалар 
къачуз кIанзавани? – адалай гуьгъуьна амукьзавачир 
Гьажини.

Агьмеда машин хуьруьн къеняй явашдиз гьална. 
Ашиман кIвалерал ахгакьайла, абур адан гьаятдиз 
килигна. Яру «Жигули» чкадал эхцигнавай. БицIи 
кьуд аял катиз-галтугиз къугъвазвай. Кьвед-пуд веч-
ре са пипIе, сада садавай къакъудиз, са куьз ятIани 
кIуф язавай.

Дустарай яргъалди са гафни ахкъатнач. Абур фи-
киррик акатнавай.

Шегьердив агакьайла, Гьажидай сифте гаф акъатна:
– ГьикI хьана, дуст, киснава хьи?
– Милиция киснавайла, журналистарни кисдай-

ди я. 
– Киса, акI ятIа.
– Бес на савдагардиз пака са жерме-затIни ийи-

дачни? – алатзавачир Гьажи.
– Вири кесибвилин лишанар я, – агь алахьна 

Агьмедалай. – Чара атIай кьуьл я. Ваз чидани чара 
атIайдан кьуьлуьникай кьиса?

– Ваъ.
– Ваз кьисаяр са журналистриз чидай хьиз яни? 

Яб це.
– Гузва. 
– Къведалда са мехъерик са къекъвераг. «Кьуьл 

ая, – лугьуда адаз инавай тIуьна-хъвана кефиниз 
акъатнавай бакьайри. – Чна ваз чIехи шабашар гуда». 

Къекъверагдал кьуьлердай гьал алайди яни? ЯтIани 
ада, кьуна вичин шалвардин жир буш хьанвай гьерт- 
ни, яваш-явашдиз, еперал кутIуннавай кIвачин  
къапар алай кIвачерикай сад виликди гадариз, чарх 
яда майдандал. «Чapa атIайдан кьуьл я, мумкин 
атIайдан кьуьл я», – мани лугьузвай хьиз лугьуда 
къекъверагди. Бакьаяр хъуьрена чIаганалда, амма 
язухдиз пул гун садан рикIелни атанач лугьуда... 
– Агьмед са геренда кисна. Ахпа давамарна: – И 
Ашимни гьакI я. Акуна ваз адан кIвал, юхсул аялар,  
ичIи гьаят. Машинни, низ чида, гьинай атанвайди 
ятIа... Хуьрера вуч гьал аватIа, ваз залайни хъсан-
диз чизва. Жегьилриз кIвалах жагъизвач, пул къве- 
дай рехъ авач. Вирида ийизвайди чара атIайдан 
кьуьл я...

– Гьукуматни, бакьа хьиз, хъуьрез-рахшандар 
ийиз, инсанар виляй такваз ава, квез шабашар гуда 
лугьуз, тагуз, – Гьажидини зарафатзамачир.

– ГьакI я, дуст, – Агьмеда газдал илисна.
– Шалбуз дагъдиз мукьва хьана, вакай арифдар 

хьанва, дуст кас, – Гьажи мад вичин зарафатрин 
пендал хъфенвай. – Вири милицаярни гьакимар сад-
ра кьванни аниз хкаж хьана, чи чилин, халкьдин, 
уьлкведин кьисметрикай веревирдер авунайтIа, хъсан 
тир.

– Хкаж хьухь лагь ман жува. Кхьихь, вунни и 
уьлкведай тушни? 

– Ам за кхьида, кхьинни ийизвайди я... Бес и мал 
цаваравай савдагардиз вуна вуч ийирвал я?

– Вичин «бизнес» чи шегьердин зир-зибилрин  
хъуртал гадариз тада.

– ГьикI?
– Аквада ваз...

*  *  *

– Вун  чинеба зи геле къекъвена ман?... Лап чи 
хуьруьз кьван... Къенин милицайри ийидай крар 
туш. Маншаллагь! – Ягьанат ийиз кIан хьана Аши-
маз. – Ви машин заз, чи дагъдай хкверла, акуна. За, 
ахмакьди, ви машинда авайбур пIирерал фена хквез- 
вайбур я лагьана фикирнай.

– ПIирерал физ гьеле фад я, дагълара мекьи я...
– КIамаш я ман зун гьа кардин гъавурда такьур. 
– Гъавурда акьунайтIа, на вучдай?
– Катдай.
– Гьиниз?
Ашим фикирлу хьана. Ахпа агь аладарна, хълагьна:
– Санизни... Куь хурукай гьиниз катда?
– ЯтIа, артухан рахунармир. Заз вири акунва, 

чизва. Акьах машинда, гьат зи гуьгъуьна.
Ашима вич кьел янавай кицIин як тIуьна яд  

хъванвай чалагъан хьиз гьиссзавай. «Тфенгдин къун-
дах зи кьилихъ милициядин отделениеда гелягъ 
хъийида», – фикирна ада. Гьа идалди адан вири  
уьмуьр, мурадар-метлебар, савдагарвилер акьалтI 
жеда. Аялар мад гишила жеда, кIвалин кьвед лагьай 
гьава эцигиз жедач, кIвалихъ са бегьем жугъунни 
агализ хъжедач. Ибурни гьич. Сив квай папан хура 
гьикI акъвазда? Къазар рекьидай аждагьан хьтин?..

Ашима багажник агална, машиндин ракIарал 
гъил вегьена. Капитан ЯркIарова вичин машин гьал-
на. Яру «Жигули» адан гуъгъуъна гьатна. Ашимаз 
шегьердин милициядин идараяр алай чкаяр чизвай. 
Амма капитандин джип абурун патаривайни физ- 
вачир. «ВакIан хциз ришвет кIанзавайди я, лугьуз- 
вай вичи-вичикди Ашима. – Гьа вири хьтин гишин 
кицI я имни, идавай-адавай къакъудиз, кьил хуьз- 
вай...»

Хсуси кIвалерин чIехи варарив ахгакьайла, джип-
ди сигнал яна. Журналист Гьажиди вар ахъайна. «Гьа 
ида завай садра къачур хьтинди я», – муьштерийриз 

фикир тагуз вердиш Ашиман рикIел и кас са уьтери 
хтана.

Джип варариз гьахьна, яру «Жигулини», калихъ 
галай дана хьиз, адан гуьгъуьналлаз фена. Гьажиди 
варар къеняй агал хъувуна.

– Им тIвар-ван авай журналист Гьажи Чандаров 
я, – лагьана капитан Агьмед ЯркIарова вичин дуст 
и сакIани кардин ери-бинедин гъавурда такьазвай 
Ашимаз къалурна. – Ван хьайиди яни? Газетрай адан 
макъалаяр кIелайди яни? 

«Имни пул кIандай са ламран хва я, – фикирна 
савдагарди. – ТагайтIа, беябурдай макъала кхьида 
лугьудайди я».

Ашима вичин фикирар вири винел акъуднач, 
амма вичивай жедайвал, вич авай шартIари меслят 
ийизвайвал, гафунив эцягъ тавунани тунач:

– За газетар кIелзавайди туш. Ана кIелдай вуч 
ава – вири тапарар я.

– Адаз вичин бизнесдин гъиляй газетар кIелдай 
вахт авани? – чин серин хьанай Гьажидин.

– Чан стхаяр, – ачухдиз рахаз эгечIна Ашим. – 
Заз чизва квез вуч кIанзаватIа. Лагь квез низ гьикь-
ван пул кIан ятIа. За гуда. Анжах зи кьил тIармир.

– Вуч? Вуч? – векъи кIеви ван акъатна капитан-
дай. – Вуна чун няй кьазва?!

– Вирида къачузвайди я, чан чIехиди, – рахунин 
юн дегишарна Ашима. – Куьн вучиз гуьгъуьна акъ-
вазда?

– Чна вун иниз вучиз гъайиди ятIа чидани? 
– Са пай чидай хьиз я, са пай ваъ.
– Вуна гьарамзадавилелди кьил хуьзвайдан гъа-

вурда авани вун? 
– Ава. Вири уьлкве гьарамзадайриндини лутуй-

ринди тушни?
– Вуна уьлкведин жаваб гумир, ви жаваб це.
– Хьуй, стха. Лагь ваз завай вуч кIанзаватIа.
– Чалагъанар «Яpy ктабда» авайди яни? – хабар 

кьуна Агьмеда Гьажидивай.

– РикIелламач. Амма абур яру «Жигулида» авай-
ди заз чида, – жаваб гана Гьажиди, шит хъвер си-
веллаз. – Шегьердин иесисуз кицIер «Яру ктабда» 
авачирдини заз чида. Абур ягъун шегьердин къул- 
лугърин буржи я.

– Тфенгдиз документ авани? – капитан мад Аши-
махъ элкъвена.

– Ам дахдинди я. Гъуьрчехъан тир зи буба. Доку-
ментни ава.

– Бубадиз ава. Ваз авач хьи, – арада гьахьна Гьа-
жи. Адаз, журналистрин пешедиз хас тирвал, ихти-
латрик къизгъинвал, вакъиадик цIай кутаз кIанза-
вай.

– Я стхаяр, за зи тахсирар вири хиве кьазва. За 
чалагъанар ягъиз, гьуьндуьшкаяр я лугьуз, маса  
гуз, инсанар алцурарзава, куь шегьердин кицIер яза-
ва, кIвал эцигдайла, бес тежезвай пул зи хуьруьнви 
БитIишавай буржуна къачуна, гилалдини вахканвач, 
за квезни инал ришвет теклиф авуна. Ингье ибур 
вири зи тахсирар я, ая заз вучзаватIа! Ягъ, рекьикь, 
тур дустагъда! Бес я куь сурун суалар. Зун иниз, куь 
кIвализ, – Ашим Агьмедаз килигна, – вучиз гъанвай-
ди ятIа, лагь!

Капитан ЯркIарова кителдин дуьгмеяр ахъайна, 
фуражка хтIунна, гьиле кьуна.

– Яда, – лагьана ада секиндиз ва сивел хъвер 
алаз. – Вуна садра кьванни халис гьуьндуьшка тIуьр-
ди яни?

– Ваъ, – капитандин ван дегиш хьуни Ашим тес-
пача авунвай, муькуь патахъай ада и жузун-качузун 
хъсан патахъ элкъвезвайдини гьисснавай.

– Садрани нез хьаначни?
– Хьана... Амма квез хиве кьазва: заз адахъ пул 

гуз гьайиф атана... Заз жува ахмакьдаказ кечир-
мишай йикъарин эвездай вири къуватар кIвал-югъ 
къайдадиз гъиз, аялриз каш тагун патал кьве ке-
пек къазанмишиз кIан хьана. Руфуниз тербет гана. 
Гьуьндуьшка кIан хьайила, вечрен кака тIуьна, чIем 

кIан хьайила – шур. – Ашима вичин рикIе авайвал 
лагьанвай.

Агьмедаз и гафари дериндай таъсирнай. Ашима 
табзавачирди адаз чизвай. ЯтIани ада, вичини Гьа-
жиди къурмишнавай фенд кьилиз акъудунин мурад 
аваз, силис давамарна:

– Ви «гьуьндуьшкаяр» на дадмишнани?
– Ваъ.
– Дад акваз кIанзавачни? – мад арадиз сух хьана 

Гьажи.
– Ваъ, – лагьана Ашима, ахпа минетни гьарай 

акахьнавай ванцелди Гьажидиз хълагьна: – Зун вуна 
кьунвайди туш хьи-е! Алат залай!

– Капитандихъ галаз зунни куь хуьруьз кьван 
атайди я, – Гьажидиз алатиз кIанзавачир. – За и кар-
дикай гьикI хьайитIани макъала кхьидайди я, – Гьа-
жиди, Агьмедаз килигна, вил акьална.

Агьмеда кьил юзурна. Гьажи кIвалин къенез гьа-
хьна.

Ашим мад теспача хьанвай.
– Заз вун халис гьуьндуьшкадалди илифариз 

кIанзава, – лагьана Агьмеда Ашимаз. Ахпа кап капуз 
яна, гьарайна: – Индейку в студию!

Гьажи, кIваляй экъечIна, сивяй туш-макьам 
ягъиз-ягъиз, гъилевай синидал бугъ алахьзавай 
гьуьндуьшка, къайи гьекьеда авай гьерекьдин птул-
ка, гьахьтин гьекь алай кьве «Рычал-яд», къацу  
хъчар, фу ва пуд рюмкани пуд истикIан алаз, багъдин 
пипIе авай столдихъ фена.

Ашим къах хьана амай. Адаз вичи вич гьикI ту-
худатIа чизвачир. Адаз акьулбалугъ, кьилериз рех 
янавай и кьве итим кимибур яни, акьуллубур яни 
кьил акъудиз четин тир.

Адан рикIиз са кьадар регьятни хъхьанвай. ЯтIа-
ни адаз и регьятвал винел акъудиз кичIезвай.

– Чна вун илифарзава, стха, – лагьана Агьмеда, – 
адан чина милициядин къуллугъчидиз хас са лишан-
ни амачир, ам мугьманар кьабулдай дагъвидин ролда 
гьатнавай. – Ша столдихъ!

Ашимаз маса чара авачир.
Гьажиди гьерекь ахъайна рюмкайра, «Рычал-яд-

ни» истикIанра цана:
– Яхъ, хъухъ, – ада са рюмка Ашимав вугана. 

– Им куь «Аламаз» туьквендай гузвай хьтин само-
пал туш, халис гьерекь я. Зи тост ихьтинди я: вичин 
гьи тIеквенда гьикьван кьил сухайтIани, кьил акъат 
тийидай ва гьа идалди ажайиб ва гуьрчег дуьньядин 
сагълугъдай хъвазва за!

– За гьар са инсандин рикI, гъил, намус михьи 
хьунин сагълугъдай хъвазва, – лагьана Агьмеда.

Кьве дустни Ашимаз килигна.
– Зун рулдихъ гала, – лагьана ада.
– Вун къе машинда ахцукьдатIа низ чида? – хъуь-

рена Гьажи. – Вун кьунвайди я.
– Ада дуьз лугьузва, кямир адак, – Агьмеда Аши-

ман пад кьуна, ахпа адаз лагьана: – Хъун тавуртIани, 
жуван гаф лагь.

Ашимаз лугьур-талгьур чизвачир, ятIани ада са 
гуж-баладалди гафар жагъурна:

– За куь кьведан гафарални къул чIугвазва.
– Чи гафарал къул чIугваз вун президент туш 

хьи-е, – Ашиман вилера вилер атIумарна Гьажиди. – 
Вуна ви хсуси са гаф лагь.

– Дуьз лугьузва касди, – дустунин тереф хвена 
Агьмеда.

– Жедай пашман югъ гьа ихьтинди хьурай, – са 
акьван ван алачиз лагьана Ашима, рюмка столдал 
эцигна.

– Гьа-гьа-гьа! – хъуьрена Гьажи. – Валлагь, ори-
гинальный тост я.

Агьмеда са гафни лагьанач. Ада вичин гъилевай 
гьерекь луьркьна къенез ракъурна.

Гьажини гуьгъуьна амукьнач.
– Ацукь, неъ, – лагьана Агьмеда Ашимаз.
Ада регъуьз-кичIез гьуьндуьшкадикай са кIус 

атIана. Адан туьтуьнилай затI фидайвал тушир. Амма 
адаз аквазвай хьи, кьве кефчибегди, кьве дустуни, 

кьве къени къуншиди гьуьндуьшка тахьай мисал 
ийизвай. Абуру кIарабар чеб алай чкадилай гьаятда 
зунжурдавай кицIел гадарзавай. Ада абур, цава амаз 
кьаз, туькьуьнзавай.

Ашимаз инал вич артухан кас тир чIал чизвай, и 
кьве касди вич иниз анжах намусдин тарс гуз хкай-
дини ада аннамишзавай. Адаз и тарс гьихьтин хьайи- 
тIани жермедилайни хциди, таъсирлуди яз аквазвай. 
Адаз гьикI къарагъна, гьикI хъфидатIа чизвачир. 
Адан чашмишвал гьар са гьерекатдай, гьар са гафу-
най хкис хьана акъваззавай. И сеферда лагьай гафар-
ни гьакI хьанвайди адаз чизвай:

– КIантIа за зи гьуьндуьшкаяр куь кицIиз гуда-
ни?

– Гьуьндуьшкаяр ваъ, чалагъанар, – Ашиман гаф 
туькIуьр хъувуна тIамадиз акъатзавай Гьажиди.

– Ун ман, – мад ийир-тийир хьана Ашим.
– Сад вегьена, килиг, – Агьмедаз Олигарха тине-

дайди чизвай. 
Ашима, багажникдай акъудна, кицIив са акьван 

агат тавуна, чалагъан Олигархан вилик гадарна.
КицIи гьич ни кьванни чIугунач. Адаз чалагъан-

рин ял гьеле машиндай атанай жеди. Им адаз таниш 
ва кицIин такабурлувили кьабул тийидай ни тир.

– Ида гьич ябни язавач хьи! – мягьтел хьана 
Ашим.

– Вуна кьел гзаф вегьена, дуст кас, – хъуьрена 
Гьажи. Ахпа рикIивай, дамахдалди давамарна: – Им 
Олигарх я-е, а ваз чидай зир-зибилрин хъуртал алай 
кицIерикай туш!

– Чан чIехи стха, зун жерме ийизватIа, жерме ая, 
за вуч авун лазим ятIа, лагь, – Ашимал чин алама-
чир, ам Агьмедан вилериз минетдалди килигна.

– Ахлад, я стха, эгер ваз хъфиз кIанзаватIа, эгер 
ваз чи межлис хуш туштIа.

– Межлис хуш я, – лагьана Ашима, – ара куту-
гайди хьанач. Мад квез чизва хьи.

– Ихтияр види я. Къахчу жуван чалагъанни.

– Зун кицIи кьадачни?
– Ваъ.
– Милицади кьан тийизвайди кицIи кьадани? – 

хъуьрена Гьажи.
Чилел гадарнавай чалагъандин патав Ашим ки-

чIез-кичIез. мукъаятлувилелди фена. Адаз вичел Оли-
гарха хкадариз кичIезвай. Амма кицIи адавай «Вун 
гьинай я, гьиниз я?» лагьана гьич хабарни кьунач.

– КичIе жемир, адаз вахъайни чалагъандин ни 
къвезва. Кьадач вун, – лагьана Гьажиди.

Садлагьана чилелай чапхунна чалагъан къахчур 
Ашим кьулухъди гадар хьана ва мад къах хьана акъ-
вазна:

– Хъфидани зун?
– Ахлад, – лагьана Агьмеда. – Югъур хьуй ваз.
– Кар гудачни? Жерме ийидачни? – Ашим вичин 

кьисмет икI гьял хьунин чIалахъ жезвачир.
– Ваъ.
– Вучиз?
– Ам жува хъфидай рекье веревирд ая. Ахлад.
– Гьиниз? – имни Ашиман фагьумдиз муьтIуьгъ 

тушиз акъатай суал тир.
– Гьиниз кIантIани.
– Анжах шегьердин зир-зибилрин хъуртал тефе-

на, хъфиз тахьурай, – тагькимарна Гьажиди.
Ашим адан гафуник квай парцин гъавурда акьу-

най.
– Чан стха, ви чан сагърай, – Ашима Агьмедан 

гъил кьуна юзурна. – Ви хъсанвал за садрани рикIе-
лай алуддач. Амма и стхадиз, – ада Гьажи къалурна, 
– закай макъала кхьимир лагь. Минет я. Чи дахди 
газетар кхьизвайди я. КIелда, рикI тIар жеда, диде-
диз пис жеда...

– Кхьидач ада. Адан зарафатар на кваз кьамир.
– Икьван крарикай, аламатрикай, керематрикай 

кхьин тийидай журналист зир-зибилрин хъуртал га-
дарун лазим я. Завай кхьин тавуна акъвазиз жедайди 
туш! – Гьажиди зарафатзавайни ва я тахьайтIа адан 

рикIел Ашима газетар кIел тийизвайди аламайни лу-
гьуз четин тир.

Ашим, вилера тIалабун аваз, мад Агьмедаз ки-
лигна.

– Кхьидач ада. Адан зарафатар гьахьтинбур я, – 
теселли гана Агьмеда Ашимаз.

– Кхьида, дуст кас, кхьида! – рикIивай рахадай 
хьиз, рахана Гьажи. Ахпа са геренда кисна, сивел  
хъвер алаз алава хъувуна: – Кхьида, анжах тIвар кьа-
дач... Савдагарвилин тах вак квачиз туш, – лагьана 
ада рикIиз регьят хъхьай Ашимаз. – Анжах а тах 
дуьз рекье тур... – журналистди  хъфизвайдав гъил 
вугана.

– Эхь! Эхь! ГьакI ая, – хъуьрена Агьмедни, Шабал 
Къамкъамакай ихтилат рикIел хтанваз.

– Башуьсте! – хъвердин экв гьатна Ашиман чина.
– Газетарни кхьиз рикIелай алудмир, – хълагьна 

Гьажиди. 
– Башуьсте!
– Шегьердин иесисуз кицIер кьадай кIвалах кIан-

датIа, за туькIуьрда ваз. Герек хьайитIа лагь, кулур 
вав гвазва, – Гьажиди рикIивай лагьай гафар Ашима 
зарафат яз кьабулна, чуькьни авунач.

*  *  *

Ашима машин зир-зибилрин хъуртал гьална. 
Иналлай са пай кицIер гьар сад санихъ катна. Абуруз 
яру «Жигули» чир хьанвай. Чухванвай чалагъанар 
абурун иесиди, са-сад кьаз, зир-зибилрин кукIушдал 
гадарна. Инал цIийиз пайда хьанвай, Ашимни адан 
машин течидай кицIер, зир-зибилрин кIунтIалай ви-
нелди хкаж жез, чалагъанрикай ни чIугваз, кьулухъ-
ди хквез, и къушар гадарай касдин гъиляй жакьваз 
жедай хьтин маса затI гьатдатIа лугьуз вил алаз акъ-
вазнавай. «Ибуруни незвач…», – хиял фена Ашиман 
кьиляй. Ам тадиз машинда акьахна, ахпа мад эхвичI- 
на. Адан гъиле кулур авай. Кулурди патав гвай ки-

пIерни кхурна. Ашима кулур, кьилелай са шумудра 
элкъуьрна, вири къуватдалди гадарна. Ахпа машинда 
ахцукьна, икьи руг кьилеллаз, йигиндиз шегьре га-
лайвал сухулмиш хьана.
           2004

ГИЛИКЬАЙ «ПУД»

КIелдай йис эхирдив агакьзавай йикъар тир. Хуь-
руьн мектебда 9-классда лезги чIаланни эдебиятдин 
тарсар гузвай, амма вичин кьилин пеше химиядин 
муаллимвал авун яз гьа тарсарни тухузвай Къурдул 
Ярдумовича, ракIарай гьахьунни кумаз, сарарикай 
салам гана хьиз, садрани тавур хьтин жуьреда чин 
атIугъарна, ванни жезмай кьван гзаф векъи авуна, 
лагьана:

– Абдулов Абди авани?
– Ава, – тIвар кьур ученик, кьве гъилни партада 

атIумарна. кIанз-такIанз къарагъна, кендирагъ жакь-
ваз акъвазна.

– Де вун хвашгелди-сафагелди, азизди! – чинал 
галачир хъвер гъана, муаллим столдихъ ацукьна, 
журнал ахъайна. Вун аквадай йикъарни жеда кьван! 
Вун атурай – рагъ атурай!

Класс са ажайиб кар хьунал вил алаз яд иличай 
хьиз кис хьана.

– Ваз зун тахкуна гьакьван вахтар яни, я му-
аллим? Вил хьанватIа, ма килиг, – Абди суьредай 
экъечIна, дабан чиле акIурна са чарх гана, чкадал 
акъваз хъувуна.

Инлай-анлай са шумуд хъуьруьнин ван акъатна.
– Химиядин тарсара вун зал гьалтай дуьшуьшар-

ни хьана жеди. Амма лезги эдебиятдин тарсуниз сад-
рани татун завай ваз багъишиз жедач.

– Я чан муаллим, низ герек авайди я а шиирар, 
бендер, бейтер, гьикаяяр? Вабше гьа лезги чIал?! Ваб-
ше ктабар ни кIел хъийизвайди я? Гила вири маса 
гуз-къачузвай девир я. Эхцигна тур заз са гиликьай 

«пуд». Зун кIуьд лагьай классдилай гуьгъуьниз мек-
тебдиз хквезвайди туш, финансовый техникумдик 
экечIзавайди я. Дахди аниз гудай пулни гьазурнавай-
ди я. Ада вазни са гьуьрмет тавуна тач. Са юхсул, 
чIap фейи «пуд» гуз гьайиф къведани, чан муаллим? 
– патахъ хъвер алай сив ягьсуздаказ элкъуьрна Аб-
диди.

Класс хъуьрена. И хъуьруьнай муаллимди саки 
вири аялар Абдидин патал алайди гьиссна. Ам ри-
кIяй пашман хьана. «РикIивайни пара yгъраш девир 
хьанва, – фикирна ада. – Накьан неречIрини кваз чеб 
галтIам алачиз гьиссзава...» – Ада вичин гьужум да-
вамарун кьетIна.

– Захъ галаз кицIер элуькьармир, Абдулов! Ваз 
финансовый техникумдиз фидай йикъар аквадач!

– Вучиз? – мягьтел хьана Абди.
– И уьмуьр цепной реакция я, Абдулов. Яни чи 

чIалалди: цIиргъи-реакция. Вазни гьам жеда.
– Дах рахана куьтягьнавайди я, я муаллим, – шит 

хъверна гадади.
– Месела, за ваз химиядайни, лезги эдебиятдайни 

«кьведар» эцигда, вун классда тада, ваз кIуьд класс 
куьтягьай бирбицI гудач, ви бубадин пул дидедин  
кьваркьуник кумукьда, ахпа ви дах мектебдин дирек-
тордин патав фида, ада ам зи патав ракъурда, зани 
ам гьа атайвал ви «кьведарни» гваз ви патав рекье 
хутада... Ингье гьа ихьтин цIиргъи-реакция жеда, 
Абдулов! – Къурдул Ярдумовича вич гафунал кIевиз 
акъваздайди къалурна.

Абдиди кендирагъ жакьун акъвазарна, гъилер 
суьредилай къахчуна, сарсахвал квачиз, рикIивай ха-
бар кьуна:

– Бес за вуч авун лазим я? Лагь! Зун гьазур я! Ви 
тур, зи гардан.

– Ваз лезги мисал чир хьун тарифдин кар я, амма 
ада вун къутармишдач.

– Куь къутармишда?
– Ваз Етим Эминан тIвар кьванни ван хьайиди 

яни?

5. Зак. № 1191

– Гьм, – муаллимдин суалди вичин кефи хайиди 
къалурна Абдиди. – Гьелбетда, чида. СтIал Сулейман-
ни галаз...

– Мад вуж чида лезги шаиррикай?
Ученикди къуьнер агажна. Ахпа, садлагьана ви-

лера амалдарвилин экв куькIуьр хъувуна хьиз, ви-
чихъ галаз са суьреда ацукьнавай Сефтер къалурна, 
лагьана:

– И Сефтерни шаир я. Адан шиирар «Лезги га-
зетдизни» акъатайди я. Гьадан са кьуд цIap заз чида. 
КIелайтIа, зи крар дуьз жедани?

– КIела кван, – вичи тарс гузвай классда шиирар 
кхьизвай кас хьуникай муаллимдиз хуш хьанвай.

– КIелмир, герек авач, кьей хва! – Сефтера Абди-
дин перемдин пад кьуна ялна. – Ам за са урус мани-
диз кхьенвай пародия я! КIелмир!

Амма Абдиди яб ганач.
– Завай муаллимдин гафунал гаф эцигиз жедач, –  

лагьана ада. – Яб акала, муаллим. И цIарари гудай 
цIиргъи-реакция ваз аквада хьи:

Рушар жеда гьар жуьре:
Яру, цIару ва жегьре.
Гьар са рушаз сад кIанда,
Сад гьатайла, мад кIанда.

Классди эвелдай цIайлапанар ягъдай хьтин хъуь-
руьнар авуна, ахпани гурлу капар яна.

Къурдул Ярдумовични хъуьруьниз мажбур хьана.
– Гьан, гьикI я, чан муаллим? – вичелай рази яз 

жузунна Абдиди.
– Алакьунар ава автордихъ, гаф авач.
– Мад за гила вуч хъувун лазим я?
– Етим Эминан виридалайни машгьур шиирар  

гьибур ятIа лагь.
Абди Сефтераз килигна. Ада кIанчIал тIуб кьве 

тупIун арадай акъудна къалурна.
– «Туьквезбан»! «Тумакь яц»! – инлай-анлай куь-

мекдайбур хьана. 

Абдиди шииррин тIварар тикрарна.
– Аллагьдиз шукур хьуй, къе хьайитIани ваз и 

шииррин тIварар чир хьайиди! – лагьана муаллимди. 
– Къведай тарсуна кьве шиирни хуралай чир тавур-
тIа, я химиядай, я лезги эдебиятдай ваз «пудар» акун 
анихъ хьурай, ваз абурун н '        ини къведач! ЦIиргъи-ре-
акция мусибатдинди жеда. 

– Заз Етим Эминан ктаб авач. 
– Учебникдай жагъура шиирар.
– Гьамни захъ хьайиди туш.
– Сефтеравай къачу. Сифте камар къачузвай ша-

ирдихъ классикдин ктаб тахьана жеч.
– Башуьсте, муаллим! Ам завай! Ктаб завай адал 

ихтибариз жедач, амма адав кьве шиирни чарчел 
кхьена вугуда, – садлагьана фендигар хвеш акатна 
Сефтеран чиник. Вучиз акатайди ятIа, адаз са вичиз 
чизвай...

Къведай сеферда лезги эдебиятдин тарсуна Къур-
дул Ярдумович килигайла, Абди чир жедайвал ама-
чир. Ада уьмуьрда садрани тавур кIвалах ийизвай: 
гъил цава кьуна юзуриз, вичиз ганвай тапшуругъ  
кьилиз акъуднавайди къалуриз алахънавай. Амма 
муаллимди адаз кьасухдай яб гузвачир. Ада маса 
ученикриз доскадив эвериз, абуруз суалар гуз, вичин 
тарс тухузвай. Ада Абди тарсунин эхир патал хуьз- 
вай. Ученикдиз вичивай хабар кьун тавуникай гудай 
азабди адан жавабдарвал артухарунин ва дуьньяда 
вири маса гуз-къачуз тежедайди субут авунин мурад 
авай Къурдул Ярдумовичаз.

Ам сятдиз килигна. Абдидиз эвердай вахт алукь-
навай.

– Абдулов, ша кван, ичIира ви гьебеда вуч аватIа, 
– са акьван гьяз авачир хьиз лагьана муаллимди ва, 
вилер журналда атIумарна, мукьуфдалди са вуч ятIа-
ни кхьиз эгечIна.

– КIелдани? – Абдидиз муаллимдин фикир вичи 
къалурдай «игитвилел» желбиз кIанзавай.

– КIела, кIела. За яб гузва, – Къурдул Ярдумови-
ча кхьинар авун давамарзавай.

– Шиирар Етим Эминанбур я. Рагьмет хьуй ви-
чиз. КIелзава за:

Гьайиф тушни вун эцигиз чилерал,
Ширин вирт я, хуш нямет я тумакь яц.
Хаму кард хьиз хвена кIандай гъилерал,
Вун жагъайдаз хупI девлет я, тумакь яц...

Сифтени-сифте Сефтер, ахпани вири класс хъуь- 
рена чIагана. Абдиди вичив Сефтера Эминан кьве 
шиир кхьенвай чар перемдин къултухдай акъудна, 
кьве патазни килигна, са куьнин гъавурдани такьуна, 
къуьнер агажна. Ахпа чар шалвардин жибинда туна.

Муаллим, вилер журналдилай алудна, классдиз, 
ахпани Абдидиз килигна. Ам вичин кхьинрин гъи-
ляй ина вуч хьанватIа гьавурда акьунвачир. И карди 
классдик генани артух хъвер кутазвай.

– Кис хьухь! Кис хьухь! – Къурдул Ярдумовича 
ручкадин кIуф цавална, адан муькуь кьилив стол га-
тана. – Давамара, Абдулов, за ваз дикъетдивди яб 
гузва.

Абдиди вичиз лагьайвал авуна:

– Вун жагъайдаз гьич ви къадир чизавач,
Зар-зибада гьамиша вун хуьзавач.
Бес за гьикIда, вун рикIелай физавач,
Зав гвайди ви гъам-хифет я, тумакь яц.

Класс мад хъуьрена чIаганвай. Гила Къурдул Яр-
думовични, хъвер кьаз тежез, къеняй ргазвай, амма 
са гуж баладалди вичи вич хвена, хъвердиз «галтIам» 
яна.

– Секин хьухь! – муаллимди мад стол ручкадив 
гатана. Ахпа ам Абдидихъ элкъвена: – Бес я. Гила 
муькуь шиир кIела кван.

КIвачерикай чил хкатнавай хьиз авай Абди-
ди вири фагьум-фикир кIватIна, са гафни цIарарай 
квахь тийидайвал, гафар атIуз-атIуз кIелиз эгечIна. 
Амма адан ванцик къалабулух акатнавайди аквазвай:

– Вучда вакай и гьал алаз амукьна,
Вегьий ви чандиз са мерез, Туьквезбан.
Цел фир рекье вун кьуд-вадра ацукьна,
Галай гачал жунгав хъуьрез, Туьквезбан.

Гила Къурдул Ярдумовичавайни хъвер кьаз хъхьа-
нач. Классдихъ галаз санал муаллимни чIагана фен- 
вай, налу-гьуди гьамни инавай ученикрикай сад я.

Абди михьиз гьекь хьанвай. Адаз ягълух акъу-
диз кIан хьайила, шалвардин жибиндай ягълухдихъ 
галаз шиирар кхьенвай чарни акъатна. Са гъилив 
ягълух кьуна гьекь михьиз, муькуь гъилени чар 
кьуна, ам мад цIарариз килиг хъувуна: вири гьа  
кхьенвайвал кIелнавай. Ахпа ада Сефтераз ихтибар-
суз жуьреда вил яна.

Сефтера гила, эрчIи гъиликай гъуд авуна, кIан-
чIал тIуб тикдиз кьуна юзурзавай.

– Етим Эминан шиирар тушни ибур? – муаллим-
дихъ элкъвена Абди. – Эхиримжи бендера адан тIвар 
кьунва эхир!

– Шиирар Эминанбур язва, Абдулов. Амма рефре-
нар дегиш хьанва.

– Рефренар вуч лагьай чIал я? – генани гъавурда 
акьунвачир Абди.

– Шиирдин бендерин эхирда тикрар жезвай сад 
хьтин гафар я. Чир хьанани, Абдулов. Къе ваз Сефте-
ра халисан тарс гана. Ада ваз лезги чIалахъ гьихьтин 
гьунарар аватIа къалурна ва ам чир тахьуни, яни ам 
дериндай аннамиш тавуни вири вичел хъуьруьрдай 
чкадал гъидайди чирна. Маншаллагь, Сефтер! Хими-
ядин элементрихъ галаз ийиз жедай хьтин тежрибаяр 
гьар жуьре шииррани ийиз жедай чIал, валлагь, заз-
ни чидачир.

Классди вичин шаирдиз капар яна.
Абди, кьил куьрсна, чкадал хъфена. Ам вичи кIе-

лай шииррин рефренар чпин дуьзгуьн чкайрал эхци-
гиз эгечIна. ЧIехи шаирдин чIаларин халисан кесер, 
фикир гана кIелайла, адан руьгьдин дериндив гила 

агакьнавай. Ада вичиз къимет гуникай муаллимдиз 
са куьтIни авунач, адахъ ахьтин жуьрэтни хьанач, я 
намусдини кьабулнач. Адаз дидед чIалай ва хайи эде-
биятдай усал къимет къазанмишун ягьдик хкуьрдай 
хьтин кар тирди чир хьанвай.

Амма Къурдул Ярдумовича адаз гиликьай «пуд» 
эцигнавай.

           2006

ЧУЬЛДИН ЦУЬК

Гьикая

 Заира ракьун яцIу ракIар вири къуватдалди геля-
на кIваляй экъечIна.

– Гила ам бажагьат элкъвена хкведа, – лагьана 
Джираса, вичи  кIвализ кIвалахдилай хкай набатат-
дихъ элкъвена.– Адай вичин уьмуьрда акъатай са 
акьуллу кIвалах зав гужуналди и ракIар кутаз вугун 
хьана…– касдиз ракIар галукьай къати ван хуш хьа-
най.

Жегьил итимди, къенепата са гьихьтин ятIани 
кьилин гиг хайида хьиз, юргъундаказ кьве гъилни 
ахъайна, вичин пелеш хьанвай вири беден санлай за-
ландаказ дивандал гадарна.

Адаз вичин къуьнерилай зурба пар алатайди хьиз 
хьанвайтIани, рикIин деринра квак хьиз  къекъвез- 
вай къалабулухни ада гьисс тавуна авачир. ЯтIани 
суст хьайи ам вичизни хабар авачиз ахварин хиялдиз 
фена…

Джирасан къенин кIвалахдин югъни гьа вирибур 
хьиз сугъулди тир. Амма кIвализ хкведалди вилик 
ада садлагьана кьетIи къарар кьабулна: набатат кIва-
лиз хутахда!

«Ваъ, – кIвализ хкведалди вилик фикирнай Джи-
раса вичи вичик, дакIардаллай гьешинавай хъукъ-
ванвай накьвадикай хкатнавай  къацу цIириниз яд 

гуз-гуз. – Заирани зун чара ксар я. Чун сад садав 
кьурбур хьанач. Адан хъилеринни къайи рахунрин 
себебар масадбур я – я зи гъвечIи мажибни туш, я 
захъ пул квай са халу тахьунни. Вичин тIул гьахь-
тинди я. Вичин рикIин къайивални дарихвал я…»

Ада вичиз тIвар къéни малум тахьанвай чуьлдин 
набататдин шазан кьуранвай, гьешинин къерехри-
лай пелешдиз куьрс хьанвай хъипи шуькIуь пешер 
мукъаятдиз мукIратIдалди атIана вичин кIвалахдин 
столдин кIаник квай  ведредиз гадарнай.

Ам Заирадал эвленмиш хьана ирид йисалай гзаф 
алатнавай. Адаз абур гьакI гьавая, са шадвални, са 
кфетни авачиз фидайбур тирди чеб санал хьайи сифте 
йикъарилай аян  хьанайтIани, ада вичин папан рикIе 
муьгьуьббатдин цIир, итимдихъ къанихвал авунин 
гьисс пайда жеда лагьана яргъалди умудар кутаз хьа-
най. Амма Заира авагъначир. Ам гьамишанда хьиз 
къайидаказ амукьнай. Иви ргазвай жаван гьикьван 
адав назиквилелди ва кIанивилелди эгечIнайтIани (са 
шумудра, алакь тийиз-тийиз, шиирарни кхьена адаз 
бахш ийиз алахъна), абурун арада итимдизни ди- 
шегьлидиз, гъуьлуьзни папаз хас рафтарвал дигмиш 
хьаначир.

Эвленмиш хьайи гьа сифте йифиз Джирасаз Заи-
радив агатиз кIан хьайила, жегьил сусан патай кIа-
нивилин ва ашкъидин са майилни чамран рикIи,  
руьгьди, беденди гьиссдайвал, виле акьадайвал малум 
хьаначир. ЦIийи свас рушвилин дережадай дишегь-
ливилинни пабвилин дережадиз экъечIунин макъам-
ни адан патай са хушни авачиз, са цIай-цIелхемни 
квачиз, къайидаказ кьиле фенай. Гьа чIавуз чанда 
цIайни ифин авай жегьил гададиз кьисметди вичи-
кай ягьанат авурди хьиз, вич хъуьруьнриз вегьейди 
хьиз хьанай. ЯтIани касди сабур хвенай, и кардиз 
ам вичихъ уьмуьрда хьанвай са акьван чIехиди ту-
шир тежрибади, гьа жигьетдай дишегьлийрихъ галаз  
кьилди амукьунин тежрибадини мажбурзавай, ида-
лайни гъейри, ам Заирадилай са ирид йисан чIехини 

тир, гьавиляй жегьил итимди вичин суса месик авуна 
лазим тир везифайрик хуш авачиз кьил кутун адан 
уьмуьрда и кар сифте яз жезвайвилихъ галаз алакъа-
лу авунай. «Вири цуьквер садлагьана ачух жедайди 
туш, – теселли ганай ада вичи вичиз, – гьар цуькве-
диз вичин вахт ава».

Гьа чIавуз садлагьана кьилиз атай и гафар адаз 
гьатта хушни хьанай, абур адаз вичи авур са агалкьун 
хьизни авай, амма гуьгъуьнлай, йисар къвез алатир-
давай, адаз вичи лагьай гафарихъ мана аваз ахкуна-
чир. Гила адан фикиррай, цуьквер ахъа тахьанмаз 
кьурунни мумкин тир, я туштIа, ваз цуьк хьиз акур-
ди гьакIан са чIуру векь хьунни. 

Муьгьуьббатдикай са шадвални акун тавур Джи-
раса чпиз аял хьайитIани жеда, гьада и сугъул уьмуьр 
гуьрчегарда, адал звал гъида лагьана умудни авунай, 
амма Аллагьди и мураддизни рехъ ганачир.  Ихьтин 
умуд Заирадихъни авай. Ам кьилиз акъат тийиз са 
шумуд йис алатайла ва адал вил алаз акъвазунихъ 
са метлебни амачирди чир хьайила, жегьил дишегь-
ли михьиз дегиш хьанай: адак гьасятда хъел къведай 
хесет акатна. Зарафат авуртIани, адетдин жуьреда 
рахайтIани, чан-рикI ийиз алахъайтIани, гъуьлуьн 
гьар са гафуни ам къутми ийидай. Адан чин, гуь-
гьуьл ачух хьайи декьикьаярни кьериз-цIаруз жедай, 
Джирас гьа легьзейрикай са даях кьуна вичин папан 
рикIиз рехъ акъудиз алахъдай, амма Заира гьасятда 
вичин адетдин кьацIа гьат хъийидай, ада вичел ми-
лайимдиз са гъил эцигун, са темен гун кьабулдачир.

И кардин себеб эвелдай Джираса аялар тахьун яз 
гьисабнай. И фикирни гьахъ тахьана тушир. Итимди 
чеб кьведни ахтармишиз духтурдин патав фин патал 
авур меслят икьван чIавалди авур кьван меслятрикай 
Заиради садлагьана кьабулай сифтегьанди хьанай. 
Инални вичик аял хьунин тIур акат тийидайди чир 
хьайи дишегьлидиз амукьайди гъуьлуьн уьмуьр авай-
далайни артух чIулаварун хьанай. Гила абур чпин 
кьве кIвалин секцияда гьар сад са кIвале ксузвайтIа-

ни, дишегьлиди вич Джирасан паб тирди генани хци-
даказ къалурзавай: итим кIвализ са тIимил геж хтун 
хьайитIа, «Хъванвани?» лугьуз, сивикай ни чIугва-
дай ва, са ялни атун тавуртIани, къати къалар акъуд-
дай, ам ксайла, адан жибинар акъатIдай, адаз ял ядай  
йикъара дустарихъ галаз гуьруьшдиз физ кIан хьайи- 
тIа, папа, кьве гъилни ахъайна ракIара атIумарна: 
«Заз чида вун гьиниз квахьзавайди ятIа! Санизни фи-
дач вун!» лугьуз, акъваздай. «КIантIа, вуннни ша», 
– лугьудай Джираса. «Атана куь пиян тIишериз ки-
лиг тавуртIа, заз маса къайгъу авач!»,– жаваб  хгудай 
туьнт хьанвай дишегьлиди. Адак гьакI себебни ава-
чиз хъилердай хесетни акатнавай. Месела, гъуьлуь 
паб саймишай вахтара, кIвалин къайгъуйрик кваз са 
вуч ятIани хабар кьурла, папа чин чIурна са жавабни 
тагуз чин элкъуьрдай, ахпа фена кухняда, кьасухдай 
тахъ-пахъ ийиз таз,  гьарай ацалтна,  манидарвилин 
са лишанни вичик квачиз, хъел кваз манияр лугьуз, 
къапар чуьхуьдай. Джираса ваннада вичин пекер чуь-
хуьдай – идалди ада вичин хъел элекьардай.

КIвализ дустар, мугьманар, гьатта мукьва-кьили-
ярни хквезмачир. Гьабурузни Заирадин къилихрин 
шагьидар жедай мумкинвилер садрани кьведра хьа-
начир. Джираса гагь-гагь вичи вичиз теселли гудай: 
«Хъсан хьана гена аялар авачиз, тахьайтIа гьабурни 
Заиради вичин кьил такъатдай хесетрин хурук куту-
на пуьрчуькьардай».

Джирасаз къуншийрикай утанмиш тир. Адаз 
къал-къиж кIандачир, вучиз лагьайтIа кIвалин цла-
ривай ина жезвай гьарай-эвердин ван  кьаз хьун, 
чуьнуьхиз хьун мумкин тушир. Вичинни Заирадин и 
аламатдин алакъайрикай  къуншийриз хабар авайди  
Джирасаз чизвай: куьчеда ва я подъездда абуру са-
лам гузвай ва адетдин хабарар кьазвай жуьредай адаз 
абуру вичин язух чIугвазвайвилин тав аквадай. Ам 
фена вичин кIвале фикирариз ацукьдай. Вичин па-
пан къилихрай кьил акъудиз, абурун гъавурда акьаз 
алахъдай, амма, гьамиша хьиз, адаз вич батIулдай 



138

хьтин са делилни жагъидачир. Чара хьунин фикирни 
кьилиз мукьвал-мукьвал къвезвайтIани, ада ам винел 
акъудна Заирадин вилик эцигзавачир, вучиз лагьай-
тIа вичи адаз эвленмиш хьунин теклиф авуна, гила 
чара хъхьунин меслятни вичи къалур хъувун дуьз 
кар яз аквазвачир. Хзан туькIуьрайда ам чукIуруник 
хев  кутун ада  тахсирлу кам  яз, итимсузвал яз гьи-
сабзавай. Вич и пашман мярекатди сугъул ва манасуз 
уьмуьрдикай къутармишдайди чизвайтIани, адаз   и 
кардик кьил Заиради кутуна кIанзавай, амма гьадан 
рикIелни вучиз ятIани икI авун алачир. Гьавиляй 
адаз амукьзавайди Заира вучиз ихьтинди ятIа лугьуз 
фикирар авун тир.

Санихъай вичив агуд тавуни, итим чара кас хьиз 
кьабулуни, муькуь патахъай адетдин хайи папа хьиз 
гъуьлуьз вичин хсуси уьмуьрдалди яшамиш жедай 
рехъ тагуз алахъуни Джирас теспача авунвай. Ада 
эхиримжи вахтара вичин уьмуьрдин рекьел ихьтин 
дишегьли гьалтун бедбахтвал яз гьисабзавай. Ада му-
кьвал-мукьвал вичи кIвалахзавай идарадин чIехидан 
– БенбецIан гафар рикIел гъизвай. Коллективда Джи-
раса свас хкянава ва адак лишанар кутаз кIанзава ла-
гьай ван акъатайла, БенбецIа вичин гъилик квай же-
гьил къуллугъчидиз чIехи тежриба авай касди хьиз 
лагьанай: «Килиг, гада, хзанда буба ва я стха авачир 
руш гъимир гьа! Ахьтиндакай бегьем паб жедайди 
туш». А чIавуз Джираса БенбецIан гафарал рикIяй 
хъвер авунай, вучиз лагьайтIа, Заирадиз я бубани, 
я стхани авачир. ИкI тирдакай БенбецIаз чизвачир, 
амма адан гафари вичел коллективда вири  хъуьрез- 
вай ва вичиз БенбецI лакIаб ганвай кас саки аян-
дар хьиз къалурзавай. Хъверни Джирасаз гьавиляй 
атайди тир. Гила Джирасаз хъвер къвезвачир, ада 
БенбецIан гафарик квай кьел гила неинки кьилелди  
аннамишзавай, гьатта рикIелдини  гьиссзавай.

Эвленмиш жедайла вичи тади къачурдан гъавур-
да Джирас гила акьунвай. «Баде рекьидалди мехъер 
ая» лугьуз тади кутаз хьанай адак дидедини бубади. 



139

Мехъери рикIивайни бадедин гьакIни чIехи уьмуьр 
генани яргъи хъувуна лагьайтIани жеда: гила ада 
гьар сеферда вичин патав хуьруьз хтайла хтулдивай 
птул тIалабзава, вичивай гьам такунваз атIа дуьнья-
диз хъфиз жезвач лугьузва. Тадини Джирасак гьави-
ляй акатна жеди. Чара кас тир БенбецIан сивяй акъа-
тай меслят вичин вахтунда диде-бубадин ва я бадедин 
сивяй акъатнавайди тиртIа, гадади мехъер авуник 
фад хев кутун тавунни мумкин тир.

Муькуь патахъай Заира акурла, адавай тади къа-
чун тавуна акъвазни хьаначир. ТIарам буй-бухах, еке 
шабалт вилер авай, далудал яргъи чIулав киф алай 
и руш адан рикIи гьа сифте акун кумазни чIугунай. 
Иллаки адан кьилин юкьвайтIуз цIар ганвай кьечIем-
ди ам гьейранарнай. Джирасан рикIел вичин дидедин 
шикил хтана, жегьил вахтара гьа икI кьечIем аваз 
ягънавай шикил. 

Абур чеб чпел библиотекада туьш хьанай.
Джирасан рикI ктабрал алай. КIвализ вугун тийи- 

дай са кьит ктаб кIелдайла, иниз Заирани атанай. 
Амни, вичиз лазим ктаб къачуна, Джирасан кьулухъ 
галай столдихъ ацукьнай. Са кьадар декьикьаяр   ала-
тайла, руша гададивай вахт хабар кьунай. Гьа чIавуз 
тир Джирасаз адан кьечIем акурди. Гьа чIавуз ада 
сифте яз эвленмиш хьуникай фикирнай, кIвалинбу-
ру вичик кутазвай тадидал эхир эцигдай вахт хьан-
ваз акунай. Джираса вахт гьикьван ятIа жаваб ганай 
ва рушахъ галаз ихтилат давамарун кьетIнай. Амма 
Заира, ихтилат авуник хев кутун тавуна, хъфенай. 
И карни Джирасаз рушан лайихлувилерикай сад яз 
акунай. 

Джирас мад са сеферда кIвалахдилай гуьгъуьниз  
библиотекадиз фейила, адаз ана Заира акунай. Ада 
явашдиз рушаз салам гана, амма жаваб хьаначир. 
«Белки, ван хьанач жеди», – теселли ганай вичиз 
гадади. Мад ам рахун хъувуначир. КIелзавай ктаб-
да вуч кхьенватIани адан кьиле гьатзавачир, вучиз 
лагьайтIа кьилевайди маса фикир тир: «Им ахъайна 

виже къведач!.. Пата-къерехда вил авайди туш... Та-
ниш хьана кIанда!..» Квелай гатIундатIа течизвай же-
гьилдин рикIел кьетIен са гьерекат атана. Ам сятиниз 
килигна. АтIа сеферда руша вичивай сятдин шумуд 
ятIа хабар кьур чIав агакьайла, гадади: «Я руш, сят-
дин нянин ирид я» лагьана. Заира вичин вири сив 
ацIурзавай лацу иер сарар аквадайвал ван алаз хъуь-
ренай. Абур библиотекадай санал экъечIнай. Гьа чIа-
вуз Джирасаз Заиради университет куьтягьзавайди, 
адакай гележегда чIаланни эдебиятдин муаллим же-
дайди чир хьанай.

Амай вакъиаяр вири фад-фад кьиле фенай.
Абурун мехъерни хьана, адан гуьгъуьналлаз Джи-

расаз вичи кIвалахзавай идарадинни диде-бубадин 
куьмекдалди кьве кIвалин секция къачудай мумкин-
вални хьана. Са гафуналди, цIийи хзан патал цIийи 
уьмуьр башламиш хьана. Амма цIийи бахт атана  
агакьначир…

Сифте яз таниш хьайи вахтара Джираса Заира гьи- 
хьтин хзандай ятIа фикир ганачир. Гьа чIавуз адан ри-
кIел БенбецIан гафар атаначир, рикIе куькIвенвай кIа-
нивилин гьиссди вири гафар, вири крар къерехдиз га-
дарнавай. Джирасаз гьар гьикI ятIани чизвай эхир За-
ира вичин кьве вахахъни дидедихъ галаз яшамиш же-
звайди. Вахар кьведни гъуьлерихъ галаз чара хъхьан- 
вайбур тир. Амма адан дидединни бубадин алакъай-
рикай Джирасаз эвленмиш хьайидалай гуьгъуьниз 
чир хьанай. Адан буба, пабни аялар гатазва лугьуз, 
бубавилин ихтияррикай магьрумнавай. Заиради ви-
чин са акьван экв алачир аялвал гзаф дертлудаказ 
рикIел хкидай. А чIаван шикилрикай вичин бубади 
диде, къунши итимдиз салам гана лугьуз, гьикI чIа-
рар кьуна гьаятда галчIурнайтIа, ахпа нажах кьуна 
адал хкажайвал ва вич, пуд-кьуд йисавай аял-руш, 
бубадин гъилик «Диде ахъая!» лугьуз ккIайла, дахди 
вич  гьикI туп хьиз гадарнайтIа ва вич кьилихъди цла 
гьикI акьунайтIа, адан рикIелай садрани алатдачир. 
Гьа чIавалай инихъ адаз вичин буба такIан хьанай. 

Са гьихьтин ятIани себебдалди, вичин вахарихъ ва я 
дидедихъ галаз суьгьбет хьайилани, ам адакай буба 
лугьуз рахадир, гьакI адан тIвар кьадай ва вичи адаз 
ийизвай нифрет эксик тахьанвайди къалурдай. Амма 
Джираса  куьчедал ва я базарда  гьалтай таниш са 
дишегьлидиз салам гайила, Заиради «вуна адаз вучиз 
салам гайиди я?» лугьуз гъуьлуьз гъуьнтI гайи дуь-
шуьшрини бубадикай рушазни пай ганвайди къалур-
завай. Заирадин  вичин  рикIел и кар Джираса вичиз 
хъел атай вахтара гъиз алахънайтIани, гуьгъуьнлай 
гьайифар чIугунай, вучиз лагьайтIа бубадин рушвал 
хиве такьазвай дишегьли генани къапарай акъатнай.

Вичин папан аял чIаван, вичиз гьакI ихтилатрай 
чидай  вакъиайрикай фикирар авурла, Джираса Заи-
радин руьгьдани зигьинда а яргъал йисара гьихьтин 
зурба татугайвилер хьанатIа гила кьатIузвай, гьеле 
гъвечIи руш яз бубадихъ элкъуьрнавай  такIанвал, 
къвез-къвез чIехи жез, вири итимриз ихтибар таву-
низ, гьабурни аквадай вилер тахьуниз элкъвенвай. 
Якъин хьи, Джирасни гьа итимрин жергейрай тир. 
Вичинни папан араяр рекъинин маса себеб адаз жа-
гъизвачир…

КIвале къалар къвердавай мукьвал-мукьвал же-
звай. Эхиримжиди  яцIу ракьун ракIар кутунихъ га-
лаз алакъалу хьана.

– Вучда ракьун ракIарикай? Чи кIвале угърийрин 
вил ацукьдай вуч ава? – лагьанай Джираса сифте яз 
Заиради ракIарикай ихтилат куд авурла.

– Вирида кутазва… Чи кIвалик вучиз жедач?! Чун 
бомжар туш хьи! 

– Ам хатадай агал хьайила, ахъайиз хъхьун мум-
кин туш, лугьузва.

– Вирида гьикI ахъа хъийизватIа, вунани гьакI 
ахъа хъийида ман… ТахьайтIа, вун итим тушни? – 
Заирадивай вичин гъуьлуьк хкуьрдай са гаф лугьун 
тавуна акъваз жедачир.

Джирас адан и хесетдихъ галаз вердиш хьанвай. 
Ада папан бязи гафарин «рипер» гьисс хъийизмачир. 

Ам папан неинки цаз алай амалар, гьакI амай кьериз-
цIаруз вичел акьалтдай кIвалин-йикъан  къайгъуй-
рик жез алахъунин  хесетарни япалай ийиз вердиш 
хьанвай. Амма ада  ракьун рак къачуник  яргъалди 
хев кутун тавун и кардихъ галаз алакъалу тушир.

Идан себеб я мишекъат девирни, я гъвечIи, гьам-
ни вахт-вахтунда гун тийизвай мажибни тушир.  
Я идалди ада «Зун итим я, за заз кIандайвал ийида!» 
лугьунни ийизвачир. Шегьерда вирида илигна ракьун 
ракIарар кутунай и жегьил итимдиз инсанар чеб чпи-
вай къакъатун, сада садаз ихтибар тахвун, гьар сад 
вичин кьилдин къабухда гьахьун аквазвай.

Гьелбетда, къецел чIуру девир алукьнавай. Ви-
ликан уьлкве чкIанвай, цIийиди арадал атунин умуд 
гьеле авачир. Вуч умудар авайтIа, абур гьеле гьа  
куьгьне уьлкведихъ галаз алакъада амай. Уьлкве хуьз 
тахьай инсанри гьар сада вичин кIвал кьилдин къе-
ледиз элкъуьриз алахънавай, абур акваз-акваз дегиш 
жезвай, накь садбур тиртIа, къе масадбур жезвай. Ви-
ридан кьилин пеше маса къачуз маса хгун хьанвай.  
И савда-базардин метягьдиз неинки са шейэр, гьакI 
инсанар чебни элкъвенвай. Джирасаз, лагьайтIа, де-
гиш жез кIанзавачир. Адаз бан-бубайрин дагъвивилин 
адетризни кхьин тавунвай къадим къанунриз вафалу-
вал хуьз кIанзавай, гьа къанунар чеб хуьз кIанзавай. 
ИкI инсанриз чпиз чеб ихтибардайни къиметдай  ава-
тунин гъавурда акьазвачир ам. Ахпа гьикI ятIани, ра-
кьун ракIари Заирадин къилих хъсанвилихъ, ачухви-
лихъ, муьгьуьббатлувилихъ элкъуьрунин умуд аваз, 
Джираса папан истемишун кьилиз акъуднай. Амма 
гьадалдини кар туькIвеначир.

Гъуьлуьнни папан арайра къайивал артухарай мад 
са себеб авай, амни къе ада кIвализ хкай набатат тир. 

А цуьк Заирадиз са шумуд йис идалай вилик Джи-
расан кIвалахал, адан кабинетдин дакIардал акунай. 
Гьелбетда, а какахьнавай девирда паб вичин итим  
кIвалахал алани-алачни ахтармишун патал атанвай-
ди тир. И кар Джираса вичини кьатIанвай.

– Им вуч я? – хабар кьунай Заиради, дакIардин 
шуьшейрай винелди фенвай яргъи-шуькIуь пешериз 
килигиз.

– Набатат  я ман, – жаваб ганай Джираса.
– КIвалин цуькведиз ухшарди туш…
– Чуьлдин цуьк я. ТIвар вуч ятIа чидач, – лагьа-

на  Джираса, вичи набататдиз ганвай кьилдин тIвар 
папаз малумар тавуна.

– Ваз ам гьинай атанвайди я?  – вичин  суалдин 
жаваб вичиз чизвайтIани, хабар кьунай Заиради.

– Чимназа гайи цуьк я ман. За ваз ихтилат авур-
ди вуч тир…

Заирадин чина хъен артух хьанай. Амма а серин-
вал Чимназ вахтсуздаказ кечмиш хьунихъ галаз ала-
къалуди туширди Джираса кьатIанвай.

– Гадара ам! Кьейибурун шейэр кIвале тадайди 
туш...

– Им савкьат я, – жаваб хганай Джираса. – Ам 
багъишайда вичел чан аламаз гайиди я.

Заира хъелна хъфенай. Итим кIвализ хтайлани, 
ам адахъ галаз рахан тийиз хьана. «Гена хъсан хьана, 
– фикирнай Джираса, вичи вичиз сабур гуз, – къал-
къиж галачир хъел хьана...»

И цуькведихъни Чимназахъ галаз алакъалу кьил-
дин бицIи тарих авай. Адан са пай Заирадиз чизвай-
тIа, муькуьдакай адаз хабар авачир. Муькуь пай ан-
жах са Джирасаз чизвай ва ада ам, садазни талгьана, 
раиж тавуна, милайимдаказ ва чIехи гьуьрметдивди 
рикIин къене хуьзвай. Гьавиляй гагь-гагь ада вичин 
рикIе са тIал авайди хьизни, гьа са чIавуз Чимназан 
вилик вич тахсирлу язни гьиссзавай. А гьисс Заира-
дихъ галаз араяр рекъирдавай генани къати жезвай.

Чимназ Джирасахъ галаз санал са идарада къун-
ши кабинетда кIвалахзавай дишегьли тир.

Чуьлдай гъайи, я вичиз, я масабуруз тIварни те-
чидай цуьк кIвалин шартIарив, авайвал лагьайтIа, 
идарадин шартIарив вердишариз кIан хьун са акьван 
екеди тушир, къанни цIуд касдикай ибарат, чIехи 

пай дишегьлияр тир коллективда  гьадан рикIел атун 
мумкин тирдал къе Джираса са шакни гъизмач. Ву-
чиз лагьайтIа алукьнавай какахьай йисара яшайиш 
къвердавай четинди жердавай дишегьлийри чпин ка-
бинетра авай кIвалин цуьквериз-набататриз яб хъия-
замачир, кIвалахални кIан хьайила къвез, кIан хьайи- 
ла хъфизвай. Мажибар къуллугъчийрив агакьар те-
жезвай я чIехидавайни (адан лакIаб БенбецI тирди 
квез малум я) садазни туьмбуьгь ийиз жезвачир. Ида-
рада гьатнавай ихьтин къайда гьам кьилевайди, гьам-
ни адан гъилик квайбур патал къулайди тир. 

Коллектив битавди яз амачир. КIвалахзавайбур 
сад садаз такваз, сад садал гьалт тийиз, садаз муькуь-
дан уьмуьрдикай, яшайишдикай хабар тушиз гьафте-
яр, варцар жедай, гагь-гагь абур кьвед-пуд вацралай 
мажиб гудай са юкъуз гьалтдай.

Гзафбуру чпиз пата-къерехдай кIвалахар жагъур- 
навайтIани ва гъиле авайдини са акьван вичихъ гал-
кIиз жедайди яз амачиртIани,  ам гадардай къимиш 
гьеле садазни къвезвачир. «Белки, хъсан вахтар 
хквен…», – умуд гьеле садани квадарнавачир. Анжах 
дишегьлийри чпин кабинетра авай цуьквериз яд хгуз-
мачир, абур пузмиш хьана кьуразвай.

Виляй вегьенвай цуькверизни набататриз Чимна-
закай чара хьана. Ада вири абур кIватIна вичин каби-
нетдиз хкана, ам абурухъ гелкъвез хьана. Абурал чан 
хтана, пешер-пиришар, хилер-тIурар къалин хьана. 

Гьар вич кIвалахал атайла, къеце рагъ аваз хьайи- 
тIа, Чимназа набататар авай гьешер идарадин чIехи 
дегьлиздиз – шуьшебенд янавай яргъи ва гегьенш ай-
вандихъ акъуддай. Акурдаз акI хьунни мумкин тир 
хьи, гуя ина, дегьлиздин кьиле – эхиримжи кабинет-
да цуькверин туьквен ахъайнава. ГьакI садра хьунни 
авунай.

– Цуьквер маса гузвайбур яни? – хабар кьунай 
садра идарадиз атай са жегьил итимди.

– Эхь, – жаваб ганай Чимназа, сив алахьна, лацу 
седефар хьтин сарар аквадайвал хъуьрез-хъуьрез. – 
Къачу.

Муьштери жез кIан хьайида савдадик хев кутуна-
чир, адаз Чимназан ачух, михьи, ван алай хъуьруь-
най цуьквер маса тагузвайди чир хьанай.

– Къачу ман! – лагьана Чимназа, жегьил алатна 
физ акурла. – Чна маса гузвайди туш, гьакI багъиш-
завайди я.

Жегьил кас дегьлиздин кьилиз атана. Набататриз 
вил ягъна, ам, кьил сухна, кабинетдин къенезни ки-
лигна.

– Яъ, – лагьана ада, – инаг сагъ са оазис я хьи! 
Гьи цуьк къачуртIа жеда?

– Гьим кIандатIани къачу, – лагьана Чимназа, 
хъуьрез-хъуьрез. Ахпа вичин жумартвални алава  
хъувуна: – Гьикьван кIандатIани къачу.

Жегьилди гьар са гъиле са гьеш кьуна: сада – ге-
рань, муькуьдани – шуькIуь-яргъи япар алай кактус.

Итимди гьешеравай цуьквер икI къачуна хъфи-
нал Джирас мягьтеларнавайтIани, ада са куьтIни 
авуначир. Амма ам адан тажубвал кьатIай Чимназан  
шад баянди кьацIаз хкана:

– Сад вичин – адахлидиз, садни ирандидедиз къа-
чунвайди я, – Чимназа вичин гуьзел хъвер авуна. – 
Гьим низ ятIа, жува фикир хъия.

– Туш, – лагьана Джираса. – Сад – папаз, сад аш-
надиз я. Гьим низ ятIа, жува хълагь.

– Квевай, итимривай, ашнаяр галачиз жедач, – 
хъвер галачиз рахана Чимназ.

– Ашна тахьуй, рикIиз хуш дишегьли хьурай, 
кIаниди хьурай, – Джираса вичин келима хъуьтуь-
ларна, адаз маса тав хгана.

– Им маса ихтилат я… Кьилинди муьгьуьббат я…
Мад хъуьрез акъвазнавай Чимназан чIулав виле-

рин деринрай Джирасаз  сифте сеферда са гьихьтин 
ятIани сефилвал акуна. Хзан авай и гуьрчег кIалуб- 
рин, гьамиша вич дишегьливилин гьуьндуьрда хуьз- 
вай, вич кьве аялдин диде тир, амма икI тирдахъ ви-
чин акунралди садни чIалахъар тийизвай и гуьзелди 
вичин вилерин деринра ихьтин пашманвал гуж гъа-

либна чуьнуьхзавай хьиз хьанай Джирасаз. «Белки, 
зун яргъалди дишегьлийрин вилерин деринриз килиг 
тавуна аматIа?.. – хиялнай итимди. – Уьмуьр я ман… 
Чаз сад аквазва, сад аквазвач… Инсанриз исятда  каш-
мекь авун, дуланажагъ гуьнгуьна тун четин хьанва. 
Иллаки дишегьлийри и кар чпин рикIин деринра ре-
гъвезва, амма винел акъуд тийиз алахъзава… Анжах 
тек са Заирадивай вичин рикIевай велвелани пакадин 
йикъакай авай къалабулух, Чимназавай хьиз, чуь-
нуьхиз жезвач, гьавиляй ам адан чинал пайда жезва 
жеди…»

Амма Джираса авур и хиялрикай садни гьакъи-
къатдив кьурбур хьаначир. Заирадин къайивилин 
себебарни масадбур тирди адаз чир тахьана авачир, 
амма ихьтин фикирар авуналди гъуьл вичин папан 
еришрин-гьерекатрин гъавурда жезмай кьван дуьзда-
каз акьаз алахъзавай. Чимназан вилерай акур дерин 
сефилвиликай лагьайтIа, гьадан гьакъикъатни масад 
тир. ИкI тирди  Джирасаз Чимназа вичин «оазисда» 
авай саки вири цуьквер идарадиз къвез-хъфизвай па-
тан ксариз пайна куьтягьайла чир хьана…

Амма а чIавалди идарада маса важиблу вакъиаяр 
кьиле фенай.

БенбецIаз вичин идара тахьай мисал авуна кIанза-
вачир. Адалай цIар чIугурвалди вичин гьакимвални 
ред жедайди чIехидаз чизвай. ГъвечIи коллективдин 
кьиле авайтIани, адаз вичин гьакимвал чIехиди хьиз 
аквазвай.

Пенсиядиз экъечIна са шумуд йис хьанвай, вич-
ни шанкIал, кьилелай чIар фенвай, вилерални еке, 
яцIу шуьшеяр авай айнаяр алай, пеле авай дерин би-
ришрин кьилелай, гьар вилин къаншарда кIерецар 
кьван авай кьве тIур экъечIнавай ам, экуь-шуьтруь 
костюмни алукIайла (адал ам, шуьткьверни гьатна, 
гьамиша куьрс хьана жедай), къабух хана кьецIил-
диз амай бенбецI хьиз аквадай – иллаки, кIул вегь-
енваз, кьил виликна къекъведайла. Идарачийри адаз 
гьавиляй «БенбецIни» лугьузвай. Амма и лакIаб адал 

бенбецIдин акунар ала лагьана акьалтайди тушир.  
А ухшарвилер коллективди гуьгъуьнлай кьатIайди 
тир.  И лакIаб арадал атунихъ маса себеб авай. 

Гьеле совет девир амаз са гьинай ятIани гъана 
коллективдин кьиле тайинарай и гьакимдин мецел-
лай гафарикай виридалайни гзаф сивяй акъатзавай-
ди  «улыбка» тир. Амма касдивай урус чIалал и гаф 
лазим тирвал лугьуз жезвачир. Адан сиве и гафунин 
кьилел къвезвайди (муькуь гафаринни  вай-гьал та-
хьана амачир)  маса мусибат тир. Язух гаф «улип-
ка» хьиз акъатдай. «В чалавеки самый дарагуй вещ 
– это улипка», – къизилдин сарар къалуриз, хъуьрез- 
хъуьрез лугьудай ада гьар сеферда вичин чIехи каби-
нетда коллектив кIватIайла. Адаз вири къуллугъчий-
ри чпин везифаяр хъуьрез-хъуьрез авуна кIандай, и 
кардай ам виридаз бегенмишни хьанвай. ЯтIани, гьар 
ижлас хьайила, вичин «улипка» рикIел гъиз хьайи 
адал «Улитка» лакIаб акьалтнай. И кардиз рехъ ачу-
хайди Чимназ хьанай.

Адетдин са ижласдилай гуьгъуьниз къуллугъчияр 
чпин кабинетриз чукIун хъувурла, Чимназ Джирасан 
патав атана:

– Рушар захъ галаз рази хьанва, вири хъуьрена 
чIагизва, – ам вични, куркур хьиз, хъуьрезвай. – Заз 
ви фикирни чир хьана кIанзава.

– Куьн патахъай? – мягьтел хьанай Джирас.
– Чи «улипка» лугьудайди рикIивайни «улитка-

диз» ухшар я. Гьавиляй я адавай «улыбка» дуьздаказ 
лугьуз тежезвайдини.

Чимназ, хъвер атIана, Джирасаз килигиз акъваз- 
на. Ада гуя вичин хци цIелхемлу вилералди вичихъ 
галаз санал кIвалахзавай и итимдин акьул-камалдин 
дережаяр алцумзавай, налугьуди адак вичин зарафат-
дин гъавурда дуьздаказ такьунин къалабулух ква.

Джираса яргъал вегьеначир. Ам хъуьрена чIага-
най ва вичин акьул-камалдал рехне гъаначир. Адан 
хъуьруьн кьуруди тушир: абурун чIехиди, дикъет-
дивди фикир гана килигайла, рикIивайни бенбецIдиз 
ухшар тир.

– Айнаяр алудайла, ухшарвал иллаки бетерди я, – 
хъуьруьни вилерал гъайи накъвар михьна Джираса.

– Къабух алачир бенбецI! – алава хъувунай же- 
гьил, иер, вич кIвалахал кьабулна са акьван вахт 
хьанвачир  Чимназа, итимрин арадайни вичин гуьз-
чивилин терефдарар жагъунал рази хьанваз…

Гьа икI чIехидал БенбецI тIвар акьалтнай. ЛакIаб 
са акьван кутугайди туширтIани, коллективда чпин 
гьакимдиз къвезвай гьуьрмет тавуна авачир. Абуруз 
адан къадир чизвай. Касдин къимет иллаки четин йи-
сар алукьайла генани хкаж хьанай. Са уьлкве чкIа-
на, цIийиди арадал са гуж-баладалди къвезвай залан 
йисара БенбецI вич вичивай квахьначир. Идара ва 
коллектив девирдин регъверик акатнавайтIани, абур 
сагъдаказ  кIвачел аламукьун БенбецIан гьунар хьа-
най. Идара авай бицIи дарамат къакъудун патал та-
тай министирарни милицаяр, угъриярни къачагъар  
хьаначир. Абурук идара михьиз агал хъийиз ала- 
хъайбурни тIимил хьаначир. Амма БенбецIа виридаз 
дурум гана, садавайни ам кIвач илисни битIишариз 
хьанач, гуя коллектитвдиз къабух алачиз аквазвай и 
гъвечIи инсандал яцIу ракьун кьеркь алай. Ам вичин 
тади квачир еришдалди чкадин гьукумдин лап вини 
кIарара авайбур и гъвечIи идара хуьнин лазимвал 
чIехиди тирдан чIалахъариз алахънай. Ада гъизвай 
делилрихъ чIехи гьакимар бажагьат агъазвай, авай-
вал лагьайтIа абуру адаз ябни гузвачир, абурузни ам 
далудихъ кас галачир са гьашарат хьиз аквазвай, гьа-
виляй абуру идара агал хъувунин ва ам авай чка чпин 
гъилик авунин гьакъиндай шумудни са къарарни 
акъуднай. Амма БенбецIа виридалайни чIехиди чIа-
лал гъана. Ам чIехидан патав фида ва я аниз ахъай- 
да лагьана адан мидяйри гьич фикирни авуначир, 
я ам гьикI адан патав фенатIа абуруз хабарни хьа-
начир. Абуруз гуьгъуьнлай чир хьанай: виридалай 
чIехидини БенбецI са хуьруьнвияр я, абур мектебда 
санал кIелайбур, са хуьре санал чIехи хьанвайбур я. 
Гуьгъуьнлай абур лап талукь мукьва-кьилиярни я лу-

гьуз ванер акъатнай. Вири мидяйриз БенбецIал кIе-
ви къабух алайди акунай, адак кягъ хъийидай садни  
хъхьаначир.

Коллектив, лагьайтIа, гьакIни инанмиш тир: лап 
гьа и чIехи «къабух»  далудихъ галачиртIани, Бен- 
бецIди идара хуьдай, вучиз лагьайтIа ам гьахьтинди 
тир: садан кьилни такъатдайди, иникай фена ани-
кай хкечIдайди, вич кьван пуд чилерин кIаникай 
физвайди, къачурдалай багьаз маса хгуз алакьдайди, 
ракIарай чукурайтIа дакIардай хкведайди, ламариз 
балкIандин леэнар ядайди, къатирдал шивцин пурар 
эцигдайди, къушран какадилай сар твадайди, къуь-
луьн тварциз тIвал ядайди… Алукьнавай дар девирда 
ихьтин чIехиди хьун цавай аватна гъиле гьатай пай 
хьиз тир.

БенбецIаз вичин къадир чизвай. Вичел къуллу-
гъчийри лакIаб эцигнавайди адаз хабар авай, амма 
ада и кар садазни къалурдачир. Ам хъсандиз чидай  
са камаллу касди ихьтин са шагьидвални авунай: 
«Эгер адан чиниз тфу гайитIа, ада, цуькIуьн гъилив 
михьна, са затIни тахьайди хьиз лугьуда: яраб марф  
къвазва жал?»

БенбецIак хкуьрдай, хкIадай кас амачир. Ам му-
раддив агакьнавай: ада вичин чка, вичин къуллугъ, 
вичин гьакимвал хвенвай. Амай крарикай адаз са 
къайгъуни авачир. Коллективдинни чIехидан арада 
кхьин тавунвай икьрар кьабулнавай: гьарда вичиз 
кIандайвал ийин, идаради кIвалахзаваз къалурин,  
авуна кIани кар хьайитIа,  гежел тевгьена ийин, гайи 
вахтунда мажибарни къачун. Ихьтин икьрарни, авай-
вал лагьайтIа, мажибрин гъвечIивиляй кутIуннавай-
ди тир: БенбецIа вичин къуллугъчийриз пата-къе-
рехдани чпиз кьве кепек къазанмишдай мумкинвал 
гузвай. И карди чIехидахъ, вуч лагьайтIани, чIехи ва 
регьимлу рикI авайдакайни лугьузвай.

Мадни чIехидан рикI суварар къейд авунал 
гзаф алай. Саки вири суварриз ада коллектив санал  
кIватIдай. ТIуьн-хъун тешкилдай, къуллугъчийрив 



150

кьуьлер ийиз, манияр лугьуз тадай. Тамадавилел рикI 
алай касдин. Гьар сефердани ада межлис вичиз адет 
хьанвай гафарилай башламишдай: «В чалавеки самый 
дарагуй вещ – это улипка». Коллективдин гуьгьуьлар 
гьасятда ачух жедай, виридан сивер япарихъ фидай, 
къайгъуяр-къамар рикIелай алатдай, межлис, чIемяй 
авахьзавайди хьиз, вичин нетижадив агакьдай.

Дар девир алукьайлани, БенбецIа межлисрилай 
гъил къачуначир.

Чимназа Джирасаз гьешина авай набататни гьа 
ихьтин шад са мярекатдилай гуьгъуьниз ганай. Авай-
вал лагьайтIа, гьа межлис хьана са кьадар йикъар 
алатайла. Амма а ядигар гунин дувулар Чимназа 
иштирак хъувур гьа эхиримжи межлисда авай.

Гьа сефердани, амайбур хьиз, ЦIийи йисан сувар 
БенбецIан кабинетда къейдзавай.

Чимназ а юкъуз дишегьлийрикай виридалайни 
иер тир. Яргъи чIулар чIарар ахъайна, тIарам бухах-
див кьур, хурни къуьнер ахъа, гимишдин рангунин 
яргъи булушка алаз кабинетдиз атай адан гуьзел-
вал Джирасаз лап тежер хьтинди яз акунай. Гьами-
ша кIвалахдал адахъ галаз вичин къуншидихъ галаз 
хьиз хуш рахун-рафтарвал хуьзвай, адетдин са-кьве 
келима, мукъаят кьве комплимент авуна рахаз вер-
диш Джирасан мез и сеферда лугьудай гафар авачиз  
амукьнай. Вич ацукьнавай чкадилай гьеле ракIара 
амай Чимназан вилериз килигай итимдин вилер са 
гъвечIи геренда адан вилера акьунай ва адаз абурун 
чIулав деринрай кьасухдай, са нин ва я куьн ятIани 
хъиляй чуьнуьхнавай  къалабулухни пашманвал аку-
най. Гьикьван и гъамлувал уьтериди тиртIани, Джи-
расаз ам такуна ва я гьисс тавуна амукьначир, вучиз 
лагьайтIа дишегьлиди чуьнуьхна хуьзвай а дертлувал 
жегьил итимдиз танишди тир. Гьа са вахтунда Чим-
назан вилера Джирасаз са вичиз багъишнавай кьил-
дин эквни са легьзеда куькIвена чуьнуьх хъхьайди 
хьиз хьанай. Адан фикирар тапанбур хьаначир.

 – Зун зи къуншидин патав ацукьда. Ваз цал цла-
вай къуншияр чара ийидай ихтияр авайди туш, кол-

лега, – зирингдиз лагьанай Чимназа Джирасан патав 
ацукьнавай къуллугъчидиз.

– Вун хьтин гуьзелдин хура гьикI акъвазда! – 
къуллугъчиди, къарагъна, вичин стул дишегьлив ву-
гана.

И юкъуз Чимназ чир жедайвал амачир. Ада мани-
яр лугьузвай, кьуьлерзавай. Итимрини дишегьлийри 
чпи чеб кьуна ийидай аста кьуьлер авуникни кьил 
кутурди Чимназ тир. Ада, магнитофонда вичи кIва-
ляй гъанвай кассета туна, са таъсирлу макьам куту-
на, БенбецIаз кьуьлуьник экечIун теклифнай. Меж-
лисда тамадавал авунни рикIелай фейи БенбецIа яр-
гъалди Чимназ ахъай хъувуначир: мад ва мад гьа са 
макьам кухтаз, Чимназан са пай ачух туькме хурарал 
кьил эцигна (налугьуди и БенбецI гьабурунни иеси 
я) умундаказ чархар язавай. Чимназа са аксивални 
ийизвачир, ам хъуьрез-хъуьрез рази жезвай. Джира-
сан кьиляй гьасятда хиял фенай: «Ида са нин ятIани 
хъиляй ийизвайди я… Гъуьлуьн хъиляй туштIа низ 
чида?.. Хзанда къал хьанва жеди…» 

Гьар гьикI ятIани, Джирасаз и декьикьайра, къа-
рагъна, къизилдин сарар экъисна, вилер акьална, вич 
Чимназалай са кьилин куьруь яз, адан хурал чIар 
фенвай кьил эцигна ян гузвай БенбецIан айнайрин 
юкьваз са ифей гъуд чуькьуьз кIан хьанай. Амма ада 
маса рехъ жагъурна:

– Авторитарный режим куьтягь хьана алатнавай-
ди я, гьуьрметлу шеф,  къара жемятдивни са нефес 
къачуз гице, – лагьана, зарафат авун яз, ада Чимназ 
БенбецIан гъиляй ахкъудна, адахъ галаз вич кьуь-
луьник экечIна.

БенбецIа хъилен са лишанни къалурначир:
– Зун демократиядиз ерли акси кас туш, я хвана-

хва! За ви гафуниз къуват гузва, – лагьана, ада кьуь-
луьник санлай кьве дишегьлидиз теклифна: кьведан 
юкьварилайни хьиз кьуна, гагь садан хурал, гагь муь-
куьдан хурал кьил эцигиз вичин чархар ягъунар  да-
вамар хъувуна.

Чимназ хъуьрезвай. Са арадилай кьуьлуьник эке-
чIайбурун кьадар гзаф хьуникди майдан дар хьайи- 
ла, ада секиндиз вичин кьил Джирасан къуьнел эциг-
най. Итимдиз вичин рикIин гьерекат акъвазай хьиз 
хьана. Адаз вич са гьихьтин ятIани гегьенш ва са 
касни авачир атирлу са чуьлдин юкьвал аватай хьиз 
авай. Ширин аваздин везинди адав вичин беден гьисс 
ийиз тазмачир, адаз вични Чимназ сад садак ккIан-
вай кьве пириш яз назик шагьвардин лепейра къугъ-
вазвай хьиз авай. Адаз акI тир хьи, вичивай са мус 
ятIани квахьай са багьа мурад, хиял жагъун хъувун-
вайди хьиз. Гьавиляй ада мад са куьникайни фикир 
хъийизмачир. Чимназан рикIени, чандани гьа ихьтин 
гьиссер авайди ада мефтIедин икьван чIавалди гьере-
катдик тахьай хьтин са пипIелди кьатIузвай. Адаз ви-
чин виликан гъалатIар садрани тахьайбур хьиз, вич 
яшамиш хьайи уьмуьр вичинди туширди хьиз, я та-
хьайтIа гьакIан бинесуз, гьакъикъат галачирди хьиз 
тир. Джирас патал халисан уьмуьр исятда башламиш 
жезвай ва адан, яни уьмуьрдин, бахтаварвилихъ сер-
гьят авачир… Адаз и кьуьл куьтягь хьана кIанзава-
чир...

Амма шадвилин мярекатар фад куьтягь жеда. Ил-
лаки идарайра. Межлис югъ мичIи жедалди давам 
хьанайтIани, вирида ам фад куьтягь хьанвайди хьиз 
гьиссзавай.

Дишегьлияр чIехидан кабинетда къайда хутаз, 
стол михьи хъийиз, къаб-къажах чуьхуьн хъийиз 
амукьнай. Итимар гьар сад санихъ чкIун хъувунай.

Джирас вичин кабинетдиз хтанай. Авайвал ла-
гьайтIа,  ам дерин ва гьеле вичивайни кьатIуз тежез- 
вай, вичи гьеле бегьемдиз аннамишни тийизвай  са 
гьиссди иниз хканай. Адаз вичи вуч гуьзлемишзавай-
тIа чинни ийизвачир, амма ада са вуч ятIани вилив 
хуьзвай. Гьа са вахтунда и вилив хуьн ада вичин са 
легьзедин ягъалмишвал язни, хъванвай ичкиди  ку-
тунвай тапан хиял язни гьисабзавай.

Гьавиляй ам сифтедай чIалахъни хьаначир, ада 
вич пиян хьанва лагьана фикирнай: рак ахъайна 

кабинетдиз хъуьрез-хъуьрез гьахьай, беденда звар 
аваз, вичин тIарам буй кьуьлзавай жуьреда галтадиз, 
сархуш хьанвай жуьреда килигиз акъвазай Чимназ 
акурла, Джирас къах хьана амукьнай, адаз вичин 
бейнидин, рикIин деринра авур хиялар икI садлагьа-
на чандал атун гьакIан са хъен, лепир хьиз, гьакI ка-
рагай шикил хьиз авай. «Гила авай ичкияр шак алай 
чкайра гьазурзавайбур я...», – хиялдай фена адан.

Джирасан патай са гьерекатни такурла, Чимназа, 
вилера кьезил туьгьметдинни хатур амукьиз гьазур-
вилин хъвер туна, лагьана:

– Зун къужахламиша, Джирас! КичIе жемир!
Жегьил итим анжах гила, Чимназан ван галу- 

кьайла, и гафар адан иер, ацIай назик пIузаррилай 
алатайди акурла,  хъвайи ички са гьиллени квачир-
дахъ агъунай. Амма ам вич вичихъ са акьван агъан-
вачир, адаз вучдатIа генани чизвачир.

– Ина инсанар ама, чун аквада... Хъсан жедач... 
– и гафар сивяй акъатирдавай Джирасаз вичиз вич 
дакIан жезвай, ада рикIяй вичи вичиз экъуьгъзавай, 
«кичIерхъан я вун, кьей хва!» лугьузвай. – Чун хза-
нар авай инсанар я, Чимназ!.. – вичин и легьзедин 
ажузвилин себеб ачухариз алахъна ам.

– Туш, Джирас, чибур хзанар туш, кIан квачир 
фурар я... Чун бахтсуз инсанар я... Зунни, вунни... 
– Чимназа, теспача яз амай Джирасав агатна, адан 
гардан кьуна, ам къужахламишна, адан кьилелай та-
вазивилелди кап алтадна, ахпа адан сивиз яргъалди 
давам хьайи дерин ва ифей темен гана. Ахпа, темен 
кьатIна, Джирасан вилера накъвар алай вилер атIу-
марна, хълагьна: – Чавай чи бахт патал са затIни 
ийиз жезвач, я чун алахъни ийизвач...

Чимназ хъфенай.
Гьа хъфейди – ам яргъалди кIвалахал хтаначир. 

Ам, ичалатра рак уьзуьр аваз, азарханада къатканва 
лагьай хабар Джирасан япарихъ са шумудан сивяй 
галукьнай. Адал кьил чIугваз физ кIан хьунин фи-
кирни атанай касдиз, амма вичи къалурай ажузви-

лелай гуьгъуьниз тIазвай дишегьлидин кьилив фини 
адаз генани артух тIарвал гудай хьиз авай Джирасаз. 
«За зи ажузвал, адан уьзуьрдикай хабар аваз, кьасух-
дай авурди хьиз фикирунни мумкин я ада, – вичи ви-
чик лугьузвай Джираса. – Адаз зи хзандин, зинни зи 
папан арайрикайни хабар авай саягъда зазни вичин 
хзандикайни вичин тIал-квалдикай хабар авайди яз 
гьисабзава жеди ада». Гьа и фикирри Джирас Чим-
назан патав фин энгеларзавай. Гьар гьикI ятIани ада 
дишегьлидин вилик вич тахсирлу яз гьиссзавай. Гьи 
патахъай къачуртIани, адаз вич батIул яз аквазвай.

Йикъарикай са юкъуз хабарни авачиз адан каби-
нетдиз Чимназ атана акъатна. Ам кьуранвай. Чинин 
рангар атIанвай. АтIа межлисда адал алай абуррикай-
ни мешребрикай виле акьадай са затIни амачир. На-
лугьуди им маса, зайиф ва юхсул хьанвай, са зурба 
тайинсузвилин вилик тамамдиз вичин ажузвал хиве 
кьунвай гъейри са дишегьли я. ЧIехи хьана аквазвай  
анжах кьве вили ам Чимназ тирдакай лугьузвай. Ви-
лера авай таниш  пашманвални гъамлувал эвелдай 
хьиз уьтериди яз амачир, гьасятда виле акьадайвал 
артух хьана аквазвай. Адан гъилел цуьк авай гьеш 
алай.

– Чимназ!.. – садлагьана кIвачел къарагъна Джи-
рас. – Вун... Вуна... Заз ви...

– Им ваз зи патай савкьват хьуй. – Чашмиш хьан-
вай Джирасав гаф лугьуз тунач ада. – Аманат хьуй... 
Зун хъфизва...

– ГьикI хъфизва? КIвалахдилай элячIзавани?
– Вири хъфизвайвал... – ада набатат авай гьеш да-

кIардал эцигна. – Идаз мукьвал-мукьвал яд гуз хьухь. 
Им чуьлдин цуьк я. ТIвар заз чидач. За чи хуьруьн 
кьилихъ галай сувай гъайиди я. Аявал авуртIа, кIва-
лин шартIарив вердиш жедайди я. Цуькни ахъайда. 
НекIед хъчариз мукьвади я, тIвар заз чидайди туш.

– Адаз за ви тIвар гуда...
Чимназан сивел сефил хъвер атана, ам, мад са 

гафни талгьана, кабинетдай экъечIна.

Гуьгъуьнлай Джирасаз чир хьайивал, Чимназа 
вичин кабинетда авай кьван вири цуькверни ажаиб 
набататар кIвалахал алай дишегьлийриз пай хъуву-
най. Адалай кьулухъ Чимназ садазни ахкуначир. 

Ада Джирасаз лагьай «зун хъфизва» гафарикни 
тайин мана кваз хьанай: са зур варзни алат тавунмаз, 
Чимназ рагьметдиз фена лагьай хабар акъатна. 

Джирасаз вичин рикIин са пад хкатай хьиз хьа-
най, ада вич Чимназан вилик са квелди ятIани тахсир-
лу яз гьиссзавай ва и гьисс сакIани адан хурай акъат-
завачир. Адаз амукьайди вичел акьалтзавай руьгьдин 
азиятар-азабар вичел Чимназа аманатай набатат кьу-
рун тавун патал алахъунив эвезун хьанай. Гьар юкъуз 
кIвалахал къвез, ада ядигардиз яд гуз хьанай. Наба-
тат баркавандиз экъечIзавай. Гьар гатфариз шуькIуь 
яргъи пешер фарашдаказ хкаж жез, ада кабинет-
дин дакIар гуьзеларзавай. Зулухъди пешер пузмиш  
хьайила, Джираса абур мукъаятдаказ мукIратIдив 
атIудай ва гатфарихъди набататдин дувулдилай цIийи 
цIирер пайда хьунал вил алаз акъваздай. 

Гьа икI са шумуд йис алатна фенай. Сугъул ва са 
бахтни галачир йисар.

Вич гьикьван мукьуфдивди набататдихъ гелкъвез- 
вайтIани, ада цуьк ахъай тавуни жегьил итимдин 
бейнидай вич Чимназан вилик тахсирлувилин гьисс 
акъудзавачир. «Белки, идаз цуьк ахъаюн хас кар 
туштIа? – фикирзавай Джираса. – Чимназа набататди 
цуькдайди заз кьасухдай лагьайди ятIа? Зун вил алаз 
акъвазун патал? За вич рикIелай алуд тавун патал? 
За датIана жуван тахсирлувал гьиссун патал?..» 

Ада вичиз эхиримжи сеферда Чимназа цуькве-
дикай лагьай гафар рикIел хканай: «Аялвал авур-
тIа, кIвалин шартIарив вердиш жедайди я». «Белки, 
и набатат Чимназа вичин кIваляй гъана заз гайиди 
ятIа? – садлагьана кьилиз ягънай Джирасан. – КIва-
лахдин кабинет кIвал туш кьван... Гьавиляй цуькни 
ийизвайди туш...»  Гьа чIавуз  ада, Заирадиз хъел 
къведайди чизвайтIани,  кIеви къарар кьабулнай: на-
батат кIвализ хутахда!..

...Джирас рак гатадай ванци ахварин хиялдай 
акъудна. Рак хъел кваз, гъутарив гатазвай.

– Вуж я? – ракIарихъ фена хабар кьуна Джираса.
– Ахъай! – буйругъни ажугъ  квай ван Заирадин-

ди тир.
– За рак къеняй агалайди туш, – лагьана Джира-

са, – адал вич вичелай тIаб акьалтнавайди я.
– Ахъай лугьузва за ваз! Къахчуна кIандай затI 

ава.
– Ахъа жезвач лагьана за ваз. Ахъайдай махсус 

ксариз эверна кIанда, – ракIара экъуьрай куьлегри-
кай са куьмекни тахьай Джираса.

– За эвердай са касни авайди туш! – сифтедай ра-
кIара кьуьл эцягъай ван ахпани гурарай тади кваз 
эвичIзавай кIвачерин ван акъатна...

* * *

Инал, нукьтIа эцигна, гьикая акьалтIарнайтIани 
жедай. Вучиз лагьайтIа Джирасанни Заирадин ала-
къаяр, абурун хзандин кьисмет квелди куьтягь хьа-
натIа хълагьунин лазимвал амачир. 

Агал хьана амукьай ракьун ракIариз вуч авунатIа  
хабар кьазвани куьне?

Ам кIвалин иесиди хкудна гадарна, адан чкадал 
цIийиди кухтуна. 

Гьадалайни важиблу вакъиа жегьил итимдин  
уьмуьрда къецел гурлудаказ вичин ихтиярда гьатза- 
вай гатфарин са юкъуз кьиле фена: Чимназа багъи-
шай чуьлдин набататди кIвалин вири дакIар тирвал  
тикдаказ хкаж хьайи шуькIуь епер хьтин тагъар гъа-
на ва абурал некIедин хъчарал жедай хьтин хъипи 
данакъиранариз ухшар цуьквер пайда хьана.

           2008

ГУРАР

Гьикая

Гьамиша хьиз фад къарагъна къецел экъечIай 
кьуьзуь Алхазура югъ рагъ авайди жедайдал рикIяй 
шадвал авуна. Цавал са булутни алачир. Яру дагъдин 
кьилелни югъ нисинлай кьулухъ чIимелди жедайви-
ликай хабар гудай цифедин кIватIни къе пайда хьан-
вачир. Гад тиртIани, гьаваяр  чIурубур яз кьве гьафте-
дилайни гзаф хьанвай, куьруь марфар къвазвай, гьар 
юкъуз, рагъ частунилай алатайла, хуьр виле эцягъай 
тIуб таквадайвал цифеди кьазвай. 

Къе адаз хуьруьк физ кIан хьунин мад са себеб 
авай: адаз ахварай гурар акунвай, чилелай цавуз 
фенвай яргъи, адетдин тахтайрикай авунвай гурар. 
Адан а  кьил цава квахьнавай. Кьуьзек  вич гурарин 
кIанив акъвазнавай. «Ихьтин яргъи тахтаяр гьинай 
атанатIа?» – фикирнай ахвара Алхазура. Юкьвай чам 
гана фенвай гурар мягькемди тахьунин къурху акат-
най адан рикIик. Ам, кьвед-пуд кIарцIиз хкаж хьа-
на, кIвачер  эцягъна хьиз, гурар юзуризни алахъна, 
амма гурар са чIарни юзанач… Ибурни гьич. Гурарин 
лап кьакьандай кьуд нукьтIа – цавун аршдиз хкаж 
жезвай кьуд кас аквазвай. Абур вужар ятIа адаз аян 
тир...

Виликра акурбур хьиз и ахварни ада къаридиз 
ахъайнач.

– Кисна кIвале ацукь, я кас! Вун гьа и мукьвара 
фенвайди туширни?.. Са варзни хьанвач… – лагьана 
Сачла-къариди вичин къужадиз, адан вилик  са хара 
куьлегар эцигна.

Алхазура са чуькьни авунач, вучиз лагьайтIа, ам 
гьар гъилера фидайла, къариди гьа и гафар лугьу-
дай. Гьавиляй и гафарихъ кьуьзек патал са манани 
авачир. Белки, къаридизни вичи лагьай гафарихъ 
са метлеб аваз  аквазвачир. Адаз чизвай: итим гьикI 
хьайитIани фидайди я. Гьавиляй ада алава хъувуна:

– Кастумар  алукI. Дустарал кьил чIугвадайди не-
хирбанди хьиз алукIна фидач кьван.  – Папаз итимди 
костюмар алукIдайдини чизвай, гьавиляй  къариди 
гьабурни виликамаз стулдихъ вегьена гьазурнавай.

Алхазура костюм алукIна. Са шумуд йис бе-
ден жуфтдиз кьазвай и партал ада вичел гила куьрс  
хьанвайди гьиссзавай, гьавиляй ам кIвалин пипIевай 
буйдин гуьзгуьдиз далу гана акъвазнавай. И кардин 
гъавурда авай къариди костюмдин хкис хьана акъва-
зай хев чкадал ахцукьарна:

– Ви гуьзгуь гила зун хьанва ман? 
– Зи гуьзгуь гьамиша вун тир,  – кайванидин 

рикIе шадвилин цIелхем тунин ниятдалди биришри 
кьунвай чина авай берекат ранг фенвай цIару вилера 
куькIвей са жизви экуьнивди артухарна хьиз лагьана 
кьуьзека.

 Къариди къужадин и алахъуниз артухан къимет 
ганач, ятIани а къимет гьихьтинди ятIа адан гафари-
кай хкат тавуна авачир:

– Жуван дустариз саламар лагь. Эхир хьи абуру 
вун чпин патав хутах тавунмаз вун абурулай алат- 
дач.

– Зун хъфирла, вунни хутахда за, – лагьана Алха-
зура, къаридин къаб алай гафариз жаваб яз.  

КьетIен дуьшуьшра алукIдай бухари бармакни 
кьилел алукIна, куьлегрин харани кьве чкадал пайна 
кьве жибинда туна (пенжек амайдалайни артух куьрс 
хъхьанай), Алхазур айвандихъ экъечIна. Адаз кекIец 
къариди гуьгъуьнал алаз гъидайди чизвай.

Гурарай айвандихъ, далудихъ ацIай кварни галаз, 
Гевгьер хкаж жезвай. Ихьтин лишанди Алхазурак ге-
нани руьгь кутуна:

– Пакаман хийирар, чан руш. АцIай кварни гьал-
тайла, завай тефена акъвазиз жедани?

– Абат хийирар, чан халу… Вуна дуьз лугьузва… 
– Гевгьерак къалабулух квай, датIана, куркур хьиз,  
хъуьрез-рахаз жедай ада кьуьзекрин гуьгьуьл кьун яз 
гьамиша ийидай хьтин хуш зарафатар ийизвачир.

– Вуч хьанва? Вун цуруз аквазва хьи, чан руш?  – 
жегьил дишегьлидин рикIикай фад аян хьанваз хабар 
кьуна Сачла-къариди.

– Айвар кIвализ хтанвач… Накь пакамахъ Агъа 
хуьруьз мехъерик физвайди я лагьана кIваляй 
экъечIайди я.

Сачла-къариди тIуб сивив тухвана:
– Ву-у-ув, накьан марфадик хьайиди ам вуч ме- 

хъер хьуй?
– Жегьилриз марф-жив авайди яни? – лагьана 

Алхазура.  – Тилифун гвачни?
– Хкуднава.
– Дустарикай-таярикай  вуж галай? 
– Дустар вири чпин кIвалерава… Чидач, лугьуда…
– Сабурлу хьухь, чан руш, – теселли гана Алхазу-

ра.  – Айвар кьиле гар авай гада туш…Вичикай сту-
дент хьанва лугьуз, чIехи хьанваз гьисснава жеди… 
Агъа хуьруьз садаз зенг-затI кьванни ая.

– Авуна… Мехъерик квай, лугьуда… Йифен меж-
лисдани кьуьлерни авунва… Гзаф ашкъилу, туьнт 
кьуьлер…

Алхазуран рехи спелрикай са уьтери хъвер фена:
– Хкведа ам… Жегьил я… Вичин кьилди сирер 

хьун мумкин я… Зун хуьруьк физвайди я, хабарар 
кьада акурбурувай… Са гел жагъун тавуна жеч…  Са 
бязибур хьиз кьил атIай гада туш ам… ГъвечIи-чIе-
хи, пис-хъсан чидайди я… Накь чи гьаятдай фидайла, 
зал гьалтнай ам. Салам-калам гана, зи кеф-гьал хабар 
кьуна. Зун зи дустарал кьил чIугваз мус физватIа жу-
зунна… Шумуд гъилера захъ галаз атайди я, куьме-
кар гайиди я… Хкведа ам…

Алхазур, къаридин гъилевай вичин кекIецни къа-
чуна, гурарай эвичIна.

Гевгьер Алхазураз вичин хайи велед кьван хуш 
тир. Къуншидал яшамиш жезвай и жегьил дишегь-
лидихъ Айваралай гъейри мад кьве аял руш авай, 
абур гьеле гъвечIи классра амай.  Адан итим, Селим, 
харатI устIар яз, датIана пата-къерехда кIвалахиз, 

хзандиз са кьас фу къазанмишиз жедай. КIвалинбу-
рун патав ам кIвалах кьери хьайи ва я ерли авачир 
вахтара ахкъатдай. ЦIи ам, хци мектеб куьтягьайла, 
гъилевай кIвалахни туна, хтана, Айвар Магьачкъала-
да университетдик кутунин къайгъуйрик хьана. Же-
гьилдин крар туькIуьрна, мад вичин фу къазанмишу-
нин геле гьат хъувунай. Амай крарай хзандин кьил 
кьун  Селима вичин папал ихтибарнавай. Гевгьера а 
ихтибар къадирлудаказ кьабулзавай ва вичин вези-
фаяр дагъви дишегьлидиз хас жуьреда кьилиз акъуд-
завай. Къуни-къуншидихъ галаз, хуьруьнвийрихъ 
галазни адан алагъа-салагъа виридан майилар вичел 
чIугвадайди тир. Патав рухваяр-сусар гвачир кьуь-
зуь Алхазуразни Сачла-къаридиз гьар пакамахъ кьве 
квар яд гъун ва герек хьайила амай маса куьлуь-шуь-
луь куьмекарни гун Гевгьера вичин хивез къачунини 
ам сувабдин крарин гуьгъуьна авайдакай лугьузвай. 
Гьавиляй Алхазура ам вичин хайи руш хьиз кьабул-
завай.

Алхазура, Гевгьер алай чкадал са акьван винел 
акъудначтIани, Айвар йифиз кIвализ тахтун дерин-
дай рикIик кьунвай. «Девир чIуруди я,  – фикирна 
кьуьзека, – жегьилар рекьелай алуддайбур гзаф хьан-
ва… Пис крарикай Аллагьди вичи яргъазрай».

Ам кIекец гар алахьнавай, амма ламувал кумай 
чиле эцягъиз-эцягъиз, вичин гуьгьуьна бицIи тIек-
венар таз-таз физвай. Вич кIваляй экъечIунин кьи-
лин макьсад ада генани артухандаказ гьиссзавай. Гьа  
гьиссди адаз Айвар сагъ-саламатдиз кIвализ хкведай-
вилин умудни гузвай.

Хуьр умун тир. Гуьзелдиз, баркавандиз алахь-
на аквазвай дагъларини къацу чуьллерин, хуьруьн 
куьчейринни кIвалерин шикилрай адаз акур цIийи-
вал сад тир: чIимелвилерилай гуьгъуьниз дагъларин 
кукIушар живеди кьунвай. Илисай циф авай йикъара 
ван саки михьиз атIай ЧIехи вацIун сес мад къати 
хъхьанвай, амма адахъ авай са цIийивални авачир. 
Гьавиляй Алхазура хуьруьн кимел тефин кьетIна: 

анални вичин къедда авай са касни тежедайди адаз 
чизвай; анал хьайитIа жедайди накь хъивегьна луьхъ 
хьайи ичкибазрикай къе чпин тIазвай кьилериз дар-
ман хъийидай сад гьалтдатIа лугьуз вилив хуьзвай 
кьвед-пуд баят кьеркьеш я.

Хуьр къвердавай ичIи жезвай. Иеси амачиз га-
дарнавай кIвалерин кьадар артух жезвай. Жемят-
дин чIехи пай яшлу инсанар ятIани, чIехи итимар 
кимел техфинин сифтегьан себеб Алхазура жегьилар 
хуьряй экъечIна яргъал шегьерриз фин яз гьисабза-
вай. Жегьилар амачирла на низ акьул-камал гуда, на 
низ чешне къалурда? Гьавиляй агъсакъалриз кимел 
хъфинин лазимвал амукьзавачир. Виликан вахтара 
хьиз, кимел кIват хьана гьялдай хьтин  уртах кIва-
лахарни хуьруьхъ-жемятдихъ алукьнавай цIийи де-
вирда са артух амачир. Ахьтин кIвалахар хьайитIа-
ни, абур, халкьдивай хабарни такьуна, кьилдин кса-
ри чпи гьялзавай. Хуьруьн кимер вергери кьунвай. 
Агъзур йисара халкьдикай халкь авур хуьруьн къу-
рулуш икI садлагьана чукIурай девир атун садани ви-
лив техвей кар тир. Дуьнья акунвай Алхазуран кьил 
цIийи девирдай акъатнавай: вири кьуд пад базардиз 
элкъвенвайла, инсанвилин къанунар са куьнизни ла-
зим яз амукьзавачир, инсанар кIанзни-такIанз дегиш 
жезвай, девирди илитIзавай къайдайрал амал авуниз 
мажбур жезвай.

Гьавиляй Алхазураз хуьруьз экъечIуникай са акь-
ван гьяз амачир. Адан рикI алай дустар дуьньядилай 
хъфенвай. Абурун кIвалер ичIи хьанвай. Рухваяр-
рушар шегьерра яшамиш жезвай ва хайи бинейрал  
садра кьванни кьил чIугваз хтун абурун рикIелни 
къвезвачир. Диде-буба амайла садра-кьведра хкве-
дайтIани, ичIи хьанвай кIвалел кьил чIугваз хтуник 
веледри хев кутазвачир.

Гьавиляй Алхазура вичиз уьмуьрдин эхирда 
цIийи пеше хкягънавай: вичин рагьметдиз фенвай 
дустарин кIвалериз килигун, абурухъ вичивай жедай-
вал гелкъуьн. «КIвалерални чан алайди я, – жаваб 

6. Зак. № 1191

ганай ада вичин къаридиз, сифте сеферда ихьтин ве-
зифа вичин хивез къачурла, кайваниди «фимир, чпин 
рухвайриз-рушариз герекзамачирла, вуна а ичIи кIва- 
лерикай вучзава?» лагьайла. – Виче дуланмиш жез- 
вай кас амачиз хьайитIани, гьар са кIвализ яшамиш 
жез, вичин къене инсанрин ял аваз хьана кIанзава, 
вучиз лагьайтIа гьар са цла, гьар са лангатди, гьар са 
хандакIди, гьар са къванци, гьар са ракIини, гьар са 
дакIарди чеб кIвал яз арадиз атайдалай инихъ чпиз 
ван хьайи кьван гафар, чпиз акур кьван крар, чпин 
къене яшамиш хьайибурун гьиссер, хиялар, сирер, 
ниятар, кьилиз акъатай ва такъатай мурадар хуьзва. 
Чпиз ван хьайи кьван лайлайринни ишелрин, акур 
кьван мехъерринни ясдин мярекатрин са пай кIвалин 
цлари чпиз чIугунва ва чпе хуьзва, абурукай кIвалин 
руьгь арадал атанва. Руьгьдиз гьуьрмет тавун гунагь 
я… – Ахпа Алхазуран рикIел  садлагьана вичин цIийи 
«пешедин» тIварни атанай ва, ада хвеши хьанваз, 
алава хъувунай:  – Жуван уьмуьрдин сифте кьиляй, 
кIвачи чил кьурла, за дахдиз кIелер хуьз куьмекнай, 
закай кIелербан хьанай, ахпа чIехи уьмуьрда чуьл-
лербан (папа адан къурухчивилин пеше гьа ихьтин 
гафуналди эвезнавай), гила, чил кIвачерикай хкатдай 
вахт къвезвайла, закай кIвалербан жеда!».

– Салам алейкум, Магьмуд!  – лагьана Алхазура 
чIехи кьве мертебадин кIвалерин варарив агакьайла. 
Жибиндай куьлегар акъудна, варарал алай чIехи да-
пIардив кьадайди галай гьалкъа хкягъна.– Атанва 
зун вал кьил чIугваз. 

Вар ахъайна, ам гьаятдиз гьахьна. КIвалелай чарх 
яна, сахси алай къавун чIерейриз, турбайриз килиг-
на. Турба хкатна, къавалай авахьай яд цлакай агъуз 
авахьайди аквазвай. Гьаятдиз патан кас атай-хъфей 
гел авачир. Кьуьзек, айвандин гурарин кьулунихъ га-
лай дапIар ахъайна, кьул хкажна, винел экъечIна.

– Гила суьгьбетар авуртIа жеда чавай, Магьмуд. 
Зун гьикI ава лугьузвани вуна? Залай ваз хъсан я… 
Зун ингье агъа мягьледай и вини мягьледиз хкаж 

хьана, ял кьуна ава, – Алхазур  мегьежардиз далу 
яна акъвазна.

– …
–  Стул за исятда къачуда…  Ацукьда… вун инжи-

клу жемир…  – ада дегьлиздиз фидай ракIарал алай 
дапIар ахъайна, са-са кIвалин рак ачухиз, къенез ки-
лигна, вири шейэр, гьамиша хьиз алай-алайвал, амма 
са гьихьтин ятIани пашманвилин къир алайди хьиз 
аквазвай.

Тавханада, мугьманар кьабулдай кIвалин кьуд 
цлакайни халичайрин винелай  рамкайра аваз шики-
лар куьрсарнавай. Алхазур Магьмудан чIехи суьрет-
дин вилик акъвазна. Адалай Алхазуран дуст жегьил-
диз ва уьмуьрдихъ инанмишвилив ацIанваз, чIулав 
спелрин  кIвенкIвериз звар ганваз килигзавай.

– …
Алхазур стулдал ацукьна.
– Зи къари писзавач. Рахан ийизва: икI мийир, 

акI мийир лугьуз. ЯтIани зи кьилел-кIвачел элкъвез-
ва. Залай викIегь я.

–  …
– Зи гадаяр лугьузвани вуна? Хкведа… Сад хта-

на хъфенай. За ваз алатай сеферда суьгьбетнай хьи… 
Муькуьди къе-пака зи хтуларни гваз хтунал вил алай-
ди я. Вичи зенгнавай… Гила сим галачир тилифунар 
хьанва, дуст кас.  Мус кIан хьайитIани  зенг ийиз 
жезва… Вуна кIвалахай почтуна авай хьтин тилифу-
нар амач: гьарайдай кьван туьтер усаз, нихъ галаз 
рахазватIа, адаз са ванни тежез, я жувни ада вуч лу-
гьзватIа гъавурда такьаз…

– …
– Вун фад кьена… Вал чан аламаз а тилифун 

акъатнайтIа, вун акьван фад рекьидачир. Ваз зенгер-
дай, вуна зенгердай…

– … 
–  Вибурукай ван-сес авач… Чеб гьина аватIани 

чирзавач, са хабар кьванни гузвач. Зи къунши Се-
лима, келемар маса гуз Урусатдиз фейила, ви чIехи 

хцин куьгьне адресдал кьил элянай… Ана амач ви 
хва… Муькуьдан гелни садазни малум туш. Ви къа-
ри кьейила хтайбур я кьведни. Куь кьведан сурухъ-
ни къванерни яна… ШабатI хьиз, кьилихъ тIвар алай 
къван галачиз, тунач. Гена Аллагь рази хьуй ви рух-
вайрилай…

– …
– Амукь тавуна абур гьиниз фида?.. Маса кар 

хьанвайтIа, са хабар тахьана жедачир. Вил галайбур 
чеб тахьайтIани, хабарар фад агакьда.

– …
– Вучда, дуст кас, кьадарар я. Вун, ви кайвани  

амайтIа, абур, белки, хкведай.
– …
– Ахьтин къариб хабарар авач… Айвар накь йи-

физ кIвализ хтанвачалда.
– …
– Ваз ам чидач? Алатай сеферда захъ галаз иниз 

атайди гьам тир ман… Ада заз ви рухвар, халичаяр, 
месер айвандал акъудиз куьмекнай. Абуруз рагъ гун 
патал… Хъсан гада я.

 – …
 – Вун гьахъ  я. Ваз чидач… Вун фад кьена… Ви 

къаридиз чир тахьана жеч… Селиман гада я… Гьан, 
гена рикIел хтана! Ви къавун чIутхвар хкатнава… Се-
лим хтайла, за гьадав туьхкIуьриз тада… Зал къавал 
акьахдай гьал аламачирди ваз аквазва, чан дуст. Бей-
кеф жемир… 

– …
– Заз чизва вун бейкеф тежедайди… Вун зи гъа-

вурда залайни хъсандиз акьазва жеди… Заз гила 
къарагъдай ихтияр це… За Идрисални, ШабатIални, 
Кштаралдни са кьил чIугуна кIанзавайди я, ваз чида 
хьи. Зун кIвалербан я, дуст кас, кIвалербан!

Алхазур вичи ахъаяй  вири дапIарар агал хъуву-
на, куьчедиз экъечIна.

Хуьруьн гуьтIуь са шумуд куьче атIана, ам Идри-
сан кIвалел атана.

– Салам алейкум, зи дуст. АтайтIа жедани? – 
жибиндай исятда лазим тир куьлегар галай гьалкъа 
акъудна, гьаятдин варарал алай дапIар ахъайна.

Инани Алхазур кIвалел элкъвена, айвандал хкаж 
хьана, кIвалериз гьахьнач. Ахьтин лазимвал авачир, 
вучиз лагьайтIа патан кас иниз атанвай гел-затI аква-
звачир. Идалайни гъейри, айвандихъ Идрисан шикил 
куьрснавай. Са мус ятIани тIатIилриз адан хтул хтай-
ла, гьада рангарив ягъай шикил тир. ЧIехи бубадиз 
вичин неведи чIугунвай ядигар гзаф ала тир, гьави-
ляй ада а суьрет кIвализ атай гьар садаз аквадайвал 
айвандин цлалай, рамкада туна, куьрснавай. Са акь-
ван вичиз ухшарвал авачиртIани, Идриса атайбуруз 
ам вич я лугьуз дамахардай. Къуьнерихъ япунжи га-
лаз, гъиле чIехи гапур аваз, далудихъ Шалбуздагъ га-
лаз, акъвазнава чубан Идрис и шикилда. Къацу сувал 
хиперин суьруьни алаз аквазва. Вичин чIехи бубадин 
гъиле чумахъдин чкадал гъиле гапур вугуналди же-
гьил шикилчидиз Идрисан кьилин пеше и дагълар, и 
сувар, и чил хуьн тирди къалуриз кIан хьанай жеди: 
ихьтин зурба къаравулвал ийизвай чкада хиперни гьа 
къваларив са машгъулат яз гваз хьурай лагьай хьтин 
мисал хьанвай.

Алхазура Идрисан шикилдихъ галазни авур их-
тилатарни Магьмудан кIвале авурбурулай са акьван 
тафаватлубур хьаначир. Кьилдин чаравилерни авачиз 
тушир:

– КIвалериз зун гьахьдач, дуст кас, бейкеф же-
мир… Акьван вахтарни авач, мумкинвални, михьиз 
лахлах хьанва зун… Ваз аквазва хьи…

– …
– КIанчI хьиз ава? Авач, дуст кас, авач… Фена зи 

къаридивай хабар яхъ… Ада зи лахлахвал кваз кьун-
ва… Фимир лугьузва куьчедиз, зак гьал кумач лугьуз-
ва… Зи язух чIугвазва. Къаридиз язух къвезватIа, лах- 
лах я лагьай чIал я. Гьахъ я ам…

– …
– … Ви рикIик жемир… Зал чан аламай кьван зун 

иниз къвез жеда…

– …
– Куьмекчи лугьузвани вуна? Ам гьинай за жа-

гъурда? Хуьр  ичIи жезва… ЧIалаз килигдай жегьи-
лар амач…

– …
– АтIа гада? А-ан, Айвар лугьузвани вуна? Гьел- 

бетда, пис аял туш… КIелиз шегьердиз фидайди я 
къе-пака…  Университетдик кутунва бубади, Селима. 
Шегьердай хкведатIа, низ чида… Яда, ам накь йифиз 
кIвализ хтанвачалда, мехъерик фейиди…

– … 
– Ам кьван авайла? Зун? Сифте а суал жуваз це, 

ахпа жавабни це! Вун гзаф жагъайди яни кIваляй, 
Айвар кьван авайла?

– …
– Дуьз я, чна кIвалахайди я, чна дяведавай буба-

яр эвезайди я дидейрихъ галаз чуьлда, никIе, сала, 
багъда. Жегьилвилерни, женжелвилерни авурди я. 
Гунагь крар авурди туш…Гила жегьилар къайгъусуз 
хьанва. Абурун мизан-терезар дегиш хьанва. Абуруз 
писданни-хъсандан, дуьзданни-чIурудан часпар жа-
гъурун четинарнава девирди.

– …
– Са гьафте инлай вилик ви хци зенгнавай. Ха-

барар кьазвай. КIвалер гьикI ава лугьузвай. Хквез 
кIанзава лугьузвай, мумкинвал авач… Ви рушани 
зенгнавай… Аялар мектебриз хъфир кьван вич хкведа 
лугьузвай… Гьада, хтайла, кIвалер къакъажда. Бар-
тIалриз  рагъ гуда. КIвалел са кIус чан гъида. 

– …
– Эхь, гьамни и девирда пара я. Аллагь рази хьу-

рай чпелай… Хъфида зун. Магьмудал кьил чIугуна, 
вахъ галазни рахана, гила ШабатIални Кштарал са 
кьил эляна кIанда. Хъфидай ихтияр це.

– …
Кьуьзека Идрисан варцин дапIар агал хъувуна.
ШабатIан кIвалериз мукьва жердавай Алхазуран  

спелра, вичизни хабар авачиз хъвер гьатзавай. 

ШабатI кефчибег тир. Зурба зуьрнечи тирвили ам 
хуьруьз истеклу авунай ва гилани, кьейидалай кьу-
лухъни, хуьруьнвийри ам сивел хъвер алаз ва гьуьр-
метдалди рикIел хкизва. Адак мад са хесет квай. Куь-
чеда вичел вуж гьалтайтIани, ада чинеба кьулухъай 
фена, адан къуьнел вичин залан гъуд гьалчна, ахпа 
кIанчIал тIуб тикдиз кьуна «кафир!» лагьана гьарай-
дай. Аял-куял я, паб-итим я лугьудачир. Жемят вер-
диш хьанвай ва адан хурук акатайбурукай садни бей-
кеф жедачир, налугьуди уьмуьрдал ашукь ихьтин за-
рафатчидин вилик кафир хьун са акьван пис кар туш.

Мехъеррик зуьрнедай ядай авазрин лазимвал 
къвез-къвез кьери жедай вахтар алукьайла, ШабатIа 
рикIив кьуначир, девирар, инсанар фад-фад дегиш 
хьун адаз аламат яз аквазвачир. Адан рикI, виликдай 
хьиз, хциз амукьнай. Бязи мехъеррик, иллаки яшлу 
инсанри кьуьлер авун патал, абурук руьгь кутун 
патал, жегьилри, ШабатIаз эверна, халкьдин куьгьне 
макьамрикай ягъ лугьудай. Ада ваъ лугьудачир. 
Хуьруьн шадвилерикайни пашманвилерикай ада сад- 
рани кьил къакъуддачир. Вичихъ галаз гьамиша зил- 
чи хьайи Менсебни далдамчи Катиб амачиртIани 
(абур галачиз ада вичи язавай авазар виниз дережада 
аваз тамамариз тежезвайди хиве кьазвай), ШабатIа 
хуьруьнвийрин тIалабун, са гьакъини къачун тавуна, 
кьилиз акъуддай. Вичин къари рагьметдиз фейида-
лай гуьгъуьниз ада зуьрне ягъ хъувунач.  «Кафир!» 
лугьуз, мад садални гъудни гьалч хъувунач. Гагь-
гагь ам кимел атайла, адан таяр-туьшери адал вичин 
къуьне гъуд эцягъиз, «кафир!» лугьуз, адак руьгь 
кутаз алахъдай. Амма ада и майилвилер япалай ийи-
дай. Ихьтин сефилвилин себебрикай сад адан пуд хва 
чпин диде кучудна хъфейдалай кьулухъ мад бубадин 
патав тахтун тир. Эхиримжи сеферда рухваяр буба 
кьейила хтана. Ам кучудна хъфейбур мад хайи кIва-
лиз ахкъатначир… 

Алхазура ШабатIан са мертебадин кIвалерилай 
чарх яна. ДакIарар ахъаяй, къенез фейи кас-мас 
аватIа килигна. Атай-хъфей гел авачир.

– Салам алейкум! – пIузаррикай хъуьрена Алха-
зур, кьве кIарцIин гурарин кьилел хкаж хьана, шуь-
шебенд авай айвандин ракIараллай дапIар ахъайиз-
ахъайиз. – АтайтIа жедани?

– …
– За вучиз дакIарар ялзава лугьузвани вуна?  Зун 

пенжерийрай фидайди туш, кафир…Ви рикIелламач-
ни, алатай сеферда вуч хьанайтIа?.. Куь мягьледин 
кьуд-вад кефчибег атана ви кIвале тIуьнар-хъунариз 
ацукьнавайди ваз акуначни? За абур гьарай кьилел-
лаз чукурнай…

– …
– Нагьахъ чукурна? Пиянискаяр?
– …
– Хата квайбур туш лугьуда вуна… Ваз гьуьрмет-

на атанвайбур тир? Эхь! Зурба гьуьрмет я! Чарадан 
кIвализ, иеси авачиз,  вуч лагьана къведа?! Вични 
дакIардай?! 

– …
– ДакIардай атана кIанзавачтIа, ракIариз дапIар 

ягъмир лугьузва вуна, тушни? Инани кефчибег тир 
вун, гьанани кефчибег яз ама! Зи рикIелай алатнай 
дакIардиз къеняй дапIар ягъиз… Зигьин квахьзава…

– …
– Вуч?! Зунни иниз са птулка гваз атун лазим 

тир? Са виш граммар тахьай мисал авунайтIа кIандай 
ваз за ина, ви кIвале? Тушни? Зун аник кумач, хва-
нахва. Хъжезмач.

Алхазур айвандихъ фена. Яргъи айвандихъай 
кьуд рак кьуд кIвализ физвай. Кьуьзек кьуд кIвализ-
ни килигна. КIвалера ламувал чIугунвай шейэрин ял 
авай. «Са мертеба я ман… – фикирна ада. – Мукьвал-
мукьвал рагъ гана кIанда. Ракъинилайни гзаф иеси 
кIанда, иеси».  – Ам цлав гвай куьсруьдал ацукьна.

– …
– Рахана вучда? Куькай рахада? Ви техквезвай 

кьей рухвайрикай рахадани?
– …

– Инал ви себ лап кутугай чкадал ала, зун рази я. 
Хтана ви кьилихъ са къван кьванни ягъиз хьанач… 
Пуд хва жен – садни бегьемди тежен!

– …
– Ваз къван герек авачтIани, ам чаз, хуьруьнвий-

риз, герек я.
– …
– Я, дуьз я. ГьикI хьайитIани, инсанар хьиз, къва- 

нерни ацахьдайди я, абураллай кхьинарни алатдайди 
я, виридан эхир гьа са даимлух я.  И кьил а кьил 
авачир… Вири тахьай мисал ийизвай… ЯтIани чилел 
инсандин уьмуьр къванерал атIанвай тIвараралди са 
кьадар давамар хъувун адет хьанва. Гуя кьейибурун 
тежрибади чан алайбуруз уьмуьрдин тарсар гузва, че-
тин вядейра куьмек ва теселли гузва… Бес и кар ви 
кьей рухвайриз чизвачни?

– …
– Зани, гьа вуна хьиз, абуруз себ гузвайди я, вири  

хуьруьни. Кьий чеб бармакдин кIаник!.. РикIеллама-
ни-е, чIехи хци ваз Московдай зенгердайвал? «Буба, 
зав иниз ванер агакьзава вуна хъивегьунарзава лу-
гьуз! Хъвамир ман, на чун беябур мийир ман…» Им 
Московда беябур жезва! Вич хуьре беябур хьанвайда-
кай хабар авач… ТIиб хьиз текдаказ къулав гумайдаз 
са стIал ички гьарам яни, я кьей хва? 

– …
– Вун гьахъ я. РикIел хкун герек авач, квахьна 

фий… Къван за эцигда ваз! Чархукай са къаяб атIуз 
тада за Селимав, кхьинар за жува ийида. Заз чида 
адал вуч кхьидатIа…

– …
– Заз аян тир вуна гьакI лугьудайди: «Зун кьей-

ила, зи сура Чехир авай цел тура, ЧичIек, афни, па-
мадур, Са тIимил кьван кьел тура!» Ви рикI алай га-
фар тир. Ваъ, за маса гафар кхьида… Къванце за  ви 
шикил твада, клубдин сегьнеда вуна зуьрне язавай 
шикил… Пара иер шикил я. Вун акьван иерди хьайи-
ди туш… Зуьрне хкажна кьунваз, адан далдадикай ви 
яргъи нер аквазвач…

– …
– Гьа ваз авачир шикил заз ава. Гьам твада за. 

«Рухваяр аваз, хуьруь ягъай къван я» лагьана кхьида.
– …
– Зун туьнт жезва? ГьикI ваз къванни, кхьинар-

ни герек авач? Ваъ, ваъ, за хиве кьурди за кьилизни 
акъудда… Вавай хабарни кьадач за, чан дуст, бейкеф 
жемир…

– …
– Зак къалабулух ква лугьузвани вуна?  Айвар 

накь йифиз хтанвачалда кIвализ… Зи куьмекчи…
– …
– Ам кьван авайла, вуна зунни кIвализ тахтай йи-

фер хьайиди я лугьузва. Лагь, лагь. Жегьилар тушир-
ни кьван чунни! 

– …
 – Хуьруьз Урусатдай атанвай жегьил муаллим 

рушар авай кIвалериз зунни Кштар фейи  вахтар лу-
гьузвани вуна? Хьайи крар я. Вучда гила? Вун фена-
чирни? Вун пеле кIур акьуна кьулухъди гадар хьайи- 
вални рикIел хкваш…  Бес я, вахъ галаз ихтилатар 
авуна куьтягь жедайди туш! За Кштарални са кьил 
чIугуна кIанзавайди я. – Алхазур къарагъна.

ДапIар агал хъувуна, ам гьаятдай экъечIдайла, 
ада багъдиз вил вегьена. ЧIехи тарарикай заландаказ 
ва къалиндиз ичерни чуьхверар темягь тухудайвал 
куьрс хьанвай. Вахт-вахтунда артухан хел-пут атIун 
тавуни тарариз са гьихьтин ятIани вагьшивал гузвай. 
Алхазура дериндай агь чIугуна: адалай я вичин, я 
дустарин багъларихъ гелкъвез, абурухъ галайвилер 
ийиз жезмачир Ам садлагьана акъваз хьана.

– … – ШабатIаз вичин дустуни лугьудай гафар 
амай.

– Гьаятдин вар агалмир лугьузва вуна, аялар багъ- 
диз атурай. ТIуьрай чпиз… Тушни? Ваъ, за акI ийи- 
дач. За са муаллимни галаз мектебдай аялар гъана 
гьабурув атIуз тада. Кьилел чIехиди алачиз абуру 
багъ кукIварда, дуст кас… Бегьер рикIивайни зурбади 
хьанва цIи… Вуч? Вуч?

– …
– Ваъ, зун аник кумач лагьанай хьи за ваз… Виш 

граммар жуваз гьана аку… Гьана авайди я лугьуда 
кьван шарабдин вацIар…

– …
– Ваз ана затIни авачирди гила чир хьанани?   

Хъфена кIандачир аниз…
Алхазур куьчедиз экъечIна. Гьа вичи лугьудай-

вал, дустарихъ галаз, абурун тIварарихъ галаз, абу-
рун руьгьерихъ галаз  авур ихтилатри ам вичин  
руьгьдин деринриз авуднавай. Адаз са вичин рикIе, 
руьгьда, бейнида авайдалай артух  къецепатай са 
затIни таквазвай хьиз тир. Садлагьана адан рикIел 
вичиз ахварай акур гурар хтана ва ада  вич гьа гу-
рарай винелди хкаж жезвайди гьиссна; ада заланвал 
гьиссзавай, амма ам са гьи ятIани къуватди винел-
ди ялзавай, адаз, кьуьзеказ, вичизни и кар хуш тир. 
«Гьакъикъатда гьахьтин зурба гурар хьанайтIа хъсан 
тир, – хиялдай фенай адан. – Заз, белки, Айвар гьи-
на аватIа аквадай». Адаз вич Кштаран кIвалин патав 
гьикI акъатнатIа чирни хьаначир. Рекье адал гьал-
тай са шумуд касди гайи саламрин ва кьур хабаррин 
ван адаз хьаначир. Гьалтайбуру кьуьзек хибри ва я 
биши хьанва лагьана фикирна, чпин саламар ада япа-
лай авунилай гъил къахчунай. Абуруз Алхазур гьи 
алемда аватIа хабар тушир.

Кштаран гьаятдин варцеллай дапIар ахъайдайла-
ни адаз вичи вучзаватIа бажагьат хабар авай. И кар 
адан гъилери чеб вердиш хьунин таъсирдик кваз кьи-
лиз акъуднай. Гьаятдиз гьахьайла, кьуьзек вич вичел 
хтана. Акъваз хьана ва ада вич исятда гьина аватIа 
ва вичи вуч авун ва я лугьун лазим ятIа аннамишна. 
Чкадал хтайла, вич Кштаран гьаятдал акъатнавайди 
ва вич вуч патал атайди тиртIа адан рикIел хтана.

– Салам алейкум, Кштар, азиз дуст! Кштар-му-
аллим! Атанва зун…  – лагьана ада, вичин дустуни 
уьмуьрда тамамарай пешедин тIвар кьетIендаказ чара 
ийиз ва гьуьрметдалди кьаз.

Са жавабни тахьуни Алхазур мягьтеларна. Ина са 
вуч ятIани хьанвайди адаз аян хьана ва ада вичин 
дикъетлувал къалинарна. Гьамиша кIвалин кьулухъ 
галай тевледин цлавай къаткурна эцигнавай кьула-
рин гурар чкадал аламачир. Кштара ам къавуз сахси 
янавачир тевледин къавал акьахун патал раснавайди 
тир. Марф къвадайла вичи ва я къариди къавуз кул 
гун патал. Тевледа ада вичин багъдин емишар, салан 
майваяр хуьзвай. Гила тевледа хуьдай затI амачиртIа-
ни, гурар бейкардаказ чкадал аламукьун лазим тир.

«Гурар вутI хьана?»  – ван алаз хабар кьаз кIан 
хьанай Алхазураз Кштаравай, амма ада «Ам ваз чир 
хьуй ман» жаваб гудайди чиз, кьуьзека са куьтIни 
авунач. «Кьуларин кубут гурар низ герек хьуй? – фи-
кирна ада. – Ам чуьнуьхдай хьтин са затI  туш эхир».

– Бейкеф хьанва, дуст, вун закай, гьахьняй зи са-
ламдиз жавабни гузвач, – явашдиз, гуя вичи вичиз 
лугьузвайди хьиз, кушкушна Алхазура.

– …
– Ванмир? Рахамир лугьузвани вуна заз? Яда, зун 

ви патав ихтилатариз атанвайди я, на заз кис хьухь 
лугьузва… Вуч хьанва? Хийир хабар хьуй.

– …
– Хийирдин хабар ятIа, хъсан я, – Алхазура 

балхундихъ фидай гурарин кьулунихъ галай дапIар  
ахъайна, заландиз кьул хкажна, шуьшебенд янавай 
айвандихъ хкаж хьана.

Айвандихъ акъатнавай са ракни адан кьве патай 
кьве дакIар агалнавай. Кьве чкадилай дакIаррин ара-
да шикилар авай рамкаяр куьрсарнавай. Сад кьилди 
Кштаран шикил тир. Жегьил муаллим кьилел гьяр-
кьуь зранар галай шляпани чандал  чIагай костюм 
алаз, туьтуьна галстук аваз, вилери цIарцIар гуз ки-
лигзавай. Хуьруьз и шикил ягъай вахтара атай жа-
ван урус муаллим рушари ихьтин жегьил дакIардай 
татана ракIарай атанайтIани ахъай тавуна тадачир. 
Кштаран амай дустар патал адан шляпа зарафатар-
дай са багьна тир. «АлукIмир, – лугьудай абуру, ам 



173

биологиядин муаллим тирдини къейд авун яз, – вун 
къарникъуз хьиз аквазва». Авайвал лагьайтIа, шля-
па адан кьакьан буйдихъ галаз дигайдаказ кьунвайди 
тир.  Дустариз шляпади Кштаран дагъвивал квадариз, 
адак гьакимдин къилихар кутаз  кичIезвай. Амма 
ада яб ганачир. Та пенсидиз фидалди ада гьа шляпа 
алукIнай. Гатузни, хъуьтIуьзни. Кьилин къаб ам па-
тал кIубанвал ва вич къайдада аваз хуьнин, мектебда 
кIелзавай аялрин, вичихъ галаз санал кIвалахзавай 
муаллимрин  ва хуьруьнвийрин вилик вич гьи чIавуз 
хьайитIани гьар са дуьзгуьн кар кьиле тухуз гьазур 
тирвилин лишандиз элкъвенвай. Гьавиляй дустари 
мад адак хкуьр хъувуначир. «Чи арадани шляпа алай 
сад хьурай», – лагьана, секин хьанай эхирни абур.

Йикъарикай са юкъуз, мектебда гатун тIатIилрин 
вахт алукьайла, хуьруьнвияр мягьтел хьана амукь-
най. Кштар муаллим кьилел кьакьан бухари бармак 
алаз кIваляй экъечIна. «Бес я! – лагьана ада вичел 
гьалтна мягьтел хьайи гьар садаз. – Гила за кимин 
къванер чими ийида». Им адан пудкъанни цIуд йис 
тамам хьайи югъ тир. Амма адавай кимин къванер 
яргъалди чими ийиз хьаначир, сифте къари, са вац-
ралайни Кштар вич рагьметдиз фенай. Кимел атана 
ацукьай чкадал ахвариз фейи адан рикI акъваз хьана. 

Аялар адаз авачир. 
– …
– Фикирлу хьанва зун… РикIел хкунар чеб чпелай 

расалмиш жезва, дуст кас… – саки кушкушкалди ла-
гьана Алхазура, вичиз, гьаятдиз гьахьайла, Кштара 
авур  тагькимар рикIелламаз.  – Яда, ви гурар вутI 
хьана, гурар?

– …
Алхазура дегьлиздин ракIараллай дапIар ахъайна:
– Куьчедаллай гурар кIвале жеч эхир. 
Ам са-са кIвализ килигна. Рагъ экъечIдай пата 

авай кIвалин рак ахъайдайла ам садлагьана акъваз 
хьана.

– …

– Вуч «ван мийир» хьана, яда? Ви ракIарри чIигъ-
пIигъзава лугьуз зи тахсир яни? Хтана чIем ягъ пе-
тилриз,  – Алхазура, вичин гафар векъибур яз акуна, 
абур лагьана лугьуз рикIяй гьайифни чIугуна ва гьа 
са вахтунда адак гъалабани акатна, гуя ада исятда 
рак ахъаюналди са вижесуз кар ийида.

 Адаз чизвай: рагъэкъечIдай пата авай кIвалин 
кьве хилен ракIарал дапIар алач, адахъ кIвалин къе-
нехъди явашдиз гъил гелягъун бес я, ам  регьятдиз  
ахъа жеда, ада, амай ракIарри хьиз,  чIигъни ийидач. 
Иллаки,  кIвализ гьахьдайла, эрчIи гъил галай пата 
авай хиле гьич вандач. Гьавиляй Алхазура биришри 
кьунвай, дамарар хкиснавай штIум гъил кьетIидаказ 
гьа хилел илисна. Адаз кIвалин къеняй сифтени-си-
фте акурди ракIарин къаншардавай дакIардин кIани-
вай са къвалахъди эцигнавай  кьуларин гурар хьана! 

Кьуьзекан чанди цIай кьуна. Ада кIваликайни, 
вичикайни са ни ятIани векъи зарафат авунвайди  
кьатIана. Гъилевай аса тIарамдиз кьуна, ам къенез  
гьахьна.

Вилериз акур шикилди адан хъел-ажугъ, амай 
вири  гьиссер   михьиз тахьай мисална. Буш хьайи 
гъили аса, кIвалин чилик халича квайтIани, галукь-
на ван тавун патал, са тIимил хкажна хьиз кьуна.

– …
– Тс-с, – садлагьана сес акъудна ада, пIузаррал 

тIуб эцигнаваз, гуя вичиз  Кштара лагьай гафарин 
ван амайбурузни къвезвайди хьиз. 

Цлавай гвай ракьун каравутдал Айварни са руш 
ксанвай. Гададин къуьнел  кьил  эцигнавай рушан 
чкIанвай яргъи чIарари гададин хур михьиз кIевир-
навай. Абур акьван ширин ахвара авай хьи, кьуьзека 
икI анжах малаикар ксун мумкин я лагьана фикирни 
авуна. Гьа  и фикирди ам вич вичел хканай. Анжах 
гила адаз чилел акатайвал гадарнавай пекерин юкь-
вай Айваран мобильник акуна. Ам хкажна, Алхазур 
къецел экъечIна. Кьуьзеказ телефон хкуднавайди 
чизвай. Айвандихъ атана, ада телефон кутуна. 

– Гьавиляй тир женжелди завай зун кIвалериз ки-
лигиз мус фида лугьуз хабар кьазвайди,  – лагьана 
ада кушкушдалиди.  – ДакIардин тIуб алатай сеферда 
захъ галаз атайла кьасухдай ахъайна туна ада. Мала-
ик ваъ, луту я, луту.

– …
– Кязавач за адак… Дидедин рикIик хьанва...Зун 

кIвалив ахгакьдалди хейлин вахт жеда, язух дишегь-
лиди вичи вичин рикI тIуьна куьтягьда. ИкI дидедиз 
ам фад жагъида,  – Алхазура, фена, мобильник гада-
ни руш ксанвай кIвале къачур чкадал эхцигна, адан 
къвалав мукъаятдиз Кштаран кIвализ талукь  вири 
куьлегарни агудна, ракIар явашдиз агал хъувуна.

– …
– Эхь, зазни и уьмуьрда са кьадар амалар чир 

хьанва… Вун гьахъ я, дуст. Ви гъилик кIелай кьван 
аялар вири вибур я лугьудай вуна. Къуй гьакI хьу-
рай…

Алхазур, гурарин кьул агал тавуна, гьаятдиз  
эвичIна. Рушни гада авай кIвалин цлахъ фена, акъ-
вазна. «Женжелди зун  атуниз игьтият ийизвай, гьа-
виляй гурар кIвализ хкажна, ам чкадал аламачирди 
за кьатIудачирди хьиз хьана адаз…  Зун акьван хибри 
хьанвач…  Вун гьеле чранвач, зи жегьил дуст…», – 
вичи-вичик фикирна кьуьзека.

Адаз исятда вичин вил, дуьз лагьайтIа яб квел 
алайтIа  чизвай. Са зур декьикьадилай кIваляй къати 
хци сесерикай ибарат макьамдин ван акъатна.

– Дидедин зенг я, – лагьана Алхазура, гьаятдин 
варарихъди тади камар къачуна.

           2009

ГИБЕ

Гьикая

Бухсай халудикай са вуч ятIани кхьидай ния-
тар захъ садрани-кьведра хьаначир. ЯтIани арадал 
затI атаначир. Вучиз лагьайтIа заз квелай эгечIдатIа 
чизвачир.

Чубан итим тир ам, ва адан пешедин кьетIенви-
лерикайни куьлуь-шуьлуьйрикай заз авай са чирвал-
ни авачир. Амма ам кьетIен чубан, ажайиб, садазни  
ухшар тушир кас тирди заз чидай. Зун и кардихъ 
жуван лап аял чIавалай агъанвай ва инанмишвал зи 
рикIе садрани эксик хьаначир. Гилани, Бухсай халу 
амачирла, адан садазни ухшар туширвал ва чIехи 
итимвал, чан алай чешне хьиз, шикил хьиз, мукьвал-
мукьвал зи вилик акъвазиз жеда.

Эхиримжи сеферда зун адал кьил чIугваз фейила, 
за а гуьруьш эхиримжиди жеда лагьана фикирначир. 
Амма Бухсай халудин йикъар акьалтIзавайвиликай 
хаин хиял зи рикIяй тефенани авачир. Ам, а хиял, 
заз жуваз хабарни авачиз, вич-вичелай, са гьинай 
ятIани атана зи хура гьатнай. За ам кваз кьуначир ва 
за ам гьа атайвалди рикIяй чукурни авунай.

Чидач, Бухсай халудиз за а къайи фикирдихъ га-
лаз чIугур бицIи бягьс зи чинилай, вилерай акунани-
акуначни. Амма гила за фикирзава: зи рикIяй фейи 
хиял адаз аян хьанай. Амма ада заз вичиз аян хьай-
иди къалурначир. Ам вердиш хьанвай: адаз вичел 
кьил чIугваз къвезвай гьар садан вилерай зи рикIиз 
сух хьайи хиял аквазвай. За исятда кьатIузвайвал, 
ада вичин гьалди патав атанвайдаз къулайсузвални 
руьгьдин азият тагун вичихъ амай кьилин везифа яз 
кьабулнавай. Тушиз хьайила, ада, чара хъжедайла, 
заз лугьудачир:

– Гьар сеферда хкведай вахтар ваз авайди туш, 
чан хтул. ЦIийи хъсан ктабар хьайитIа, вахгана рах-
кура са хкведайдав.

За а чIавуз фикирнай: «Бухсай халудиз рекьиз 
кIанзавач, ам уьмуьрдик кьаз жедай чка кумай кьван 
кьуна акъвазиз алахънава… Са куьк ятIани адан умуд 
кума…»

Тушир. Зун ягъалмиш тир. Виликан кьермецI, 
тIарам буй-бухах, къуватлу гъилер авай, вилер хци, 
мехъеррик туьнт кьуьлердай, дустарихъ галаз суфра-
дихъ итимвилелди ацукьиз-къарагъдай, ички хъунал 
рикI са кьадар артухни алай, амма, гьикьван хъвайи- 
тIани, садазни я куьчедани, я кIвалени са харчи гаф-
ни лугьун тийидай, акси яз, мез тежедай кьван ши-
рин жедай и дагъви итим заз ам эхиримжи сефер-
да авай гьалдиз къведайдан чIалахъ хьун четир тир.  
Ам кьурана, кIура хъхьана, вилер къенез хъфена, ми-
хьиз штIум хьанвай. Амма гъвечIи хъхьанвай виле-
ра амай цIелхемрини тванвай кьилел хтанвай куьлуь 
чIарарин ва са шумуд юкъуз тун тавунвай чурудин 
икьи лацувили адан зайифвилер са тIимил инка-
рзавай. Амма туьтIуьхдин кIанелай, буш чкадилай,  
тунвай гъвечIи, эйбежер трубкади Бухсай халудин 
гьайиф чIугваз тазвай. 

Ада нефес дериндай ва четиндиз къачузвай. Гьар 
сеферда рахадайла, ада трубкадин тIусунин кIуфал 
тIуб эцигзавай. ЯтIани Бухсай халуди ажузвал хиве 
кьазвачир. Ам вичин патав атай гьар садан гуьгьуьл 
кьаз, хура гьамишан хьтин хци рикI амай инсан хьиз 
къалуриз алахъзавай. Аламат тир, адалай и кар алакь- 
ни ийизвай. Налугьуди адан руьгь авайдалайни зур-
ба ва къуватлу хьанвай, гуя бедендин виликан вири 
къуватар адан руьгьдиз хганвай. Алава яз,  адан кьи-
линни чурудин лацувиляй адан сабурдин зурбавални 
аквазвай. Им кьатIун тавуна жедай кар тушир. Гьа-
виляй гьар садан рикIиз, Бухсай халу акурла, къвез-
вай хаин хиял михьиз квахьзавачиртIани, а фикир 
кьил чIугваз атанвайдан  гьейранвилин хъендик акат-
завай. 

Зун шегьердиз хтай са вацралай хуьряй хабар ата-
най: Бухсай халу рагьметдиз фена.

РикI тIар хьун, хажалат хьун анихъ акъвазрай, 
заз регъуь хьанай. За рагьметлудан эхиримжи тIала-
бун кьилиз акъудначир: зун адаз са ктаб кьванни ра-
къуриз агакьначир. За ам икьван фад куьтягь жеда 
лагьана фикирначир жеди.

Ихьтин чIавуз жув гьахъардай делилар ва я жу-
ваз тапан теселлияр жагъурун са акьван четин кар 
туш. Амма заз чида хьи, зи ва зун хьтин са масадан 
чкадал  Бухсай халуди акI ийидачир.

Амма заз жуваз теселли яз кьабулиз жедай хьтин 
са кар авай: зав Бухсай халудин ван гумай, ада заз 
ахъаяй ихтилатар за диктофондиз къачунай. 

Бухсай халудин руьгьдин вилик зи регъуьвал 
адан къилихрин ва ахлакьдин вири артуханвилерин 
арадай заз эхиримжи гуьруьшдин береда чир хьайи 
адан мад са кьетIенвилихъ галаз алакъалуди хьанвай. 
Гьавиляй и карди зи рикIиз азиятни кIукI алаз хьиз 
гузвай.

Заз жув гъвечIи чIавалай ам чидайдатIани, адан 
рикI ктабар кIелунал алайди за кьатIаначир. Эгер заз 
са ни ятIани и кардикай лагьанайтIани, зани, вирида 
хьиз, «Чубан итим я, илимрихъ, ктабар кIелунрихъ 
галаз идан са алакъани авайди туш» лагьана фикир-
дай. Амма Бухсай халу адетдин чубан яз хьанач, ам 
еке чирвилер авай савадлу кас яз акъвазнай зи вилик 
вичин эхиримжи йикъара. Гьа чIавуз ада заз вичин 
ктабхана къалурнай. Ам са акьван чIехиди тушир. 
ЯтIани хсуси ктабханадин зурбавал ана авай ктабрин 
дережади, абур кхьенвай ксарин тIварари тайинарза-
вай. Касдиз вуж кIелдатIа, вуч кIелдачтIа, хъсандиз 
чизвай. 

– ХъуьтIуьз Мугъандин къишлахрал хъфидай-
лани, гатуз хайи дагъларин яйлахриз хкведайлани, 
гьар сеферда за са ламран пар ктабар къачудай, – ла-
гьанай ада заз. – ЧIехи пай Мугъанда туна, са кьадар-
бур идаз-адаз пайна, хуьруьн мектебдин ктабханадиз 
вахкана.

– Къачур кьван вири вуна кIел ийизвайни?

– Эхь. Кьиле кьван кIелиз жедай ктаб хьайитIа, 
вучиз кIелдач кьван?

– Валлагь, маншаллагь! – гьейран хьанай зун.
Бухсай халуди трубкадин тIусунилай тIуб алудна, 

галамаз-галамаз дерин нефес къачуна. Заз артухан 
рахунралди адаз гуж гуз кIанзавачир. Амма адаз ви-
чиз рахаз кIанзавай, ам мугьманрихъ,  вичиз суьгь-
бетардай ва вичиз яб гудай ксарихъ къаних хьанвай. 
Ада кайванидив суфра ахъайиз туна. Ичкини гъваш 
лагьана.

– Вуна идаз гъил яргъи ийидайвал тахьуй… Дух-
турдин тагьким я, – лагьана адан кайваниди, эрекь-
дин птулка эцигдайла.

– ТIуьн-хъуна мугьмандиз кIвалин иесиди чешне 
къалурун лазим я, – вилера хъвер аваз жаваб гана 
Бухсай халуди. – ТахьайтIа мугьман гишила хъфида. 
– Ада птулкадин кIуф алудна, рюмкайра эрекь цана.

– Де вун хвашгелди, – зи рюмкадихъ вичин рюмка 
яргъи авуна, гелягъна. – Вун атурайь – рагъ атурай. 
Сагърай вун зи кьилив атай. Ви сагълугъдай хъва-
да за! Хъсан къадирлу инсанрин сагълугъдай хъвана 
кьейитIани, къайгъу туш! – ада ички, яд хьиз, хупI-
хупI ийиз, хъвана. Виликра хьиз, ички цавун кьиле 
туьтIуьхдиз ичIирдай мумкинвал адаз амачир.

Бухсай халу акваз-такваз гьа заз чидай виликан 
жумарт ва викIегь дагъвидиз элкъвезвай.

– Вуна Низами кIелнани? – садлагьана хабарсуз 
жузуна ада.

– Куьруь шиирар кIелна, чIехи эсеррив агакьна-
вач, – вилив техвей суалдиз туькIвей жаваб гун четин 
тир.

– КIела, вири кIела. Ам чиди я, лезги я.
– Чи алимрихъ тахьай викIегьвал ава вахъ, Бух-

сай халу, – лагьана за.
Ада за вичин гафарал шак гъайиди кьатIанвай. 

Трубкадин тIусунилай тIуб алудна, ада дериндиз са 
шумудра нефес къачуна, тIуб тIусунал эхцигна, да-
вамарна:

– Садра Бакудиз азарханада авай са чубандал 
кьил чIугваз фейила, зун гьана месел алай са яшлу 
алимдихъ галаз таниш хьана. Сифте гьада заз лагьай-
ди я Низамидин лезгивиликай. Шаирди фарс чIалал 
кхьенатIани, адан шиирра авай мягькем ибараяр лез-
ги чIаланбуруз хасбур я лагьанай. Адахъ лезги чIалал 
кхьей эсерарни авайди малум хьаналдай, амма абур 
цIапаш алимри терг авурди я лагьанай заз гьа иран-
види. 

– А алимдивай ваз лагьай гафар вичивай илимдин 
рекьелди винел акъудна лугьуз жезвачирни? – ша-
клувилини, кватнавай ихтилатди кутунвай гьейран-
вилини зун Бухсай халудив «къекъвей» суалар вугу-
низ мажбурзавай.

– А суал зани ганай адаз. Вич тек я, Сталина ва 
гьукуматдин чIехи къуватди тайинарнавай кардиз ак-
сивалун кьил регъверик кутур мисал жезва лагьанай.

– Заз аквазвайвал, вуна Низами вири кIелнава?
– Эхь! – лагьана Бухсай халуди, гъил мад эрекь-

дин птулкадал яргъи авуна. – Низамидин эсерар кIе-
лайла, зун мад сеферда а алим жагъур хъийиз алахъ-
най, амма, гьайиф хьи, ам рагьметдиз фенваз хьана... 
Низамидикай мад бесрай. КIелна, са фикирар жувани 
ая. Гила вахтар масадбур я.

Бухсай халудин чиниз ранг хтанвай, адан гуьгьуь-
лар ачух хьанвай. Адаз рахаз кIанзавай. И кардин 
вилик пад кьадай я себеб, я ният захъ авачир. Зун 
адан суьгьбетчивилиз рум гуз алахъзавай. Адан жу-
мартвилин, мугьман кIан хьунин гуьзел лишанрихъ 
дерин дувулар авайди заз чидай. 

Гьаятдай са ни ятIани эверна. Бухсай халу айван-
дихъ экъечIна:

– Къунши я. Яйлахдиз хиперал физвайди я. Япун-
жини балкIандин пурар лигемда къачуз атанвайди 
я… Вуна заз багъишламиша, зун адан кар туькIуьрна 
хкведа.

– Ая-ая, – лагьана за.
Заз аял чIаварилай чидай и кIвале гзаф дегишви-

лер хьанвай. ЧIехи хзан ацукьзавай кьилин и утагъда 

а чIавуз я диван (за кьатIайвал, Бухсай халу гьа инал 
ксузва), я телевизор, я чIехи стол авачир. ДакIарни 
цIийиди, виликандалай чIехиди хьанвай. Заз чидай 
затIарикай амайди тек са затI тир: дивандин далу-
дихъай цлакай куьрснавай гибе. Гьада зун зи бейни-
дин дериндай яргъал аял чIавариз хутахнай.

Зи рикIел ам Хеже бадеди – Бухсай халудин ди-
деди храй бере алама. Югъ хъуьтIуьнди тир. Чун сад-
бур алерраллаз, садбурни кьамараллаз хуьруьн тик 
ва гуьтIуь куьчейрайгъуз авахьиз, гьарай кьилеллаз 
авай. Ада чун, мягьледин са кIеретI гадаяр (рушариз 
вичи кьилди эверда лагьанай), кIвализ илифарнай. 
ЦIийи бартIал кIвалин чилел экIяйна, винелай чIе-
хи суфрани вегьена, чаз са дем къурмишнай. Ниси, 
дуьдгъвер, суьзме, ргай якIун тикеяр, къенфетар, 
емишрин зурар, ширин туьнт чаяр туькмишнай чаз 
Хеже бадеди.

– Къе за и гибе храна куьтягьна, чан балаяр,– 
кIвачел-кьилел элкъвез гара авай ам. – Неъ-хъухъ, 
итимрин къурсах мягькемди хьана кIанда. Куьн ити-
мар я. Регъуь жемир, чан ширинар.

Адаз вичин хтуларни, амай аяларни вири сад тир. 
Адахъ гьакьван чIехи ва жумарт рикI авай. Аялриз 
фу-затI гун адан рикI алай кар тир. Къугъвазвай абу-
руз куьчедай эвериз, гьар садан гъиле дуьдгъвер эля-
навай фан са тикени са ккIал ниси тунни Хеже баде 
патал адетдин кар тир. КIвализ атана-хъфизвай гьар 
са аялдин гъиле къенфетар ва я маса ширинлухар 
твадайлани адан гъилин ачухвилиз кьадар чидачир.

Гибе гуьгъуьнлай тавдин кIвалин – мугьманар 
кьабулдай утагъдин чилик вегьенай Хеже бадеди. 
Гила чиликай хкудна чIехи кIвалин цлал хкуни и 
хзанда  халичадиз гузвай къимет артуханди, ам хран-
вай касдиз, адан руьгьдиз ийизвай гьуьрмет къалин-
ди тирди къалурзавай.

Бухсай халу хтана:
– Багъишламиша, чан хтул, мугьман туна, жув 

куьчейриз фейи мисал хьана.

– Зун мугьман туш хьи, я халу, жуванди я, – ла-
гьана за.

– Ай баркалла, чан хва, ви гафарал къадимлу 
хьуй вун,– руьгь акатна Бухсай халудик. – ЯтIа цуз 
са вад-цIуд граммар.

За, кьатI ягъна хьиз, рюмкайра ички цана.
– Сагърай вун, Бухсай халу! – рюмка хкажна ла-

гьана за,  – ви рикIин хцивилин, ви викIегьвилин, ви 
инсанвилин, ви кIубанвилин сагълугъдай хъвазва за.

– Пара кьван сагърай вун, чан хва, – лагьана ада, 
за вичиз гайи къимет кьадардилай артуханди яз кьа-
булуни адак регъуь хьунин лишанар кутунвай хьиз 
аквазвай. – Итимвал, садра квадарайла, мад къа-
жгъидай затI туш. Атана ажалди туьтуьнилай кьун-
вайлани, чаз итимвал квадардай ихтияр авач. – Труб-
кадилай тIуб алудна, дериндай къанихдаказ нефес 
къачуна, ада,  хупI-хупI ийиз, ички хъвана.

Эхиримжи гафаралди адаз вуч лугьуз кIанзаватIа 
зун гъавурда акьунвай. Мукьвал жезвай ажалдикай 
авай залан фикирдихъ галаз ам вердиш хьанвай. 
Адаз авай азият туьтIуьхдин кIанелай кутунвай труб-
кадикай ваъ, вичин итимвал, вичин инсанвал, ян та-
гана, рехне кутун тавуна, кьиле кьван тухуникай, а 
кар вичелай алакьдани-алакьдачни фикирдикай тир.  
За вич бязи суалралди залан хиялрикай яргъа ийиз 
алахъзавайдини ада хъсандиз кьатIузвай. Гьавиляй 
ада вичи, зун ахьтин суалар гуникай яргъа ийиз,  
суьгьбет заз кIандай геле тваз алахъзавай. ЯтIани,  
уьмуьрдикай рахадайла, ажал галачиз рахаз жезва-
чир, адан лишанар хабарни авачиз ихтилатда кватза- 
вай. 

Хеже бадеди храй гуьзел ва ажаиб нехишрив, 
тарихдинни яшайишдин сирлу яржарив, уьмуьрдин 
баркаванвилив ацIанвай чIехи гибедал вил вегьена, 
адакай жуван рикIел хкунрикай за лагьайлани, чи 
ихтилат мад сефил патахъ элкъвенай.

Бухсай халуди вичини и кар къейднай ва лагьа-
най:

– Уьмуьрни ажал кьветхверар я. Абур сад галачиз 
муькуьди хьун мумкин туш. Ша за ваз и гибедихъ га-
лаз  алакъалу, амма ваз течидай са дуьшуьшдикайни 
ахъайин. Белки, ваз ви кхьинра лазим хьайитIа…

– Ахъая, Бухсай халу, заз ви гьар са гаф ширин я. 
Ви ихтилат диктофондиз кхьейтIа жедани? – гьами-
ша рекье-хуле жував гвай алат жибиндай акъудна за, 
суьгьбетчидин ихтилат маракьлу жедайдахъ чIалахъ- 
вал къати хьанваз.

– Кутур жуван аппарат, – лагьана ада.
За кутуна.
– Зи рагьметлу гъечIи стха Бутаян рикI и гибедал 

гзаф алайди тир. Суьретрин, нехишрин, гамунин гьар 
са фурун баянар гуз чидай адаз. Гьар са лишандикай 
са лекция кIелдай. Иллаки и гибе ада къадим лезгий-
ри атIа дуьньядин къурулуш ва аниз инсандин руьгь  
хъфинин кIарар-дережаяр, гурарар-мертебаяр гьихь-
тинбур ятIа къалурзавайди яз гьисабдай. Кхьидай са кас 
тир кIандайди. И вун хьтин… Гьайиф, вун адав агакь- 
нач. Бакудавай зи хванахва профессордини адаз са 
шумудра а фикирар чарчел кхьихь лагьанай, амма  
стхади «Жеда, агакьда» лугьуз, кхьей затIни хьаначир.

КхьенайтIа, алакьдай адалай. Чакай, кьве стхади-
кай, виридалайни акьуллуди, чирвилер, чIехи зигьин 
авайди гьам тир. Мектебни вадралди акьалтIарайди 
я. Адаз тIебиат хъсандиз чидай, вири векьерин-кьала-
рин тIварар ада лугьудай, инсандин чан-беден гьикI 
тешкил хьанватIа, ада гьикI кIвалахзаватIа адаз ха-
бар авай. Адаз Аллагьди гьахьтин пай ганвай. «Бес 
вучиз уьмуьрлух чубан яз хьана ам?» – лугьун мум-
кин я вуна. Ам кьилдин тарих я.

Зи стха, мектеб акьалтIарна, са касни галачиз Ма-
гьачкъаладиз фена, духтурар гьазурдай институтдик 
экечIнай. А пеше адаз вичиз хкягъиз кIан хьайиди 
тир. Са йисуз кьван ана кIелна, вичикай я диде, я 
буба (ам гьамиша чубан яз суьруьйрихъ галайди тир) 
инжиклу авуначир. Бутай гьа вич хьтин кьве студент-
дихъ галаз са урус къаридивай кIвал кирида кьуна 

яшамиш жезвай. Маруся баде гзаф хъсан, мергьамет-
лу къари тир, лугьудай. Ам студент-гадайрихъ хайи 
диде хьиз гелкъведай, абуруз хуьрекар гьазурдай, 
пек-партал чуьхуьдай, галайвилер ийидай. 

Бутая вичин вири къуватар кIелуниз, вичин кьи-
лин мураддив агакьаруниз гузвай. ГьикI ятIани сад-
ра ада мединститутдин махсус музейдай инсандин 
кIарабар, яни сагъ са себет: кьуру кьил, гъилерин, 
кIвачерин, кьулан тарцин, пакун тIваларин кьилди-
кьилди кIарабар кIвализ хканай. Ада абурукай са вуч 
ятIани кхьена кIанзавай. Абур авай  турба стхади вич 
ксузвай чарпайдал хъуьцуьгандин кIаник кутунваз 
хьана. Гадаяр авай кIвал къакъаждайла, Маруся ба-
дедиз и кIарабар жагъида кьван. Руьгь аватда къари-
дин. Вичин хашпара Аллагьдиз ибадат ийизвай, муъ-
мин кас тир ам, лугьудай. Вучда ида? 

Хкведа зи стха тарсарай. Къариди кьилдин кIва-
ле, вичин иконаяр ва пак маса ядигарар хуьзвай пи-
пIе кузвай  шем эцигна, гъилив хурал хаш чIугваз, 
дуьаяр кIелзава. Вичиз салам гайи Бутаян ванни ата-
нач адаз. Гадади и пак мярекатдиз манийвал тавун 
кьетIна. Ам кухнядиз фенай. Къари бадеди, адет яз, 
гадайриз хуьрек гьазурна столдал тадай. И сеферда 
хуьрек авачир. «Яраб вуч хьанатIа? – фикирна Бутая. 
– Къаридиз хьайи хажалат-затI аватIа?» Вич ксузвай 
кIвализ хъфей гададиз вичин мес-къуьжни кIватI хъу- 
вунвайди, кIарабар авай турбани амачирди акуна. 
Вуч хьанватIа гададин рикIиз садлагьана аян хьана. 
Ам къаридин патав физ агакьдалди, Маруся баде вич 
атана акъатна. «Убирайся, ирод! – лагьана ада. – Та-
кого святотатства я не позволю в своем доме!»

Бутай ам гъавурда тваз алахъна. Амма къаридиз 
адан ван къведай япар амачир.Ада гададин шейэрни 
багъламадик кутуна дегьлизда гьазурна эцигнавай. 

– Ма, къахчу жуван мал-девлетни, ахлад кьил  
элкъвей патахъ!

– КIарабар гьинава? – галкIидай маса чка-затI 
амачир гададиз авайди себетдин дерт тир, ада ам ин-
ститутдиз вахгана кIанзавай.

– КIарабар за кучудна, – лагьана къариди.
– Гьина?
– Лугьудач. Кьейидан кIарабар сура ферикъат 

хьун лазим я. 
– Я чан баде, ваз абур хашпарадин кIарабар ятIа 

вуч чида, вуна абур куь диндин шартIаралди кучу-
диз? – къари вичи авур кардал шаклу авун патал лу-
гьуда Бутая. – Белки, ам мусурман тиртIа?

– Мусурманри чпин мейитар гадардайди туш, – 
къари вичи дуьз кар авурвилин чIалахъ тир.

– Белки, ам атеист, коммунист тиртIа? – алатдач 
гада къаридилай.

– АтIа дуьньядиз фидайла, виридан рикIел Ал-
лагь хквезвайди я. А язухдин руьгьдиз регьим авун 
паталай за дуьаяр авунва ва мад хъийида.

Гафунал кIеви къари хьана Маруся баде. 
Институтдиз кIарабар вахгун тавуниз килигна, 

Бутай анай акъудунин месэла кватна. Институтдин 
кьилевай ксар урус къариди кIарабар кучудна лагьай 
ихтилатдин чIалахъ хьаначир. Я абуруз чIалахъ жез 
кIан хьаначир. А девирда диндихъ инанмиш жезвай 
инсанар амайди абуруз хиве кьун  тавун чпин сала-
матвал тир жеди. Муькуь патахъай чпин студент ди-
негьли инсандин кIвале яшамиш хьана лугьудай их-
тилатни абуруз герек авачирди яз акун мумкин тир. 
Жегьил гада ихьтин чкадал къведай чIал чидайтIа, 
Маруся бадеди вичи кIарабар кутур чка ва я абур 
вичи кучудайди хиве кьадай жеди. Гьайиф хьи, гьа 
и кар хьайитIани ая лугьун патал адан патав эхирим-
жи умуд гваз фейи Бутай генани пашман хьанай. Ам, 
къари кьенваз, кучудзавай сефил мярекатдал ават-
най.  Рагьмет хьуй абуруз кьведазни…

Суьгьбетчиди, туьтIуьхдин трубкадилай тIуб алуд-
на, галамаз галамаз нефес къачуна. Ял акъадарна. 
Ихтилатди адаз гуж гузвайди тайин тир. Амма адаз 
генани рахаз, вичин рикI аладариз, руьгьдин деринда 
кIватI хьанвай кьван лугьудай гафар ичIириз кIанза-
вайди аквазвай. Гьавиляй за Бухсай халуди вичи лу-

гьудалди вилик ичIи рюмкайра мад са кьатIар эрекь 
хцун кьетIна.

– Ажеб дуьз кар авуначни вуна, – кIубандиз ла-
гьана ада, за ички цайила.

Бутаян кьилел атай ва адан уьмуьр михьиз маса 
патахъ элкъуьрай дуьшуьш къарибади тир. Амма 
адакай ихтилат авунин себеб гибе тирди зи рикIел 
аламай. Бухсай халудин вичин рикIел аламани- 
аламачни лугьуз фикирзавай за. 

– Къала яхъ кван садра, – лагьана Бухсай халу-
ди. – Чи ихтилат гибедихъ галаз алакъалуди тир гьа, 
рикIелламатIа ви.

– Эхь, эхь, – рикIяй адан зигьиндал гьейранвализ 
лагьана за.

– Ихтилат мад гьа Бутай стхадикай жеда. Къе 
гьадан югъ хьурай. Ша адан руьгьдин хатурдай  
хъван ибур.

Чна, артухан са гафни талгьана, хъвана.
– Къала кухтур ви аппарат,– лагьана ада.
– За ам хкуднавачир. Гьич рикIелни атанач хку-

дун.
– ЯтIа зи суьгьбет маракьлуди хьана, – хъуьрез-

хъуьрез лагьана Бухсай халуди.
– Вун гьахъ я. ГьакI я, халу.
– Бутай Армиядиз тухвана. Анай хтайла, гьикь-

ван дидедини бубади цIийиз кIелик экечI лагьанатIа-
ни, ада яб ганачир. Ам чахъ галаз хиперив атанай. 
Чубан хьана, чахъ галаз амукьна. Рекьидалди.

Ам кьейи йис мишекъатди тир. А кьуьд Мугъанда 
мусибатдинди хьанай. Къалин живер къвана, къати 
къаяр акъатна. Суьруьйриз еке зиянар хьана. Чуьл-
да авай суьруьдин са пай садлагьана акъатай къаю 
кIвачин кьилел чIагурна кьенай.  Магьачкъаладай 
хуьруьн майишатдин министр кьилеваз са жерге гьа-
кимар атана акъатнай. КIвачин кьилел сарар экъис 
хьана чIаганвай хипер акур министрди, хьанвай му-
сибатдин гъавурда такьунваз, жузуна: «Ибуру икI 
вучзавайди?» Чубанриз, вахтунда кьуьд акъудуниз 

гьазурвал акваз куьмекар ганач лугьуз, гьакимрикай 
хъилер авай. Гьавиляй, виридакай хкечIна, Бухсая 
министрдиз жаваб гана: «Хипер, чан алай министр 
акуна, хвешила хъуьрезва, юлдаш министр». Гьаким-
диз вичихъ гелягъайди талба тирди чир хьанвай. Ада 
са чуькьни авуначир. Ада вичин суал бегьемсузди 
тирди аннамишнавай. А суалди ам гьихьтин министр 
ятIа къалурнавай. Бутаян жаваб, лагьайтIа, мезели 
ихтилат хьиз, вири Азербайжандизни Дагъустандиз 
чкIанай.

Са тIимил йикъарилай Бутай месе гьатнай. Ам 
сталжем хьанвай. Ада вич азарханадиз тухуз туна-
чир. Зун гъавурда акьурвал, адаз вичиз куьмек тех-
жедайди чизвай. Я туштIа ада вичи вичиз са квяй 
ятIани жаза гун яз икI ийизвай. Гьа йикъара ада Ма-
руся бадени рикIел хкизвай. Институтдай гъайи кIа-
рабрив вич дуьздаказ, инсандин кIарабрив хьиз, эгечI 
тавунин дертни авай адаз.

– Стха чан, – лагьана ада заз, беденда къайи фул 
къекъвез, – Зун кучуддайла, дидеди храй гибедик ку-
туна сурал твах.

– Яда, абур вуч ихтилатар я? Вун хьтин итимдиз 
азардин хура акъвазун вуч я! Къе-пака, чкадиз хтай-
ла, ахьтин кьуьлер вуна ийида хьи!.. 

Ада хьтин туьнт кьуьлер чи хуьре садавайни ийиз 
жедачир. За жува кьуьлердайлани, гьам чешне яз 
кьадай.

– Ваъ, вуна за лагьайвал ая. А гибедикай зи фи-
кирар ваз чизвайди я. АтIа дуьньядиз виридалайни 
гзаф чи къадим бан-бубаяр мукьва я, гьавиляй абуруз 
адан шикилни хъсандиз чизва.

Зак къалабулух акатнай. Идан гафар терхеба-
вилин лишанар ятIа лугьуз фикирни авунай. Маса  
чуькь-затI тавуна, за стхадиз гьада лагьайвал ийида 
лагьана гаф ганай. 

 Стхади заз лугьудай: «Халичадик кваз сурал ту-
хунин адет пайда гьа дегь заманрилай авайди я. Гьа 
чIаварин халичайри инсанрин рикIел атIа дуьнья 

хуьзвай ва анихъ галаз и дуьньяда абур вердишару-
нин везифа кьилиз акъудзавай. Къадим чи бан-бубай-
ри халичани, амай адан эменнини кьейидахъ галаз 
сура твадай. Гьар итимдин хзанда дишегьлийри ахь-
тин цIийи халича хрун лазим тир. Чи дидеди храй 
гибедин чешне, адаз вичизни хабар авачиз, гьа вахта-
рилай чав агакьнавайди я. Адан гибе зи сура тваз та-
хьуй. Дидедин ядигар аманат яз амукьрай ви кIвале». 
– Рекьизвай меселни стхади заз вичин чирвилер ачу-
харзавай. Амма абурухъ и саягъда ада инанмишвал 
авун зун патал мискIал тир.

Стха са кьве йикъалай михьиз гьалдай фенай ва, 
атай духтурривай са чарани таххьана, куьтягь хьа-
най. 

Чи къишлахрал са «Зил» машин авай. Къавал 
брезент алай. Стхадин мейит гьана месел алаз эцигна, 
винелай адан япунжини хъивегьна, зун йифен рекье 
гьатнай. Стха хуьруьз хкана кIанзавай. Эхиримжи 
йикъарани йифера я са динжвал, я са ахвар тахьан-
вай зун  рекье михьиз жаздан жезвай. Амма къизгъин 
мекьивили зи аман атIузвай. Кабинада са къвалахъди 
агалтдай хьтин мумкинвални авачир.    – Акъвазра 
кван, – лагьана за шофёрдиз. – Зун зи стхадин къва-
лав фида.

Акьахна кузовдиз, зун Бутаян мейитдин къва-
лавай япунжидик экечIна. Жуваз хабарни авачиз 
зун дерин ахвариз фена, гуя кьейидахъ галаз зунни  
хкьенва.

Чидач гьикьван вахт алатнатIа, зун  машин акъ-
вазуник ва къати рахунардай ванцик ахварай аватна. 
Рахазвай чIал цIапашринди я.

– Кьенвайди хуьруьз хутахзавайди я. Машинда 
маса затI авач. Мейит я авайди.

– Бес вун тек вучиз я? Ша, тент ачуха! Къалура 
заз кузов! – буйругъдалди лугьузва рахазвай касди.

Чун милицайрин постунал акъвазарнавайдан гъа-
вурда акьуна зун.

– Ваз герек ятIа, жув акьахна килиг,  – лугьузва 
шофёрди. – Заз ана вуч аватIа акунва, чизва.

Милицади, кьулухъ бортуник ккIана, кузовдин 
къенез фонардив экв ядайла, за япунжидикай кьил 
хкудна.

Садлагьана гьарай акъатай ам, кьулухъди гадар 
хьана, чилел алукьна. Экъуьгъиз эгечIна. Ада сан-
лай вири лезгийрин диде-буба акадарнавай. Язухдиз,  
кьейидал чан хтай хьиз хьана, зурбадаказ кичIе хьан-
вай. 

– Кьейидакай кичIе жемир, хванахва, чан алайбу-
рукай кичIе хьухь, – лагьана за милицадиз, кузовдай 
кьил акъудна. 

– Бес вун чан алайди тушни? – гила заз экъуьгъ-
зава милицади, вичиз ягъай хаф бине авайди тирди 
къалурун патал. 

Чидач, вучиз инсан акI тешкил хьанватIа. Кьен-
вайдал чан хтайла хвеши хьана кIандай чкадал кичIе 
жезва…

– Кьейиди авай чкада экъуьгъарун гунагь я, 
стха,– сабурлувилив секинарзава за ам. – За жуван 
стхадихъ галаз адан эхиримжи рехъ пайзава.

– Багъишламиша, стха,– лагьана вичин сеперри-
кай регъуь хьайи милицади. – Куьн, лезгияр, халис 
итимар я. Гьала машин. Куь кьейидаз Аллагьди рагь- 
метрай.

Чи рехъ давам хьанай. Мад заз ахвар хтаначир. 
За датIана гибедикай фикирзавай. Инсанри чпин та-
рихдин зигьин квадарзавайвиляй абурун уьмуьр му-
ракабди жезвайди яз жагъанай заз. Дувулривай къа-
къатирдавай чун кьисметрин гарари акатай патахъ 
гваз физва, гваз къекъвезва. Чун анжах жуван хам, 
беден хуьз, амма руьгьдин къайгъу са акьван чIугван 
тийиз вердиш жезва.

Бутай хуьруьз хкайла, за чилик квай гибе хкудиз 
тунай, адак, сурарал тухудайла, стха кутуна кIанда ла-
гьайла, мукьва кьилияр, иллаки дишегьлияр, «кIва- 
черик квай бартIалдик кутун хъсан жезвач, михьи 
са маса халича хьана кIанда» – лугьуз, зун стхадин 
эхиримжи тIалабун кьилиз акъудуникай къерехдиз 

ийиз алахъзавай. Амма за жуван рикIевайди кьилиз 
акъудна. Гибе кIвалин вилик квай багъдиз тухва-
на, кIвач хкIун тавунвай жив алай чкадал вегьена,  
хъсандиз михьи ийиз туна.  Ахпа за стхадин эхирим-
жи мурад кьилиз акъудна.

Стха кучудна хтайдалай инихъ за гибе чилел ве- 
гьиз туначир. Ам за жув ксузвай дивандин далу па-
тахъай цлаз ягъна. Гила ажалди атана зи туьд кьун-
вайла, зун гьар юкъуз и гибедиз килигзава. Фикира-
рзава. Веревирдерзава. Уьмуьрни ажал тупIалай ийиз- 
ва. И мукьвара зи гъиле къадим «Мисридин кьейи- 
бурун ктаб» гъиле гьатна. Гьанавай гзаф шикилар-ли-
шанар заз зи дидеди хранвай гибедилайни жагъана. 
Ингье килиг ибур, – Бухсай халуди, ацукьай чкади-
лай кьурай яргъи тIуб туькIуьриз, лагьана: – и рагъ, 
къушар, и луьтквеяр, и гичинар…

Ибурун виридан гъавурда акьаз хьанайтIа вуч  
хъсан тир!

Заз лугьудай гаф авачир. Зи гьейранвал Бухсай 
халудиз лезги дишегьлиди хранвай гамунай къадим 
«Мисридин кьейибурун ктабда» авай шикилар аку-
нихъ галаз алакъалуди тушир. За гьейранвал вичин 
са кIвач сурун япал алай и кас дегь заманрин сирера 
къекъуьнал, ада мукьвал жезвай ажал къалабулух, 
къурху, теспачавал квачиз вилив хуьнал ийизвай. 
Налугьуди им адетдин са мугьман атунал вил алаз 
акъвазнава.

– Гила зунни гьа и гибедик кутуна рекье хтур лу-
гьузвайди я за кIвалинбуруз. Алатай заманра гьар са 
лезги кIвале са махсус халича авайди тир – кьейибур 
кутадай. Гьадаз килигиз, инсанрин рикIел ажал же-
дай, Аллагь жедай. Гила хьиз туш. Иски халичаяр, 
гибеяр, гамар, сумагар, пцIуяр гьакIан синтетикадин 
гьапур-чапурдихъ дегишарзава цIийи несилри чи. 
Абуруз чизвач хьи чпивай тарих, дувулар, инсанвал, 
таъсиб къакъудзавайди… Гьайиф… Яда, зибур яр-
гъияр хьана… Багъишламиша, чан хтул. Къала хцуз 
кван садбур… Хкуд жуван аппаратни…

Бухсай халудихъ галаз чун хурушумар алукьайла 
чара хъхьанай. 

Магьачкъаладиз хтайла, за сифтени-сифте Низа-
мидин чIехи эсерар кIелна. И жигьетдай захъ Бух-
сай халудихъ галаз ийидай гзаф меслятар ва ихтила-
тар пайда хьанвай. Гьайиф хьи, адан ажалди заз ам  
ахквадай мумкинвал ганачир. 

Зун ам кьейи чкадал хуьруьз хъфенай. Сурарал 
ам гьа вичин стха кутур гибедик кваз тухванай. Адан 
мейит, сурун лакьанда туна, къванералди агал хъу-
вурла, Бухсай халудин рухвайрикай сада, накьв ве- 
гьиз эгечIдалди вилик, гибени суруз вегьена.

– Дидедин тIалабун я, – лагьана хци. – Рагьмет-
лудан рикI алай бартIал тир ам, гьадахъ галаз хьурай 
лагьана.

Гибе сурал вегьей накьвадик гьамишалугъ яз 
акатнай.

И карди тежер кьван зи рикI къарсурна. Бухсай 
халудихъ галаз мад са чIехи тарих, сирлу ярж, девир-
рин шагьадатнама чилик хъфенай. И кардал Бухсай 
халу рази тежедайди заз чизвай. Вучиз адан кайва-
нидиз, рухвайриз чизвачиртIа, заз сир яз амай. Абу-
руз, чпивай хьайитIа, кьейидаз хъийизвай эхиримжи 
гьуьрмет таъсирлуди ва чIехиди ийиз кIан хьанай…

Заз амукьайди тек са теселли я: Низами Генже-
ви лезги тирдахъ зун гила кIевелай инанмиш хьун 
за жуваз Бухсай халуди багъишай чIехи ядигар яз  
гьисабзава. Адалайни гъейри, за хуьряй жуван дидеди 
храй са халича, шегьердиз хкана, цлакай куьрснава. 
Ам, гьелбетда, Бухсай халудин дидеди – Хеже бадеди 
храй хьтинди туш. Адан чешне масад я. ЯтIани…

            2010

БАХТИКЪАРАЯР

Саилар, це лугьудайбур, къекъверагар, набутар, 
къарачияр, сияпурар, сиягьар… Авачир жуьре авач. 
Виридан «пешекарвал» виниз дережада аваз кьиле 
физва. И сефил ва бахтикъара алемда гьардаз вичин 
хатI, вичин чка ава. Вири са кардалди умумиламиш 
жезва: пул тIалабуналди.

Гурлу базардин къерех тирвал, тIуьн-хъун гьазур-
завай бицIи духанрин патарив ацукьна, абуру чпин 
югъ няни ийизва.

Ибурун арадай виридалайни бахтаварбур къара-
чияр я, яни машрикь патан куьчери тайифайрин ве-
килар. Абуру хзан-хзан хьана «къазанмишзава». Им 
абурун яшайиш я, ацукьун-къарагъун я. Хзанрин кьи- 
лери – итимри, мумкин я, са гьина ятIани халисан 
кIвалах ийизва ва я йифиз хзан акъваззавай чка хуьз-
ва, папари ва аялри чпин «пеше» кьилиз акъудзава.

БицIекрикай сада кьуьлерда, муькуьда манияр 
лугьуда, са кьадар чIехи аялар, «садакьа це» лугьуз, 
тавакъудалди ваъ гьа, кIеви чин гьалдна, буйругъ гу-
дай саягъда рахада, налугьуди амайбурун пеше ибу-
руз  пул гуз хьун я.

КIеретIралди икьван саилар акурла, тадиз алат-
на физ кIан жеда. Икьванбурун сузадиз гьай лугьуз 
хьун мумкин туштIани, жувак са тахсир квайди хьиз 
гьиссда. Ихьтин бахтикъара къаришма арадал гъан-
вай тайин къуватар аватIани, абуруз я тIалабзавайбу-
рун, я гузвайбурун алемдикай са къайгъуни авачирди 
чизватIани, инсанар икI уьмуьрдин кIаниз аватуник  
жуван пайни квайди хьиз жеда ваз.

Вуна хкягъзава, низ гуда кьве манат, низ гудач 
лугьуз.

Хьайи хирде  пулар а патал хъивегьзавай, тIиш-
пIуз алатнавай ичкибазрилай кам яна фида вун, тага-
на финикай рикI генани залан хьунин игьтият аваз. 
Виридан арадай ваз «пешекарвал» лазим дережада 
авачир сад-кьве саилни такуна жедач. Иллаки язух, 

гьалдай фенвай, етим къарияр. Абур гьасятда чир 
жеда. Вири жемятди абур яргъалламаз гьисс ийида ва 
гьабуруз гуда. Икьван гзаф инсанар ягъалмиш жезва 
лагьана фикирдач вуна, гьавиляй гьабурун дугъриви-
линни жумартвилин селдик акахьда вунни.

Амма уьмуьрди гьар юкъуз вичин цIийи мужиза-
тар арадал гъизва. Гьабуру ви тежриба артухарзава, 
аянвал хци ийизва. Къвез-къвез ваз чир жеда хьи, чеб 
«пешекарар» хьиз къалур тежезвайбурун ва я тийиз- 
вайбурун арадани виниз дережадин «устадар» ава.

Месела, зал гьахьтин кьве къари-баде гьалтна.
Шегьердин кьулан куьчейрикай садал, халкь гзаф 

квай чкадал, датIана са яшлу дишегьли це лугьуз 
ацукьна жедай (мумкин я, ам исятдани гьанал хьун). 
Вирида хьиз, зани адаз са шумудра пул ганай. Сад-
ра гьикI ятIани шегьердин маса кьиле заз гьа къари 
са кIеретI хтуларни галаз ачух куьчедал алай гатун 
кафеда ацукьнаваз ва жумарт бадеди хтулриз недай- 
хъвадайди алай ацIай стол къурмишнаваз акунай.

За адаз вуч лугьудай кьван? Салам гана алатнай 
зун. Ам зи саламдин гъавурда акьунани-акьуначни 
чидач заз.

Зи къуншидални са чIехи хзанда яшар вишев ага-
кьнавай къари ава. Гагь-гьагь адан кIвалинбуру ам, 
тухвана, кIвалин кьулухъай, инсанар базардиз физ-
хквезвай рекьин къерехдив ацукьарда. ШтIум хьана 
кьуранвай хибри къари, вилик тIасни эцигна, яргъи 
югъди вичиз къалурнавай чкадал жеда. Гагь адан 
агьил руша, гагь юкьван яшарилай алатнавай хтул-
итимди, гагьни птулди, ара-ара физ, бадедин «девле-
трин» аявал хъийиз аквада.

Вучда? Инсанар я. Гьарда кьил хуьн патал са чара 
аквазва. Инсаф, инсанвал, руьгьдин жумартвал, заха-
вал квахьнавай уьлкведа са ни ятIани гьа и квахьза-
вай «ивиррик» умуд кухтазва, гьабурукай чара акваз 
алахъзава ва абуруз жагъинни ийизва.

Къужахда чуквар ва черел аялар аваз, къвалавни 
«Чаз я кIвал авач, я недайди. Квекай са чара, ре-

7. Зак. № 1191

гьимлу инсанар» ва я маса гьа ихьтин метлеб авай 
гафар кхьенвай кьулар патав гваз ацукьнавайбуруз 
на вучнда? Сада вич гъуьл кьена етим галаз ама лу-
гьуз кхьенва, сада – гъуьлуь вич хурухъ аял галаз 
чукурна  лугьузва. Пекерик кутунвай бицIи куьрпеяр 
– ваз абурун чинар аквазвач – ксанва чпиз. Базарда 
авай гьарай-эверди, гьар са будкадай, гьар са бицIи 
туьквендайни духандай къвезвай къати ким-киме 
авазри, жуьреба-жуьре чIаларал лугьузвай манийрин 
къаришмади, абурални алава хъжезвай диндин ма-
нийрини вязери (и эхиримжибур и какахьай мяре- 
катда эвер тавунвай мехъерик аватайбур хьиз акваз-
ва) язух етимар яраб икI дериндиз  ахвара твада жал?

РикI накъварив ацIузва ви. Гузва гьардаз са кьвед- 
пуд манат. Адалай артух жезвач. Гьинай къведа?

Ингье са дишегьли ацукьнава. Кьилелай кIвачел-
ди вири чIулавра ава, вилерани шал тунва. Шалдин 
къерехдикай хкатнавай хци нерин кIвенкI аквазва. 
Идавни чуквар аял гва. Чуькьвена агудна хурув, гал-
тадзава ам. ЭчIягъуниз гьич ухшар туш. Лайлайдин 
гафарин чкадал чIун галаз «м-м-м» сес акъудзава. 
Къвалавни картондал кхьенва : «Эй, инсанар, къе за 
са затIни тIуьнвач, бицIекдизни хура нек авач. Куь 
регьимдикай чи пай атIумир, минет я». Кхьинрин са-
вадлувиликай рахайта, абур кхьенвайдалайни бахтсуз 
дережадинбур я.

«Мур хьанвай язух я», – хиялдай физва зи,  – 
гана кIанда идазни». 

Базардин къвалавайтIуз хтана, рикI дарих яз 
экъечIна зун айвандихъ. Гуьгьуьлдин залан парар га-
рув вугуз жедатIа лугьуз. Кьуд лагьай мертеба я, ви-
недай агъада вуч аватIа ва  жезватIа вири капаллайди 
хьиз аквазва.

Килигзава зун, гьерекатда авай инсанрин юкьвай 
зи вилер кьилелай дабанралди чIулавра авай, вилера 
шал тунвай дишегьлида акьуна. Яргъи югъди затI-
ни туьтIуьнвайди, язух куьрпедиз хура нек амачирди 
йигин камаралди чи кIвалер галай патахъди къвез-

ва. Идан къекъуьнрай заз дишегьлидин са лишанни 
аквазвач. «Белки, четин яшайишди идак итимвилин 
еришар кутунватIа?», – жуван шаклувилел шаклу 
жезва зун.

Ваъ, туш. Къвезва им викIегьдиз, гьахьзава чи  
кIвалини сад лагьай мертебадин къвалавай экъечIна-
вай къацу тарарин къалинлухдиз. Вилив хуьзва за, 
мус им анай экъечIдатIа лугьуз, ина са сир авайди 
аян хьанваз.

Кьвед-пуд декьикьадилай тарарин куьлгедикай 
итим хкечIна. Гъиле спортивный сумкани аваз. Къе-
къуьнар къалинлухдиз гьахьай дишегьлидинбур я. 
Физ-физ, килигзава ам инихъ-анихъди, вич акур-та-
курди аватIа чириз. Амма винелди, кьилеллай мерте-
байриз тамашун адан рикIел къвезвач… КилигнайтIа, 
за адаз са вад манат гадардай.

Къенин уьмуьр къаришма я.
Кьил хкажна цавуз килигдай, адакай регъуь же-

дай касни амачирдит хьиз я заз.

          2010

ЖИВ

Гьикая

ТIебиатдин, гьавадин, цавун «яратмишунри», 
абур вилив хвейи кьадардилай гзаф хьуни инсандик 
къурху, къалабулух, кичI кутада, ам абурун гургьа-
гур гурлувиликай чуьнуьх жез, катиз, вич хуьз ва 
къутармишиз алахъда. Тек са живедиз садавайни ви-
лерал кIвенкI алаз килигиз ва адакай къана рахаз же-
дач. ТIебиат къапарай акъатдайвал къвайитIани, чун 
живедилай нарази жедач.

Чна жив гьамиша вилив хуьзва:
– Жив геж вучиз жезватIа? 
– Адан рехъ алатнавай хьтинди я.
– Адаз чи патав къвез кIанзавач… Чун адан вилик 

са квелди ятIани тахсирлу хьанва.

– ГьакI тахсирлу ятIа, къайгъу туш, чун адан ви-
лик гунагькарарни хьун мумкин я…

Садлагьана хабарни авачиз цавун кIанер хкатна, 
лацу къалин живер къвайилани, чун адакай бейкеф 
жедач. Ада вичин заланвилик рекьер-хулер кIевирза-
ва, кIвалериз экв гъизвай симер кьатIзава, чIехи дуь-
ньядихъ галаз авай чи рафтарвал-алакъа атIузва, хуь-
рер-шегьерар экв авачиз амукьай дуьшуьшар жезва, 
амма чна живедикай къайи, рикI хайивилин, икрагь 
хьанвайвилин  гаф садрани лугьудач… Живеди чи ри-
кIериз цавун бушлухрай са гьихьтин ятIани маса, чи 
руьгьера иски хьанвай хьтин чимивилиз ухшар ту-
шир чимивални экв гъизва.

Жив къвазва – чна регьятдиз нефес къачузва ва 
жув цIийи хъхьун гьиссзава. Чи фикирар, мурадар, 
хиялар ишигълаван жезва. Чаз квахьай ва я йисарал-
ди вил галаз хьайи мурадар жагъай хьиз жезва.

Жив къвазва – руьгьди манияр лугьузва, шиирар 
туькIуьрзава, кьуьлерзава.

Жив къвайила хьайи вакъиаяр садрани рикIелай 
алатдач: «Къалин живер къванвай флан йис тир…»

АкI я хьи, живер къвайила важиблу са вакъиани 
кьиле тефизвай хьиз, вучиз лагьайтIа жив къунилай 
зурба вакъиа аваз аквадач. Гьавиляй жив къвайила 
хьайи маса вакъиаярни кар алайбур, рикIелай алудна 
виже текъведайбур хьиз жезва жеди.

 «Вахтарин машин» туькIуьриз алахъмир – къва-
на ацукьнавай ва я къвазвай живедиз килиг. Адалай 
хъсан «вахтарин машин» жедач. Вун фейи йикъариз-
ни, къвезмай йикъаризни тухун адаз са затIни туш. 

Къецел жив къвазва, килигзава вун дакIардай, 
килигзава… Ваз хабарни жезвач – ада вун яргъариз 
хутахнава, алатай уьмуьрдин лепейриз гадарнава…

Живеди чун сифтени-сифте аялвилиз хутахда. 
Хайи кIвалин руьгьдив, адан дамах гвачир, амма цIай 
авачирлани чими яз амукьдай къулав агуд хъийида…

* * *

…Хуьре галаз-галаз живер къваз са гьафте тир.
Гьамиша япара аваз вердиш хьанвай ЧIехи вацIун 

ван къвезвач. Ксанва ЧIехи вацI, налугьуди,  и дере-
дин эбеди «сятер» чIур хьанва ва я вахт акъваз хьанва.

И мишекъат йикъара мектебдиз физ-хквезвай 
муьжуьд йисавай гадади тарсарилай гуьгъуьниз кIва-
лиз чукурзава. Ваъ, са арадилай ам алерраллаз (адан 
хуьре алерриз «жубурар» лугьуда)  авахьизни фида, 
таярихъ галаз живедин кIватIарни  сад садал гьалчиз 
къугъвада, кьве мертебадин кIвалин кьулу къавалай 
гьаятдиз вегьенвай живедин маргъалдиз хкадариз та-
хьайтIани, са мертебадин муьхцуьн къавалай гьарай 
кьилеллаз хкадарни ийида. Гьар гъилера куьчедиз 
фидайла вичиз чIехи бадеди лугьудай гафарни: «Чан 
бала, за ваз гъил ченедик кутуна минетзава: мукъа-
ят хьухь, чил дакьанва, къавалай хкадармир» адан 
рикIелай алатда. Цаварай атанвай икьван баркаван-
виликайни бахтаварвиликай ада вичин пай артухни 
алаз къачуда.

Амма ада тарсарилай гуьгъуьниз кIвализ тади 
авунихъ себеб авай: ам и живеди руьгьдин жигьет-
дай чIехи ва жавабдар авунвай. Адаз тадиз хтана чIе-
хи бубани адан диде – чIехи баде мектебда вичихъ 
жезвай агалкьунрал шадариз, абурун гуьгьуьл кьаз, 
абурук руьгь кутаз кIанзавай. И кардихъ себеб авай.

ЧIехи буба кIвалин цлавай кроватдал ксанвай, ам 
заландиз азарлу тир. Адан кьил ва са акьван къалин 
тушир чуру михьиз лаца кьунвай. Чин михьиз агат-
на, са нер хкис хьана авай. Нефес къачуз адаз гзаф 
четинзавай.

Гададин дидени баде (гадади адаз гагь-гагь «гъве- 
чIи баде» лугьудай) кIвалин къайгъуйрик квайла, 
чIехи бубадин ва чIехи бадедин бицIи тIалабунар  
кьилиз акъудун гададин хиве авай. 

Амма гададин рикIик маса са карди къалабулух 
кутунвай. Жив къваз эгечIай йикъара чIехи бубади 
гададивай са сеферда хабар кьунай:



198

– ЧIехи баде ксанвани?
– Эхь.
– Чан лацу живер, – лагьана чIехи бубади, – куь 

михьивили зи ван Аллагьдив агакьаррай: зун дидеди-
лай вилик текьий…

ЧIехи баде дакIардин кIане пичинин патавай чи-
лел вегьенвай месел алай. Адан виш йис хьанвай. 
ЧIехи яру цуьквер алай читдин чин алай яргъанди-
кай хкатна аквазвайди адан гъвечIи хъхьанвай чин 
ва кьуранвай кьве гъил тир. Амма адаз килигай кас-
дин виле сифтени-сифте акьазвайди дерин ва кьадар 
авачир биришар тир. Ам вичин биришра аруш хьан-
вай хьиз аквадай. Адан вилера экв амачир. ЧIехи ба-
дедин кьилел чIулав ягълух, адан кIаникайни  рехи 
шуткьу алай. Гададиз чидай хьи, чIехи бадедин кьи-
лел чIар алач, ада кьве югъ идалай вилик вичин кьил 
гададин дидедив  мукIратIдивди кьаз тунай, бадеди, 
лагьайтIа, яни гъвечIи бадеди чIехи бубадин уьлгуь-
чдалди аламукьай чIарар хтун хъувунай. Гададиз 
мадни чидай хьи, чIехи бадеди шуткьу кьилел чIарар 
аламачирди чуьнуьхун патал ваъ, вичин къедда авай 
дишегьлидал шуткьу тахьун айиб тирвиляй алукIза-
вай. Жив къвадалди ам са гьилле хъсанзавайди тир, 
мецел-ванцел чан аламай, махар ахъайдай. Гададиз 
адан вири махар, риваятар, негъилар, кьисаяр, бязи 
маниярни  хуралай чидай, ятIани, гьар гъилера чIехи 
бадеди таниш за затI ахъайдайла, са цIийи лишан, 
цIийи везин, са цIийи гаф алава хъжедай. «Яраб идан 
рикIе икьван ксар, девирар, вакъиаяр, гафар гьикI 
гьакьзаватIа?»  – фикирардай гадади. Садра ада баде-
диз и суал ганай. «Ам Аллагьдин пай я, чан бала, адаз 
ганвай». Гада и гафарин гъавурда бегьемдиз акьуна-
чир, амма чIехи баде амай инсанриз ухшар туширди, 
кьетIенди тирди гадади аннамишнай.

Иллаки и къалин жив къвайила, чIехи бадедални 
чIехи бубадал  кьведални кьил чIугваз инсанар къве-
дай. КIвализ къведайбуру, чIехи бадедикай рахадай-
ла, гзафбуру адакай «ЧIехи итим я ман…» лугьудай. 

«Белки, абуруз чIехи бадедин кьил тванвайдакай ха-
бар аваз, гьакI лугьузватIа?» – фикирдай гадади.

– Я чан чIехи диде, – лагьанай кIвализ атай къун-
ши Букар халуди, гьар жив къвайила, вичи цванвай 
чIехи лацу бачIах бармак, амай чIавуз туьквендай 
къачунвай япар галай бармак  алукIдай халуди, чIе-
хи бубадиз гъил ягъайдалай гуьгъуьниз, – ибур вуч 
тегьерар я, вун хьтин чIехи итим чими пичин къва-
лав къаткана? Къарагъ садра, къавар вегь, гьаятар 
михьа. Вири кьуд пад живеди кьунва.

– Живер къванвайди ви бармакдай аквазва, – ла-
гьана чIехи бубади.

«Им вуч хьурай, – мад рикIяй суал гудай гада-
ди. – Санихъай ида чIехи бадедиз «чIехи диде», муь-
куь патахъай мад «чIехи итим» лугьузва. ИкI вучиз 
ятIа?»

ЧIехи бадеди хъуьцуьгандал кьил явашдиз гал-
тадна. Адаз Букар халуди зарафатзавайди чизвай. Га-
фарин гъавурда ам акьун тавунни мумкин тир, амма 
адаз Букар халуди вуч лугьузвайтIа са гьихьтин ятIа-
ни саягъда аян хьанвайди аквазвай.

Букар халуни адан гъавурда акьунвай:
– Жезмач, яни? – зарафатдин тав галачиз лагьана 

ада. – Птулдиз махар хьайитIани ахъая.
– Махар… амач… – лагьана чIехи бадеди лап ява-

шдиз, ял кьаз.
– Бес абур вутI хьана? – мягьтел хьана Букар 

халу.
– Къахчуна… – лагьана чIехи бадеди, эрчIи гъил 

яргъандилай хкаж тавуна, тIуб къавухъди са жизви 
хкажна. 

Гада гъавурда акьунвай. 
Букар халуни киснавай. Адаз зарафатардай гьяз 

ерли амачир. Ада чIехи бадедин вилик метIерал акъ-
вазна адан кьве гъил кьуна:

– Эгь, чан чIехи диде, чIехи диде…
– Исятда… рекьиз… кIандач… – мад гафар кьатIиз-

кьатIиз, са гужуналди лагьана бадеди.  – Жив… Жив… 
ава… Сур атIун четин я…

– Вибур гьакIан хъуьтIуьн зайифвилер я. Къе-па-
ка гатфар къведа. Вири уьзуьрар алатдайди я.

ЧIехи бадедин шуьткьвенвай пIузаррикай са жиз-
ви хъвер фейиди хьиз хьана. Гададиз ам Букар халу-
дин гафарин чIалахъ тахьайвилин хъвер тирди чир 
хьанай.

– Вун къе къавар вегьиз вучиз экъечIнавачир? 
Гила вун итим я. Дидени баде къавал акъуддайди 
туш, кIвале хва аваз. – Букар халудин гафари гада 
ийир-тийирнай. Ада къуншидин сивяй ихьтин гафар 
акъатун вилив хвенвачир. 

Амма ада жаваб гана кIанзавай.
– Зун экуьнахъ мектебдиз физва эхир…
– Мектебдиз фидалди къавар вегьидайди я итимри.
– Ктадмир зи хтулдик, – ихтилатдик экечIна чIе-

хи буба.  – Ам кIвале зи куьмекчи я.
 – Ваз куьмекчияр кIан хьайила, бес ви къари-

дизни рушаз куьмекчияр кIанзавайди тушни? – мад 
зарафатдин тав кваз рахана Букар халу.

– Ада гьабурузни куьмекар гузвайди я, – мад 
хтулдин пад кьуна чIехи бубади.

– Куьне куьн акIадар тийидайди заз чида… Хьуй 
де, куь лам диши хьурай… – лагьана Букар халуди. 
– Вун гьикI ава, чан халу? Алатай гъилера заз акур-
далай писзавач. Хъсанзава.

ЧIехи буба вичин диде ксанвай пипIез килигна.
– Ксанвани?
– Лап куьрпе хьиз, ксанва, – чIехи бубади и суал 

вучиз гайитIа течиз, жаваб гана Букар халуди.
– Хъсанзавай затIни амайди туш, Букар. Уьмуьр 

куьтягь хьанвайди я. Ажал атана атIа дакIардай заз 
килигзава.  Заз адан чин аквазва. Анжах са мурад 
ама захъ. Гьам кьилиз акъудун паталай ялварзава 
за Аллагьдиз. Дидедилай вилик кьена кIанзавач заз 
зун… Ам, гьар ахварикай кватайла, зи каравутдиз ки-
лигзава.  Адаз зун тIазвайди чизва, зун рекьизвайди-
ни адаз аян я жеди, амма адаз а хиялдиз муьтIуьгъ 
жез кIанзавач. Ада а хиял рикIив агудзавач. КIвализ 

итимар атайла, ам ксун хъийизва. Адаз чизва: ити-
мар къвезватIа, хва итимрин жергейра ама, хцел чан 
алама.

Букар халу кьил куьрсна киснавай. Гьамиша кIу-
бан, шад, манияр лугьудай, зарафатардай Букар халу 
икI сефил хьуни гададик къалабулух кутазвай.

«Вучиз ада чIехи бубадиз «Гатфар къведа, уьзуь-
рар алатда, вири хъсан жеда»»  лугьузвач? – фикир 
физва гададин кьиляй. – Белки, а гафар ада месел-
лайбуруз кьведазни санал лагьайбур тиртIа?..»

– Алад, чан хва, Къацу ратIран кьилел аялри  
хъсан гел кутунва. Жубурарни къачуна, авахь жу- 
ваз, – лагьана Букар халуди. 

Гада чIехи бубадиз килигнай. Адаз гьадан гаф ва-
жиблу тир.

– Вач, зи хва, вач. 
Гада айвандихъ экъечIнай, амма авахьиз феначир. 

Мад къалиндиз живедин цIверекI акатнавай.  Къацу 
ратIрал гьарай-эвер кьилеллаз аялар къугъвазвай. 
Амма къе адаз анал физ кIан хьанач. Адаз ЧIехи ва-
цIун ван атай хьиз хьанай…

Вахт чкадилай юзун хъувунвай. Гададиз и бая-
бан лаз акьалтнавай дуьньяда са вуч ятIани зурба 
сир ачух хьанвай, амма адаз а сирдин тIвар гьихьтин 
гафаралди лугьудатIа чизвачир. Амма ам кIевелай 
агъанвай хьи, адаз са чIавуз вири раиж жеда, ачух 
жеда. Гьа ихьтин агъун гада чIехи хьанвайвилин сиф- 
тегьан ишара тир. 

Гада вили азгар гьавадай, вичин винел патан кIа-
лубар квадар тавуна, лацу са къаяб хьиз аквазвай пак 
Шалбуздагъдихъ элкъвена:

– ЧIехи бубади лагьайвал ая, чан Шалбуздагъ…
Ахпа дидени баде хтана.
– Авахьиз вучиз физвач? – лагьана бадеди.
– КIанзавач.
– Тарсар авунвани? – жузуна дидеди.
– Букар халу хъфейла ийида…
Ксудалди виликамаз бадеди купIадин цIай цIийи 

хъувунвай пич мад къизмиш жедай, адан «жибин-

диз» вегьенвай картуфрин ни, адан винел чими хъи- 
йиз эцигнавай тIили фан ва я чар тунвай лавашдин 
чIукарин ни акъатдай.

ЧIехи бадедиз дидеди куьлуьз-куьлуьз фу куьт- 
куьнна нек гудай. Чайдин тIуруналди, аялдиз хьиз.

– Ви баладикай са шегьер хьуй, чан бала, – лугьу-
дай зайиф ванцелди чIехи бадеди, сарар амачир сиви 
чIам-чIам ийиз, гафарин араяр яргъал чIугваз-чIуг-
ваз. – Адакай ваз экв акурай.

– Вуна вуч неда, чан итим? – хабар кьадай бадеди 
чIехи бубадивай.

– Камбар це.
– Пурнийринди? Сураринди? Гьим хьуй?
– Сураринди.
«Сурар пак Шалбуздагъдин этегдай гъанвай наба-

тат я…», – фикирнай гадади. Вичин хиялдин гъавур-
да ам хъсандиз акьазвай.

Бадеди,  бадидиз къатух акъудна, адак камбардин 
са шумуд тIур акадардай. Ахпа ада, чIехи бубадиз 
месин кьиле ацукьиз куьмек гана, далудикай хъуь- 
цуьганар кутуна, адан вилик  канбар авай къабни 
тIур  эцигдай. Вичин къуьнерикай кьуна каравутдин 
кьилиз хкаждай ихтияр чIехи бубади анжах бадедиз 
гудай. Мад садазни. Вучиз икI ятIа, гададиз чидачир.

Гадади пичинин «жибиндай» картуфар ахкъуд-
дай. Абурукай кьвед лавашдин кIусунин юкьва туна 
кьве патахъай капашрив чуькьведай. Са паталай ла-
ваш хкажна, битIиш хьанвай картуфрал тIуруналди 
кIуь шур алтаддай.

Адаз бадеди исятда  вуч лугьудатIа чизвай, ятIани 
ада «белки, и гъилера хьайитIани адан рикIелай лу-
гьуз алатин» хиялна.

– Дуьдгъвер ягъун рикIелай алудмир, зи хва, – 
тагькимна бадеди, гуя ам и  кIвале картуфриз дуьд- 
гъвер ягъун рикIел хкун патал хкягънавайди я. – 
Дуьдгъвер туьтIуьртIа, тарсар чир жедай туш гьа!

Гададиз дуьдгъвер кIандачир. Адаз чIеминикай 
ял къведай  хьиз жедай – а ял калинди яни, я туштIа 
лакадинди яни, адан кьил акъатдачир.

– Алтада, бубадин хва, дуьдгъвер алтада! Недай-
ла, итимди хьиз тIуьна кIанда. Фад-фад чIехи жеда 
вун.

Гададин рикIел чIехи бубади живедиз авур ялвар 
хтанай. Ада къатнавай лавашдин муькуь пад хкаж-
на, са тIурун кIвенкIвеллай дуьдгъвер картуфрал ал-
тадна… Гила ада мад бадеди дуьдгъвер рикIел хкин 
тийидайвал авун лазим тирди гьисснавай. Ам чIехи 
жезвай…

– Жив цIразвачни? – хабар кьазва чIехи бадеди.
– ЦIразва,  – лагьана бадеди. – Пака рагъ жеда…
Гададиз бадеди зарафат тийизвайди  ва чIехи ба-

дедин гуьгьуьлдиз кIандайвал ийизвайди чизвай.
 Ахпа дидеди месер вегьенай. Вири са кIвале 

ксузвай. Амай кIвалера мекьи тир. Гададин чка муь-
куь дакIардин кIане, пичинин муькуь къвалахъай га-
лай. Баде кроватдин къвалавай, диде чIехи бадедин 
кIвачеривай ксудай.

Бадеди  нафтIадин лампа куькIуьрна, экв хкадарна.
Са арадилай чIехи бадени, бадени, дидени ахвариз 

фенай.
Гада ахвариз физвачир. Адаз чIехи бубани ксун 

тавунвайди чизвай, вучиз лагьайтIа адалай мукьвал-
мукьвал агь алахьзавай, четиндиз нефес къачузвай, 
ада тупIалай ийизвай теспягьрин ван къвезвай.

Гадади чIехи буба, гьалдай фена, вич вичин ихти-
ярда амачиз, икI ажуз жеда лагьана садрани фикир-
начир. Амма и кьуьд алукьуникди ам михьиз агатна-
вай, акIаж, яваш хьанвай. 

Ам хаму таяр вердишардай, балкIанриз леэнар 
ядай, цанар цадай, векьер ядай, дагълара хипер хуьз 
фидай чIехи буба тир… Садра ада вичин хтулни бал-
кIандаллаз Шалбуздагъдин ценериз тухванай. Абуру 
сурар кIватIнай. Дагъдин сувай сурар гъун дишегь-
лийрин кIвалах тиртIани, чIехи бубади  и везифа ви-
чин хивез къачунвай. Адаз сурарин камбар гьакьван 
гзаф кIандай… Ам яцIу ктабар кIелдай чIехи буба 
тир… Адахъ кIвале, бадедин сандухда, пуд яцIу ктаб 

авай: «Война и мир», «Капитал» ва «Русско-лезгин-
ский словарь». Ада абур садавни лигемда вугудачир. 
КIан хьайибуруз: «Атана чи кIвале кIела», – лугьудай.

Абурун гьаятдал иллаки Рамазан-муаллим къве-
дай, жуьреба-жуьре гафар хабар кьаз:

– Минет хьуй, «чижик» лезгидалди гьикI жез- 
ватIа килиг хъия ман.

Ахъайна гафарган айвандин мегьежардал,  килиг-
дай чIехи буба. Къекъвена, жагъурна гаф, жаваб гу-
дай:

– Жижих нуькI.
ЧIехи буба дерзичини тир… Ада Пятигорск шегь-

ерда дерзичивилин курсар куьтягьайла вичин юлда-
шрихъ галаз санал ягъай шикил тавдин кIвале рамка-
да ава… Жегьил, сагълам, дагъвидин суй авай чIехи 
буба… Вич жаван гьа вахтара ада хуьруьн чIехи пай 
итимриз шалварар, пенжекар, перемар, чухваяр цва-
най. Ада абурувай пул къачудачир. «Парча – види, 
кар – зиди», – лугьудай.  

Адаз садра дамахар гвай, вични колхоздин седри 
тир дустуни – Гъаниди – лугьуда кьван: «Заз цIийи 
шалвар цуз, за ваз кIамай кьван пул гуда». ЧIехи 
бубади гайи жавабдикай вири хуьруьз седридал хъуь- 
редай багьна хьанай. Хтулдиз а дуьшуьшдикай ха-
бар авачир. Ам а чIавуз мектебдизни физвачир. Ам 
кьве дустунин арада хьайи кардин гъавурда са кьа-
дар чIехи хьайила акьунай. Амма чIехи бубадин маса 
са дустуни гададин куьмекдалди гужа-гуж туьхкIуьн 
хъувур седридик мад садра хкуьр хъувунай. 

Гьар мугьманар атайла, чIехи бубади хтулдизни 
тавдин кIвализ эвердай. Виридаз гъилер ягъиз тадай, 
ахпа суфрадал аялдиз гуз жедай хьтин вуч алатIа са 
нямет гудай. 

– Чан бубадин, – лагьана са сеферда гададиз кIва- 
лиз атанвайбурукай сада, айвандихъ атана, чинеба. 
– За ваз са манат пулни гуда. Ма. – Ада гададин пе-
ремдин къултухда кьвечIиларнавай манат туна. – Ваз 
чIехи бубади тавдин кIвализ эверайла, Гъани бубадиз 
лагь: «Ви шалвардик кIан квани?»

Гададиз са манатдихъ зарафат авун пис кар яз 
акунач, адаз чIехи бубадин  ва адан дустарин рикI 
зарафатрал алайди чидай.

Гададиз тавдин кIвализ эверна, чIехи бубади лу-
гьуда:

– Гъилер ягъ, салам це мугьманриз, зи кард, зи 
кьегьал хва. 

Гъанидал агакьайла, гадади, адан гъил кьуна, лу-
гьуда:

–  Ви шалвардик кIан квани?
Акъатда ина дагълар уьцIей хьтин хъуьруьнрин 

ван.
Гьекь алахьиз, бугъ алахьиз яру жеда Гъани. Ки-

лигда ам чIехи бубадиз, вилерай ялав чкIиз.
Аквада гададиз: чIехи буба хъуьрезвач.
ЧIехи бубади, цуквал акъвазна, хтулдин кьве 

къуьн кьуна:
– Вуна мугьмандин хатур хана хьи, зи хва. Ана 

вуч хьанатIа, лагь кван.
Гадади кьил куьрсна. Жибиндай акъудна шуьт- 

кьвенвай манат, ада ам вичиз гайи касдин вилик га-
дар хъувуна. Ахпа кIваляй катна. Ада вичи  авур  
саймазвилелди чIехи буба акIадарайди яз гьисабза- 
вай ва и кардикай адаз  чIехи дерт хьанвай. 

Гьинай чидай кьван адаз са мус ятIани кимел чIе-
хи бубадиз Гъаниди вичиз пулунихъ шалвар цуз ла-
гьайла, чIехи бубади адаз, пулдин тIвар кьурвиляй, 
«Шалвардик кIан кутадани-кутадачни?» лагьайди? 
ЧIехи бубадинди зарафат тиртIани, Гъанидик лап ри-
кIивай хкIунай. Седри са шумуд йисуз чIехи бубадихъ 
галаз хъел хьанай. Амма чIехи бубадиз дустар ква-
дарун хас кIвалах тушир. Ам Гъанидиз цIийи шал-
вар цвана багъишиз, маса гьуьрметар ийиз алахънай, 
амма Гъаниди туьхкIуьник  сакIани хев кутазвачир. 
Эхирни чIехи бубади адаз «Капитал» ктаб багъишун 
кьетIна. Анжах гьа чIавуз Гъани туьхкIуьн хъувунай 
ва цIийи шалварни амай гьуьрметар кьабулнай…

…Гила гадади ксай месик, лампадиз килигиз, а 
дуьшуьш рикIел хкиз, фикирарзавай. ЧIехи буба месе 

гьатайдалай кьулухъ Гъани адал кьил чIугваз мукь-
вал-мукьвал къвезвайбурукай сад тир. Гададиз гьар 
ам атайла регъуь жезвай, гада кIваляй экъечIдай. И  
кар акур Гъаниди садра адаз лагьанай:

– Яда, вун лап намусар авай хва я хьи… Итим 
я вун… Алатай крар рикIелай алуд. Ша кван садра, 
ихтилата, ви тарсар гьикI аватIа. Рамазан муаллим 
вахъ галаз кьазвани-кьазвачни… – Гъаниди гададин 
кьилелай кап алтаднай.

Гададиз и кап алтадуникай хуш атаначир… «Зун 
итим яз хьайила, кьилелай кап вучиз алтадзавайди 
я? – хиял фена адан рикIяй.  – Зи язух чIугвазвайди 
я…» Амма ада вичин рикIевайди винел акъуднач. Ви-
чиз гайи суалдиз жаваб гана:

– Рамазан муаллим захъ галаз писзавач… ЧIехи 
бубадин гафаргандай са бязи урус гафар лезгидалди 
гьикI жезватIа, кхьиз гъваш лугьуда заз гагь-гагь…

…КьацIаллай лампа садлагьана «хкадариз» эгечI-
на. Гададиз им нафт куьтягь хьунин лишан тирди 
чизвай. Исятда экв михьиз хкахьда. ЧIехи буба эхир-
ни ксай хьиз я – теспягьрин ван къвезмач. ЦIай ку-
май пичинал чайданди «ш-ш-ш» къачуна ванзава. «И 
ван яргъай къвезвай ЧIехи вацIун ванциз ухшар я», 
– фикир атана гададин кьилиз ва адан рикIе и хиял-
дикай са гьихьтин ятIани экуь шадвал гьатна. Ада 
вилер акьална ва рикIяй къеце пад: хуьр, Шалбуз- 
дагъ, чуьллер, ЧIехи вацI гьикI живеди суьгьуьрда 
твазватIа килигна. Адаз акI тир хьи, вилер акьалай-
ла, адаз вири кьуд пад аквазвай хьиз. Гьа и карагуни 
ам михьиз ахвара туна.

Пакамахъ бадени диде къарагъдайла, гада ахва-
рай аватна. 

ЧIехи бадени чIехи буба ксанмай. Баде сифте са-
дан, ахпа муькуьдан кьилел фена килигна, абурун не-
фесдихъ яб акална.

– Ксун хъия, гьеле фад я, – лагьана дидеди хциз. 
– Мектебдиз фидалди гзаф вахт ама.

Гададиз диде къавалай жив вегьиз физвайди 
чизвай.

– Зунни къведа вахъ галаз, – лагьана гадади.
– Герек авач, – лагьана дидеди. – Ксун хъия.
– Я руш, вуна адан виликай вучиз атIузва? Ату-

рай, – ванцик буйругъ кваз лагьана бадеди. – Вач,  
– лагьана бадеди гададиз, – йирфни цуьруьгъуьл къа-
вал акъуд.

Югъ са акьван ачух хьанвачир, хурушумар ку-
май. ЯтIани цIийиз къванвай живеди экв чукIурза-
вай хьиз тир. Хуьре къаварал экъечIнавай. Букар ха-
лудини вичин кIвалин къавалай жив вегьизвай.

– Маншаллагь! Маладец! – лагьана ада гададиз. – 
Гила вакай халис итим хьанва. 

Гададиз, Букар халуди хьиз, цуьруьгъуьлдин са-
рар цавална, адан далу паталди жив хурук кутуна 
чIередихъди тухуз кIан хьана. Кьвед-пуд кам вилик-
ди фена ам акъваз хьана: кIватI хьайи живедик адан 
тIем акакьнач.

– Къерехдикай хьиз, тIимил-тIимил къачу, – ла-
гьана дидеди, вичи йирфиналди жив чIередихъди 
хчализ.

– Диде,  – гададиз садлагьана вичин рикIел атай 
суал къене хуьз кIан хьанач. – Накь Букар халуди 
чIехи бадедиз «чIехи итим» вучиз лагьайди тир?

– ЧIехи папариз гьакI лугьудайди я ман, я хва. 
КIвалин-йикъан къене дишегьлидиз хас са кIвалахни 
техъжезмай къаридиз вуч лугьуда кьван?

– Бадедизни, вазни, са вахт атайла, гьакI лугьу-
дани?

– ЧIехи баде кьван яшамиш хьайила, эхь. 
 Югъ ахъа жердавай хуьруьн вири къаварал ин-

санар хкаж жезвай. Абур сад садахъ галаз рахазвай, 
виридан кефияр къумбар тирди абурун ихтилатрай 
аквазвай. Сада садав цIийи хабарар агакьарзавай. 
Икьван жив къванвай дуьньяда са живедилай виче-
лай гъейри мад вуч цIийи хабар хьун мумкин я?

Иллаки жегьил рушарин ванер амайбурулай хци я:
– Кьаркун булахда яд авани?
– Ваъ муркIади кьунва.
– Лахам булах гьикI я?

– Са тIуб я къвезвайди. Алпан булахдал алад. 
– Гьи рекьяй фейитIа, хъсан я?
– Агъа рекьяй вач. Вини рекье мурк ава. Накь 

Периханум алукьна, адан квар хъиткьин хьана.
– Квар хана хъсан хьана, – ихтилатрик экечIзава 

Букар халуни. – Гена вич хъиткьин хьанач.
Югъ ачух жезвай, цав вили мурк хьиз аквазвай. 

Гар квачтIани, къай къизгъин я. ЦIийи живедай 
эвелни-эвел цел физвай рушарини дишегьлийри, ах-
пани мектебдиз физвай аялри цIийи гуьтIуь жигъи-
рар кутада.

Гададин бедендиз зуз акъатнава, адан хъуькъвер 
яру хьанва, адаз къаюкай хабарни авач. Адан рикIик 
лувар акатнава. Къе ада дидедиз гайи куьмекдал чIе-
хи буба гзаф рази жеда, адаз гзаф хвеши жеда лугьуз 
фикирзава гадади. 

Абур къавалай кIвализ хтайла, чIехи буба шехь-
завай. Вилерай тIуб-тIуб накъвар къвез, гьайиф хьан-
вай аял хьиз, рикI хъуткьуниз шехьзавай. Баде, тIуб 
сивив кьуна, са куьтIни тийиз, кьил галтадиз акъ-
вазнавай.

Гададин диде гъавурда акьунвай. Гада акьунвачир.
– Баде, вуч хьанва? – ванцик са гьинай ятIани 

хабарни авачиз атай зурзун кваз лагьана гадади. 
– Ви чIехи буба етим хьана, – лагьана бадеди. – 

ЧIехи бадеди чан ганва.
– Ваз шукур хьуй, чан Аллагь, ваз шукур хьуй! – 

Шел акъвазарна чIехи бубади, кьуранвай зайиф гъи-
лерин капаралди къенез хъфенвай  вилер михьна. – 
Гила зунни хутах. Зун гьазур я.

– Алад, жемятдиз хабар це, – лугьузва бадеди ди-
дедиз. Ахпа ам хтулдихъ элкъвезва: – Жув кIандатIа 
мектебдиз вач, кIандатIа эмедин кIвализ алад. Няниз 
хъша. Фу тIуьна экъечI.

Гада мектебдиз фенай.
Рамазан муаллимди адавай къе са хабарни кьу-

нач. Я кIвалин кIвалах ахтармишнач, я «ЧIехи буба 
гьикI ава?» лагьана жузунач. Амма ада амайбуруз га-
дадин тарифар авуна, ада дидедиз къав вегьиз куьмек 

гайидакай ихтилатна, адалай чешне къачу лагьана. 
Муаллимди вучиз  икI ийизватIа гада гъавурда акьаз-
вай. Ам накьандалай мад са кIус чIехи хьанвай.

Ам мектебдай хтайла, чIехи бадедин мейит сура-
рал тухузвай. Кавалар, кIуртар, бармакар алай ити-
мар – чIехи яшар хьанвайбур, агьилар ва жегьилар – 
яргъи са цIиргъ хьана, чIехи баде алай гур жергедин 
вилик кьилевайбуру къуьнерал кьуна, Ичерин багъ 
галайвал (ам колхоздин багъ тир) физвай. Сурар багъ- 
да авай. Гада айвандин кьилиз фена акъвазна.

Дишегьлиярни итимрин гуьгъуьна аваз физвай, 
амма абур багъдиз эвичI тийидайди гададиз чизвай, 
абур Къацу ратIрал яргъалай гьакI килигиз акъвазда. 
Садни чIехи бадедихъ шехьзавачир. Гададиз акI тир 
хьи, чIехи баде рагьметдиз фин чIехибур патал жив 
къвайи хьтин ва я ЧIехи вацIай винелди цифедин сел 
атай хьтин тIебии са мисал я. Ада рикIяй бадедин 
гьайиф чIугвазвай. 

Муькуь патахъай ада фикирзавай хьи, кьейи ин-
сан чилик кутуналди, белки, цIийи уьмуьр гатIун 
жезва. ЧIехи бадедин са махуна Шарвили адан ми-
дяйри дерин фуруз вегьизва ва винелай агалзава. 
Амма Шарвили гзаф иер, са душманвалвални, хаин-
вални, угърашвални, фашалвални къалпвал авачир, 
инсанрин бахтаварвал эвелни-эвел чпин дугъри ва 
михьи рафтарвилерикай ибарат вилаятдиз акъатзава. 
«Белки, чIехи бадедиз гьаниз фидай рекьер чизватIа? 
– фикирзавай гадади. – ТахьайтIа адаз акьван махар, 
акьван мажараяр гьинай чир хьурай? Гьавиляй садни 
адахъ шехьзавач…»  

Итимрин цIиргъ далдадик акатнавай. Дишегьли-
яр, жерге гана, пелелай агъадихъди Ичерин багъдиз 
килигиз акъвазнай.

Садлагьана ичIи хьанвай кIвале чIехи буба текдиз 
месел аламайвилин фикирди гададик садлагьана къа-
лабулух кутуна. Ада чIехи бубадин патав гьерекатна.

– Вун мектебдиз фенвайни? – хабар кьуна чIехи 
бубади. Адан вилера са гьихьтин ятIани экв куькIвен-
вай хьиз аквазвай.

– Эхь.
– Фена чи чIехи баде, – лагьана чIехи бубади. – 

Уьмуьрдин къанун я им, зи хва, Аллагьди гьакI тайи- 
нарнава. Вуна жуван рикI дарихармир. Вун итим я. 
Чи кIвалин итим гила вун я, зи хва. 

«Чи кIвалин итим вун я, буба», – лугьуз кIан хьа-
на гададиз, амма лагьанач. Ам каравутдин къерехдал 
ацукьна, чIехи бубадин кьуру, къуват амачир гъуьр-
гъуь гъил кьуна.

Амма чIехи бубадиз ада талгьай гафар гуя ван 
хьанай.

– Зунни гила гьич, зи хва… Залай жуван диде 
эхиримжи рекьени хутаз алакьнач… Вун инихъ- 
анихъ алатмир. Чкадал хьухь. Пака я мектебдизни 
фимир, я эмедин кIвализни…

И эхиримжи гафар чIехи бубади вучиз лагьайди 
ятIа, гада гъавурда акьуначир. ЯтIани ада, япар га-
лай бармак алай кьил элягъиз, секиндиз лагьана:

 – Хьуй, буба.
ЧIехи бубади адан бармакдин яб кьуна зайифдиз 

юзурна, «Бармак алуд, кьил инихъ ая» лагьана, гада-
дин  мекериз темен гана.

Гададин вилер накъварай ацIанвай, амма ада абур 
чIехи бубадиз къалурнач, чин дакIардихъ элкъуьр-
на. Адаз чIехи бубадин вилерни ацIанвайдакай хабар 
авачир.

Къецел мад жив къваз эгечIнавай, къалин чIехи 
пилтейри дуьньяда мад чпин гьукум тайинарзавай.

Ахпа кIвал инсанрай ацIанай. Пич авай кIвале 
итимар кIватI хьанай, муькуь са кIвалени тадиз-та-
диз пич эцигна, дишегьлияр кIватI хьун патал чка 
гьазурнавай. 

– Яда, вуна ина вучзава? – лагьана Букар халуди 
гададиз. – Чинал алад.

– Заз чIехи бубади инал хьухь лагьанва.
– ЯтIа ацукь зи къвалавай, – Букар халуди гада 

къуьнелай кьуна вичив агудна. Абур кьведни гада 
ксудай чкадал дакIардин кIане ацукьнай.

Итимри рахунар саки ийизвачир. Сад-кьве гаф лу-
гьуз, яргъалди ара гузвай. Ахпа фекьи, яргъи лацу 
чуру квай Нурмегьамед буба, дуьа кIелиз эгечIна.  
Адан михьи ва авазлу ванци гададин рикI къарсурза-
вай, адан руьгьда дерт артух жезвай, амма ада эхза-
вай. Амай итимри хьиз, кьил хура туна, акъвазнавай. 
Дуьа акьалтI жезвачир. Ам гададиз къвердавай ЧIехи 
вацIун ван хьиз жезвай. Эхирни ам, вичиз хабарни 
авачиз, ширин ахвариз фенай…

Пакамахъ гада дидедай акъатай къати гьарайди 
ахварай авудна. Диде чIехи бубадин каравутдал ал-
гъана, ам къарсуриз шехьзавай.

– Дах! Дах чан! Зи ширин дах! Къарагъ!
Бадеди ам кьулухъди чIугуна:
– Сабурлу хьухь, я руш. Дили жемир… Ам вичин 

мураддив агакьнава… Адаз чун герекзамач…
Гадади туьтуьниз къвезвай къагьар винелди 

акъуднач. Накь парталарни аламаз гьа ацукьай чка-
дал ксай адан винел кавал вегьенвай. Ада кьил кавал-
дик чуьнуьхна, са шумуд декьикьада къагьардихъ га-
лаз женг чIугуна. Вилерни, сивни кIевиз агална, ам, 
ван акъуд тийиз, амма хура къагьар ргаз хьана. Ахпа 
са гьал секин хьайи ада фикирна: «Бадедилай яраб 
гьикI алакьзаватIа вичи вич хуьз? Идан рикI икьван 
кIеви я жал? Са стIал кьванни  нагъв идан вилерай 
къведачни мегер? Халис итим хьтинди я. Ам кьуьзуь 
итим тирвилин дережадив агакьнавай хьтинди я». 

Садлагьана гададин винелай кавал алатна, ам ба-
деди хкажнавайди тир:

– Къарагъ, вун ахвара амачирди заз чизва.
Диде жемятдиз хабар гуз фенвай.
Муькуь кIвале ксанвай, баде кьейи чкадал маса 

хуьрерай атана амукьнавай мукьва-кьили дишегьли-
ярни къарагънавай. Гададиз фикир гудай садни ава-
чир, вирида са гьихьтин ятIани къайгъуяр ийизвай. 
Садакни теспачавал квачир. Налугьуди, абуруз ви-
ридаз къе чIехи буба рекьидайди чизвай, гуя абуру  
гьакI хьун дуьзди яз гьисабзавай.

Гада айвандихъ экъечIна. Кьуд пад мад цIийи  
кьилелай живеди кьунвай. Югъ са уьтери ачух хьан-
вай. Цав са цифни алачиз михьи тир. «Къе мад рагъ 
жеда, нянихъ мад къун мумкин я», – хиялна гада-
ди. Вичи авур фикирдал ам вични мягьтел хьанвай. 
Ада са чIавузни гьавадикай ахпа вуч жеда, пака вуч 
жеда лагьана фикирар авурди тушир. Гьава гьихьтин-
ди хьайитIани адаз къайгъу тушир, им чIехибурун 
къайгъу тир. Амма къе ам мад чIехи хьанвай.

Ам кIвалин вилик квай тевледай йирф къачуна, 
къавал экъечIна. Букар халу гьеле экъечIнавачир. 
Маса къаварални кас-мас аквазвачир. Гьаятда инса-
нар кIватI жедалди адаз вичивай ихьтин къалин жив 
вири вегьена куьтягьна кIандайди гададиз  чизвай. Ам 
са къерехдихъай жив хчализ гатIунна. Адаз хьанвай 
кар рикIелай алудиз кIанзавай, амма жезвачир. ЧIехи 
буба адан рикIяй акъатзавачир: «Белки, кьенвачтIа 
ам, ахварик куматIа?» Адаз, кIваляй экъечIдайла, 
чIехи бубадин каравутдин къвалавай аватнавай тес-
пягьар акунвай, гьавиляй вичинбур ичIи хиялар тир-
ди ада кьатIузвай.

Къавун са чIук живедикай михьайла, цуьруь- 
гъуьлни гваз Букар халу, вичин кIвалерин къавал 
хкаж тахьана, атана акъатнай. 

– Къала зани ваз куьмекда, – лагьана ада, вичин 
лацу бачIах бармакдикай гададин вилериз килигиз. 

 Мад са чуькьни ада хъувунач. Гужлу гъилерал-
ди цуьруьгъуьлдин хура маргъал тваз чIередихъди  
тухуз вегьезвай. Ада я зарафатарзавачир, я гададик 
руьгь кутадай гафар лугьузвачир.

Маса къаварални инсанар хкаж хьанвай. 
«Букар халу чи къавал алаз акурди гзафбуруз чир 

жеда,  – фикир фена гададин рикIяй. – Вучиз лагьай-
тIа ада я зарафатарзавач, я маса къавараллайбурухъ 
галаз рахун-луькIуьнзавач».

Шаркь патахъай цавуз ал нурар яна цавун са 
пад экуь хьанвай. Рагъ гьеле экъечIнавачир. ЧIехи 
вацIун ван атIанвай. Вахт акъваз тавунвайди анжах 

цавун пата къвез-къвез ракъин нурар къати жезвай-
вили къалурзавай.

– Йирф инал тур, – лагьана Букар халуди гададиз 
чIехи итимдиз хьиз. – Чна фена чинал са кьас фу 
тIуьна хкведа.

– КIанзавач.
– АкI жедайди туш. Чи виридан чIехи бубаяр ра-

гьметдиз фенвайди я. Вун къе югъди кIвачел жедай-
ди я. Фу туьтIуьна жедач, хтул. Ша…

– Бес вуна ви къаваллай жив вегьидачни?
– Фу тIуьна, ахпа вегьида.
Гада адан гуьгъуьналлаз фена…
Ахпа югъ фад-фад акъатнай. Гьаят, накь хьиз, 

мад инсанрай ацIанай. ЧIехи бубадин мейит сурарал 
тухванай. Гададиз садани са гафни лагьаначир. ЧIе-
хи итимрин юкьва аваз, абурухъ галаз пашман сва-
рагдик кваз ам сурарихъни фенай. Анжах са гъилера, 
адаз чIехи буба алай гуруник гъил кутаз кIан хьайила 
(къуьн агакьзавачир), Букар халуди секиндиз лагьана:

– Анихъ хьухь… Зун тухурла, экечI.
Гада вичиз и декьикьайра ганвай сабурлувилелай, 

секинвилелай рази тир. Адавай вич чIехи итимривай 
хьиз тухуз хьунал рикIяй хвешини хьанай. ЧIехи буба 
суруз авудайлани, ада са янни ганачир. Ам уьмуьр-
да сифте яз сурун къенезни килигнай. Кьве жегьил 
итимди кафандик квай чIехи бубадин мейит сурун са 
пата атIанвай лакьанда эрчIи къвалахъди динжарза-
вай. Ахпа кьулу къванер суруз авуддайла, гада кьу-
лухъди хьанай. Адаз мейит къванералди агалдайди 
чир хьанвай. Суравай кьве жегьил экъечIайла, аниз 
итимри нубат-нубатдалди накьв вегьиз эгечIна. Абу- 
ру гьар сада са  декьикьада накьв вегьиз, перер чи- 
лел эцигзавай, муькуьбуру абур чилелай къахчуз, 
мад накьв вегьизвай.

– Къачу жувани са шумуд пер вегь,  – лагьана 
Букар халуди, вичив гвай пер чилел вегьена.

Вучиз перер сада садан гъиляй къачузвачтIа, га-
дадиз сир хьанвай. Ада кIеви чилин кьуру ва куьлуь  
къамбукар са шумудра ацIузвай суруз вегьена.

Накьв вегьена куьтягь хьана, сурун кьве кьи-
лихъайни къванер къяна. Сурун къунтIунал хвал 
авуна, фекьи Нурмегьамед бубади аниз афтафадай яд 
цуз кIан хьайила яд атаначир – муркIади кьунвай. 
Букар халуди муркIадин къат перцин тумунин кьи-
лив яна хана, афтафа фекьидив вахгана. Фекьиди су-
раллай гуьтIуь хула яд цана, ахпа кьилин къванцел 
лацу агъдин зул кутIунна. Ахпа сурун кьилихъ дуьа 
кIелиз ацукьна.

Дуьади гададин хура мад къагьардал чан хкана. 
Ам сив чуькьвена кIевна, вилерни акьална, шел винел 
акъуд тийиз акъвазна. Амма сакIани жезвачир. Букар 
халуди и кар кьатIанвай, ада гада вичив агудна кьун-
вай. Адан гужлу гъили гададин зурзунар гьиссзавай.

– Жедай крар я, хтул,  – лагьана ада кушкушдал-
ди, дуьадиз манийвал тавун паталди. – Къала за ви 
далудик суралай кьве тупIавай накьв вегьин, ваз кье-
зил жеда, ви гьайифар алатда.

Гадади са куьтIни авуначир. Ам вичин къагьар-
дихъ галаз женгинавай. Кьамухъай вегьей мурк хьиз 
къайи накьвадин гъвелери адан зурзунар генани гуж-
лу авуна. Гададай гьарай акъатна. Ам ван алаз, рикI 
хъуткьуниз шехьна. Садани адаз са чIуькьни авунач. 
Дуьа давам жезвай. Вири мекьила къуьнера кьилер 
акIурна, вилер чиле атIумна, гъилер жибинра туна 
акъвазнавай. Гада сурарай катнай. Адаз вичикай ре-
гъуьни хьанвай, я адавай къагьарни хуьз жезмачир. 
Къацу ратIрал адавай хкаж жедачир, анал дишегь-
лияр акъвазнавай.  Ам Ичерин багъ тирвал, са гелни 
алачир живедайтIуз, кьил элкъвейвал катна, садазни 
таквадай са далдадик акатайла, гьанал, чин кIаникна 
ярх хьана, тухдалди шехьнай. 

Къагьар куьтягь хьайила, ада вич михьиз ичIи 
хьанваз гьисснай. Я кьиле. я руьгьда са фикирни, са 
гьиссни, са рикIел хкунни амачир. Налугьуди адан 
къенепатани къецел хьиз къалиндиз жив къванва.

– Къарагъ, чан халудин, хъфена кIанда. – Букар 
халудин гафари гада кхунарна. Итимдин гужлу гъи-
лери ам чилелай хкажна кIвачел акъвазарна. 

Гадади кьил куьрсна.
– Зи чIехи буба кьейила, зунни шехьайди я. Айиб 

кар туш… Хъша. 
Югъ няни жердавай сифте Яру дагъдин чинай зу-

лар-зулар хьана цифер эвичIна, ахпа абурун са пай 
Шалбуздагъдихъди галчIур хьана. Ахпа мад жив  
къваз эгечIна. 

Нянихъ, кIвалевай кьван инсанар чукIун хъийи-
далди, гада мад пичин патав ахвариз фенай. Бадеди 
адал кавал вегьенай. ЧIехи бубадин кьилел гъуьрче 
атай дуьшуьш адаз къе ахварай акунай.

Къалин живеди кьунвай сувайтIуз  къуьр катза-
ва. Адахъ сикI галтугзава. Къуьр чIугуна чIехи буба-
далди къвезва. ЧIехи буба мягьтел хьана килигзава:  
«Ибуруз зун аквазвач жал? Живеди буьркьуь авун-
ватIа?» Ваъ, аквазва. Катдай кьван жаздан хьанвай 
къуьре, атана, чIехи бубадин гъилерал хкадарзава. 
Бубади цавуз тфенг язава. СикI вилерикай квахьзава…

Къецел йифди жив къвазвай… 
«Итим хьунухь четин кIвалах я,  – сифте кьилиз 

атай хиял хьанай гададин, пакамахъ ахварай аватай-
ла. – Итимар патал регьят крар хьун лазим туш…»

И кьуьд гададин уьмуьрда виридалайни къалин 
живеринди хьанай. Гьавиляй ам садрани рикIелай 
алатначир.

Ахпа къвайи кьван живер, хьайи кьван хъуьтIер 
адан рикIелни аламукьначир. Абур къвез алатнай… 
Живер къваз алатнай…

* * *

Хайи хуьруьвай яргъа, гзаф йисарилай мад сефер-
да тежер кьван къалиндиз живер къванвай кьуд патаз 
шегьердин кIвалин дакIардай килигзавай итимдин 
вилера шадвални гъам, кьведни экуь яз, сад садак 
акахьнава. Ам живедин баркаванвили, михьивили 
яргъал йисариз хайи хуьруьн уьруьшриз хутахнава…

ЧIехи бадени чIехи буба кьейила къвайи живер 
адан рикIелай садрани алатначир… А живери ам 

чIехи авунай, адаз инсан хьунухь, итим хьунухь ва- 
жиблу тирди чирнай…

«Гъил ченедик кутуна, за ваз минетзава, чан ба-
ла,– къавалай хкадармир…»,  – лугьузва чIехи бадеди.

«Гъил ченедик кутуна за ваз минетзава…»  – да-
кIардиз килигзавайдаз,  чIехи хьайила, и гафаралди 
Гомеран игитар рахазвайди чир хьанай. Адак шадви-
лихъ галаз дамахни акатнай.

Гъуьрче вичин къужахдиз хкадарай къуьр чIехи 
бубади хуьруьз хканай, адахъ гелкъвенай. Ахпа хъуь- 
тIуьн мишекъатвилер алатайла,  чуьлдиз ахъай хъуву- 
най. И дуьшуьшдилай гуьгъуьниз чIехи буба мад гъуьр- 
чез хъфеначир, тфенгни Букар халудиз багъишнай…

«Инсандин рикIе регьим уьмуьрдин гьар ма-
къамда хьана кIанда,  – лагьанай чIехи бубади. – Гьа 
и тарс гана заз къуьре… »

«Итим хьунухь регьят кар туш,  – фикирна да-
кIардай килигзавайда. – Ам жавабдар кIвалах я. Ити-
мар регьят рекьерихъ къекъвена кIандач, абур чпин 
вилик гьи рехъ аватайтIа, гьанай фена кIанда…»

Къецел жив къвазва…
ДакIардай килигзавайдаз акI я хьи, къвазвай жи-

ведин пердедихъ инсанрин дуьайрин ван къведай Шал-
буздагъ гала, ЧIехи вацI авахьзава, Ичерин багъдин 
чуплах тарари пилтеяр чпел кIватIзава, Къацу ратIрал 
аялар къив кьилеллаз авахьзава, Яру дагъдин чинал 
къалин лацу чуру хьиз цифер кIватI жезва… Ана са ни 
ятIани адан чIехи бадедилай амукьай махар ахъайза-
ва… Ана, живедин цIверекрик акахьна, чIехи бадедин, 
чIехи бубадин, бадедин, дидедин руьгьери лув гузва… 
Абур и дакIардихъни атана хъфизва жеди… 

Живеди инсан неинки михьи ийизва, чIехи ийиз- 
ва, камаллуни ийизва. Живеди чи  чна чи уьмуьр дуьз 
кхьизвани-кхьизвачни рикIел хкизва…

Жив къвазва…
Къвазва…
Къвазва…

            2012

ЕТИМ ЭМИНАКАЙ ВЕРЕВИРДЕР

Шаирдин уьмуьрдикайни чIаларикай

ЭгечIун

Эминан шииррин кьилин кьетIенвал ам я хьи, 
абур кIелиз регьят я, абура кьил какадардай хьтин 
къекъуьнар ва кьуьруькар авач. Адан чIаларикай ра-
хай ва я кхьей бязи ксари ихьтин «адетдинвал» ша-
ирдин яратмишунрин «зайифвал» яз гьисабзавай дуь-
шуьшарни тахьана авач. 

Амма гьакъикъатда акI туш. Эмин халисан, чIе-
хи дережадин, вичин шиирар кIелдайла дерин фагьум-
фикир авун лазим жезвай шаир я.

Эминан шиират вуч затI ятIа кIелдайбурувай 
фикирдиз гъиз хьун патал  заз «аквадай» мисал гъиз 
кIанзава.

Шалбуздагъдин ценерив алцифай михьи яд авай, 
вич чилин къатарай къвезвай са булахдикай арадал 
атанвай са гуьзел вир ава. Адал Суьрме аватай вир 
тIвар ала. Вучиз и тIвар алатIа, ам кьилдин тарих 
я. Адакай халкьдин сивера риваятар ама, бязи шаир-
ри адакай шиирарни поэмаяр кхьенва. И вирин кIане 
авай яру, къизилдин кIусар хьтин чиргъ лап мукьвал-
лайди хьиз аквада, налугьуди вавай, гъил це туртIа, 
гъапаз са шумуд къван къачуз жеда. Вир са акьван 
деринди тушир хьиз жеда. Амма гьакъикъат масакIа 
я. Эгер вирин циз са бицIи къван гадарун хьайитIа, 
ам кIаниз аватун патал са кьадар вахт фида, яни 
им вир деринди я лагьай чIал жеда. РикIивайни и вир 
деринди я, амма адан алцифвили, ам даязди хьиз къа-
луриз, чи вилер алцурзава.

Эминан шиирарни гьакI я. Абурун алцифвили, 
михьивили чаз абур регьятдиз гъавурда акьадайбур 
хьиз, адетдин хьтин шиирар хьиз къалурзава. Амма 
абурун халисан деринвилив, мана-метлебдив агакьун 
патал вахт кIан жеда, чирвилер герек жеда.

И ктаб кхьинин кьилин себеб сифтени-сифте 
Эминан чIаларин гьа алцифвал къалуриз кIан хьу-
нин мурад я. Гьа са вахтунда чун адан уьмуьрдин 
бязи вакъиайрикайни, адан яратмишунрихъ галаз 
алакъада авай маса месэлайрикайни рахада.

«МИРЕС». «СТХА». «ХВА»1 

(Шаир мус ва гьина ханатIа, гьадакай)

И макъала кхьиниз къуват гайиди гьуьрметлу 
профессор Р. И. Гьайдарован «Ихтилат куддачир, 
эгер…» тIвар алай макъала я («Лезги газет», 1998-йи-
сан 4-нумра).

Ана къарагъарзавай месэлаяр гзаф важиблубур 
я. Лезги эдебиятдин зурба дестекрикай сад тир Етим 
Эмин дидедиз хьайи чкани йис тайин тахьана аму- 
кьун чи эксиквал я. Гьам илимдин, гьам меденият-
дин, гьам ахлакьдин жигьетдайни.

Къедалди шаирдин тамам, илимдин бинедаллаз 
гуьнгуьна туна гьазурнавай са ктаб акъуд тавуна аму-
кьунни чи кьилин агъузвал я, адаз са туькIвей гуьм-
бет эцигиз тахьун лагьайтIа, – беябурчивал.

Мад вучда кьван, чун ихьтин крарив хьайивал 
хьуй лагьана эгечIиз вердиш хьанва. Ихьтин месэла-
ярни чи рикIел юбилеяр хьайила хкведа, гуьгъуьнлай 
рикIелай ахлатда.

Эминакай чаз халкьдин шаир хьана, амма чавай 
сакIани Эминан дережадиз лайихлу халкь жез алакь-
завач…

1 И макъала 1998-йисан 12-февралдиз «Лезги газетдиз» акъат-
най. Адак, и ктабда чап хъийидайла, дегишвилер кухтунва. –  
(Автор).

Гьуьрметлу профессорди къарагъарнавай месэ-
лайрал хквен.

И кьве месэладай кьил акъудиз куьмек гудай 
шаксуз документар авач. ЯтIани  шаирдин вичин чIа-
ларай са гьихьтин ятIани тайинвал малум тахьанани 
туш.

Гъалиб Садыкъиди гьазурна, 1980-йисуз Дагъу-
стандин ктабрин издательствода акъудай ктабда ша-
ирдин чIаларихъ галаз «Цилингар» тIвар алай ши-
ирни ава. Мадни лугьун хьи, шаирдин «Вил атIу-
дач дуьньядихъай…» тIвар алаз гьа и гьуьрметлу 
Гъалиб-эфендиди акъудай ктабда (Дагкнигоиздат, 
1995) и шиир гьатнавач. Вучиз ятIа лугьун четин я. 
Я 1980-йисуз акъатай ктабда ганвай къейдерани и 
шиир гьи чешмедай къачунвайди ятIа, къалурнавач. 
Заз чиз, Эминахъ галаз алакъалу гзаф документар ва 
гъилин хатIардалди кхьенвай ктабар лезги хуьрерай 
кIватIай ва вичив хуьз хьайи Гъалиб Садыкъиди и 
чIални гьа кIватIалрай къачунвайди я.

Шиир цIусад гьижадин уьлчмедалди кхьенва. 
Вични ругуд бендининди я. ЦIарара цезурадин герек- 
вилер еке устадвилелди хвенва, кетигар (рифмаяр) 
гзаф тIарамбур я. Эминан кетигар туш лугьуз жедач. 
Амма са кар ава: гьар бендина рефрен яз тикрар же-
звай «цилингар»(яни «цилигвияр». – А.Къ.) гафунин 
вилик квай гафар рифмада авач. Им, адет яз, Эми-
нан шиирриз хас лишан туш. Амма лезги шииратда 
ихьтин шартIарал амал тавуна кхьенвай шиирарни 
тIимил гьалтзавач. Белки, Эминани гьа икI кхьена 
жеди. Жегьил вахтунда, шаирвилин устадвилин вини 
кIарцIив агакь тавунмаз кхьенвай шиир туштIа, низ 
чида?

Шиирда са нин ятIани айвандилай гъал алай ман-
сур квахьуникай, яни ам са ни ятIани чуьнуьхнавай-
дакай, цилингвийрин шак са кесибдал фенвайдакай 
ва и хуьруьнвийрин батIулвиликай суьгьбет физва. 
Мансур чуьнуьхайдини вуж ятIа, гуьгъуьнлай автор-
ди лугьузва.

Амма шиирдин эхиримжи бендина чи вилик квай 
са месэладай экв хъичирзавай цIар ава:

Им куь мирес Эмина квез лугьузва…

ЦIарцIяй аквазвайвал, Эмина вич цилингвийрин 
мирес, яни кьилдин са касдин ваъ, сагъ са хуьруьн 
мирес я лугьузва. Им акI лагьай чIал я хьи,Эмин и 
хуьряй туш, ам анжах вичин бубадин патай и хуь-
руьн мукьва-кьили я. Заз чиз, гьа и «мирес» гафуни 
шаир маса хуьре дидедиз хьайивилин фикирдиз рум 
гузва. Адан тIварцIихъ, ам хайи чкадихъ галаз ала-
къада аваз гьисабзавай муькуь хуьр Ялцугъ я.

Бязи авторри ихьтин фикирни лугьузва: гуя ша-
ирдивай «мирес» гаф вичихъ галаз рафтарда авай 
низ хьайитIани лугьуз жедай. Эхь, мумкин я, абур 
гьахъ хьунни. Рахунра-луькIуьнра итимар чеб-чпихъ 
галаз «мирес» лугьуз рахун керчек кар я. Шаирди ри-
кIивайни вири хуьруьнвийриз гьакI лугьузва. ЯтIа-
ни Цилингрин вири агьалияр адан миресар яз хьун 
жедай карни туш. Амма и гаф шиирдин авторди са 
зарафатдин ва я адетдин дуьшуьшда ваъ, гьахъдайни-
нагьахъдай кьил акъудзавай жавабдар макъамда лу-
гьузва. Гьавиляй шаирди цилинвийрин рикIел вичин 
буба абурун ватанэгьли тирди рикIел хкизва. Идалай-
ни гъейри, Эминан шиирра маса хуьруьнвийриз «ми-
рес» лагьай хьтин дуьшуьшни малум туш.

Садбуру «Цилингар» шиир Эминан стха Мели-
ка кхьейди я лугьузва. И фикирдал, белки, Гъалиб 
Садыкъини атана ва гьавиляй ада гуьгъуьнлай вичи 
акъудай Етим Эминан ктабдик и шиир кухтунач. За 
ихьтин фикир гьуьжет алайди яз гьисабзава. 

И шиирдин автор Мелик хьуни чна гьялзавай 
месэлада за винидихъ лагьай нетижадик са дегишвал 
кутазва: Мелик Цилинга ваъ, Ялцугъа хана. Эхи-
римжи йисара малум хьанвай документрай Эмин ви-
чин стхадилай 8 йисан чIехи я. Бес ам гьина хана? 
И месэла шаирдин эвледрикай тир Я. Ярагьмедовани 

Э. Меликова «Дагъустан АССР-дин алимриз, писател-
риз, журналистриз кхьенвай ачух чарче» кьетIидаказ 
акьалтIарнава: Эмин Ялцугъа дидедиз хьана. Абурун 
гафарай, медресе куьтягьай цилингви Севзихан ирид 
хуьруьн къазивиле тайинарайла, Ялцугъиз куьч хьа-
най ва гьана эвленмишни хьана. 

Идалай гъейри, Етим Эмин дидедиз хьайи вахт 
тахминан гьи йис ятIа, шаирдин чIаларайни жагъу-
риз хьун мумкин я. Амма и месэладал элячIдалди ви-
лик чIехи шаирдинни Алкьвадар Гьасан-эфендидин 
дуствилел акъвазин. Абур кьведни дустар хьайидал са 
шакни гъиз жедач. Шаирди алимдиз бахшна кхьен- 
вай кьве шиир малум я: «Алкьвадар Гьасан-эфенди-
диз» (1960-йисуз А. Агъаева акъудай ктабда и шиир 
«Алкьвадар Гьасан-эфендидин цIийи кIвалериз» ва 
Гъ. Садыкъиди 1995-йисуз акъудай ктабда «Алкьва-
дар Гьасан-эфендидиз цIийи кIвалер мубарак» тIва-
рар алаз гьатнава) ва «Ви рутба гьуьндуьр авурай». 
Шаирдиз «Наиб Гьасаназ» тIвар алай шиирни ава. 
Ам Эмина вичин маса дустуниз – Мамрач Гьасаназ 
кхьенвайди я, гьикI лагьайтIа и шиирда 1877-йисан 
бунтар иликьарайдалай гуьгъуьниз хьайи агьвалатар 
къалурнава. И вахтунда Алкьвадар Гьасан-эфенди гьа 
и бунтара иштиракна лугьуз дустагъда тунвай.

Винидихъ тIварар кьунвай сифтегьан кьве шиир-
дикай сада машгьур алимдин кIвалерин, муькуь чIа-
лани эфендидин вичин тариф ийизва.

«Ви рутба гьуьндуьр авурай» шиир Алкьвадар 
Гьасан-эфенди къуллугъдал аламаз кхьенвайди я:

Гьахъ тир гьисабар кьилевай,
Дуванханадин кIвалевай,
Адил диванар гъилевай
Гвайди я вун сан, эфенди.

Шиир, гьелбетда,авторди къуллугъдин жигьетдай 
Гьасан-эфендидин чIехивал хвена, адаз табийвал къа-
лурна кхьенвайдини аквазва.

Мубарак ийизвай шиирда пис гьалдикай ачух-
диз кхьин кутугнавай кар туш. ГьакI ятIани, шаир 
гьи гьалда авайтIа шиирдай кьатIуз тахьанани туш. 
«Етим Эмин, гадра вуна кин-хифет»,  – кхьизва ада 
са цIарцIе. Лезги адет тирвал, цIийи кIвалер эцигай 
гьар садаз кIвализ фена мубарак ийида. Етим Эмина-
ни вичин шиирда и кар къейдзава:

Ви тIвар кьуна, аниз къвезва гьар инсан,
«Мубарак хьуй!,  – лугьуз ваз,  – наиб Гьасан».

Агьед Агъаева  вичи акъудай ктабдик (1960- 
йисуз) сифте яз кутур и чӀал Гьасан-эфенди суьргуьн-
дай хтай 1883 ва гьадалайни гуьгъуьниз кхьейди яз 
гьисабзавай. Ихьтин делилдин бинедани ада  Алкьвад- 
рин агъсакъалрин ихтилатар эцигзавай, яни абуру 
Гьасан-эфендиди суьргуьндай хтайдалай гуьгъуьниз 
цIийи кIвалер эцигна, Эминани и вакъиадиз шиир 
бахшна.

Амма гуьгъуьнлай, 2018-йисуз, Мансур Куьре-
видин1 алахъунар себеб яз малум хьайивал (адан де-
лилар Гьасан-эфендидин эвледрикай тир академик 
Абдусалам Гьуьсейнован шагьидвал ава), Эмина шиир 
бахшнавай кӀвалер Гьасан-эфендиди, вич гьеле Кьиб- 
лепатан Табасарандин наиб язмайла, вичин чӀехи 
хциз (сифтегьан папа хайи хва Агьмедаз) эцигнавай-
бур тир. Суьргуьндай хтайла, гьукуматдин мажиб 
амачир алимдиз цӀийи кӀвалер эцигдай мумкинвал 
авачир. 

 Шиирдин «Пични бухара я, френг чешне я» цIар-
цIяй Алкьвадар Гьасан-эфендиди «френг», яни Евро-
падин медениятдиз майил ийизвайди, идалди алимди 
Куьреда авай чкадин инсанризни гьа медениятдихъ 

1 Вичин макъалаяр «Мансур Куьреви» лугьудай эдеби такал-
лус алаз ккьизвай и кас Омар Хайяман рубаияр устадвилелди 
лезги чIалаз элкъуьрайди яз, Эминан уьмуьрдиз талукь вакъиаяр 
ва абурухъ галаз алакъада авай гзаф рекъемар чIалахъ жедай 
саягъда гьисабайди ва раиж авурди, «Етим Эмин. 1840-1880)» 
ктабдин автор яз малум я.

эвер гузвайди къалурзава лугьузни жеда. И делил, чи 
гимандай, и шиир Алкьвадар Гьасаназ ваъ, Хъутур-
Куьре наибстводин наиб ва вични Мамрач хуьряй тир 
Гьасаназ бахшнава лугьузвайбурун фикирдизни акси-
ди тирди аквазва.

Гьасан-эфендидин рутбадин гьуьндуьрдиз бахшна-
вай шиир къуллугъдин дережа хвена кхьенвайди 
ятIа, и шиирда хуьзвай дережа стхавилинди я:

Мубарак хьуй, стха, цIийи кIвалер ваз…

Гьа икI, заз шаир хайи йисан тахминанвал хьайи- 
тIани тайинарун патал  и цIарцIе авай «стха» гафуни-
кай даях кьаз кIанзава.

Лезгийри чпин стхайрилай гъейри мад низ «стха» 
лугьуда? Лап кIеви дустуниз, жувалай са кьвед-пуд 
йис чIехидаз ва я гъвечIидаз. ИкI хьайила, Алкьва-
дар Гьасан-эфендини Етим Эмин таяр-туьшер яз гьи-
сабиз жеда. Гьасан-эфенди 1834-йисуз дидедиз хьана. 
Етим Эмин хайи йис 1838-йис яз кьазва (винидихъ 
гъайи делилрайни чаз гьакI акъатнай), яни адан ши-
ирда авай «стха» гафунин манади кьве чIехи инсан-
дин яшарин барабарвал къалурзава.

ЯтIани бязибуру Эмина кIвалер мубарак авуниз 
талукьарнавай шиир мамрачви Гьасаназ бахшнавайди 
яз гьисабзава. Месела, ихьтин фикирдал алай Ф. На- 
гъиева вичин ктабда мамрачви Гьасан Эминалай лап 
гзаф чIехи тир ва гьахьняй шиирдин авторди адре-
сатдин вилик «регъуьвал» къалурзава лугьузва. Им 
гьакъикъат яз кьабулайтIа, шиирда «стха» гафунин 
чкадал са маса гаф, Гьасанан яшдин чIехивал къа-
лурзавай гаф хьун лазим тир. Амма шиирда «наиб 
Гьасан» келимани гьалтзава. И гаф Эмина вичин па-
тай лугьузвайди яз ваъ, кIвализ къвезвай ксарин сиве 
авай гаф яз къалурнава. Идалди шаирди Алкьвадар 
Гьасан-эфендидиз инсанри, чеб вердиш хьанвайвал, 
«наиб Гьасан» лугьузвайди раижзава. Эмин патални 
ам «наиб Гьасан» яз амайдал шак алач. Амма шаир 
патал и сеферда кьилинди «стха» гаф тир.

«Стха» гаф чал Къазанфар Зулфукъарова Етим 
Эминаз кхьенвай шиирдани гьалтзава:

На куькIуьрна, стха, вун Аллагьди хуьй,
Дили-Виранадиз чирагъ, эй азиз.

Къазанфаран шиир, А. Агъаева 1960-йисуз акъу-
дай ктабдин, яни Етим Эминан ктабдин сифте гафу-
на къейднавайвал, 1871-йисуз кхьенва. Им шаирдин 
кьилел бедбахтвал атай йис я. 1871-йисан 21-июлдиз 
Етим Эмина Ярагъ Гьажи Исмаил-эфендидиз кхьен-
вай чарче икI лагьанва: «Алатай базардин юкъуз зун 
куь патавай хкведайла, йифиз рекье хьана ва кIвач та-
таб хьана, зун чинихъди къванер алай чкадал алукь-
на, къванци зи мет атIана ва зал еке хер хьанва. Аниз 
килигна, завай куь патав къвез жезвач» (1995-йисуз 
Гъ. Садыкъиди акъудай ктабдин 236-237-чинар). Ме-
сел аватай шаирди гьа и дуьшуьшдилай гуьгъуьниз 
Къазанфараз шиир кхьена ракъурнай:

Эй азиз, Дили-Вирана, чун хьтин дустар жедани?..

«Нече шумуд югъ я хьи зун Межнун хьана чуьл-
лераваз», – лугьузва шаирди. «Межнун хьана чуьл-
лераваз» гафарин мана масад я, им шаир рикIивайни 
чуьллера гьатнава лагьай чIал туш. И гафари шаир 
дустунихъ тамарзу хьунин къамат чIугвазва. Къазан-
фара жавабни гьа и шиирдиз хганвайди я. Эминанни 
Къазанфаран стхавилин дережаяр шаирди вичин ду-
стуниз «эй Дили-Вирана» лугьунай ва Къазанфарани 
и гаф вич гьахьтинди тирди тестикьар хъувунайни 
аквазва (Дили-Вирана Къазанфаран гахаллус тир).

Гила хквен чун Ярагъ Гьажи Исмаил-эфендидал. 
Адахъ галаз Етим Эмин вичин чарче «куьн» лугьуз 
рахазва. Алкьвадар Гьасан-эфендиди «Асари Да-
гъустан» ктабдин эхиримжи чинра къейднавайвал,  
Исмаил-эфендиди къад йисан къене Куьре округдин 
дуванханада къазивал авуна. «Асари Дагъустан» Гьа-
сан-эфендиди 1890-йисуз кхьена куьтягьна. Ада и 

ктаб гьеле кхьизмай вахтунда Исмаил-эфенди 80 йи-
сав агакьнавай ва, яшдин чIехивилиз килигна, къул-
лугъдикай къерех хьанвай камил кас я лугьузва, яни 
чавай къейд ийиз жеда хьи, Исмаил-эфенди тахминан 
1810-йисуз дидедиз хьана.

Етим Эмин дидедиз хьайи йис тайинарунин жи- 
гьетдай гьуьрметлу Р.И. Гьайдарова вичин винидихъ 
тIвар кьур макъалада икI кхьизва: «И месэладай Г. Ко- 
рабельниковахъ галаз рази хьана кIан жезва. Ада 
Етим Эмин 1816-йисуз хайиди яз гьисабзава. Шаир 
хайи йис йис яз Г. Корабельникова гъизвай рекъемни 
М.М. Гьажиева Е. Эминан эсеррин 1949-йисуз акъа-
тай кIватIалдиз кхьей сифте гафуна гъанвай рекъем 
туьш жезва».

Лугьун хьи, и рекъем гьакъикъатдиз мукьва я, 
Етим Эмин Исмаил-эфендидилай вад-ругуд йисан  
гъвечIи я. Им са акьван чIехи тафават туш. Етим 
Эмин вичин чарче Исмаил-эфендидихъ галаз «куьн» 
лугьуз рахунни къуллугъдин дережа хуьнин лишан 
яз лагьайдай хьурай. Амма Алкьвадар Гьасан-эфен-
дидиз къуллугъдин дережа хвена кхьенвай шиирда 
Эмина алимдиз «вун» лугьузва. 

Шаир 1816-йисуз хана лугьуз жедай фикир ин-
кардай хьтин  маса делиларни авачиз туш.

Гъ. Садыкъиди 1980-йисуз акъудай кIватIалда 
Гьажи Исмаил-эфендиди Етим Эминаз кхьенвай чар 
ава. И кагъаздин сифте кьиле ихьтин гафар ава:  
«Ялцугърин суддин къази, зи играми хва малла Эми-
наз».

Гила чи гъиле «хва» гаф гьатнава. Гьажи Исма-
ил-эфендиди Етим Эминаз «хва» лугьузва. Адаз хва 
лугьун паталай Исмаил-эфенди шаирдилай гьич та-
хьайтIа са 18-20 йис чIехи хьун лазим я.

Гьа икI, чIехи шаир хайи йис ХIХ лагьай асирдин 
30-йисарал аватзавайди яз жагъизва. ГьакI хьайила, 
Етим Эминан ирссагьибри шаир хайи чкадихъ ва вах-
тунихъ галаз алакъалу месэлаяр мад арадал вегьин 
тахъвун патал авунвай тавакъудихъ бине тахьана 
авач.

8. Зак. № 1191

И жигьетдай Ф. Нагъиева вичин «Етим Эмин: 
путь к истине» ктабда генани кьетIи ва тайин дели-
лар гъанва: 1886-йисуз хзанрин гьакъиндай гьуку-
матди авунвай кхьинра Эминан бубадин патай тахай, 
амма дидедин патай хайи стха Шагьламаз 1836-йисуз 
хана. Севзихана Шагьламазан диде, хендеда хьанваз, 
къахчунай. Адан диде, халкьдин адетралди,  кьвед 
лагьай гъуьлуьз са йисалай хъфин мумкин тир. ГьакI 
хьайила, Эмин Ялцугъа 1838-йисуз дидедиз хьунихъ 
мягькем бине ава.

Р. И. Гьайдарова вичиз жагъай «альманахдикай» 
ам чапдай акъатдалди вилик  сифте яз гайи малуматда 
(«Лезги газет», 1993-йисан 8-нумра) кхьизва: «Руко-
писдин кьуд чкадал тарихар (датаяр) ала: 1) 19-чина 
– 1261-й. гьижрадин (христиан эрадин 1840-й.); 117- 
чина – 1287-й. 3) 269-чина 1302-й. (1881-й.) 4) 278- 
чина 1304-йисан 14-магьаррам (1883-й.). И тарихар 
кIватIалда авай эсеррихъ галаз, абур теснифай вах-
тарихъ галаз дуьм-дуьз алакъада авач, абур жуьре-
ба-жуьре маса вакъиайриз талукьбур я (Сив хуьнин 
варз алукьун, закатар малумарун ва мсб.). Тарихар, 
винидихъ къейд авурвал, шииррин арайра, кхьинар 
алачиз амай чкайрал ганва».

«Ихтилат куддачир, эгер…» макъалада авторди 
икI кхьизва: «КIирийрин хуьре чи гъиле гьатай, гъи-
лелди кхьенвай литературный альманахдин 7-чина 
«Гьижрадин 1261-йис» – ихьтин рекъем гьалтзава, 
им, чна гила амалзавай календарь вилив хвейитIа, 
«1840-йис» лагьай чIал я.

Винидихъ тIвар кьунвай чинал къведалди гъи-
лин хатIарин гьа альманахда Етим Эминан 7 шиир (!) 
гьатнава».

Гъилин кхьинрин ктабдикай ганвай сифтегьан 
малуматда мадни икI лагьанва: «Рукописдин 19-чи-
нал къведалди авай шииррикай 7 эсер Етим Эминан-
бур я».

Аквазвайвал, тарихринни абур къалурнавай чин-
рин рекъемар сад садав кьазвач. Идалайни гъейри  

Р.И. Гьайдарова «альманахда» къалурнавай тарихар 
шиирар кхьей вахтарихъ галаз алакъалубурни туш 
лугьузва.

КIватIалда 1261 (1840)-йисан тарих Эминан ши-
иррилай гуьгъуьниз гьалт авуни шаир хайи йис мад-
ни вилик хутахунин фикир гъизва. Шиирарни тари-
хар са гъили ва са вахтунда кхьенвайди яни-тушни 
чирнайтIа, чун гьакъикъатдиз мукьва жедай. «Кхьи-
нин саягъ, хатIар жуьреба-жуьре я», – лугьузва Р.И. 
Гьайдарова кIватIалдикай ганвай сифтегьан малумат-
да. Чна ихтилат куднавай дуьшуьшдани гьакI хьун 
мумкин я.

Чна винидихъ гъайи кьван делилри «альманахда» 
авай рекъемар шаклубур, Эминан уьмуьрдиз, ам хайи 
йисаз талукьбур туширдакай лугьузва.

Адалайни гъейри, чапдай акъатнавай «альманах-
да» Етим Эминан тIвар авай, яни гьаданбур яз чаз 
икьван чIавалди малум тир шииррин кьадар 7 ваъ, 
20-далайни гзаф я. Абур амай авторрин шииррин 
арайра акахьнаваз ганва. ГьакI хьайила, Р. И. Гьай-
дарова лугьузвай рекъемар я Эминан, я амай автор-
рин  шиирриз талукьбур туш.

Гьуьрметлу профессор Р.И. Гьайдароваз КIирий-
рин хуьряй жагъанвай «гъилелди кхьенвай литера-
турный альманах» дериндай ахтармишна кIанда, адаз 
илимдин рекьяй са тайин къимет гун лазим я. Ам 
чапдай акъатна хейлин вахтар хьанватIани, адакай 
эдебият ахтармишзавай са алимдини вичин фикир ла-
гьанвач. 

Зи фикирдалди, и кIватIал шииратдал рикI алай, 
амма шииратдин къанунрикай дерин чирвилер ава-
чир касди ва я ксари гьазурнавайди хьиз аквазва. 
Эхиримжи вахтара малум хьайивал, и ктаб араб гьар-
фарай чи къенин гьарфариз акъудунин кар тамамди 
тахьуниз килигна ихьтин фикир арадал къвезвай.

Эминан стха Меликан тIвар алаз гьатнавай шиир-
рикайни са бязибур  чаз шак алаз аквазва, абурукай 
Эминан чIаларин «ял» къвезва.

И месэладикай чун кьилди рахада.



228

ЭМИНА ЯРАГЪ МЕГЬАМЕДАКАЙ  
ВУЧ ЛАГЬАНА

Агьед Агъаеван  «Имам Ярагъ Мегьамед. Уьмуьр-
дин рехъ, руьгьдин къамат ва ирс» ктаб кIелзавайбу-
рун арада тади гьалда чкIана, ва ам къе гъиле анжах 
ктабханайрай гьатда.  Урус чIалал кхьенвай и ктаб 
гьеле акъат тавунмаз, ам лезгидалди авторди вичи 
таржума авунваз «Лезги газетдани» чап авунай.

И макъалада заз и ктабдин тек са «Чешмеяр ва де-
лилар» паюна авай са абзацдал акъвазиз кIанзава. Ана 
алимди икI кхьенва: «Яраб лезгийри Ярагъ Мегьаме-
дакай кхьей ктаб, кхьей макъала, шиир, рикIел хку-
нар аватIа? Лугьун хьи, ихьтин фикир кьилиз атайла, 
куьне зун айиб мийир, жуваз кичIе хьана. Лап кьве 
йисуз кьван за адакай малуматар кIватIна, амма гьич 
са делилни гьатнач. Анжах са Алкьвадар Мирза-Гьаса-
нан «Дагъустандин асар» (1890-йисуз кхьейди я) ктаб-
да ганвай куьруь малуматар гъиле гьатна. Тарихчи 
алимди Мегьамедан аксина урус пачагьлугъди кIвалах 
авурди ачухарна, мулла Табасарандиз катна, ахпа Ава-
ристанда чуьнуьх хьана. За гзаф умударзавай: Етим 
Эмина мулла Мегьамед рикIелай алуддач. Алудна кас-
ди. Себеб чидач, амма шаирди чаз малум тир еке ирси-
на гьич садра кьванни адан тIвар кьунвач...»

Амма заз инал Агьед Агъаеван умудар дуьзбур ва 
кьилиз акъатнавайбур тирдакай лугьуз кIанзава.

Урусатди Къафкъазда тухузвай сиясатдиз акси-
хьайи, 1877-йисан къарагъайбурун пад ачухдиз кьун 
тавур, амма абуруз гьукумдарри гайи жазаяр кIеви-
бур, зулуматдинбур тирди ачухдиз лагьай, и жигьет-
дай «Урусатдин кIеви зулум /  Са къуз вичиз жеда 
къалум» кхьей Етим Эминаз Ярагъ Мегьамед рикIе-
лай алуддай хьтин са себебни авачир. Вучиз лагьай-
тIа, Эминан буба Севзихан шейх Мегьамедан муьруьд 
хьайиди тир. Идалайни гъейри, Кеферпатан Къаф-
къазда  муьруьдрин гьерекатдин кьил кутур муршид 
Ярагъ Мегьамедан хва Исмаил чи чIехи шаирдин ду-
ствилин алакъайра авай. Исмаил Куьре округдин суд-

дин кьилин къази тир, Эмина адан гъилик кIвалах-
завай. Исмаила Ялцугърин къазидиз кхьенвай кьве 
чарчикай чун и ктабда раханва.

Исмаил-эфендиди шиирар ва эдебиятдин маса эсе-
рар кхьиз хьайиди адан «Забиюллагь», яни «Аллагь- 
диз къурбанд авунвайди» мана гузвай тахаллусди 
(эдебиятдин рекье хкягънавай лакIабди) къалурзава.  
Чав адан  эсеррикай агакьнавайди ада кхьенвай ви-
чин  бубадин биография я. Адан тахаллус чал Етим 
Эминан «Чуьхвер» шиирда гьалтзава. Гьа и чIала ша-
ирди Ярагъ Мегьамедан тIварни кьазва. Субут авун 
яз, шиирдин бенд гъин (цIарар Етим Эминан 2008-йи-
суз акъатай ктабдай къачунва):

Дустунин тIвар – исми мубарак Забиюллагь я хьи зи,
Ери-мескен – Куьре магьал, Ажем вилаят Къафкъази,
Устади муршидал-камил ибну Мугьаммед Ярагъи,
Заз, Эминаз, авур игьсан патал а кас ая рази,
Али ал-ала Фирдаусда макан гана, Зулжалал.

Сифтени-сифте чун Ярагъ Мегьамедакай лагьан-
вай гафарал акъвазин: «Устади муршидал-камил». 
«Устади» гафуни «устад», «устIар» ва «муршидал-
камил» ибаради «тамамвилин, акьул-камалдин, 
арифвилин  лап вини дережадив агакьнавай регьбер» 
лагьай манаяр гузва. «Ибну» - «хва» лагьай чIал я. 
Шиирдин и цIарара ихтилат гьа ихьтин зурба регь-
бердин хци Эминаз авур «игьсандикай» физва.  «Игь-
сан» гафунин са мана жемятдиз хъсандиз малум я: 
кьенвай касдин хатурдай садакьар гун. Амма Эминан 
фикирда авайди и гафунин маса дерин манаяр я. Ада 
«рикIин михьивал, намуслувал, рикIин ахъавал, за-
хавал» ва гьа са вахтунда «Ребби-Аллагь аквазвайди 
хьиз жез, адаз икрам авун» лагьай манаяр гузва. Гьа-
кьван дерин ва муракаб гаф я. «Зулжалал» – Алла-
гьдин тIварарикай сад я,  «виридалайни зурбавални 
жумартвал, захавал авайди»  лагьай чIал я.

Санлай къачурла, чIехи шаирди, Аллагьдихъ эл-
къвена, Ярагъ Мегьамедан хци, вичелни Аллагьдин 

нуьсрет галай Забиюллагь тIвар алай Исмаила вичиз, 
Эминаз, гайи рикIин михьивилинни намуслувилин, 
вичиз Аллагьдиз мукьва жез алакьдай  мумкинвал гу-
нин хатурдай а касдиз, яни Исмаил-эфендидиз женнет-
дин багъ тир Фирдаусда макан це лугьуз тIалабзава. И 
цIарарай Етим Эмина Кеферпатан Къафкъаздин хал-
кьарин руьгьдин регьбер хьайи Ярагъ Мегьамедаз ва 
адан хциз ийизвай чIехи гьуьрмет ачухдаказ аквазва.

Ихтилат кватнавай чкадал Ярагъ Мегьамедакай 
алатай девиррин маса  лезги шаиррини кхьейдака- 
кай лугьун лазим жезва. ЧIехи муршиддин тIвар 
Хпеж Къурбанан ирсинани гьалтзава. Адан «Я Эрен-
лер» шиирда ихьтин цIарар ава:

Шейх Мегьамед ацукьай къван,
Гьатна ина зикирдин ван,
Хьайиди хьиз Магьшердин ван,
Сеф-сеф хьана, я Эренлер...

Хпеж Къурбанахъ «Мубарак муршид Абдуллагь» 
шиирда ихьтин цIарарни ава:

Эй мубарак шейх Мегьамед,
Гъваш на чал Аллагьдин рагьмет.

Эвелни-эвел «Эренлер» гафуниз фикир гун. Адан 
мана «пакбур, михьибур» лагьай чIал я. Шалбуздагъ- 
да авай пIирериз санлай гьа икI лугьузва. Халкьдин 
сиверай гагь-гагь  чи и дагъдиз «Агалкьайбурун дагъ»  
лугьузни ван жеда. Яни инсанвилин, имандин  жигь-
етдай вини дережайрив агакьайбурун – «агалкьай-
бурун», Аллагьдиз мукьва хьайибурун дагъ. Хпеж 
Къурбана шейх Мегьамедан тIвар Шалбуздагъдикай 
рахун физвай цIарара хатадай кьунвайди туш. Ада 
ярагъви муршид гьахьтин зурба «агалкьайбурукай» 
сад яз гьисабзава. Чна вичяй винидихъ кьве цIар 
гъайи «Мубарак муршид Абдуллагь» шиирдани «Зи-
ярат Шалбуздагъдиз фин» цIар гьалтзава. И шиир 
бахш авунвай «муршид Абдуллагь» лугьудай касни 

якъин  Ярагъ Мегьамедан рехъ давамарайбурукай 
сад, вични Хпеж Къурбанан аямдар яз хьана.

Эминан девир алатна са кьадар вахт фейила, ХХ 
лагьай асирдин сифте кьилера эдебиятда машгьур 
хьайи Хпеж Къурбана Ярагъ Мегьамедакай лагьан-
вай гафар Эмина чIехи муршиддикай лагьай гафариз 
дериндай мукьва я. Кьве шаирдини Ярагъвидин къа-
мат, адан незуьр, адан экуь таъсир халкьдин арада 
амайди къалурзава.

Лезги ва къунши халкьарин руьгьдин зурба регь-
бер Ярагъ Мегьамедакай шагьидвалзавай чIалар-эсе-
рар алатай девиррин эдебиятда тIимил хьана лугьуз 
жедач. Ахьтинбур къвез-хъфей, сад садаз акси хьайи 
девирра  квахьун ва я жуьреба-жуьре  маса себебар 
аваз малум тахьана амукьун мумкин я.

Гьар гьикI ятIани вичин девирда хьайи гзаф кса-
рин тIварар вичин чIалара тур Етим Эмин Ярагъ Ме-
гьамедан тIварцIелайни алатна фенач.

АШКЪИДИН ДЕРТ – ГЬАХЪ-ДУВАНДИН  
ТЕРЕЗДА

(«Гуьзел Тамум» шиирдикай)1 

Етим Эмина вичи кхьенвай ва вичиз масадбуру 
ракъурнавай чарарихъ, чпин кьадар тIимилди ятIа-
ни, чIехи метлеб ава. Абур неинки кьилди са шаир-
дин хсуси уьмуьрдин вакъиайрин, гьакIни санлай чи 
халкьдин тарихдин къиметлу шагьидарни я.

Малумди вири кIуьд кагъаз я. Абурукай Эминан 
гъилелди кхьенвайбурун кьадар кьудав агакьнава ва 
абур адан къуллугъдихъ – Ялцугърин дуванханада 
къазивал авунихъ галаз алакъалу я. Амай вад чар 

1 Етим Эмина гъезелдин жуьреда кхьенвай и шиир, адан къе-
непатан кетигриз (рифмайриз) килигна, гзаф ктабра кьуд гьи- 
жадин цӀарарикай ибарат шиир яз ганва. И макъала кхьенвай 
касдин фикир шиир туькӀуьр хьунин къайдайрикай рахун тушир-
виляй  шиирдай чешне яз гъизвай цӀарар гзафбуру кьабулнавай 
саягъда ганва.

адаз, Эминаз, кхьенвайбур Ярагъ Мегьамедан хва 
Гьажи Исмаил-эфенди, Кьеан Агъамирзе, шаирдин 
гъвечIи стха Мелик, Мажалисдай тир Мусадин хва 
Абдуллагь ва Куьре округдин гьакимдин заместитель 
И.М. Аствацатуров я. (Эхиримжидакай Алкьвадар 
Гьасан-эфендиди вичин «Диван ал-Мамнун» ктабда 
и кас, ТIифлисдин эрменийрикай яз, полковникдин 
чин аваз, Куьре округдин гьакимдин къуллугъдални 
хьайидакай малумат гузва).

Заз жуван фикир и чарарикай кьилдаказ иллаки 
садал – Ярагъ Гьажи Исмаил-эфендиди кхьей кагъаз-
дал акъвазариз кIанзава. Идан себебни… Тамум я.

Халкьдин виридалайни гзаф рикI алайбурукай са 
манидиз элкъвенвай, вирибуруз хуралай чир хьанвай 
«Гуьзел Тамум» шиирдин кьилин игитдал алай тIвар 
Гьажи Исмаил-эфендидин чарчени гьалтзава.

Жуван рикIиз ягъай гиманар, суалар раиж ийи-
далди вилик заз и кагъаз вич тамамдиз инал гъунин 
лазимвал аваз аквазва:

«Ялцугърин суддин къази, зи играми хва молла 
Эминаз. Гзаф саламар.

Ва адалай гуьгъуьниз.
ХпитIрал фена, рагьметлу Къурбанан шейэр ша-

риатдив кьадай гьалда вичин ирссагьибрин арада 
паюн ва гьардал вичиз къвезвай гьахъ ви гъилелди 
агакьарун ва абурун виридан копияяр куь дуванхана-
дин ктабдиз къейд авун вавай за тIалабзава. Тамуман-
ни адан мидядин кIвалах куьтягьа, тахьайтIа абур  
кьилин дуванханадиз рекье тур.

Вассалам, им кхьена 1291-йисан шабан вацран 
3-йикъа. Зун Куьредин суддин Къази Ярагъ Гьажи 
Исмаил».

И чар сифте яз майдандиз акъудайди ва араб чIа-
лай лезги чIалаз таржума авурди Гъалиб Садыкъи я 
(Килиг: Етим Эммин. Дагъустандин ктабрин изда-
тельство, 1980-й., 199-чин). Чар кхьенвай вахт гьиж- 
рет тарихдин рекъемралди гуниз баян яз алимди а 
вахт «чи эрадин 1877-йисан сентябрдин 15-йикъал 
гьалтзава» лагьана къейднава.

Гуьгъуьнлай и кагъаздикай чпин ахтармишунра 
менфят къачур алимрини гьа и баян тикрарзава.

Гьа инал суал алай месэлаяр кватзава. Гьайиф 
хьи, Гъалиб Садыкъи рагьметдиз фенва, адан хсуси 
архивда хьайи чарчин оригиналдин кьисмет гьихь-
тинди хьанатIа чирун четинз акъваззава. Гьавиляй 
чна чи вилик квай гьам гьижретдин, гьамни григо-
рианский календардин рекъемар тупIалай авун герек 
жезва.

Лугьун лазим я хьи, сад лагьайди, гьижрет тарих-
дин 1291-йис григорианский календардин 1874-йисал 
ацалтзава. Кьвед лагьайди: эгер и кагъаз гьакъикъат-
да 1877-йисуз кхьенвайди ятIа, гьижретдин тарих-
далди а йис 1294 лагьайди жезва. 

Чна инал гъанвай кьвед лагьай гиман бине ава-
чирди яз аквазва, вучиз лагьайтIа 1877-йисан 15-сен-
тябрь тарихда кьетIидаказ малум тир гъулгъулади 
(бунтари) Кьиблепатан Дагъустан кьунвай къизгъин 
бере тир. Ихьтин къатмакъариш вядеда округдин ду-
ванханадин къазидиз чарар кхьиз-ракъурдай мажа-
лар тахьун мумкин тир.

Тарихдин и чIехи вакъиадиз талукь яз Эмина кьве 
шиир: «1877-йисан бунтариз» ва «Гьинава» («Фа-
гьумна за гьар жуьре гьал») кхьена. И кьве чIални, 
якъин тирвал, а мусибатдин вакъиаяр чпин эхирдив 
агакьайла, пачагьдин гьукумдин аксиниз къарагъай-
бурукай садбур женгина, садбур асмиш авуникди те-
леф хьайила, амайбурни суьргуьндиз акъудайла ва я 
ватандай катунал атайла, вири гьа и крари хажалат-
дик кутурла, кхьенвайбур я.

ТIварар кьунвай кьве шиирдани Эмина вичикай 
лап кьитдаказ хабар гузва. Садан эхиримжи бендина 
ада лугьузва:

Дустар Къазанфар, Рамазан,
Эмин ама квехъ эрзиман.

Муькуь шиир акьалтIарзавай цIарарани шаирди 
икI кхьизва:

Етим Эмин йифди-югъди «Ребби!» лугьуз шезава
        хьи…

Яраб и шел-хвал вичивай женгиниз къарагъайбу-
руз са куьмекни ийиз тежезвайвиляй ятIа?

Пайгъамбардиз хас аянвилив ацIанвай гафар: 
«Урусатдин кIеви зулум / Са къуз вичиз жеда къа-
лум» лагьай шаир, эгер вичивай яракь кьуна женги-
низ физ алакьзавайтIа, вичин кьве шиирдин игитрин 
жергейра жедай хьиз аквазва. Гьелбетда, адан шел-
хвал неинки халкьдин кьилел атанвай мусибатрихъ 
галаз алакъалуди, ам кьилди шаирдин вичин кьилел 
атанвай бедбахтвиликай – вич залан азардин къар-
махра акIаж хьуникайни арадал атанвайди  я.

Эминакай авай кьван хурун ва кхьенвай малумат- 
рай тайин тирвал, ам рекьидалди ирид йисалайни 
гзаф вахтунда вичин чан вичин ихтиярда амачиз ме-
сел хьана. «Шумуд йисуз чIугван азар?» – лугьузва 
шаирди «За вуч ийин, аман яраб?» шиирда. «Кьве 
вил – цава, беден – месел», «РикI чIулав яз, беден – 
харапI, / Жигер кана хьана кабаб», – вичин азардин 
баян гузва шаирди маса шиирра.

Мумкин я, 1877-йисуз Эминан гьалар гьа ида-
лайни бетер тир, вучиз лагьайтIа «За вуч ийин, аман 
яраб?» шиирда ихьтин цIар ава: «Дустар къведа гьа-
лар жузаз». Амма «1877-йисан бунтариз» шиирда 
шаирдин дустарин кьилел атанвай бедбахтвилерикай 
лагьанва: абур чпин азарлу дустунал кьил чIугвадай 
мумкинвиликай магьрум хьанвай, и кардикай ша- 
гьидвалзавай са бейтинин кьве цIар чна винидихъ 
гъанай («Дустар Къазанфар, Рамазан, / Эмин ама 
квехъ эрзиман»). 

Винидихъ гъайи делилрикай даях кьуртIа, Ярагъ 
Гьажи Исмаил-эфендидин кагъаз 1877-йисуз ваъ, 
1874-йисуз кхьенвайвилихъ бине аваз жагъида.  

Якъин хьи, чар кхьей гьижрет тарихдин вахт чи де-
вирдин рекъемриз хкай кас хатадай гъалатI хьанва.

Гила гьа чарчел вичел хквен.
Авайвал лагьайтIа, а чарче тIвар кьунвай Таму-

мал.
Кагъазда чаз и дишегьлидикай гузвай са малумат-

ни авач. «Тамуманни адан мидядин кIвалах куьтягьа, 
тахьайтIа абур кьилин дуванханадиз рекье тур», – та-
гькимзава округдин дуванханадин чIехиди тир Гьажи 
Исмаила вичелай къуллугъдин рекьяй агъадавай Ял-
цугърин къази Эминаз.

Гьа и тагькимди са жерге гиманарни суалар ара-
дал гъизва.

Яраб чIехи шаирдин «Гуьзел Тамум» шиир кхьи- 
низ къуват гайиди ва и чIагай чIалан кьилин игит-
дин чешне Куьредин къазидин адетдин чарче авай ди- 
шегьли хьанатIа?

Вучиз Ялцугърин къазиди «Тамуманни адан ми-
дядин кIвалах» яргъал вегьенватIа?

Документда къалурнавай вахтунда цIуд йисалай-
ни гзаф хуьруьн къазидин тежриба авай Эминавай и 
кьве касдин месэла гьялиз жезвачирни? ТахьайтIа ву-
чиз абур «кьилин дуванханадиз рекье тур» лугьузва?

Ваъ, ина са кар авачиз туш.
Вичин хайи хуьруьн адалатлу къазидин хура чIе-

хи шаирдин рикI авай. Гьа рикI дуванханада кьиле 
физвай гьар йикъан сугъул крарални чарарал гъалиб, 
абурулай вине хьанвай. Адавай и гуьзел дишегьли-
дин къамат ва ада рикIе тур къизгъин гьиссер кьуна 
акъвазариз хъхьанач. Гьа гьиссери, гьа ашкъиди ам 
дуванханадин крар яргъал вегьена, Тамум аквадай 
легьзеяр артухарунал гъана. Тушиз хьайила, «Гуьзел 
Тамум» шиир гьикI арадал атурай?

Идалайни гъейри, Эминан шиирдин игит вичихъ 
халисан жанлу чешне аваз кхьенвайдал шак гъизни 
четин я.

Эгер Туьквезбаназ бахшнавай шиирда жегьил ва 
субай Эмина ярдиз, вични масадаз жагъанвай «хупI 

девлетдиз» хас авунвай кьилин лишанар-гекъигунар 
кьве жуьрединбур – садбур гьакъикъи уьмуьрдай 
къачунвайбур ва кьадардиз тIимилбур («Гимишдин 
пул дуьзмишна на яхада, Ви ширин мез, шад билбил 
хьиз, рахада»), муькуьбурни, кьадардиз гзаф яз, гьа-
къикъатдивай яргъабур («Ширин вирт я, хуш нямет 
я…», «Гьар пакамахъ экъечIдай са рагъ я вун, Гъилел 
кудай, нур гудай чирагъ я вун, Гьар са ширин емиш 
авай багъ я вун…») ятIа, «Гуьзел Тамум»  шиир ахь-
тин «цавариз акъудунрикай» магьрум я. Ида шаир-
дин гьиссер халисанбур тирдакай лугьузва. «Туьквез-
бан» шиирда авай гьиссерни тапанбур туш, амма абур 
рикIе гъиляй акъатнавай яр вичиз гьат техъйидайви-
лин дерт аваз лагьанвайбур ва гьавиляй гзаф гекъигу-
нарни гьакъикъатдивай яргъабур хьанва. 

«Туьквезбан» шиир гьикI тайин чешне аваз кхьен- 
ватIа, «Гуьзел Тамумни» гьахьтин гьакъикъи бине 
аваз арадал атанвайди яз кьаз жеда. Амма и шиирда 
авторди, са вичин гьиссерикай рахунилай гъейри, Та-
мумавай гуьзетзавай са затIни авач.

Ша чна жуван фикирдай садра и чIал эзбер хъий-
ин ва я ктабдай кIел хъийин.

Къазивалзавай шаирдин рикIе, мефтIеда, руьгь-
да, вири беденда кьиле физвай кьван гьерекатрилай 
гуьгъуьниз дуванханадин крар кьилиз хутахиз хьун 
мумкин тир жал?

«Зи чанда гум / Къекъвезава», «Ашкъидин дерт 
/ Я хьи зегьмет», – жегьил-жаван вахтара Эмина икI 
бажагьат лугьудай. Инал «ашкъи» гафни Эминан 
муьгьуьббатдин шиирра авай гьиссдиз бажагьат му-
кьва я, им маса жуьредин къати гьевес я. 

И шиирдай Гьажи Исмаил-эфендидин чарче авай 
тагькимдихъ галаз алакъалу лишанарни са уьтери та-
куна авач.

Шиир вич ажайибдаказ гатIун жезва: «Гуьзел Та-
мум, / Ая фагьум». Вучиз «Ая фагьум» лугьузвай-
ди я? Белки, Тамумни, вичин кIвалах фад куьтягь 
ая лугьуз, дуванханадиз къвез-хъфизватIа? Шаирви-

лин ялав гуьзел къаматди къизмишарнавай  шаирдиз 
гьахьтин куьлуь-шуьлуьяр аквазмайни? Адаз Тамум 
мукьвал-мукьвал акваз кIанзава: «Хьайла яргъал, / 
Са дерди-гьал Мецел, гуьзел, / Текъвезава». Гуьзел 
атайлани, ада наз маса гузва («Аман я ваз, гумир на 
наз»). Мадни фикир це: «ЧIур хьана гьал, / РикI хьа-
на сал…» Ихьтин гьалда аваз суд-дувандин месэлаяр 
гьялун са къанундивни кьунвайди туш эхир. Гьави-
ляй чавай Эмина къанун чIурзавай лугьузни жедач.

Тамумазни Эминан рикIикай хабар авачиз туш. 
И кар маса кьве цIарцIевай гафари тестикьарзава: 
«Авур икьрар / ЧIур мийир, яр». Яни абурун арада 
са сирлу икьрар ава. Амма инал лагьанвай «яр» гаф 
муьгьуьбатдин гьиссдин таъсирдик кваз лагьанвайди 
яз кьетIидаказ кьабулунни дуьз жезвач. Им, аквар 
гьаларай, анжах яр-дуствилин гьисс я. Абурун кьве-
дан икьрарни дуствилинди, сада садаз ихтибар аву-
нинди я. Муькуь патахъай, им халис муьгьуьббатни 
туш лугьуз жедач.

И кьве цIарцIелай гуьгъуьниз къвезвай гафари 
гузвай манани фикир гуниз лайихлу я. 

«Зал душманар / Хъуьрезава», – лугьузва шаир-
ди. Кьве касдин, и дуьшуьшда итимдинни дишегьли-
дин, арада икьрар хьунал ва я а икьрар са терефди 
техуьнал хъуьредай хьтин кар туш, им адетдин кIва- 
лах я. Хъуьруьнин себебар масадбур хьун мумкин я. 
Месела, икьрардикай инсанриз чир хьанва, Эминаз 
дуванханада Тамуман пад кьунихъ артухан майил 
винел акъатнава ва эхирни гьа арада Тамумай гьа 
икьрардиз кьецI гузвай са кар акъатнава. Гьавиляй 
анжах Эминаз акси ксар, – масадбур ваъ гьа! – хъуь-
резва. Хъуьрезвайбурун арада Тамуман мидядин те-
рефдарар аваз аквазвач. И вири крарикай округдин 
къазидизни хабар тахьана авач, гьавиляй ада  кIва-
лах фад куьтягь ая лагьана Ялцугърин къазидик тади 
кутазвайди я.

Эгер Эминанни Тамуман арада къизгъин муь-
гьуьббатдин икьрар ва адахъ галаз алакъалу маса 

крар хьанвайтIа, жемятди абур кьведни русвагь авун, 
хуьруьн къази ихтибардай вегьин мумкин тир. Хьан-
вай икьрар Тамуман гуьзелвили гьейранарнавай ша-
ирдиз адаз куьмек гуз кIан хьуникай ибарат я.

И фикирдиз къуват ихьтин цIарари гузва:

Рекъиб шейтIан
Я хьи душман,
Гьич зи чIалахъ
Тежезава.

Яни къази Эмин гьахъ Тамуман пата авайди къа-
луриз алахънава, амма адан мидя сакIани чIалал  
къвезвач, гьавиляй дуванханада и месэла гьялунни 
яргъал физва.

Инал заз Гъалиб Садыкъиди акъудай ктабра араб 
чIалай атанвай «рекъиб» гафуниз ганвай баяндални 
акъвазиз кIанзава. Ана лагьанва: «Рекъиб – мидя, 
писвилин гуьгъуьна авай кас». И гафни шиирда ха-
тадай гьатнавайди туш. Ам Гьажи Исмаилан чарче 
авай гаф я.

Идалайни гъейри, и кьуд цIарцIе фикир желбдай 
мад са лишан ава: Тамуман «рекъибдизни» шаирди 
«душман» лугьузва. Аквар гьаларай, и кIвалах кьи-
ле тухун паталай Эминай тIимил гьекьер авахьнач: 
са патахъай дишегьлидин гуьзелвили «чанда» тун-
вай «гум», муькуь патахъай алат техъйизмай, чIалал 
текъвезвай «шейтIан».

Эмина шиирда вичин гьалдикай гузвай бязи малу-
матарни чаз муьгьуьббатдин гьиссерихъ галаз алакъа-
лубур яз аквазвач. Абур къвез-къвез  гужлу жезвай 
адан азардин лишанар хьиз аквазва, вучиз лагьайтIа 
гуьзелдин къаматди «чанда гум» тунвай шаирди лу-
гьузвай «Залан парар / Хьана гъамар», «Зи чан кьу-
раз, / ЦIразава», «Зи рикI икьван / Кьуразава», «Зи 
рикI, гьелбет, / Ишезава» хьтин гафар Эминанни Та-
муман арада авай икьрардихъ галаз кьазвач.  Икьрар 
аваз хьайила, икьван тIарвилер жеч эхир. Яни Эми-

наз, Тамуман месэла гьялунилай гъейри, маса къай-
гъуярни гзаф ава, абурни сагъламвилихъ галаз ала-
къалубур я. ТахьайтIа шаирдал алайбур вуч «залан 
парар» хьурай?

И вилик квай фикир давамарун патал заз мад кьве 
чар арадал вегьиз кIанзава.

Абурукай сад 1871-йисан 21-июлдиз Эмина Ярагъ 
Гьажи Исмаил-эфендидиз кхьейди я. Ана икI лагьан-
ва: «Алатай базардин юкъуз зун куь патавай хкведай-
ла йифиз рекье хьана ва кIвач татаб хьана зун чини-
хъди къванер алай чкадал алукьна, къванци зи мет 
атIана ва зал еке хер хьанва. Аниз килигна завай куь 
патав къвез жезвач». 

Муькуь чар Куьре округдин гьакимдин замести-
тель, ротмистр И.М. Аствацатурова 1871-йисан 18- 
августдиз кхьенва. Ана Эминаз икI лагьанва: «Вал 
алай хер сагъ хьайила, вун а кардин патахъай зи му-
кьув атун лазим я».

И кьве чарчи и къалурнавай йисуз шаир саки са 
вацра кIвалахал тефена амукьнавайдакай лугьузва. 
Пуд йисалай, яни «Гуьзел Тамум» шиир кхьей йисуз 
шаирдин метIел хьайи а чIехи хире вичикай хабар 
тагана авачир жеди, вучиз лагьайтIа 1877-йисуз Эмин 
са чарани амачиз месе гьатунни гьа хирен нетижа 
тирди шаирдикай малум тир вири делилри шагьид-
валзава. Месела, Эмина Ярагъ Гьажи Исмаилаз 1873- 
йисан 5-апрелдиз кхьей маса чарчин эхирда «Зун, 
азарлу тир куь усал Эмин» гафар гьалтзава. Яни къа-
зи ва шаир Эминан начагъвал Тамуманни адан месэла 
гьялзавай 1874-йисуз генани артух хьанвайдал шак 
аламукьзавач. Гьавиляй чаз «Гуьзел Тамум» шиирда 
гъанвай «залан парар» шаирдин кIвачел 1871-йисуз 
хьайи гьа хире гъайи азардихъ галаз алакъада авай-
бур яз аквазва.

Идалайни гъейри, вичиз хзан авай ва вичиз кьис- 
метди Туьквезбан несиб хъувур Эмина уьмуьрдин  
юлдашдиз гьакъикъатда тахьуй, гьатта хиялрайни 
вафасузвал авун гьакъикъатдиз мукьва кар хьун  

мумкин яз аквазвач. Мусурман диндин, шариатдин 
шартIарал амалзавай ва вич а къанунар кьиле ту-
хузвай махсус векил-къуллугъчи, идалайни инсан-
вилин дережайрай вине авай кас хьуни Эмин «фа-
сикьвилин сагьиб» хьуникай хуьзвай. Адан «РикIел 
гъваш» шиирдин кьве цIарцIини къазивилин рекьяй 
Эмин гьихьтин кас тиртIа лугьузва: «Са бендедин ду-
вандайла, гьакимар, Адалатдин гьахълу тир ван ри-
кIел гъваш».

Гьавиляй «Гуьзел Тамум» шиир муьгьуьббатдин 
чIал яз ваъ, тайин дишегьлидин гуьзел къаматди сад-
лагьана шаирдин чанда тунвай  «гумадикай» яз, гьа 
«гумади» куькIуьрнавай гьиссерин гуьрчегвиликай 
яз, гьа иервиликай хкудзавай кфет яз кьабулиз жеда. 
Винидихъ чна садра мисал яз гъайи «Ашкъидин дерт 
/ Я хьи зегьмет» гафари дуванханадиз атай дишегь-
лидин гуьзелвили арадал гъайи къати велвела-гьисс 
шаирдиз хабарни авачиз арадал атанвайди ва адавай 
ам акъвазариз тежезвайди къалурзава. И кар Эминаз 
«зегьмет» хьизни гьавиляй аквазва. Амма гьикьван 
шаирдиз вичи Тамуман гуьзелвилел ийизвай гьей-
ранвал къалуриз кIан хьанатIани, шиирда, белки, 
автордиз вичиз хабарни авачиз, дуванханада хьайи 
гьерекатрин, Эминан вичин хсуси сагъламвилиз та-
лукь фикиррин лишанар гьатна. Шиир вични гьа ва-
къиайрин яцIа аваз, гьабурукай са легьзеда катунин, 
шиирдалди хьайитIани жуваз са теселли гунин ва я 
са хупI михьи нефес къачунин мурад аваз кхьенвайди 
малум жезва. Шаирдин рикIин секинсузвал шиирдин 
ритмдай вичяй аквазва, налугьуди и ритм Эминан ри-
кIи ийизвай тахъа-тахъ я.

И гуьрчег ва тIуькIуьр хьунин рекьяйни гзаф зе-
риф-назик шиирдин кьисмет халкьди вичин жуьреда 
гьялна: ада и чIал муьгьуьббатдикай лагьанвай зурба 
мани хьиз кьабулна. Эмина икI жеда лагьана гьич 
фикирни авуначир жеди. Амма шииратдин аламатар 
масадбур я. Шииррин туькIвей кIалубра гьатай гафа-
ри суьгьуьрлудаказ нур гуникди инсанрин рикIериз 

таъсир авуна. Абур и чIалан гъавурда чпин жуьреда 
акьуна. Кьилдин цIарари ва гафари, гагь-гагь тамам 
шииррини са шумуд мана гун Эминан чIалариз хас 
лишан тирди чи эдебиятда фадлай малум хьанва. Гьа-
виляй къе чавай «Гуьзел Тамумни» гьахьтин эсерри-
кай сад я лагьайтIа жеда.

Мадни са алава яз, шаирди ганвай Туьквезбанан 
гьакъикъи къаматар, шикилчиди чIугунвайбур хьиз, 
виле амукьдайвал аквазватIа, Тамуман къамат чаз 
шиирдай ерли аквазвач. Чаз адан винел патан акун-
рикай малумди адан тек са лишан я – гуьзелвал.  
А гуьзелвал вич квекай ибарат ятIа, мискIал яз амукь- 
нава.

Гуьзелвилихъ къаних шаирдиз амукьзавайди а 
гуьзелвал жезмай кьван яргъалди вичин патав гуму-
кьун я. Гьавиляй шаирди хивени кьазва:

Геже-гуьндуьз
Заз, етимдиз,
Вун къакъатиз
КичIезава.

И цIарарай Тамум къакъатдай чIални шаирдиз 
чизвайди аквазва. ЯтIани… ада и ширин азаб яргъал 
финихъ ялварзава.

Са гафуналди, винидихъ авур кьван ихтила-
тар зи хсуси веревирдер-гиманар я. За абур садални 
илитIзавач. Амма Етим Эминан са шиирдивни, адан  
уьмуьрдиз талукь са документдивни гьакI винелай 
вил элядай жуьреда эгечIна виже текъведайдал шак 
алач. Кар чна абурун деринриз гьахьдай рекьерни 
куьлегар дуьздаказ жагъурунал ала. 

А деринар, лагьайтIа, гзаф зурбабур я.

P.S.
Эхиримжи вахтара Интернетда ва лезги печат-

да Етим Эминакай хейлин макъалаяр кхьей ва адан  
уьмуьрдайни яратмишунрай икьван гагьда малум ту-

шир делилар винел акъудай ва «Етим Эмин (1840 – 
1880)» ктаб кхьей Мансур Куьревиди «Гуьзел Тамум» 
шиирдикайни вичин фикирар раиж авуна. «КIири-
дин альманахда» гьатнавай и шиир аджамдай къенин 
лезги гьарфаралди кхьин хъувур касди и шиирдай 
са цIарцIе авай са шумуд гаф кхьин тавуна тунвайди 
сифте яз Мансур Куьревидиз акунай. Гьелбетда, а га-
фар («…зи рикI ккIал акьур нуькI хьиз хьана») кIелиз 
хьун са акьван регьят туштIани, Куьревиди, а гафар 
гьа вичи кIелайвал дуьз яз акуна,  абур  лазим чкадал 
эхцигна, шиирдин агъадихъ галай вариант кIелзавай-
буруз теклифна:

Гуьзел Тамум, ая фагьум, зи чанда гум къекъвезава,
Вилин накъвар хьана селлер, сефил рикI зи ишезава.

Хьайла яргъал, зи дерди-гьал за нив, гуьзел, ийин гила?
Залан парар хьана гъамар, сабур кьарай тежез ава.

Бес са мумкин тахьайтIа, зин кайи рикIин гьалар 
гьикI хьуй?

Аман я ваз, гумир на наз, зи чан кьураз-кIуьрез ава.

Гуьзел жаван, мийир пашман зи рикI икьван 
йикъалай-къуз,

Ашкъидин дерт я хьи зегьмет, зи чанда бед мерез ава.

Гуьзел, за гьикI ийин, зи рикI ккIал акьур нуькI 
хьиз хьана,

ЧIур хьана гьал, рикI хьана сал, са затI мецел 
текъвез ава.

Рекъиб шейтIан я хьи душман, жемир адан гьич вун 
чIалахъ.

Авур икьрар чIур мийир, яр, зал душманар 
хъуьрезава.

Эмин факъир на икI тамир, хийир-шийир фагьум ая, – 
Геже-гуьндуьз дуванадиз вун къакъатиз кичIезава.

Гьелбетда, шиир гъезелдин жуьреда туькIуьр хъу- 
вун дуьз кар я. Гъезелдин жуьреда ам Эминан бязи 
ктабрани ганва. Са шакни алачиз, и гъезел Эминан 
устадвилин зурбавиликай шагьидвалзавай эсер я, ву-
чиз лагьайтIа ина гьар бендинин кьве цIарцIени  пуд-
пуд сад хьтин кетигар (рифмаяр) гьалтзава. Ихьтин 
кIалубда аваз кхьенвай ихьтин чIал чаз къедалди ма-
лум вири лезги шииратда гьалтзавай авай-авачир са 
дуьшуьш я. 

Амма Мансур Куьревиди вичи кIел хъувур цIар-
цIе теклифзавай ибаради («Гуьзел, за гьикI ийин, зи 
рикI ккIал акьур нуькI хьиз хьана») шиирдин «не-
хиш» чIурзава. Сад лагьайди, цIарцIе гьалтзавай  кар 
алай кьве  кетигдив («гьикI» ва «рикI» гафарив) кьаз-
вай «нуькI» гаф везиндин жигьетдай вичин чкадал 
жезвач.  И карди, чна къейд авурвал, Эминан устад-
вилик «хкуьрзава». Чи фикирдай, ина кьве кар ава: 
я «КIиридин альманах» кхьей ксари чпив гвай чешме 
дуьз кхьин хъувунвач, я Мансур Куьревиди цIарцIин 
кьвед лагьай пай дуьздаказ кIелнавач.

Идалайни гъейи, «ккIал акьур нуькI хьиз» хьун 
ибара чIалахъардай хьтинди хьанвач. Са ни ятIани 
гьалчнавай ккIал, йигиндиз атана, галукьай нуькIрен 
гьал гьихьтинди хьурай? Вич кьван авай ккIал галу-
кьай нуькI рекьидачни? 

Эминан и цIарцIе ихтилат рикIин гьалдикай  физ-
ва. ГьакI хьайила, и ибара шаирдин рикIин гьал ачу-
харзавайди хьун лазим я. РикIик къалабулух, теспа-
чавал ква. Зи фикирдай, и цIар ихьтинди хьун лазим 
я: «Гуьзел, за гьикI ийин, зи рикI капа кьур нуькI 
хьиз хьанава». Садра кьванни гъапа хуьруьн нуькI 
кьурбуруз и бицIи къушра гъиле гьикI гупа-гуп ийи- 
датIа хъсандиз чида. Теспача рикIини гьа саягъда 
къеняй хур гатада. 

Мансур Куьревидихъ галаз хьайи чи кьилдин их-
тилатра ада за теклифзавай вариантда цIарцIин эхир-
да авай «хьанава» гафни и бейтинин кьвед лагьай 
цIарцIин эхирда авай «текъвез ава» ибара гуя рифма-

да гьатзава ва и карди гъезелдин шикил хазва лугьуз-
ва. Инал гьуьрметлу Мансур Куьреви гъалатI жезва. 
Са лезги шаирдини «хьанава» ва «тежез ава» риф-
маяр я лугьудач! Вучиз лагьайтIа «хьанава» гафуна 
ударение сад лагьай гьижадал ва муькуь ибарадани 
«тежез» гафунини кьвед лагьай гьижадал аватзава. 

ГьакI хьайила, чаз и цIарцIин чна теклифзавай 
жуьре гьакъикъатдиз мукьва тирди яз аквазва. Чна 
мад гъилера кьатIузвайвал, «КIиридин альманахда» 
авай вариант дуьз кхьин тавунвайди ва я кIел тавун-
вайди аквазва. Идалайни гъейри, чна теклифзавай 
жуьре гьа чешмеда авай гьарфарикай, чпин чкаярни 
дегишар тавуна, арадал  гъанвайди я. ЦIар везиндин 
жигьетдай тамамди хьун патал алава хъувунвайди 
«хьанава» гафуна авай тек са «ва» гьижа я1.

КЕРЕМАТАРНИ ИШАРАЯР

(«Дустариз» шиирдикай)

Етим Эминан чIаларал халкьдин рикI хьунин эве-
лимжи сир а шииррин саявиле, регьятдиз абурун гъа-
вурда акьуна ава. РикIивайни, гьар са чIехи шаирдин 
зурбавал гьа ихьтин лишанралди тафаватлу жезва. 
Амма гзаф вахтара, мукьуфдивди фикир авурла, ахь-
тин шииррин «алцифайвал» абурун  анжах са винел 
патан кIалубдин, везиндин дуьзгуьнвилихъ ва гуьзел-
вилихъ галаз алакъада авайди яз жагъизва. Ахьтин 
шииррин бинедин «пар» цIарарин деринра чуьнуьх 
хьанва, а сирер бязи чIавара кIелзавайда акьул-ка-
малдалди кьатIун тавуртIани, рикIелди, руьгьдалди, 
байихдалди «кужумзавайдал» шак гъиз жедач. Та-
хьайтIа а чIалариз халкьди ийизвай майил чаз акваз- 
вай кьван чIехиди жедачир.

1 Са кьадар вахт алатайла, винидихъ вичикай ихтилат фейи 
ибарадикай Мансур Куьревидин фикир чна къалурай кIалубдихъ 
галаз рейсад хьана, ахпа ам «ккIалдин чкадал «хьел» алайвилин 
фикирдал атана. Им генани шаклу фикир я.

Етим Эминан «Дустариз» шиирни гьахьтин ши-
иррин жергедай я, ам, це авай муркIадин дагъ хьиз, 
хкиснавай са кIукI акваз, амма чIехи пай чуьнуьх 
хьанвайди яз кьабулиз жеда.

Шиирдин цIарарал са-садал кьилди акъваздалди 
вилик адан тарихдиз са вил ягъин, адакай чи эдеби-
ятда алимри вуч кхьенатIа килигин. 

И эсердиз 1960-йисуз акъатай кIватIалда (Етим 
Эмин. Шиирар. Ктаб туькIуьрайди, сифте гаф кхьей-
ди Агьед Агъаев я) ихьтин баян ганва: «И шиир хал-
кьдин сивера кьве жуьре гьатнава. И кьве жуьредин 
арада авай тафават, – эгер бязи цIарар чIурунар ва 
мсб. гьисабдиз къачун тавуртIа – анжах ам я хьи, са 
жуьреда, инал чна ганвайвал (яни гьа и тIвар кьунвай 
ктабда гьатнавайвал. – А.Къ.) шаирди вичин дерди-
гьал дустариз малум ийизва, кьвед лагьай жуьреда ам 
Мислимаз тайинарнава: «Хабар кьуртIа зи гьалдикай 
дустари, шукур-аллагь хъсан я лагь Мислимаз…»

КьепIирви Мислим Етим Эминан дуст яз, вични 
къуллугъэгьли яз хьана. Асулдай шиир Эмина гьадаз 
вичин патай шикаят яз кхьейди я, амма гуьгъуьнлай 
вичи ва я халкьди «Мислиман» чкадал «дустар» эциг-
на. ГьакI ятIани, чаз инал чна гузвай жуьре меслят 
яз акуна».

1980-йисуз Гъалиб Садыкъиди туькIуьрна акъу-
дай ктабда и шиир «Муслимаз» тIвар алаз ганва. Адаз 
талукьарнавай баянни лап бицIиди хьанва: «И шиир 
виликдай «Дустариз» тIвар алаз акъатнавай. Чав гвай 
оригиналда «Муслимаз» тIвар алаз ава. Чна халис те-
гьер гуьнгуьна хутуна». 

Гуьгъуьнлай Гъалиб Садыкъиди 1995-йисуз акъу-
дай ктабда и шиир, са баянни галачиз, «Дустариз» 
тIвар алаз гьатнава. Яни ктаб туькIуьрайдан фикир 
и шиир халкьди кьабулнавай жуьре дуьзди ва ам 
Эминан гъиликай хкатай жуьредиз мукьва тирди яз 
кьабулунал акъвазна. Ихьтин «кьве жуьрединвили-
кай» зани жуван жегьил вахтара са макъала кхьена 
чап авунай. Ана за хас тIвар тир «Муслимаз» гафу-

нин чкадал «муслимдиз» (муьтIуьгъ, табий касдиз) 
гаф хьун мумкин тирдакай жуван фикирар лагьанай. 
Идални алава яз, зи а чIаван фикирдалди, Эмина 
«муслимдин» чкадал вич эцигзавай, ада вичиз гьакI 
лугьузвай: «Хабар кьуртIа зи гьалдикай дустари, Шу-
кур Аллагь, хъсан я, лагь, муслимдиз», яни «дуста-
риз лагь: муслимдиз хъсан я» ва гьа икI мад амай бен- 
дерани. 

Гила зун мад халкьди кьабулнавай жуьре турус-
ди тирдал хтанва. И фикирдал хтунин себебар гзаф 
я. Агъадихъ за ийизвай кьван веревирдер и макъала 
кхьидалди за жуван рикIинни кьилин терезрал  сад-
рани кьведра алцумначир. Гьа фикирри зун эбедал 
хкана.

 «Муслимаз» ва я «муслимдиз» гафари шиирдин 
къурулуш бинедилай дегишарзава, адан кьилин ният 
гуьтIуь ва гъвечIи ийизва. Шаирди яшайишдин месэ-
лаяр умумиламишзавай кьилин веревирд редзава.

Якъин и чIал шаирди вичин уьмуьрдин эхирим-
жи береда, залан азарди месе туна, бедендинни руьгь-
дин азабрик квай йисарикай са йисуз кхьенвайди я. 
Винелай килигайла, шиир адан авторди вичин хсуси 
гьалдикай дустариз ийизвай ихтилат хьиз аквазва. 
Амма гьакIан ихтилатдикай шииратдин ивир хьун 
мумкин яни? Шаирди гьакI са ихтилат хьуй лагьа-
на шиир кхьин мумкин тирни? ЧIехи шаирдиз вичин 
хсуси гьаларин, тIал-квалрин, хажалатринни дерде-
рин «суьретар» гьакьван чIехи яз аквада жал?

Ваъ, гьелбетда.
Жуван гьал-агьвалдикай дустариз шикаят авун 

ва я хабар гун – им маса зурба месэлайрикай лугьун 
патал шаирди хкягънавай «багьна» я, шииратдин са 
«уюн» я. Эминан дердер, фикирар, адаз вичин халкь-
диз ва вири дуьньядиз лугьуз кIанзавай атIай гафар 
масадбур я.

Идалайни гъейри, шад жедай кар ам я хьи, чи 
тарихчи А.Р.Шихсаидован хсуси архивда лезги шии-
ратдин са кIватIал хуьзваз хьана, амни чIехи алимди 
вич рагьметдиз фидалди вилик вичи кIвалахай тарих-

дин институтдин архивдиз вахгана. Гьа «альманах» 
гъиле гьатай Мансур Куьревиди и шиирдин рукопись 
майдандиз акъудна, ам къенин лезги гьарфаралди 
кхьин хъувуна. Инани, килигайла, виликан вариант- 
рихъ галаз чаравилер авачир, анжах пуд цIарцеIе 
куьлуь дегишвилер авай.

Ша чун гьа куьлуь, амма чпин къимет са кIусни 
гъвеч1и тушир гьа дегишвилер квай вариант бинедиз 
къачуна, и шиирдикай рахан ва кьилди-кьилди бен-
дерин са-са цIар тупIалай ийин.

Хабар кьуртIа зи гьалдикай дустари,
Шукур Аллагь, хъсан я, лагь дустариз.
ТIалабирди чпивай зи къастари
Хийир-дуьа, игьсан я, лагь дустариз.

Шиир дустарал шак гъунилай, «-тIа» галай кели-
мадилай эгечI жезва. Шаирди вичикай дустари хабар 
такьунни мумкин тирди рикIелай алудзавач. Муькуь 
кьве цIарцIини сифтегьан кьведаз къуват гузва. Эми-
наз дустаривай хийирдин дуьаярни игьсан кIанзава. 
«Игьсан» гафунихъ са шумуд мана ава. Игьсан – им 
рикIин, ниятрин, фикиррин ачухвал, таб-гьилле ква-
чирвал, дуьзвал, дугъривал  я, маса манада ам – мер-
гьамет галай крар авун, садакьаяр гун я.  И гафунин  
пуд лагьай мана – кьейи касдин руьгьдин хатурдай 
садакьаяр гун и цIарара кардик квач.

Амма чун вичикай рахазвай бендина авай аламат 
«тIалабирди… къастари» лугьудай ибара я. «Къастар» 
гафунин мана кьетIи мурадрихъ, рикIин хцивилихъ, 
викIегьвилихъ, принциприхъ галаз алакъада ава. 
«Къастари» са вуч ятIани тIалаб авун, яни дад-бидад-
далди, минетдалди ам къачуз алахъун кьиле ацукьа-
риз четин фикир я. Амма шаир патал им метафора, са 
кьетIен ва важиблу фикир лугьуз кIан хьунин лишан 
я. И цIарарикай хкатзавай фикирни ихьтинди я: ин-
сандихъ гьихьтин мягькем къастар хьайитIани, абур 
дуьзвилелайни ачухвилелай пайгарбур жедач.

Кьвед лагьай бендина маса месэладикай рахазва:

Хажалатар, хифетар зи дерин я,
Заз алахьай гуьлуьшан югъ серин я.
Вил атIудач дуьньядихъай – ширин я,
Айиб мийир, инсан я, лагь дустариз.

Вичел ацалтзавай дердерни гъамар гьикьван за-
ланбур ятIани, уьмуьрдин, дуьньядин ширинвал ша-
ирди къимет авачирди яз гьисабзава. Инсан уьмуьр-
дихъ къанихди яз халкьнава, им айиб алай кар туш, 
лугьузва Эмина, сагъламвал амачир, набуд хьанвай 
кас инсандай гьисаб тахъвунин фикир инкарзава. Фи-
кир гайитIа, и месэла чи девирда вич анжах гьялиз 
эгечIнавай чIехи месэла я. Эмина ам вичин девирда 
къарагъаруни шаир девирдилай вилик кваз фейида-
кай лугьузва.

Муькуь патахъай, «вил атIудач дуьньядихъай – 
ширин я» лугьуналди, инсандин руьгьдин муракабви-
ликай, адан лайихлувилерикайни нукьсанрикай, адан 
сад садаз акси, чеб чпихъ галаз женгина авай кьве 
патакай лугьузва. Са гьахъвални авачир, хажалатрив- 
ни гъамарив ацIанвай фана дуьньядихъ вил хьун ша-
ирди вичин тахсир хьиз гьисс ийизва. Ада ихьтин дуь-
ньядин шикилар вичин чIалара садрани кьведра чIу-
гуначир. ЯтIани «айиб мийир, инсан я» гафаралди ада 
неинки инсандин тIебиатдин «генгвиликай», гьакI- 
ни дуьньядин «ширинвиликайни» лугьузва, вичин 
девирда агъавалзавай руьгьани идеологиядихъ галаз 
кьан тийидай хьтин фикир винел акъудзава. Яни,  
шаирдин фикирдай, и дуьньядал инсан анжах атIа 
дуьньяда къулайвилер къазанмишун патал челек-фе-
лекда хьун лазим тир бенде ваъ,  ам вичин тIебии азад- 
вилин иесини я. Ишарадалди лагьанвай и фикирни 
шаирдин девирдилай къецевайди ва виневайди хьан-
ва. Гьадалди ам важиблуни я.

Жув хьайила эвел халкьдин арада,
Гила хелвет хажалатдик кьурада,
Дердиникай хабар кьуртIа чарада,
Дуьньядин гъам гьижран я, лагь дустариз.

Сифте пуд цIарцIе шаирди, вичин кьилел атай 
къаза мисал яз гъуналди, эвелдай къуллугъдал хьа-
на, халкьдин арада вилик-кьилик хьайи кас, вини 
кIарарай аватайла, гьисаба амукь тийидайвиликай 
лугьузва. Гьалдай фенвай гьар сад «ужуз» жезва. Им 
инсанриз течидай хьтин са кар туш, ихьтин мисалар 
чал уьмуьрда гзаф гьалтзава. И кардал, аквазвайвал, 
Эмин вични мягьтел туш, вучиз лагьайтIа къуллугъ 
гумачир ва я гьалдай фенвай касдив икI эгечIун  
яшайишдин «адетрикай» сад я. 

И бендина чуьнуьх хьанвай аламат эхиримжи 
цIарцIе ава. Шаирди дуьньядиз, инсанриз талукь маса 
зурба месэла кудзава: «Дуьньядин гъам гьижран я». 

«Гьижран»  гафунин мана «инсанар сад садавай 
къакъатайла, ватандивай къакъатайла жезвай дерт-
гъам» я. Ихьтин хажалатдин вилик сагъламвал ква-
хьунни къуллугъдивай хьун са акьван чIехи дердер 
туш. Шаирдин фикирдай, дуьньяда авай кьван вири 
хажалатринни азабрин чешме инсанар чеб чпивай 
къакъатуна, чара хьуна, яргъаз хьуна ава. Гьа гъам 
алудайтIа, инсанривай чпин амай тIалар-квалар, дер-
дер-къамар кьезилариз жеда, – ихьтин  ишара ийизва 
чаз Эмина, гуя ада вири дуьньядин тарих тупIалай 
авунва.

Бенде авач гьал гьикI ятIа аквадай, 
Дердиникай хабар кьуна рахадай,
Фугъарадин гьакъикъатда акьадай,
Бей-адалат дуван я, лагь дустариз.

Идалай вилик квай бендина шаирдин фикир ви-
чин лирикадин игитдин къамат гунал желбнавайтIа, 
и  бендинин сифте пуд цIарцIе дуьньядикай пай атIан-
вай «фукъарадин гьакъикъатдикай» хабар такьазвай 
патан ксарикай лугьузва. Гьахьтин бендеяр тахьун 
шаирдиз гьахъ-адалат галачир дуван яз аквазва. Яни 
фукъараяр – тахсиркарриз, амай инсанарни дуван-
бегриз элкъвенва. Ажуз ва «ужуз» хьанвай инсандин 

рикIикай ва гьалдикай хабар такьуни инсанар дуьнь-
ядин амай крарани адалатсузвилихъ тухунин къурху 
жедайдакай хабар гузва шаирди. 

Аквазвайвал, вилик квай бендера Эмин вичин хсу-
си фукъаравилин мисалдалди инсанриз талукь умуми 
месэлайрикай раханва. Ада абуруз вичин къиметар 
ганва. Эхиримжи бендина шаирди мад са месэла куд-
зава:

Дустариз лагь: гъафил тахьуй ахвара,
Эхир нефес жезва, лагь, зи мукьвара.
Етим Эмин амач, – лагьай, – фугъара, 
Квез жериди са ван я, лагь дустариз.

И бенд амай бендера рефрен яз атанвай кьве га-
фунилай («…лагь дустариз»), чпин чкаяр дегишнаваз, 
эгечIзава. Идалди шаирди  вичин фикирриз  гурлу-
вал, къативал гузва ва гьа са вахтунда и ибарадал-
ди эхиримжи бенд вилик квай кьуд бендиникай чара  
ийизва. 

Эгер сифтегьан бендина дустариз лагьанвай гафар 
«Хабар кьуртIа зи гьалдикай дустари» лагьай жуьм- 
ледин давам хьун яз атанвайбур тиртIа, эхиримжи 
бендина авай гафар шаирди, дустари хабар кьун та-
вуртIани, абурув агакьна кIанзавайбур яз лагьанва. 

Кудзавай месэла – руьгьдин къайгъусузвилин 
ахвара авай дустар «гъафил», ягъалмиш хьун я. Чун 
гъавурда акьун лазим я хьи, абур винидихъ Эмина 
лагьай кьван гафар, хажалатдин хелветда шаирдиз 
жагъай гьакъикъатар, ачух хьайи керематар дуста-
риз раиж туш, абур ахьтин «дережадив» агакьнавач. 
Абур ахвара ава. Эхир нефесдал атанвай, ажалдин 
сифет мукьувай аквазвай шаир ахварикай кватнава, 
адаз масадбуруз течир крар ачух хьанва, ажалдиз  
мукьва касдин дережа  чилел алай кьван вири къул- 
лугърилай вине я, ам Аллагьдиз мукьва я. И кардин 
гъавурда вахтунда акьун тавуртIа, ахпа геж жеда: 
«Етим Эмин амач,– лагьай, – фукъара, квез жериди 
са ван я…» 

Ихьтин фикирдал чун сад лагьай бендина авай сиф- 
те кьве цIарцIи гъизва. «Халкьдин арадай» акъатна-
вай, «алахьай гуьлуьшан югъ серин» хьанвай шаирди 
вичин гьалар «хъсан я» лугьузва. Белки, им талба 
яз, къаб алаз лагьанвай гаф ятIа? Са уьтери хьунни 
мумкин я. ЯтIани зи гиман и ибаради мукьвал атан-
вай ажалди шаир Аллагьдиз мукьва авунвайвилин де-
режадихъ алгъурзава: Эминаз, вичин хажалатризни 
тIалариз килиг тавуна, гьахьтин дережадив агакьун 
хъсан кар яз аквазва. 

Ихьтин гимандин гьахълувал къалурун патал заз 
алим Руслан Къадимоваз «Дустариз» шиирдай жа-
гъай мад са аламатдикай лугьуз кIанзава. Шиирдин 
рефренда авай «лагь» гафуни ва адан вилик квай, ара 
гана, чи девирда запятойдалдини чара ийизвай  «я» 
гафуни «я-лагь», яни «я Аллагь» лугьузвай хьиз ван-
зава. Гуя шаирди, Аллагьдин тIвар кьаз, зикир ийиз- 
ва. Идални алава яз, шиирда шаирди вичин гьалди-
кай секиндиз, кая-кьеявилин са лишанни квачиз их-
тилатзава. Адаз дустаривай затIни кIанзавач, анжах 
абурун ниятар, рафтарвилер ачухбур, гьилле квачир-
бур хьана кIанзава. Ибурни ада вичин хийир патал 
ваъ, дуьньядал уьмуьр давамариз амукьзавай дуста-
рин ва амай вири инсанрин хийирдиз лугьузва. 

РикIивайни, и шиир зурба сиреривни таъсирлу 
лишанрив ацIанва, гьавиляй халкьди ам, а дерин-
рикай са акьван хабар авачиз хьайитIани, регьятдиз 
кьабулзава, халкь а сирерин гъавурда гзаф вахтара, 
чна винидихъ къейд авурвал, зигьиндалди ваъ, руьгь- 
далди, рикIелди, гьатта ивидалдини акьазва. Иви-
дик лезги чIал квай гьар са кIелчидиз а керематарни  
ишараяр аян жезва.

Эхирдай заз макъаладин эвелда рикIел гъайи 
Муслимакай кьве гаф хълагьиз кIанзава. 

И шиир Муслиман тIварцIихъ галаз алакъалу 
хьунихъ  вичин сирер тахьана жеч. Мумкин я, Му-
слим  садани кваз такьазмай азарлу Эминан рикIикай 
хабар кьаз хьайи регьимлу са кас хьана.  Гьавиляй 

шаирди дустариз талукьарнавай шиир Муслим арада 
аваз абурув агакьарни авуна жеди.

Мад са шумуд суал кватзава. Вучиз Эмина вири 
дуьньядиз талукь месэлайрихъ галаз алакъалу фики-
рар авай зурба чIал дустарин тIварцIел кхьена? Вучиз 
ада «лагь дустариз» ибарадин чкадал «лагь инсанриз» 
ва я «лагь халкьариз» кхьенач?

Дустар руьгьдин жигьетдай инсандин виридалай 
мукьва ксар я, абурун рафтарвилер чпин кьилди, маса 
садахъ галазни, гагь-гагь гьатта мукьва-кьилийрихъ 
галазни тежедай хьтин алакъайрал  бинеламиш жез-
ва. Къадим вахтарилай дуст кьвед лагьай «жув» яз 
кьабулзава. Дуствилин къанунрикай, адан артухан-
вилерикай ва важиблувиликай Эминан шиирра тIи-
мил цIарар авач. Гьавиляй Эминаз яшайишди, дуь-
ньядин къайдайри «гъафил» авунвай дустар, вичин 
«жувар» «ахварай» авудиз кIанзава. Абур дуьньядай 
куьч хъжез гьазур хьанвай шаир патал «фана багъ-
дихъ» галаз амай эхиримжи алакъа ва вичин кере-
матринни гьакъикъатрин гъавурда акьунин замин я.

Гьа икI «Дустариз» шиирда Етим Эмина тамуз ван 
хьуй лугьуз тараз якI язава. Гьавиляй чи яшайишда 
шаирдин дустарик чунни вири акатзава.

ШАИРДИН ДЕРЕЖАДИН КЪИМЕТ

(«Билбил» шиирдикай)

Етим Эминан кьилин ва аламатдин шииррикай сад 
«Билбил» я. Адан магьирвал субутарзавай делилар ва 
лишанар гзаф ава.  ЯтIани суал кват тавуна жедач: 
РагъэкъечIдай патан халкьарин шииратда къизил- 
гуьлдихъ галаз санал муьгьуьббатдинни вафалуви-
лин ярж хьанвай билбилдикай, вичикай агъзурралди  
чIалар ва манияр туькIуьрнавай и бицIи къушракай 
нивай цIийи вуч лугьуз хьурай? 

Эминалай лугьуз алакьна. Адал къведалди лезги 
шииратда билбилдикай шиирар тахьана жеч, амма 

ахьтинбур акуна малум туш. Эминан «Билбилди» 
гуьгъуьнлай атай шаиррин илгьам къалинарна. Чи 
шаирдиз билбилдай маса ярж – илгьамдинни шаир-
вилин везифадин ярж акуна.

СтIал Сулейманан «Жувакай ихтилат» рикIел 
хкайтIа, адан девирда ашукьри билбилдикай илиг-
на жуьреба-жуьре манияр лугьузвай. Абурун ара-
да ашукьрин мецел Эминан чIални хьайидакай чун 
агъадихъ рахада. Сулеймана билбилдикай вичин чIал 
туькIуьрайла, адан дустар чIалахъ хьаначир. Якъин 
хьи, абуруз чизвай, масадбурун фикир-хиял тикрар 
тавуна, садазни ухшар тушиз билбилдикай цIийи 
чIал кхьин четин я. И кар Сулейманаз гьабурулайни 
хъсандиз чизвай. Гьавиляй адан «Билбил» Етим Эми-
нан «Билбилдивай» гьам шиирдин везиндандалди, 
гьам цIарарин гьижайрин кьадардалди, гьам мана-
метлебдалди тафаватлу я. Кьве шаирдини, макьамар 
ядай къушрахъ галаз шиирдалди суьгьбет авуналди, 
илгьамдин ва  шаирвилин везифа гьихьтинди хьун 
лазим ятIа гьарда вичин саягъда лугьузва.

Эминан «Билбил» Сулейманаз чизвайди субут 
хьанвай кар я. Месела, 1990-йисуз Гь. ЦIадасадин 
тIварунихъ галай Дагъустандин тарихдин, чIалан 
ва эдебиятдин  институтди акъудай «Етим Эминан 
яратмишунрин ирс» ктабда Б.М. Салихован «Етим 
Эминан шииррин ирсинин малум тушир чинар» тIвар 
алаз ганвай къейдер ава. Ана ихтилат чIехи шаир-
дин кьве шиир («Дуьнья» ва «Билбил») урус чIалаз 
таржума авунваз жагъайвиликай физва. Таржума-
яр Дагъустандин гьукуматдин центральный архивда 
хуьзвай СтIал Сулейманан фондунай жагъайбур я.

«Таржумадин автор чаз малум туш, амма шии-
рар СтIал Сулейманан мецелай кхьейбур я. Гьа чIаван 
аямдарри шагьидвал авурвал, СтIал Сулейманаз Етим 
Эминан яратмишунар лап хъсандиз чидай», – кхьиз-
ва Б.М. Салихова.  Ахпа ада  шаирдин хва Мусаибан 
рикIел хкунрай къачунвай келимаярни  гъанва. Ана 
ихтилат 1927-йисуз акъатай «Лезги шаиррин хкягъай 

чIалар» ктабда гьатнавай Етим Эминан шиирар, «Да-
гъустандин правда» газетдин секретарь Годникан ри-
кIел хкунрай, Сулейманан мецелай кхьин хъувурди 
къейднава.

За кьатIузвайвал, и рикIел хкунра я СтIал Му-
саиба, я газетдин къуллугъчи Годника кьве ктабдин 
тIварар акадарнава.

1927-йисуз «Лезги шаиррин чIалар» тIвар алаз 
Москвада ктаб акъатна. Ам гьазурайбур ва адаз си-
фте гаф кхьейбур Шигьабудин Мейлановни Гьажибег 
Гьажибегов тир.

Етим Эминан сад лагьай «Хкягъай чIалар» тIвар 
алай ктаб 1928-йисуз акъатна. Ам туькIуьрайди ва 
адаз сифте гаф кхьейди Гьажибег Гьажибегов я.

Гьар гьикI ятIани, сифте тIвар кьунвай ктабда 
авай Етим Эминан чIаларни, кьвед лагьай кIватIалда 
авай адан чIаларни Гьажибег Гьажибегова СтIал Су-
лейманавай кхьин хъувунвайдал шак алач. Абурун 
къиметлувал иллаки гьадавай кхьин хъувуна ава.

Гила Эминан «Билбилдал» хквен.
Ам  шаирдин сифте яз чапдай акъатай шиирикай 

сад я. И чIал «ТIварун стхадиз» шиирдихъ галаз са-
нал винидихъ тIвар кьур, 1927-йисуз Москвада акъа-
тай «Лезги шаиррин чIалар» ктабда гьатнай. Гьайиф 
хьи, я  а ктаб, я  Гьажибег Гьажибегова туькIуьрна 
1928 ва 1931-йисара акъудай шаирдин муькуь кьил-
дин кIватIалар гъилик тахьуникди шиирдин эвелим-
жи тартиб гьихьтинди тиртIа, лугьуз хьун четин я. 
Гьавиляй жуван суьгьбетда зун и шиир Гъалиб Са-
дыкъиди туькIуьрай «Вил атIудач дуьньядихъай» 
ктабда (1995-й.) ганвай жуьредал акъваззава. Вучиз 
лагьайтIа гуьгъуьнлай акъатай ктабрани гьа жуьре 
дегиш тахьана гьатнава.

Гьайиф хьи, Гъалиб Садыкъиди вичи гьазурай 
Етим Эминан  са ктабдани и шиирдиз баян ганвач.

Адаз баян анжах Агьед Агъаева вичи туькIуьрна 
акъудай ктабда (Етим Эмин. Шиирар. 1960-й.) ган-
ва: «Ялцугърин жемятдин рикIел хкунриз килигна, 

и шиир Эмина пис начагъзавай вахтунда кхьейди я. 
Гатфарихъ дакIар ахъа авур береда адаз ичин тар-
це ацукьна «агъзур нагъма» кIелзавай билбилдин 
ван хьана. Шиирда билбилдин бахтлувал шаирдин 
бахтсузвилин къаншарда эцигзава».

Фейзудин Нагъиева вичин «Етим Эмин: путь к 
истине» ктабда шиирдиз ихьтин баян гузва: «По вер-
сии жителей селения Ялцуг, стихотворение сочинено 
поэтом во время болезни. Весной через открытое окно 
он увидел соловья, который беззаботно сидел на ветке 
и заливался «тысячами мелодий». В стихотворении 
гиперболизируют страдания больного поэта на фоне 
счастливого и беззаботного пения соловья».

Кьвед лагьай баян сифтегьандан таржума тирди ак-
вазва, баяндин автордин тIвар къалурун Ф.Нагъиван 
рикIелай алатна жеди. Адан  патай хьанвай алава 
анжах сад я: гуя шаирди билбилдин къайгъусуз ма-
нийрин вилик вичин азабар кьадардилай артухарна 
къалурзава. Гьакъикъатда Эминан азиятриз кьадар 
артухарунин лазимвал авачир, абур гьакIни зурбабур 
тир. Шаирди кьадардилай артух зурба авунвайбур 
билбилдин гьунарар я. Сад лагьай баянда гуя шиир-
дай къачунвайди яз кавычкайра аваз ганвай «агъзур 
нагъма» ибарани шиирда авайди туш. Ана гьалтзав-
айди «шумудни са нагъма» я.  Ф. Нагъиева «нагъма» 
гафунин таржумани цIарцIин къурулушдив кьазвай-
ди яз аквазвач. 

Эмина лагьайвал, «гьарда вичин кар я – вичиз ак-
вада». Баянарни гьакI я. Гьарда вичин саягъда баян 
гузва. 

Ша чна шиир мад садра кIел хъийин. Шиирдин 
дуьзгуьн жуьре, зи кьатIунрай, винидихъ тIвар кьур 
1995-йисан кIватIалда авайди я:

ХупI рахада билбил сегьер вахтуна,
Са гъамни авачир гьайван бахтавар!
Цуькверивди дигай гатфар тахтуна
Гьала гила жуваз девран, бахтавар!

Шумудни са нагъма кIелда ви назди,
Гьар са тегьер рахаз гьар са аваздив!
ХъуьтIуь тади гана ваз хупI аязди,
Гила ачух я ваз майдан, бахтавар.

ХупI шад-хуррам тушни вун ви бахтунал,
Цуькверивди дигай гатфар вахтунал,
КIанзава ваз атIуз цуьквер тахтунал
Амай ничхирарин дуван, бахтавар.

Цуькверивди къугъун я ви кIвалахар,
Чуьллера хъваз таза, къайи булахар.
Рахаз гьар са аваз, ийиз дамахар,
Гьарай-эвер, вуч я ви ван, бахтавар!

Ашкъи гьавалу я – ваз кьарар авач,
ХъуьтIуьн зегьмет амач ваз, къаяр амач.
Вучда, ваз акунач, ваз хабар авач
Етим Эминан гъам-гьижран, бахтавар.

РикIивайни, сифте кIелайла, шиирда са ахьтин 
артухан «аламатар» аваз аквадач. Гатфар алукьайла, 
билбилди илигна манияр лугьузва. Шаирди  адан «кIва- 
лахар» гьихьтинбур ятIа къалурзава. Санлай шиир-
да билбилдин кефи къумбар тирди ачухарзава ва а 
хушбахтлувал шиирда вичени кужум хьана чкIанва.  
А шадвал-хвешивал кIелзавайдакни акатзава. Са га-
фуналди,   шиир пашманди я лугьуз жедач. Анжах 
эхиримжи кьве цIарцIяй чаз шаирдихъ «гъам-гьиж- 
ран» авайди аквазва, амма ам куькай ибарат ятIа  
авторди са гафни лугьузвач.  ГьакI са билбилдин та-
рифар авун патал тIаз месел алай шаирди шиир кхьи- 
нихъ вуч метлеб авайтIа? Шаирди гьакI гьавайда  
къелем гъиле кьач эхир. Вични Эмина.

Са шакни алач, шиир шаирдин яратмишунрин 
эхиримжи йисара, ам заландиз азарлу яз месел алай 
вахтунда кхьенва. Винидихъ чна гъайи, ялцугъвий-
рин ихтилатрал бинеламиш хьанвай  баянни, заз чиз, 

кьуру чкадал арадал атанвайди туш. Гьавиляй шиир-
дихъ дерин сирерни тахьана жеч.

Фикир гайила, шиирда сифтени-сифте виле акьаз-
вайди билбилдин хесетар я. Абур чир хьун паталди, 
абурай кьил акъудун паталди вахт лазим жеда. Месел 
алай шаирдиз ахьтин вахтар гзаф авай.

Ша чун гьакI итиж патал билбил вуч къуш ятIа 
килигин, алимри и къушрал вил алаз тухванвай ах-
тармишунра тIуб экъуьрин.

Билбил куьчери къуш я. ХъуьтIуьз ам Кеферпа-
тан Африкадиз, Аравиядиз, Кьиблепатан Ирандиз 
хъфида. Абур яд авай уьруьшра, тамарин къерехра, 
цIвелин ва макъун тарар авай чкайра, жегьил тама-
ра, чIехи багълара ва паркара жеда. Чими уьлквей-
рай хтай 3-5 йикъалай абур манияр лугьуз эгечIда. 
Билбил пара мукъаят къуш я, ам гьамиша чуьнуьх 
хьана жеда. БицIи ва са ахьтин ранг алай акунарни 
авачир и къуш вилералди кьатIуз хьунни четин я. 
Абуру чпи чпин манийрилай чешне къачуда, сада сад 
тикрар хъийида. Иллаки жегьил къушари яшлубу-
рулай чешне къачуда.  Манияр лугьузвайбур эркек 
къушар я, диши билбилар кисна жеда. Абурун мани-
яр 24 кIаламдив (ва я тахав) агакьун мумкин я, яни 
абурукай лап устадбурун уьфтуьна авай «зварарин» 
кьадар гьа и рекъемдив агакьун мумкин я. Алимри 
гьа и кIаламриз-тахариз-зварариз кьилди-кьилдин  
тIварар ганва. 

«Билбилдин мани гьа жигьетдай авай тек са жуь-
ре я, адан дережадив агакьариз, ам тамамариз хьун 
мумкин туш. Адан маниди вичин деринвилелди ва 
манадалди инсанди лугьузвай манидихъ галаз гьуь-
жетзава ва гзаф гъилера вичин ацIайвилелди ва се-
серин гуьзелвилелди ам инсандин манидилай вине 
жезва. Гьамишанда дегиш жез, билбилдин манийри 
тамам тир гармония хуьзва…», – кхьизва А. Брема 
вичин «Гьайванрин уьмуьр» ктабда.

Билбилри чпин «некягьрин» береда анжах са «яр» 
хкяда ва гьадаз вафалувал хуьда. И вафалувал са гъи-

9. Зак. № 1191



258

лера шарагар ахъайна абур чIехи жедалди амукьда. 
Эгер чеб чпел ашукь кьве билбил сад садавай къа-
къатун хьайитIа, манияр лугьузвай эркек къушран 
рикI вичин баядрин вахтунда пад хьунни мумкин я, 
лугьуда. 

Билбилрал рикI алай ксари абур манияр лугьудай 
6-8 гьафтеда чпин патав хуьдай дуьшуьшарни ава. И 
бере куьтягь хьайила, иесийри къушар ахъа хъийиз-
ва. Гъилив вердишнавай къушариз инсанрикай къур-
ху амукьдач, абуру гъилелай твар неда, кIвале са кьа-
дар лув гана, чеб чпин кьефесдиз хъфида. ИкI вердиш 
хьанвай къушариз, чеб азад хъувурла четин жезва, 
абуруз яргъал уьлквейриз лув хгуз, рекьерин четин-
вилер, кашар-мекьер эхиз четинз акъваззава.

Етим Эмина билбилдал тухванвай гуьзчивилер-
ни яргъалбур тирди чаз аквазва. Куьре патан тамар, 
чуьллер, булахар билбилрин маканар я. Низ чида, 
шаирди, къазивиле кIвалахдайла, къуллугъдихъ га-
лаз алакъалу яз, Ялцугъай Кьасумхуьрел фидай ре-
кье ва я маса вичин сейрангагьра чкадин билбилрал 
гьикьван гьейранвилер авунатIа. Чна винидихъ гъайи 
къейдера гъанвай билбилдиз хас лишанринни Эминан 
шиирда къалурнавай лишанрин мукьвавал турусди я. 
И къушран манийрин магьирвилиз килигна, шаирди 
ам тахтуна эцигзава. Якъин хьи, тIаз месел алай ша-
ирдин рикIел, билбилдин ван галукьайла, уьмуьрдин 
лап гуьзел ва шад легьзеяр хтана. 

Билбилдинни къизилгуьлдин «муьгьуьббатди-
кай», вафалувиликай Эмина РагъэкъечIдай патан 
шаиррин чIаларни тIимил кIелнач жеди.  Амма ши-
ирдин чIалан къадир ва къимет чизвай шаирди къи-
зилгуьлдин тIварни кьазвач. Чна кьатIузвайвал, инал 
шаирдиз ихьтин муьгьуьббатлу жуьт шит хьанваз 
акуна. Ада вири цуьквер умумиламишзава. Цуьквер 
билбил патал анжах тахт я. Билбил патал кьилин-
ди адан мани я. Шаирдин фикиррай, мани вич, ам 
лугьуз алакьун – ингье гьа им я  билбилдин кьилин 
везифа.

Эминаз билбилдин гьавайрай гьакIан макьамрин 
ван къвезвач, адаз и гьавайрай гафарин ван къвезва: 
«Шумудни са нагъма кIелда ви назди». 

«Нагъма» гафунихъ лезги чIала са шумуд мана 
ава: 1) макьам, гьава, везин; 2) кьасухдай наз гваз  
ийизвай ихтилат; 3) шиир, шиират. Месела, туьрк 
чIала лезги чIала авай сифтегьан кьве манадихъ галаз 
санал «музыкадин нота» манани ава. «Нагъма» Эми-
нан «Билбилда» шииррин чIал тирди  «кIелда ви на-
зди» ибарадини къалурзава. «Гьар са аваздив» кIелиз 
жедайдини шиирдалди кхьенвай текст я. Гьавиляй 
Эминаз билбилдин манийрай ван жезвайбур къай-
гъусузвилин «нагъмаяр» я. Дуьньяда кашар-мекьер 
авайди рикIелай алуднавай, вичин бахтаварвилин 
вини кIарцIиз акъатнавай  билбилдивай шаирди вуч 
паталди къушра и манияр лугьузвайди ятIа хабарни 
кьазва: «Гьарай-эвер, вуч я ви ван, бахтавар?»

Са гафуналди, билбил Эмин патал шаирдинни 
илгьамдин лишан я. Шиирда авай кьилин, амма де-
ринда чуьнуьх хьанвай фикир шаирдин везифадикай 
я. И чIал эвелни-эвел шаирриз ийизвай тагьким я.

И шиирда кIелзавайбуруз Эмина вичин биографи-
ядин са бязи делиларни къалурзавай хьиз аквазва. 
ТахьайтIа, са кьадар йисара къазивиле кIвалахиз, 
гьахъ-адалатдиз къуллугъ ийиз, тахсиркаррин дуван 
атIуз хьайи шаирди «цуьквер тахтунал» эцигнавай 
билбилдив «амай ничхирарин дуван» атIуз вучиз ту-
рай? Ихьтин уламдалди Эминаз вичин бахтавар йи-
сар, вич кIамбурдал алай береяр рикIел хкиз кIанза-
вайтIа? Гьа вахтунда вичи кIелай «нагъмаяр», кхьей 
шиирар билбилдин манияр хьиз къайгъусузвилелди 
лагьайбур, кхьейбур хьанатIа лугьуз веревирд авунни 
мумкин я ада.

«Ашкъи гьавалу я – ваз кьарар авач»,  – лугьузва 
шаирди. Им илгьамдин ашкъидикай я. Илгьам ахь-
тин затI я хьи, адан таъсирдик квайдаз сабур вуч ятIа 
чиз амукьдач, гьакI хьайила, ахьтин гьалда арадал 
атай манияр, шиирар акьулдин тартибривай  яргъаз 

къакъатунни мумкин я. Вич вичин гаравай илгьам-
диз-ашкъидиз гзаф затIар, иллаки акуна лазим тир, 
чпикай рахана кIани затIар такунни мумкин я. 

Гьавиляй Эмина билбилдиз лугьунни ийизва:  
«Вучда ваз акунач, ваз хабар авач, / Етим Эминан  
гъам-гьижран, бахтавар». И гафаралди Эминаз хали-
сан шаирди вичин «билбил», яни вичин илгьам ин-
санрин гъамни гьижран, къайгъуяр, дердияр, дердер 
кьезиларунихъ элкъуьрна кIандайвиликай лугьузва. 
Адаз кьилди вичин тIалдикай-квалдикай рахадай 
ният авач, я ам раханни ийизвач. Ада вичин уьмуьр-
дин эхиримжи йисара чIугур кьван азиятрикай ихти-
латар, риваятар халкьдин арада гзаф ама, шаирдин 
маса шииррайни чаз адан азабар-азиятар малум жез-
ва, амма и шиирда ада вичихъ гьакI «гъам-гьижран» 
авайди къалурзава. Ам куькай ибарат ятIа лугьузвач. 
Анжах «гьижран» гафуни ам виридавай къакъатна-
вайдакай лугьузва.

ГьакI ятIани, шаирди «Са гъамни авачир гьай-
ван» билбилдин къаншарда эцигзавайди вичин ша-
ирвал я. Къазидин къуллугъдал алаз, инсарин ара-
да вилик-кьилик кваз, вичи кхьей чIаларал, вичин 
шаирвилел Етим Эмин рази тирвилин лишан аквазва 
эхиримжи кьве цIарцIяй. Билбилдив хьиз «дамахар» 
гвачирвиляй шаирди вичикай артухан са гафни лу-
гьузвач. Ида шаирдин сабурдин чIехивиликайни лу-
гьузва. Шаирдин винизвал адаз дердер-гъамар акуни-
кай ибарат я, гьакI тахьайтIа ам къайгъусуз жеда, ам 
бахтавар гьайвандиз элкъведа.

Умуьрда вичел туьш хьанвай бахтсузвилизни ки-
лиг тавуна, гъам-гьижрандин кьефесда авай  шаирдиз 
вич билбидилай вине аваз аквазвайдал шак алач. 

ГьакI тирди тарихдини къалурна.

РИКIИН СИДКЬИ – ГАФАРАЛДИ

(«Дуьнья гургьагур» шиирдикай)

Эхиримжи вахтара, Мансур Куьевидин алахъунар 
себеб яз, «Дунья гургьагур» шиирдин бинедин текст 
«КIиридай жагъай альманахдай» гьат хъувунва. Чи 
ихтилатни гьа вариант бинеда аваз кьиле фида.

Дилийрин девран я, дуьнья гургьагур,
Гьар са буба гачал хан я дуьньяда.
Инсанар хьайила хебни жанавур,
Дугъриди игридаз  кван я дуьньяда.

Эй Дили-Вирана, хьанава – тамаш:
Кихрекай агъсакъал, керекул – юзбаш.
Лачин – туьлек, тарлан хьайила яваш,
ТипIрез агъавализ кIан я дуьньяда.

Фагьум ая вуна, вун я хьи устIар:
Нехирбанни чубан хьайила дустар,
Чанахъ, чанта санал вегьин яз къастар, – 
Кьвед санал хьайила, чан я дуьньяда.

Вучда дустуникай дабан атIудай,
Мез кIуьгьуь яз, рикIи серки хьиз кудай?
Сада садан рекье азиз чан гудай
Чун гьа Рабиъни Салман я дуьньяда.

Етим Эмин, дуст акурла, жеда шад,
Гьич са чIавуз вичин дустар такьаз яд,
Эвел-эхир пуч жеда вири са-сад,
Амукьдайди са тIвар, ван я дуьньяда.

И чIал чIехи шаирдин кьетIен жавагьиррикай сад 
я. Ана авторди инсанрин алакъайрикай, жемиятдин 
къурулуш тешкил хьуникай, чпел яшайишдин бине 
эцигна кIани идеяйрикай, вичин уьмуьрда рикIик 

гзаф гъалаба кутур дуствилин месэладикай  ва эхир-
ни уьмуьрдин мана вуч ятIа веревирд авуникай, ин-
санди фана дуьньяда вичелай гуьгъуьниз вуч тазватIа 
гьадакай акьалтIай ва мягькем фикирар лугьузва.

Къад цIарцIикай  ибарат и шиирда шаирдилай лу-
гьуз алакьнавай кьван фикиррин кьадар рикIивайни 
къалин я ва гьар сада кьетIендаказ гьейранарзава ва  
шаир агакьай  гьакъикъатриз кIелзавайдини  мукьва 
ийизва.

И деринриз гьахьдалди чун, адет хьанвайвал, ши-
ирдин тарихдиз, адакай икьван чIавалди гьихьтин 
къейдер авунватIа, адан гъавурда гьикI акьунайтIа 
гьадал акъвазин.

Сифте яз и шиир Назир Агьмедова 1948-йисуз 
акъудай Етим Эминан  «Хкягъай шиирар» ктабда чап 
авунай. Ана баян яз шиирдин кIаникай  икI кхьенва: 
«Са кьадар маса шиирар хьиз и шиирдани халкьдин 
арада къекъведай чIавуз дегишвилер гьатнавайди ма-
лум жезва. Белки, бязи бендер инай кимизваз хьунни 
мумкин я. Эвелимжи кьве бендиниз килигайла, им 
шаирди вичин девирда дуьнья къаришугъ тир, гуж-
луда зайифди, девлетлуда кесиб тIушундай «дугъри-
дакай игридаз кван» хьанвай чIавуз лагьайди я. Им 
гьакI тирди винидихъ галай «Гьарай, эллер» лугьудай 
шиирдайни малум жезва. Дуьньяда а девирда яша- 
йиш чIурукIа къурмишнавайвиликай, адалат, гьахъ, 
инсаф, дуьзвал авачирвиликай Эмина лагьай шиирар 
мад ава. Амма и шиирда интересни момент ам я хьи, 
шаирди ина «нехирбанни чубан» сад хьун хъсан тир-
вилин, дустарин арада хиянатвал хьана кIан тийир-
вилин, вафалувилин идея, фикир вилик кутазва».

Агьед Агъаева туькIуьрай ктабда (1960-йис) вини-
дихъ галай баян, са гафни дегишар тавуна, ам Назир 
Мирзоеваз талукь тирди къалурни тавуна, тикрар хъу- 
вунва. Яни ам Назир Агьмедован веревирдерихъ га-
лаз рейсад тир. ИкI тирди Агьед Агъаева 1955-йисуз 
акъатай вичин «СтIал Сулейман» ктабдани къейдна-
ва: «…Эмин вичин вил атIун тийизвай дуьнья дегиш 
хьунал тамарзу тир. Адан вил «делийрин девран» 

тир, гьар са буба гачал хан  тир дуьньядихъ ваъ, «не-
хирбанни чубан дустар» хьанвай, абурун къаст «ча-
нах, чанта санал» хьанвай дуьньядихъ гала». Ихьтин 
фикир алимди Етим Эминан ктабдиз кхьенвай сифте 
гафунани тикрар хъувунва.

Мад маса баянар авач. Шиирдикай веревирдер 
ийиз алахъай маса ксарини Назир Агьмедован  фикир 
эзбер хъувуна. Абуру вирида, и шиирдикай рахадай-
ла, ам советрин девирдин идеологиядин къайдайриз 
мукьва авунин алахъунар ийизвай, яни шаирдин де-
вирда инсанар «хебни жанавур» тир, амма советрин 
девирда акI туш, масакIа я, инсанар, стхаяр хьиз, 
гьахъвиле дуьзвиле яшамиш жезва, «нехирбанни чу-
бан» сад хьанва. 

И фикиррихъ бине авач лугьузни жедач, советрин 
девир Эминан девирдилай тафаватлу тир. Амма ши-
ирдив идеологиядин хъапанар гваз эгечIун дуьз жез- 
вайни? Ваъ, гьелбетда. И карди, са шакни алачиз, 
шаирдин шиирдик квай «пар» гъвечIи ва кьезил, ма-
на-метлебдин сергьятар гуьтIуь ийизвай. 

Мукьуфдивди фикир гайитIа, шиирдин майданар 
ва кьакьанар масадбур я, адай шаир чIехи арифдар, 
философ ва гьатта тарихчи тирдини аквазва. 

Гьар гьикI ятIани, шиирдиз  тамам баян ва къимет 
гана куьтягь хьанвач. Ам несилри датIана тупIалай 
авуниз лайихлу чIал тирди чна жуван рикIин дерин-
дай гьиссзава, амма  адакай рахуниз, веревирд авуниз 
лазим тир кьван фикир  гузвач. Вучиз лагьайтIа чна а 
деринрик чи тIем акакь тийидайди гьиссзава. Ихьтин 
гьалдикай Эмина вичин са шиирда лугьунни авунай: 
«РикIин сидкьи мецивай лугьуз жедач».  Шаир вич 
лагьайтIа, и чIала вичин рикIин сидкьияр гафаралди 
лугьуз алахънава.

Сад ва кьвед лагьай бендера шаирди лугьузва:

Дилийрин девран я, дуьнья гургьагур,
Гьар са буба гачал хан я дуьньяда.
Инсанар хьайила хебни жанавур,
Дугъриди игридаз  кван я дуьньяда.

Эй Дили-Вирана, хьанава – тамаш:
Кихрекай агъсакъал, керекул – юзбаш.
Лачин – туьлек, тарлан хьайила яваш,
ТипIрез агъавализ кIан я дуьньяда.

Аквазвайвал, ихтилат аямдин кьенерар алат-
навайвиликай физва. Абад девир алатна алаш-бу-
лаш вахт алукьнава. Суьгьбет тарихдин кьилдин са 
макъамдиз ва я санлай Эминан девирдиз талукьди 
яни-тушни лугьун четин я. Ам чавай Куьреда кьиле 
фейи са чIехи ва бедбахт вакъиадихъ галаз (месела, 
1877-йисан бунтарихъ ва я абур пуьрчуькьар авунихъ 
галаз)  шартIуналди алакъада тваз жеда.  Амма сифте 
цIарцIе авай «дуьнья гургьагур» ибарадини, гьар бен-
дина рефрен яз гьатнавай «дуьньяда» гафунини шаир 
патал тарихдин са девир ва я адан кьилдин макъам 
са акьван важиблу туширди къалурзава. Шаир патал 
инал кьилинди дуьньядин «тIебиат» я.

Эминан фикирдалди, дуьнья вичин бинедилай гьа 
икI чIурудаказ тешкил хьанвайди я. Сифте бендинин 
кьилин пар пуд лагьай цIарцIе ава: «Инсанар хьайи-
ла хебни жанавур…».  Инсанри чпи чеб садбуру жа-
навурри хьиз, муькуьбуруни хипери хьиз тухвайла, 
«дилийрин девран» алукьзава, «дуьнья гургьагур»  
жезва. Яни инсанар инсанар яз амукь тавурла.

Кьвед лагьай бендинини и фикир деринар хъийиз- 
ва, адаз къати тайинвал гузва. Агъсакъалдин ерин-
дал алайбур кихериз, юзбашивалзавайбур керекулриз 
элкъвенва. ТIвар кьунвай кьве къушни вагьшибур 
я, чпелай зайифбурувай къакъудунал, чуьнуьхунал, 
абурун мукар чукIурунал викIегьбур я. МичIивилин, 
бедбахтвилерин лишан тир тIипрез тешпигь авайбу-
руз гьукум чпин гъиле къачуз кIан жезва, лачинар 
хьтинбурулай чIар фейила ва такабурлу тарланар 
зайиф хьайила. Инал алава хъувун лазим я:  лачин-
ни тарлан картарин жинсиникай я, инсандин гъилел  
къвез вердишариз жери такабурлу къушар я.

Шаирди, гьайванринни къушарин тIварар кьу-
налди, инсанрин типар, инсандин тIебиатдин пис- 

хъсан терефрин кьадар гзаф тирди къалурзава,  дуь-
ньядин  къурулушда са къайда тунин карда дугъри-
дини игриди,  эрк авайдини небгет сад садан къан-
шарда эцигзава ва яшайишдин бине мягькем авунин 
жавабдарвал дуьзвални гьахъ гвайдан, таъсиб авай-
дан хиве твазва.

Пуд лагьай бендина вичин сирер ава:

Фагьум ая вуна, вун я хьи устIа:
Нехирбанни чубан хьайила дустар,
Чанахъ, чанта санал вегьин яз къастар, – 
Кьвед санал хьайила, чан я дуьньяда.

Шаир Дили-Виранадихъ  галаз, тайин са касдихъ 
галаз рахазва. Чаз эхиримжи вахтара малум хьайи-
вал, «Дили-Вирана» Къазанфар Зулфукъарован та-
халлус, яни эдебиятда вичиз къачунвай лакIаб я. 
ГьакI хьайила и шиирни сифте нубатда гьадахъ эл-
къвена лагьанвайди я. Амма шаирдиз вичин шиир-
ра авай фикирар са вичин хсуси месэлайралди, ви-
чин уьмуьрдин кьуьруькралди  гуьтIуь авун ерли хас 
кар туш. Ада, ахьтинбур аваз хьайитIани, а фикирар 
умуми ийизва, абурун мана-метлеб гегьеншди ва сан-
лай вири жемиятдиз талукьди яз вилик эцигзава. Им 
Эминаз бинедилай хас лишан я. И бендинани шаир 
шиирдиз яб гузвайдахъ ва ам кIелзавайдахъ галаз 
«стха» лугьуз рахазва ва идалди вири инсанар стхаяр 
тирвиликай ва я гьакI хьана кIанивиликай лугьузва.

И фикирдиз къуват гузвай мад са тереф ава и бен-
динихъ. Амни «нехирбандихъни»  «чубандихъ» галаз 
алакъада ава. Чаз винидихъ Назир Агьмедован гафа-
рай «…нехирбанни чубан»  сад хьун хъсан тирвилин»  
фикир акунай. Амма, зи фикирдалди, адетдин не-
хирбандинни чубандин арада са тафаватни авач. Абу-
рун кьведан дережаярни сад хьтинбур я. Классовый  
жигьетдайни абурун арада чеб чара ийидай хьтин са 
лишанни авач. Абуру «чанахъ, чанта санал» вегьиниз 
манийвалзавай затIни авач. Абур  гьакIни садбур я. 

Гьавиляй Етима Эмина и гафар адетдин манада аваз 
ишлемиш авунал зун шаклу жезва. 

Вужар я нехирбанни чубан? Сада мал-къара хуьз-
ва, гьалзава, муькуьда – лапагар. Ихтилат нехирдин, 
суьруьдин кьиле авай ксарикай физва. Яни Эмина 
и кьве гафуналди акахьнавай заманда суьруьдиз ва 
я нехирдиз элкъвенвай халкьарин, жуьреба-жуьре 
кIеретIрин кьиле акъвазнавайбур эвеззава. Месела, 
лезгийриз хас тIварарин арада Чубан тIварни ава. 
Къадим вахтара  хашпара диндал хьайи лезгийрини 
а иман гвайбурун  кIватIалдин кьилевайдаз чубан лу-
гьудай. Месела, урусри ахьтинди «пастырь» гафунал-
ди къейдзава. ГьакI хьайила, Эмина халкьдин кьиле 
жез кIанзавайбур сад хьун, абур са суфрадихъ ацу- 
кьун, абурун къастар садбур, стхавилинбур, дустви-
линбур хьун дуьньядин крар дуьзгуьн  къайдада гьа-
тунин замин яз къалурзава.  

И гимандин бине мягькемарун яз заз инал  ша-
ирди 1862-йисуз, Алкьвадар Гьасан-эфендидин буба  
Абдуллагь-эфенди кьейила (а чIавуз Эмин адан гьуьж- 
редин сухта тир), кхьей мерсиядин кьве цIарни ри-
кIел хкиз кIанзава:

Ви гьуьжредин рак  акьална, багълу хьайла къапуяр,
КIани рекьиз гьал ийидай гила чакай нехир хьанва.

Инани суьгьбет нехирдиз элкъвенвай сухтаяр 
гьарда вичиз кIани патахъ гьалдай «нехирбанар» 
пайда хьуникай физва.

Мад са гиманди суал арадал гъизва: чубан иман 
гвайбурун кьилевайди яз, нехирбан амай акахьай же-
мятдин кьил яз гьисабзавайтIа шаирди? Чидач.

Кьуд ва вад лагьай бендина ам дуствилин месэла-
дал элячIзава:

Вучда дустуникай дабан атIудай,
Мез кIуьгьуь яз, рикIи серки хьиз кудай?
Сада садан рекье азиз чан гудай
Чун гьа Рабиъни Салман я дуьньяда.

Винидихъ тIвар кьур кьве алимдини акъудай  
ктабра и бендина тIварар кьунвай Рабиъни Салман 
«куьгьне девирдин кьисайрик квай, чпин дуствилел-
ди машгьур тир ксар» я лагьанва.

ХVI-ХVII лагьай асирра Мугьаммед Аваби Акташа 
кхьей «Дербенд-наме» ктабда, Къиясан хва Ибрагьим 
лугьудай касдин кхьинрал бинеламиш хьана, «пакбур» 
тир Салман ва Рабиа тIварар алай кьве касдикай ва 
абур Дербентдин яхцIур шагьиддин (халкьдин сивера 
«къирхлер» лугьуз чидайбурун) кьиле хьайибур тир-
виликай  суьгьбетзава. 1992-йисуз Дагъустандин кта-
брин издательствода урус чIалалди акъатнавай «Дер-
бенд-намедиз» баянар ганвай алимар тир А.Р. Ших- 
саидовани Г.М.-Р. Оразаева Салман ва Рабиа са кас 
тирди къалурзавай къадим ва нуфуз авай чешмейрин 
тIварар кьазва. 

Ихьтин фикирдал Алькьвадар Гьасанни хьайиди 
адан «Асари Дагъустан» ктабдай аквазва: «Гуьлистан-
Иремда» (Абас-Къули-Агъа Бакиханован ктабдин  
тIвар я. – А.Къ.), гьакIни туьркверин са бязи ктабра  
ва «Дербенд-намеда» кхьенва хьи, гуя Дербентдин 
Къирхлер сурара дин патал телеф хьайи масабурухъ 
галаз Салман ва Рабиа кучуднава. Амма им гъалатI я, 
вучиз лагьайтIа Рабиа – Салманан ва Абдурагьманан 
буба я ва ам и патариз атайди туш. Идан чкадал Сал-
ман бен Рабиа кучуднава ва я, перс ва туьрк жуьре- 
да «хва» гаф ахъайна, Салман Рабиа кучуднава кхь-
ин лазим тир, вучиз лагьайтIа  «хва» гаф ахъаюнин 
къайда абуру вирида кьабулнавайди я. Месела, Саад 
бен Вакасаз Саад Вакас, Рустем бен Залаз Рустем Зал 
лугьузва».

«Дербенд-намедиз» кхьенвай сифте гафуна А.Р. 
Шихсаидовани  Г.М.-Р. Оразаева Салманакайни Ра-
биадикай риваятдин бинеяр чкадин фольклордай 
къачунвайбур хьун мумкин тирдини инкарзавач. Гьа-
виляй са касдикай кьвед хьунин себеб гьа и карда 
чуьнуьх хьунни мумкин я.

Кватзавай месэла масад я: Етим Эмина  Салман 
Рабиа гьикI кьабулзавайтIа – са ва я кьве кас яз? 

Чун вичикай рахазвай шиирдин кьуд лагьай бенди-
нин эхиримжи кьве цIарцIин кьве вариантдикай гьим 
Эминаз талукьди я? Абурукай сана «Рабиъни Салман» 
кьве кас, муькуьна «Рабеу Салман» са кас яз аквазва.

Етим Эмин, Алкьвадар Гьасан хьиз, тарих ахтар-
мишзавай алим тушир. Уьмуьрда вичин пеше къази 
яз, ам виридалайни вилик шаир тир. Гьавиляй чна 
кватзавай суалриз жавабарни адан шаирвиляй жа-
гъурна кIанда.

Заз мад сеферда кьуд лагьай бендинин эхирим-
жи кьве кьве цIарцIин гафарин чкаяр дегишарнаваз 
хьайи чкадал хквез кIанзава:

Сада садан рекье азиз чан гудай
Чун гьа Рабиъни Салман я дуьньяда.

Инал са карди фикир желбзава. Шаирди Салман 
Рабиадин тIвар тарихдин ктабра кхьенвайвал къа-
лурзавач, яни «Салман Рабиа» (ва я «Салман Ра-
биъ») кхьенвач. «Рабиъ» вилик акатнава, «Салман» 
гуьгъуьнал эцигнава. Яни, шиирар кхьизвай кас яз, 
Эминаз кетиг дуьзгуьнди хьун патал и кьве тIварцIин 
чкаяр дегиш хьун адетдин кар яз акуна. Им акI ла-
гьай чIал я хьи, ада абур кьилди-кьилди кьве касдин 
кьве тIвар хьиз кьабулзавай. Эгер ада Салман Рабиа 
са кас яз кьабулзавайтIа, ада и къайда дегишардачир, 
гьикI лагьайтIа Салман тIвар ва Рабиа фамилия тир-
виляй абур вирида кьабулнавай къайдада аваз хуьн 
лазим жедай. 

И кардиз къуват Эминан фикирдай Салман ва 
Рабиа дин мягькемарун патал женгер тухузвайбурун 
кьиле хьайи ксар яз хьунини гузва.  Вучиз лагьайтIа 
ихьтин фикирди вилик квай бендера авай веревирде-
рин «хвал» давамарзава. Аквар гьалда, чкадин фоль-
клорда Салман ва Рабиа кьве  кIеви дуст яз гьатна ва 
машгьур хьана, абурун риваятламишнавай дуствили,  
гзаф маса инсанар хьиз, Эминни гьейранарнай. Ин-
санрин сивера  кIеви ва къадирлу дустар хьиз гьатна-

вай Салманни Рабиъ стхаяр тирдакай Эмина са гаф-
ни лугьузвач (Салманахъ Абдурагьман лугьудай стха 
хьайидакай тарихдиз малум тирдакай чна винидихъ 
къейднай). Стхайриз дустар хьун Эминаз кьиле тефи-
дай кар яз аквазвайтIа? Имни фикир желбдай лишан 
я. Яни шартIуналди къейд ийиз жеда хьи, шаирди 
стхавилелай дуствал мягькем жедайдакай лугьузва. 
Стхавилихъ гъвечIи-чIехивал, хайи-тахайвал ава, ду-
ствиле вири барабар я. Чун, инсанар, дуствал паталди 
халкьнавайбур я тестикьзава Эмина. 

Идалайни гъейри, шаирди и мисалдалди  девир-
дин кьил какахьнавай береда инсанар патал сада сад 
патал чанни гуз гьазур хьун галай дуствал яшайиш-
дин дуьзгуьнвал къутармишдай къуват тирди  тести-
кьарзава. 

Амма инал рикIел хкун лазим я хьи, чун вичи-
кай рахазвай бендинин виликдай малум вариантра 
эхиримжи цIарцIе авай рефрендин гафарикай сад 
тир «я» авач. Эмина икI тавун мумкин тир. Гьави-
ляй чун, шииратдин къанунриз муьтIуьгъвал хуьнал-
ди, мад гъилера и цIарцIин эвелимжи къайда арадал 
хкиз алахъуниз мажбур жезвай: «Чун гьа Рабиъни 
Салман я дуьньяда».

М. Куьревиди раиж авур вариантдани гьакI ава. 
Шаирди адетдин инсанрин  дуствал дуьньяда велвела 
твазвай гьакимрин, гургьагурдинни дили-дивана де-
вирдин кьиле авайбурун чIуру къастарин къаншарда 
эцигзава.

Дуствал Эмин патал вуч тиртIа, чна «Дустариз» 
шиирдикай кхьенвай макъаладани лагьанай. Шаир 
патал халисан, таб-гьилле квачир, михьи, къадирлу 
дуствал вири зурба азабринни азиятрин дарман тирди 
аквазва.

Гьакъикъатда кьуд лагьай бендинал Эминаз лу-
гьуз кIанзавай кьилин фикир акьалтI жезва, налугьу-
ди мад инал са алавани герек жезмач. Амма шаирди 
вичин чIал давамарзава: 

Етим Эмин, дуст акурла, жеда шад,
Гьич са чIавуз вичин дустар такьаз яд.
Эвел-эхир жеда вири пуч са-сад,
Амукьдайди са тIвар-ван я дуьньяда.

Сад лагьайди, эхиримжи бендиналди шииратдин 
къанунри, шиир кхьенвай кIалубди тIалабзавайвал, 
шаирди вичин тIвар  кьазва, вичин авторвал тести-
кьарзава.  Кьвед лагьайди, ада вич дустарихъ галаз 
гьихьтин алакъада аватIа лугьузва. Яни шиирда ви-
нидихъ авунвай кьван веревирдерин нетижадив вич 
уьмуьрда дуствилин алакъаяр пакдиз хуьналди ага-
кьайди лугьузва. 

Эхиримжи кьве цIарцIе шаирди мад са чIехи не-
тижа хкудзва, уьмуьрдин мана вуч ятIа тагькимзава: 
вири пуч хьана физвай дуьньяда амукьзавайди «са 
тIвар-ван я».

Кьилди-кьилдин  кьве гафуникай хьанвай «тIвар-
ван» гафунихъ, къе чун адан  гъавурда акьазвайвал, 
«машгьурвал» метлеб ава. Машгьурвал хъсанди ва 
я писди жеда. «ТIвар» ва «ван» кьилди-кьилди къа-
чун хьайитIа, шаирдин фикир генани артухдиз ачух 
жезва. Яни дуьньядал инсанди анжах вичин тIвар ва 
а тIварцIин иесидикай вуч лугьузватIа, вуч ванер-
сесер, ихтилатар жезватIа, гьабур тазва, хъсан ва я 
пис тIвар тазва. Дуствилин, инсанвилин къанунрал 
кIевиз акъвазнавай шаир патал жувакай хъсан гафар 
тун уьмуьрдин кьилин мана тирдал шак гъиз жедач. 
Месела, Салмананни Рабиадин тIварар адаз гьахьтин 
лишанлу тIварар яз жагъанвай. Эмина вич патал ва-
жиблу эхиримжи царцIени са кардихъни эвер гузвач, 
ада гьакI тагьким ийизва, тамуз ван хьуй лугьуз та-
раз якIв язава.  Пис ва я хъсан тIвар-ван  хкягъун ин-
санрин чпин хиве твазва. И кардини Эмина инсандин 
акьул-камалдиз ихтибар ийизвайди,  инсанди вири 
алаш-булашра дуьз рехъ хкягъдайдахъ шаир умудлу 
тирди къалурзава. 

Шиирдихъ ихьтин са сирни ава. Ам лезги шиирар 
туькIуьр хьунин къайдайрихъ галаз алакъалуди я.

Адет яз, Етим Эминан 11 гьижадалди кхьенвай 
шиирар саки вири дуьшуьшра 4+4+3 къайдада, яни 
гьар кьуд лагьай гьижадилай гуьгъуьниз цезура гана 
кIелиз жедайвал кхьенвайбур я. Къенин аямда кар-
дик квай и къайдадикай шаирдиз бажагьат хабар 
авай. Ада вичин рикIяй атайвал кхьизвай. Адан чIа-
лари гуьгъуьнлай атай шаирар патал гьахьтин къай-
да тестикь жедайвал авуна. Гьар гьикI ятIани къенин 
уьлчмейрай Эминан 11 гьижадин шиирра  цезура чIур 
жезватIани, чун 4+4+3 къайда хвена кIелиз вердиш 
хьанва. Амма «Дуьнья гургьагур» шиир кьве жуьре-
да кIелиз жезва: винидихъ раханвай жуьреда ва 6+5 
къайдада, яни ругуд лагьай гьижадилай гуьгъуьниз 
цезура эцигнаваз.

Яраб Эмина вичи гьикI кIелзавайтIа?
КIелунин гьар са жуьреди са кфет гузва. Сифте-

гьан жуьреди тади квачир, везинлу дерин веревирде-
ри хьиз ванзаватIа, кьвед лагьай жуьреди гьерекатрин 
тадивал, тагьким авунин хцивал артухарзава, девир-
дин чалпачухвал къалурзава. АкI я хьи, Эмина гьа и 
кьве жуьредани кIелиз жедайвал кьасухдай авунва. 

Са гафуналди, «Дуьнья гургьагур» шиир вичин де- 
ринар кьатIунал кар аламай зурба эсер я. АкI я хьи, 
шаирди и чIал чи аямдарриз ва гьакимриз ийизвай 
тагькимни я.

СА ШИИРДА – КЬВЕ МУЬГЬУЬББАТ 

(«Яр» шиирдикай)

Етим Эминан «Яр» («Мийир, аман, азиз, – чара, 
са мидед...») шиир шаирдин къелемдикай хкатай  
лап багьа къашарикай сад я. Дерин мана-метлебдин, 
чIал вич туькIуьр хьунин,  кесерлувилин, сирлуви-
лин, ана авай гьиссерин къативилинни сидкьивилин  
ва и лишанар вичиз  кьетIендаказ, чи шииратда саки 
тахьай жуьреда хас хьунин жигьетдай и эсер лезги 

шииратда  кьит, лапни дуьз лагьайтIа, авай-авачир 
хьтин са чIал я.

Шаирди вичин уьмуьрдин садбуру жегьил йисара, 
муъкуьбуру ам инсанрин арада амачирла, азарди 
акIажарнаваз месел алайла кхьенвайди яз кьазвай и  
шиирди Эмина шаирвилин везифадиз датIана вафалу- 
вал авурди, вич халисан шаир яз тухвайди къалурзава.

Шиирдин сирерикайни кьетIенвилерикай чун 
агъадихъ рахадалди вилик, адан тарихдикайни кьве 
гаф лугьун. И чIал сифте яз шаирдин 1948-йисуз 
акъатай «Хкягъай эсерар» ктабда гьатна. КIватIал 
туькIуьрайди  Назир Агьмедов тир.

И шиир, адет яз, Эминан ктабар туькIуьрай вири 
ксари муьгьуьббатдин чIаларин жергедик кутазва ва 
гьа идалди эсердиз ганвай баянар акьалтI жезва. Ша-
ирдин ктабар туькIуьрай са касдини и шиирдиз арту-
хан са баян-затI ганвач. И карди шиир Эмина  ашкъи-
дикай кхьенвай амай чIаларилай са акьван тафават-
луди туширди яз кьабулайди къалурзава.

Чи фикирдалди, иллаки и чIал дерин  ва акьал-
тIай баянар гуниз лайихлу эсер я. Баянар галачиз 
адан гъавурда кIелзавайбур тамамдиз, шаирди вичи 
вилив хвейи тегьерда акьун тийидайдал шак алач.

1948-йисуз акъатай кIватIалдилай гуьгъуьниз 
акъатай саки шаирдин вири амай ктабрикни  ака-
тай и чIалан бязи цIарара куьлуь-шуьлу дегишвилер 
хьанва. Инал заз абурукай рахаз кIанзавач, вучиз 
лагьайтIа абуру, санлай къачурла, шиирдин метлеб-
диз ва къурулушдиз кьецI гузвач, абура авайди гьа 
са фикир маса жуьреда, гъейри гафаралди лагьанвай 
тафават я.

Гзаф вахтара и дегишвилер шиирдин везин гьи 
жуьреда кIелун лазим ятIа тестикьариз тахьунихъ га-
лаз,  рефрендин вилик квай гафар сад хьтин рифмада 
тахьунихъ галаз алакъада авайбур жезва. Рефрендин 
вилик квай гафар рифмада тахьунихъ галаз ва я а 
рифма зайифди хьунихъ галаз Эмин бажагьат рази 
жедай. Ахьтин чкайрик шиирар кхьин хъувур ксари 
гъил хкуьрнавайдал шак алач.

 ЦIусад гьижа аваз кхьенвай шиирда гьар са цIар-
цIе цезура ва я цезураяр гьи чкадал эцигайтIа эсердин 
везин-ритм дуьзди, тIебииди ийидатIа лугьуз шаклу-
вал арадал къвезва. Эмина вичи гьикI кIелзавайтIа, 
къе чавай лугьуз жедач. И шиирдизни, адан са бязи 
маса шиирриз хьиз, цезура цIарцIе гьар са кьуд ла-
гьай гьижадилай ва я ругуд лагьай гьижадилай гуь-
гъуьниз эцигна кIелиз хьунин мумкинвал хас я. 

Сад лагьай жуьреда къачуртIа, шиирдин гзаф чка-
яр «хазва», рефрен яз къвезвай «ийимир, яр» гафа-
рин чкадал «имир, яр» хъувунин лазимвал жезва, са 
бязи кIватIалра гьакI авунни авунва. И дегишвили 
бендерин эхиримжи цIарара маса гафар ва я гьижа-
яр хтуниз мажбурзава. Чи фикир кьвед лагьай жуь-
редиз, яни цезура ругуд лагьай гьижадилай гуьгъуь-
на эцигнаваз кIелуниз мукьва я. Гьавиляй за инал  
вири алимри теклифай вариантар тупIалай авур ва ви-
чиз шиирдин рукопись жагъай М. Куьревиди майдан-
диз акъудай вариантдикай менфят къачузва.

Ша чна и шиир садра кIел хъийин:

Мийир, аман, азиз, – чара, са мидед: 
Зи сефил рикI вуна дар ийимир, яр, 
На зи гъамни-хифет гьамиша, эбед, 
Зи далудал кIеви пар ийимир, яр.

Дуьнья сад хьиз фидай гьа югъни йиф я, 
Бедгьавая  уьмуьр икI фин гьайиф я.
Зи гьал сефил я хьи, рикIни зайиф я,
Зи кайи рикI вуна тIар ийимир, яр.

За гьакI гзаф минет ваз ийизава:
Чаз нече мин  аду  уьзбауьз  ава,
Зи тахсирар вири ваз мад чизава,
Амма садаз  зи тIвар пис ийимир, яр!

Зун дертэгьли я, вун дава-дарман я, 
Ви хуш дидар  акун зи эрзиман  я. 
Зун ваз хаталу я даим  – аман  я,
Хата гуьзетна, заз кар ийимир, яр.

Зи дердиниз тIебиб  ава кIевера, 
Вун я хьи, мад авач масад юллера. 
Килиг тийиз, туна вуна чуьллера, 
Зун  Мажнун  хьтин гьайсар  ийимир, яр.

Ваз аквазава хьи зи сефилвилер, 
Дар ийимир заз икьван цавар-чилер, 
Гьам чи арадавай, мад жери сирер 
Алемриз  вуна ашкар  ийимир, яр.

Етим Эминан гъам-хифет пара я, 
Аман я ваз, минет: на са чара-я. 
Зун ваз хаталу  я, уьзуькъара  я, 
Халкьариз вуна арзар ийимир, яр.

Инал са алава мад хъувун лазим я:  шиирдин эхи-
римжи пуд бендинин эхиримжи цIарара цезуради га-
фар «кьатIзава»: «гьей/сар», «аш/кар», «арза/яр».
Эминан девирда шииратда цезурадал амал ийизвай 
лагьана чавай кьетIивал ийиз жедач, гьикI лагьайтIа 
икI гафар «хазвай» дуьшуьшар шаирдин амай гзаф 
чIаларизни хас кар я. ЯтIани, чун вичикай рахазвай 
дуьшуьшда сифтегьан пуд бендина гьалтзавай реф-
рендин вилик квай са гьижадин «дар», «пар», «тIар», 
«кар» гафари шиир чна кIелай жуьредиз гзаф мукьва 
тирдал шак тазвач.

Чаз исятда  важиблуди шиирдин маса тереф я: 
адан мана-метлеб.

Ам квелди муьгьуьббатдин амай шииррилай та-
фаватлу я?

«Яр» шиир суфизмдин къайдайрал амал авуна  
кхьенвай чIал хьиз аквазва. Инал рикIел хкин хьи, 
РагъэкъечIдай патан шииратдиз юкьван асирра су-

физмди зурбадаказ таъсир авунай. Суфийрин къай-
дайри дуьньяда авай чан алай кьван гьар са затI Ал-
лагьдин гьакъикъи шикил яз гьисабзавай. Суфияр 
патал гьакъикъи, кIалуб авай, субутарзавай делилар 
лазим тушир, абур патал чеб Аллагьдиз мукьва ийи-
дай, адахъ галаз сад ийидай  гьевеслувал, къизгъин 
гьиссер важиблу тир. Чпи кьабулнавай къайдайриз 
имандаллайбур мукьва авун патал, абур чпин гъавур-
да акьун патал суфийри чпин «чIал», чпин яржар-
лишанар яратмишнавай. Суфийрин къайдайрал амал 
авуна кхьенвай шиирра  ахьтин лишанлу гафарихъ 
шумудни са мана хьун лазим тир. И карди, санлай 
къачурла, шиирдин манани са шумуд жуьреда деги-
шарзавай. Ишарайрин чIалакай менфят къачуна, ша-
ирри чпивай ачухдиз лугьуз тежезвай маса фикирар-
ни къаб алаз лугьузвай. Вири гъавурда такьуртIани, 
суфияр гъавурда акьазвай. 

Суфийрин кIватIалар гзаф тир, абурухъ гьардахъ 
чпин кьилдин «чIал», къенепатан къайдаяр авай, 
амма вирибур паталди  кьилинди ва уртахди  «муь-
гьуьббатдин чIал» тир, вучиз лагьайтIа ам адетдин 
гьар са касдиз мукьвади я. 

Вири суфийрин кьилин макьсадни Аллагьдиз му-
кьва хьун, Адахъ галаз сад хьун, Адак акахьун тир. 
Гьавиляй рагъэкъечIдай патан шииратда (иллаки 
гъезелдин кIалубда аваз кхьенвай чIалара) Аллагьдал 
хейлин цIийи тIварар акьалтна: «Дуст», «Чирагъ», 
«Чехир цазвайди» ва иллаки «Яр».

Чи девирдин зурба алим, суфизмдин деринар лап 
хъсандиз чизвай пешекар, персерин шаиррин хейлин 
ктабар урус чIалалди акъудун патал гьазурай,  вичи  
урус чIалаз авур Къуръандин таржума ва и пак ктаб-
диз гайи баянар лап хъсанбурун жергеда авай дар-
гиви М.-Н.О. Османова Дагъустандин телевидениедиз 
гайи са интервьюда персерин шииратда муьгьуьббат-
дикай кхьенвай вири шиирар Аллагьдикай тирди 
къейд авунай.

Вичин муьгьуьббатдин  гъезелра кьве мана тунал-
ди, яни гьа са чIала кьве адресатдихъ – кIани ярдихъ 

ва Аллагьдихъ элкъвена рахуналди иллаки чIехи 
шаир Гьафизан шиирар тафаватлу жезва. Лезги шии-
ратда ихьтин лишанлувал Ялцугъ Эминан ашкъидин 
чIаларизни хас яз аквазва.

Гьа икI Етим Эминан «Яр» гьа ихьтин «кьве ма-
надикай» ибарат хьанвай шиир яз аквазва. Ам гьа 
са вахтунда гьам кIани ярдиз, шаирдин уьмуьрдин 
юлдаш Туьквезбаназ, ва гьамни Аллагьдиз ийизвай 
дуьаяр, шаздаяр я.

Шаирдихъ муьгьуьббатдикай кхьенвай чIалар 
гзаф ава, амма абуруз «Яр» шиирдик квай суфийрин 
шииратдиз хас кьетIенвилер квач. А чIалара шаирди 
тайин дишегьлидиз ийизвай майилар, абурун гуьзел-
вили, ажайиб къилихри юзурзавай къизгъин гьис-
серни гьевесар къалурзава. Бязи эминоведри жуьре-
ба-жуьре тIварар алай дишегьлийриз ва я тIварар та-
кьунвай гуьзелриз бахшнавай чIаларни гьакъикъи са 
касдиз, са «таватдиз», са «назанидиз», са «эфриздиз»  
кхьенвайбур яз гьисабзава. И гафари-тIварари гьарда 
кьилди мана гузва. «Тават» «гуьзел» я, «назани» «наз 
гудайди», «эфриз» «куькIуьрзавайди, экуь ийизвай-
ди» я. Амай тIварарихъни гьахьтин гуьрчег манаяр 
ава. ИкI, малум тирвал, шаирди маса касдик гъуь-
луьк квай Туьквезбанал фитнедин-тегьнедин хъен та-
тун патал ийизвай. И фикир дуьзди тирдал шак алач, 
вучиз лагьайтIа дишегьлидин гьар са тIварцIи са иер 
лишан къалурзава. Эмина са тIварцIикай ва адан ма-
надикай менфят къачуналди вичин халисан, рикIе 
гьамишалугъ яз чка кьунвай са ярдин тариф ийизва, 
адан къилихрин хъсанвал ва кьетIенвал ачухарзава. 
Ихьтин шиирра Эминаз «кьвед лагьай мана» тунин, 
къаб алаз лугьунин лазимвал амукьзавачир. Вичин 
ярдиз маса тIвар гун – гьа им ада къаб алаз лугьун 
хьана куьтягь жезвай.

Амма «Яр» шиирда Эмина «кьве манадин» къайда 
кардик кутунихъ, аквар гьалда, дерин себебар авай.

Лугьун лазим я хьи, уьмуьрдин эхиримжи йиса-
ра шаирдин руьгьда чIехи дегишвилер кьиле фенвай. 

Дуьньядикай, уьмуьрдикай, инсанрикай, дустарикай 
ада виликдай авур фикирар, адан кьатIунар саки ми-
хьиз дегиш хьанвай. Ам руьгьдалди «чIехи» хьан-
вай, и жигьетдай адан дережаяр мадни вини кIара-
риз акъатнавай. Яшайишдин ва кьисметдин четин 
уламрай акъатнавай вичинни Туьквезбанан муьгьуьб-
батдикай, виликрай хьиз, чилин муьгьуьббатдиз хас 
рангаралди кхьинин лазимвал шаирдиз амачир. Гагь 
ракъинив, гагь вацравни гъетерив, гагьни малаикрив 
гекъигай Туьквезбан шаир патал, ажал атана вичин 
япув акъвазнавайла,  Аллагьдин дережадиз акъатна-
вай жеди. Гьар гьикI ятIани, азардиз дарман амачир 
береда, «бедгьавая уьмуьр» алатна физвай Эминаз  
вичи вилив хуьзвай куьмек, сабур ва теселли гьа и 
кьве «чешмедай» къвезвайди чизвай. Гьавиляй ам 
абурухъ  кьведахъ галазни рахазва. Шиирдин гьар са 
цIарцIи гьа икI тирди къалурзава. ЧIалахъ тежедай-
бурувай «яр» гафунин чкадал «Аллагь» эцигна кIе-
лайтIа жеда.

Бязи цIарариз талукь яз суаларни кватун лазим 
я, яни абурай Аллагьдихъ элкъвена рахун аквазвач 
лугьун мумкин я.

Месела, къачун и бейт:

Зун ваз хаталу я даим  – аман  я,
Хата гуьзетна, заз кар ийимир, яр.

Дарман авачир, жерягьрин кьил акъат тавунвай 
азарди ажалдин вилик вегьенвай Эминаз вичик квай 
уьзуьр къвалав гвайбурук, иллаки вичихъ датIана 
гелкъвезвай Туьквезбанак акатиз кIичезвай жеди. 
Гьавиляй ада мукъаят хьухь лугьуз вичин уьмуьрдин 
юлдашдиз минетзава. Им тIебии кар я.

Эхиримжи бендинани гьа ихьтин фикир тикрар 
жезва:

Зун ваз хаталу я, уьзуькъара я,
Халкьариз на  арзаяр ийимир, яр.

Эмина вич ихьтин гьалда хьунай вич тахсирлу 
ийизва, вичин чин Туьквезбанан вилик чIулав хьан-
вайди лугьузва. И кьве бендинай шаирдин бедендин 
азиятрилайни тIаларилай руьгьдин азабар шумудни 
садра къати тирди аквазва.

 Инал гъайи кьве бейтиниз килигна, гьахълу су-
алар кватунни мумкин я: абур квелди Аллагьдихъ 
галаз алакъалу я? Ажалдин месел алай шаирдикай 
Аллагьдиз вуч хаталувал хьун мумкин я?  

Амма лугьун герек я хьи, ибур шиирдин лап ва-
жиблу чкаяр я. Уьмуьрдикай икрагь хьанвай ша-
ирдиз  вичин сабур квадариз, асивилиз кьил ягъиз, 
иман зай ийиз кичIезва. Гьа кардай адаз вичикай  
Аллагьдиз авай хаталувал аквазва. 

Мад са бейт къачун:

Килиг тийиз, туна вуна чуьллера, 
Зун  Мажнун  хьтин гьайсар  ийимир, яр.

Инал гила къарши суал кватун мумкин я: и гафар 
Туьквезбанахъ галаз квелди алакъалу я, Эминаз аза-
бар гузвайди, адан кьадар-кьисмет кхьенвайди Алла-
гь яз хьайила?

Аллагьдиз талукь манадиз талукь барадай инал 
ихтилат  Аллагьди «килиг тийиз» «чуьллера» тун-
вай шаир  жерягьрин суракьда хьуникай, ам абурухъ 
къекъвез хьуникай физва.

Туьквезбаназ и гафар талукь хьунин месэладихъ 
галаз шаирдин уьмуьрда хьайи тайин са вакъиа ала-
къалу хьун мумкин я. А вакъиани азардиз дарман 
тачагъзавай Эмин Дербендин азарханадиз финиф яз 
гьисабиз жеда. Сагъ хъхьунихъ са умудни амачир 
шаирдиз аниз физ кIан хьаначир жеди. Ам къадим 
шегьердин азарханадиз ракъурунал Туьквезбан кIе-
виз акъвазун мумкин я.  Са шумуд юкъуз, арабада 
къаткана, Дербендин рехъ атIун залан азардик квай 
кас патал регьят месэла тушир. И рекье шаирди вич 
чуьллера гьатнавай Межнун хьиз, акьулни чандин 

къуватар квахьнавай кас хьиз гьисс авун тIебии кар 
я. Муькуь патахъай, рикIел хкин: вичел Межнун 
(яни дили-дивана хьанвайди) тIвар акьалтай ва  Лей-
лидихъ ийизвай адан къизгъин муьгьуьббатди чуьл-
лериз акъудай Имрул Къайс лугьудай кас шаир тир. 
Инал Эминаз вич патал Межнун неинки са шиират-
дин ярж яз, гьакIни вичиз барабар,  гьакъикъи инсан 
язни аквазва. Лейлидин тIвар шиирда авачтIани, ам 
шаирдин рикIе ава, а тIвар ада Туьквезбаназ ярашугъ 
ийизва. Лейли Межнуназ кьисмет хьаначир. Амма 
Эминаз Туьквезбан кьисмет хьанайтIани, Межнунан 
кьисмет рикIел хкуналди, шаирди вичин азарди вич-
ни Туьквезбан сад садаз кьисмет тахьайди хьиз авун-
ва лугьузва. И макъамди шиирдин и тайин бейт гена-
ни гзаф деринарзава.  

Инал чун рахай бейтинин вилик квай кьве цIарни 
кIел хъийин:

Зи дердиниз тIебиб  ава кIевера, 
Вун я хьи, мад авач масад юллера.

И бейтинин сифте цIарцIяй шаирдиз са дарман-
ни амачирди тайин я. Чилерал шаирдиз амайди ан-
жах са Туьквезбанни Аллагь я. Шаирдиз вичиз амай 
куьруь уьмуьрда абурухъ галаз чара жез кIанзавач. 
Вичиз жедай чара гьа и кьведавай кIанзава. Вичин 
вири сирер, хиялар, кьилиз тефей эрзиманар, кумай 
умудар гьа кьве адресатдал ихтибарзава, абур чара 
ксариз чир хьана кIанзавач:

Гьам чи арадавай, мад жери сирер 
Алемриз  вуна ашкар  ийимир, яр.

Шаирдиз вичин «сирерин» гъавурда мад садни 
акьан тийидайди тайин хьанва, адаз дуьнья  ва инса-
нар капаллайбур хьиз аквазва. А «сирер», мумкин я, 
Эмина вичин эхиримжи шиирар яз гьисабзавай.

Шиир акьалтIарзавай цIарни кьве жуьреда гъа-
вурда акьаз жериди я:

Халкьариз вуна арзар ийимир, яр.

Туьквезбаназ и гафар талукь макъамда баянар 
лазим жезвач. Эминаз вичин юлдашди масадбуруз  
шел-хвална, гъуьлуьн дердер абурал илитIна кIанза-
вач, и карди шаирдин рикI генани гзаф тIарзава.

И цIарцевай гафар Аллагьдихъ элкъуьрнавай ма-
къамда шаирди вичиз ганвай кьван дердер, хажала-
тар, тIалар инсанриз гумир лугьуз Халикьдиз минет-
зава. Ида шаирдин чIехи, регьимлу руьгьдин ва ри-
кIин гьакъиндай шагьидвалзава.

Са гафуналди, «Яр» лезги эдебиятда суфийрин 
шииратдин са багьа ивир я лугьуз жеда. И карди 
Етим Эмин РагъэкъечIдай патан шииратдин деринар 
лап хъсандиз чизвай чIехи устад хьайидакай лугьуз-
ва. Ихьтин чIал адан яратмишунра тек сад вучиз хьа-
натIа, лугьуз жедач. 

Белки, шаирдихъ ахьтин шииррин гъавурда кIел-
дайбур акьун  тавунин гиман авайтIа?

АЗГЪУНВИЛИЗ ТЕРБЕТ

(«Нефсиниз» шиирдикай)

ЧIехи шаирдин философиядин чIаларикай раха-
дайла, «Нефсиниз» шиирдикай рахун тавуна жедач. 
И эсердихъ вичин аламатар ава. Сифте яз кIелдайбу-
рув ам Агьед Агъаева туькIуьрай «Шиирар» кIватIал-
да аваз 1960-йисуз агакьна. Гуьгъуьнлай акъатай  
кIватIалра ам, са бязи гафар дегиш хьанваз, акъатна-
ва. Абур жуьреба-жуьре вариантар яни-тушни лугьу-
дай хьтин са делилни авач, вучиз лагьайтIа я Агьед 
Агъаева, я адалай гуьгъуьниз Етим Эминан ктабар и 
шиир кваз акъудай Гъалиб Садыкъиди ва маса ксари 
адаз са тайин баянни ганвач. Амма шиир Эминанди 
тирдал шак гъиз хьун четин я: шаирдин  кхьинрин 
хатI гьасятда чир жезва, эхиримжи бендина автордин 
тIварни вичин чкадал ала.

1998 ва 2008-йисара акъатай кIватIалра и шиир 
тIвар алачиз ганва. Эхиримжида  – «Руьгьдин чирагъ» 
ктабда – шиирда авай  четин гафариз ганвай баянар 
къалин я. Гьа баянарни  аквадайвал,  ша чна и чIал 
гьа кIватIалдай кIел хъийин:

Эй, залум нефс, ви гъиляй зун ажиз я,
Вун ваз гайи тербияни хуьдайд туш.
Хийир кардал – вун мидаим мерез я,
Я вун хийир-шийир, игьсан чидайд туш.

Мез ви лал я, япар – биши, вилер – кур1,
Гъилер – члахъ, кьецIибур я ви кьве кIур,
Муькуьр2   – гзаф, гьахъ ви – хилаф3, хиял  – чIур,
Дуьнья гайтIан, «Мад бес я» вахъ жедайд туш.

Пеше даим муькуьр-фитне, дяве-къал,
Гъибет– пара, къалби къара4, рикI – дагьал5,
Фикир – лавгъа, фигъил-гъавгъа6, бед хиял,
Дуьньяд девлет ви рикIелай фидайд туш.

Жасад – темпел, инсаф рикIел гъиз течиз,
Акьул – зелил, фагьум  – тIимил, фитнейиз,
Амал – азгъун, ийиз чапхун уьмуьр физ,
Сурун азаб, кьиникь рикIел гъидайд туш.

Ребби, Етим Эминаз – мубталадиз
Ви садвилин нур къалура вуна дуьз.
Вуна гьидаят7  тагайтIа баладиз,
А залумди зерре сабур идайд туш.

1 Кур – буьркьуь.
2 Муькуьр – кьулухъай рахун.
3 Хилаф – таб.
4 Къалби къара – рикI чIулав.
5 Дагьал – къайдасуз, чкIай, чуьруьтмиш хьайи.
6 Фигъил-гъавгъа – вичяй кьил акъат тийидай.
7 Гьидаят  – регьбервал, са кар авун патал рехъ къалурун.



282

КIелзавайдаз шиирдин вири гафарин гъавурда 
акьаз регьят хьун патал, алава яз, мад са шумуд га-
фуниз баян хгун: «игьсан» – михьи рикIелди эгечIун,  
рикIин сидкьилувал;  «гъибет» – бине авачир гафар, 
садакай чIурукIа  рахун; «жасад» – беден, жендек; 
«зелил» – русвагь хьанвайди, вич вич яз амачирди, 
виляй аватнавайди; «мубтала» – хажалатди кьун-
вайди. «Гьидаят» гафуниз ганвай баян тIвар кьунвай 
ктабда, гъалатI яз, дуьзди хьанвач. Адан мана фи-
кирда кьуна, шиирдин эхиримжи кьве цIар кIелайла, 
хкатзавай нетижа кьиле ацукьдай хьтинди жезвач.  
«Гьидаят» – им гьакъикъатдихъ тухудай рекьер жа-
гъурун,  гьакъикъи имандин дережадив  агакьун, 
дуьз рекьел атун ва я сада гъун лагьай чIал я.

Кьилин гаф и шиирда «нефс» я. Гьадалай эгечIни 
ийин. 

И гаф лезги чIалаз араб чIалай атанвайди, бине-
дин «нафс» гафуникай хьанвайди  я. И чIала адахъ 
жуьреба-жуьре манаяр ава. И гафуниз философри ва 
теологри кьилди-кьилдин баянар гузва.

Исламдиз талукьарнавай энциклопедияда  «нефс 
– исламда гьайвандиз хас чIуру гьевесрив ацIанвай 
инсандин ва гьакIни жинрен руьгь я. Ам бедендиз 
кIан хьайи крар авунин рекье ава, ада инсандив ан-
жах чIуру крар ийиз тазва. Ам гьакI  вири писви-
лерин ва чIурувилерин гьам кIвал, гьамни чешме я. 
Гагь-гагь адаз «шейтIан чуьнуьх жезвай кIвални» лу-
гьузва. Нефс инсандин чIехи душман я. И нефс вири 
инсанар патал умумиди я», - лугьузва. 

Инсандиз хас  чIуру гьевесри  шариатдин къа-
нунриз аксивал ийизвайди яз гьисабзава. Къуръанда 
нефсинал гъалиб хьайидаз женнет гун хиве кьазва. 
«Низ вичин Ребби атунихъай кичIе хьанатIа ва руьгь 
гьевесдикай хвенатIа, рикIивайни, адан далда женнет 
я», – кхьенва 79-сурадин 40-4I лагьай аятра.

Суфийри нефсиниз чпин тедбирар гузва ва адан 
лишанар ирид кIарцIиздережадиз пайзава. Абур нефс 
вич сифтедай авай гьалдай экъечIна, чIуру гьевесри-

кай азад хьана, эхиримжи кIарцIе камил руьгьдин 
дережадиз агакьуникай, Аллагьдик акахьуникай иба-
рат я. Абурукай инал  гегьеншдиз рахунин лазимвал 
авач. 

Са шакни алачиз, вичин девирдин  чирвилер къа-
чунвай Эминаз, лап виниз дережадинбур къачун кьис- 
мет хьаначтIани,  и гафунин бинеяр ва деринар чир та- 
хьана авачир. Чун паталди кьилинди, чи чIала «нефс» 
гафунихъ вуч мана аватIа, гьам я. Ам чи чIала дуьнья- 
дин няметрикай инсандин вил ацIун тавун, мадни 
гзаф кIан хьун, азгъунвал яз гьатнава.

Шаирди вичин чIал сифте нубатда лезги чIалал 
кIелзавайбур патал, шиирдихъ гьа и чIалалди яб 
гузвайбур патал кхьенва. Гьа са вахтунда ада суфий-
ри ва я диндин векилри и гафуниз гузвай баянарни   
къерехдиз тийизвайди тайин я. ЯтIани, вич къази яз, 
гзаф дуьшуьшра инсанрин, мукьва-кьилийрин  ара-
да мал-девлетдин, кIвалин-йикъан, чилин-мулкунин 
паталай жезвай силисар акваз, абур гьахълудаказ 
гьялунин рекье хьайи Эмина и гафунин манайрикай  
шиирда кьилинди яз халкь гъавурда акьазвай жуьре 
кьабулнавайдал шак гъиз жедач. 

Амма шиирдин  важиблувал и кардикай ибарат 
туш. Санлай къачурла,  мана-метлебдин жигьетдай 
Эмин динди тестикьарнавай  шартIарилай элячIза-
вач. Ам вичин мусурманвилел кIевиз акъвазнава.

Шиирдиз маса кьетIенвал хас я. РагъэкъечIдай 
патан халкьарин шииратда  инсандин азгъунвили-
кай, нефсинин къативиликай гзаф шиирар кхьенва, 
абуру вирида инсандиз хас и лишан русвагь ийизва. 
Эмина, лагьайтIа, вичел къведалди садани – я дин-
дин векилри, я суфийри, я  шаирри – садрани тавур 
хьтин кар ийизва: ада нефсинин шикил чIугвазва. 
Садра мад шиир кIел хъия. Куь вилик эйбежер са 
затI акъваззава. Эмина нефсинин неинки винел патан 
акунар, гьакI адан къенепатан «алемни» къалурзава. 
Адан хесетарни къилихар винел акъудзава. Инсан гьа 
ихьтин буьркьуь, биши, члахъ, таб квай, кубут, сабур 
авачир затIунин гъиляй ажуз хьанва. 

Шиирдин мад са артуханвал ам я хьи, ана шаирди 
нефс кьилдин, чара са затI яз къачунвач. Ам вичин 
хсуси нефсинихъ галаз рахазва. Идалди Эмина вич 
амай вири инсанар хьтинди, абурулай са квелдини 
тафаватлу туширди  яз гьисабзава. И карди Эмина 
вичин нефсинихъ галаз гьихьтин дяве тухузвайтIа 
къалурзава. Инсан вичин нефсинал гъалиб хьун че-
тин месэла яз аквазва шаирдиз. Аллагьдин куьмек 
галачиз,  дуьз  рекьелай алатнавай адан «балайри-
вай» и кар гьялиз хьун мумкин туш. Гьавиляй шаир 
эхиримжи бендина Аллагьдихъ элкъвена рахазва:

Вуна гьидаят тагайтIа баладиз,
А залумди зерре сабур идайд туш.

Эмина кьилди вичин нефсинин аксина  вичин 
иман, адалатлувал, руьгьдин жигьетдай михьивал, 
шаирвал эцигзавайдал са шакни алач. Шиир, нефси-
нин эйбежер шикил гуналди, ам инсанриз дакIанару-
нин мурад  аваз кхьенвайди аквазва. Амма инсанри и 
кар гьикI кьабулдатIа, гьадакай са гафни Эмина лу-
гьузвач. Шаирди, гьамиша хьиз, тамуз ван хьуй лу-
гьуз, тараз якIв язава. Амма инсанрин тамуз тек тар 
хьиз авай шаирдин ван къведайдак Эминан умудар са 
акьван квачир хьиз аквазва.

Санлай къачурла, нефсиникай Етим Эмина ла-
гьанвай фикирар инсанар амай кьван гагьда иски же-
дайбур туш.

Къенин чи аям къачун хьайитIа, нефсинин къа-
тивал кьиле ацукь тийидай кьадардив агакьнавайла, 
Эминан шииррин лазимвал артух жезва, абуру, чеб 
къе кхьенвайбуру хьиз, цIийидаказ ва хцидаказ ван-
зава. Шаирди и шиирда гузвай тарсарикай сад инсан-
рихъ азгъун нефс тахьун я, адал кьадар эцигун, адаз 
тербет гун я. Нефсиниз хас чIуру лишанар хкатайла, 
вири инсанар барабар, къадирлу, гьуьрметлу жеда лу-
гьуз кIанзава шаирдиз. 

Эминан фикирдалди, уьмуьрдихъ, идалай гъейри, 
маса мана хьун мумкин туш.

КВАХЬАЙ ТIАЛАБ

(«Фана дуьнья, вавди я зун, вавди буьтуьн  
гъам жедани?...» шиирдикай)

Етим Эминан и шиир жуьреба-жуьре тIварар 
алаз ва я алачиз гьар жуьредин кIалубра аваз ктабра 
гьатнава. Сифте яз ам Назир Агьмедова туькIуьрай 
ва 1957-йисуз Дагъустандин ктабрин издательствода 
чапдай акъудай «Етим Эмин. Шиирар» ктабда гьат-
нава. Ктаб туькIуьрайда и чIалаз баянар ганвач. Гуь-
гъуьнлай, 1960-йисуз, ам гьа и издательствода Агьед 
Агъаева акъудай ктабдик сифтедай акъатайвал акат 
хъувуна. Кьве ктабдани шиир «Дуьньядиз» тIвар 
алаз ганва. Чна ам кьвед лагьай кIватIалдай къачур-
вал, гьана шиирдин  четин гафариз ганвай баянарни 
галаз, хгузва:

Фана дуьнья, вавди я зун,
Вав буьтуьн1  гъам жедани?
Агъади халкь авуна, бес
Гуьгьуьл ачух къар гьинава?

Зи хифетрин сан гуналди,
Кхьена тамам жедани?
Жумла2  алем эфенди хьуй,
Муракабни3  чар гьинава?

Кьиникь важиб я, кьейибур
Чалай вилик шумуд я хьи,
Мусурмандин хийир такIан,
Гьа мусурман чIуруд я хьи.

Акур ксар аватIа, лагь,
Аси лукIран умуд я хьи,

1 Буьтуьн – вири.
2 Жумла – вири. Жумла алем – инал вири инсанар.
3 Муракаб – чернил.

Дармандикай дава хьайи
Им тегьер азар гьинава?

Ирид йис я зун и гьалда
Ширин чандикай яз бизар,
Бязибуру мерез лугьуз,
Бязибуруни – бедназар1.

Бендедин кьил акъат тийир
Им вуч ятIа ихьтин азар?
Зи дердиниз дарман ийир,
Яраб гьа устIар гьинава?

И фана дуьнья паталди
Чалишмиш жез йифиз, юкъуз,
Намруда хьиз ялдай вуна, 
Фикир тагуз кьейибуруз.

Азраил гьазур хьанава
Гила фекъир ви чан къачуз,
Ви хиялар яргъал алай,
Гила ви къастар гьинава?

Дуьньяда инсан жедани
Ажал, завал агъри-вачир2?
Шумудни са бенде ава
Мескен, макан, ери-вачир3.

Гьар са касдин югъ ам я хьи,
РикIел жери багъри-вачир4,
Мейил, стха гьана-мукьрай,
Эмин, ви дустар гьинава?

1 Бедназар – вили атIун.
2 Агъри-вачир – азар авачир.
3 Ери-вачир – ери авачир.
4 Багъри-вачир – багъри авачир – мукьва-кьили авачир.

  А. Агъаева акъудай  кIватIалда и шиирдин маса 
вариатни «Духтурханадай чар» тIвар алаз ва, бендер 
шаирди кхьейвал чпин кIалубда хтунватIани, бязи 
гафар хкатнаваз, цIарарин везин ханваз, гъалатIар ва 
гъавурда такьадай, метлебдин жигьетдай чеб чпихъ 
галаз кьан тийидай  чкаяр кваз гьатнава:

Фана дуьнья, вавди я зун, вавди буьтуьн гъам жедани?
Агъади халкь авуна, ви гуьгьуьл ачух къар гьинава?
За хифетрин сан гуналди гана тамам жедани?
Жумла алем хьуй, мерекутни чар гьинава?

Кьиникь важиб я кьийибуруз чалай вилик…
Инсанарун хийир такIан гьа инсан чIуруд я хьи,
Акур ксар аватIани гьасилу цин умуд я хьи
Дарман авуна, дава тахьай икI тегьер азар гьинава?

Шукур хьуй ваз, сад аллагь, зи рикI чIулав, хьанва дар.
На халкь авур ви лукIар иеси вун я, ятIа вид я кьадар
Бендедин кьил акъат тийир им вучтин я азар?
Агъади гайи дердиниз дарман ийир устIар гьинава?

Хифетдилай бул затI авач, шадвилер чаз масан я хьи,
Дустари чаз хийир-дуьа авуртIа чаз, гьам игьсан я хьи,
Зи рикIе са метлеб ава, а зи лукI я, инсан я хьи,
Зи хиялар яргъал ала, гила вин къастар гьинава?

Дуьньяда инсан жедани ажал-завал, агъри-вачир?
Шумудни са бенде ава мескен, ватан, ери-вачир?
Гьар са касдин югъ им я хьи, рикIел къвери багъри-вачир
Мелик стха, хва амукьуй, Эмин вин дустар гьинава?

А. Агъаева и шиирдин кIаникай ихьтин къейд 
авунва:  «Б. Исмаилован кIватIалда гьатнавай жуь-
реда». Яни алимди шиирдик са дегишвал кухтунвач. 
Хьанвай гъалатIар лезги чIалаз мукьва авунвай ад-
жамдалди кхьенвай шиир дуьздаказ кIелиз тахьай-
виляй арадал атанва. Ктабдин эхирдани и шиирдиз 

ихьтин баян хганва: «Б. Исмаилован кIватIалдай 
къачурди я. Са-са тестикьунрунриз килигна, и чIал 
Эмина Дербентдин духтурханада къатканвай вахтун-
да Туьквезбаназ рахкурай кагъаз я».

Гьа и вариант, бязи  дегишвилер ахкатиз, гуь-
гъуьнлай акъатай ктабрани гьатнава. 

РикIел хкин: и шиир  Гъ. Садыкъиди 1980-йисуз 
акъудай «Етим Эмин. Шиирар» ктабда «Гьинава?» 
ва 1995-йисуз акъудай «Вил атIудач дуьньядихъай» 
ктабда «Фана дуьнья, вавди я зун» тIварар алаз гьат-
нава. Эхиримжида шиир и саягъда ганва. 1980-йисан 
ктабда шиирдихъ гъалатI яз маса шиирдин кьве бенд 
акал хъхьанва. Ша чна хатадай хъувунвай а «алава» 
галачиз и вариантни кIел хъийин:

Фана дуьнья, вавди я зун, вавди буьтуьн гъам жедани?
Агъади халкь авуна, чаз гуьгьуьл ачух къар гьинава?
Зи хифетдин сан гуналди, кхьена тамам жедани?
Жумла алем эфенди хьуй – муракабни чар гьинава?

Кьиникь важиб я, кьейибур чалай вилик шумуд я хьи,
Мусурмандин хийир такIан мусурманни чIуруд я хьи.
Акур ксар аватIа лагь, аси лукIран умуд я хьи.
Дарман ийиз дава тахьай и тегьер азар гьинава?

Ваз шукур хьуй, я сад Аллагь, зи рикI сефил хьанава дар,
На халкь авур лукIар иес вун я, гьелбет, вид я кьадар.
Бендедин кьил акъат тийир яраб им вуч ятIа азар?
И дердиниз дарман ийир, я Ребби, устIар гьинава?

Хифетдилай бул затI авач, шадвилер чаз масан я хьи,
Дустар уртIа хийир-дуьа – ам чаз еке игьсан я хьи.
Зи рикIе са тIалаб ава, аси лукI я, инсан я хьи:
Ви хиялар яргъа амаз хьайла, ви къастар гьинава?

Дуьньяда инсан жедани ажал, завал, агъривачир,
Шумудни сад бенде ава мескен, мяден, еривачир,
Гьар са касдин югъ ам я хьи, кьилив къвери багъривачир.
Майил, стха, хва амукьуй – Эмин, ви дустар гьинава?

И вариантда, аквазвайвал,  А. Агъаева туькIуьрай 
ктабда  «Духтурханадай чарче» авай кьил акъат та-
вуна амукьнавай бязи чкаяр, месела, «мерекуьт» гаф 
«муракаб» гафуналди эвезнава. «Дуьньядиз» тIвар 
алай вариантда «муракаб» гафуниз «чернил» гафу-
налди баян ганвай  А. Агъаева  «мерекуьт» гафуниз 
баян ганвач, Гъ. Садыкъиди вичив гвай вариантда 
«муракаб» «чернильница» яз таржума авунва1. «Дух-
турханадай чарчин»  кьвед лагьай бендина авай «Кьи- 
никь важиб я кьийибуруз чалай вилик…», «Акур 
ксар аватIани гьасилу цин умуд я хьи / Дарман аву-
на, дава тахьай икI тегьер азар гьинава?» хьтин цIа-
рарин мана  Гъ. Садыкъидин ктабда дегиш  ва тайин 
хъхьанва.

Гъ. Садыкъиди туькIуьрай ктабра авай кьве ва-
риантдин муькуь бендерани куьлуь-шуьлуь дегишви-
лер хъхьанва, алимди абур са гьихьтин ятIани чеш-
мейрикай даях кьуна хъувунвайбур хьун лазим я, 
амма гьи чешмеяр ятIа къалурнавач (Е. Эминан гьа 
са чIаларин жуьреба-жуьре вариантар алимдин хсуси 
архивда аваз хьайиди малум кар я). Эхиримжи бен-
динин эхиримжи цIар и макъаладин сифте кьиляй 
гъанвай вариантда хьиз хъхьанва: «Майил, стха, хва 
амукьуй, Эмин ви дустар гьинава?» «Духтурханадай 
чарче» авай  Меликан тIвар «майил» гафуналди эвез 
хъувунва.

ЯтIани шиирди мад суалар арадал гъизва. Шаир-
дин зурба ивиррикай сад тир и эсердал мад гъилера 
мукьуфдивди акъваз хъувун лазим жезва. Чи ихтилат-
да чна Гъ. Садыкъиди раижнавай вариант гъиликда.

Шиир, са шакни алачиз, шаирди вич месел алай 
чIавуз, вичин яратмишунрин эхиримжи паюна кхьей- 
ди тайин жезва, вучиз лагьайтIа ана ихтилат чара жа- 

1 «Муракаб», дуьз кхьин хьайитIа, «мураккаб»  – «кхьинар-
дай ранг» я. «Мерекуьт» гаф   «муракабдикай» лезги жуьреда 
авунвай  «мерекуьп»  гафунилай хьанвайди хьиз, араб гафунал 
лезги «куьп», («ранг») алава хъувунвайди яз аквазва. Урус чIа-
лай къачунвай «чернильницадиз»  «мураккабкъаб» лугьуда. Лез-
гидалди «куьпкъаб» лагьайтIани пис жедач.

10. Зак. № 1191

гъин тийизвай азардикай ва ада автордиз гузвай  
кьван азабрикай физва. 

Аламатдин кар ам я хьи, сифтегьан бендинай аква-
звайвал, вичин хсуси  тIал умумиди ийизва, ам вичи-
кай ваъ, дуьньяда уьмуьр гьалзавай инсандал ацалт- 
завай зегьметринни хажалатрин заланвиликай рахаз- 
ва: «Агъади халкь авуна, чаз гуьгьуьл ачух къар гьи- 
нава?» Инал ихтилатни дуьньядихъ вичихъ элкъве-
на ийизвайди я. Кьилди вичин тIварцIихъай кхьиз, 
амай вири инсанар фикирда аваз рахазвай чкаяр 
Эминан маса шиирризни, иллаки адан уьмуьрдин 
эхиримжи ирид йисан къене кхьейбуруз  хас лишан 
я. Вири алемдикай, инсаниятдикай  чирвилер, савад 
авай эфенди хьана, са инсандин дердер-гъамар чарчел 
кхьиз хьайитIа, адаз я чар, я кхьидай ранг акъакь-
дач, лугьузва шаирди. Им шииратдин зурба метафора 
я.  Ам Эмина масадбурувай къачунвайди туш, вичин 
рикIяй атанвайди я. 

Кьвед лагьай бендинай чаз вуч аквазва? Ина авай 
фикирар, винелай килигайла, чеб чпивай яргъабур 
я. Сифте цIарцIе шаирди вич рекьизвайди гьиссзава, 
амма ам кьиникьикай секиндиз, са кичIевални ава-
чиз рахазва. Ада кьиникь са бедбадбахтвал хьизни 
ваъ, «важиб» хьиз, герек кар, инсандин мажбурна-
ма хьиз кьабулзава. Амма и бендинин кьвед лагьай 
цIар масанихъ къекъвезва, и карди кьетIендиз фикир 
желбзава: «Мусурмандин хийир такIан мусурманни 
чIуруд я хьи». Инал кьиникьинни мусурмандиз «му-
сурмандин хийир такIан» хьунин арада вуч алакъа 
хьуй? Чна кьатIузвайвал, им хатадай, шаирди фи-
кир таганвайвиляй хьанвай кар туш. Шаирди вичин 
рикIяй атайвал кхьенва. И чпивай яргъа кьве цIар-
цIин манадин садвал абурун арада чуьнуьх хьанва: 
аквар гьалда, ажал вилив хуьз месел алай шаир кьена 
алатна кIанибур тахьана авачир.  Гьа и кардиз инал 
Эмина «мусурмандин хийир такIан» хьун лугьузва. 
Гуьгъуьнлай къвезвай кьве цIарцIи къалурзавайвал, 
ада эвелни-эвел гьахьтин «чIуру мусурманри» ихьтин 

дарман тежезвай азардин ери-бине вуч ятIа гьам лу-
гьуник умуд кутазва.

Амма бендейрин кьил и азардай акъатзавач. ИкI 
тирди пуд лагьай бендинай аквазва. Ина шаирдин ра-
хунар Аллагьдихъ элкъвезва. Вири гьада халкьнава, 
виридан кьадар-кьисмет гьадан гъилева. Вич аси лукI 
яз кьазвай Эмин вичиз Аллагьди кхьенвайдал рази 
я. ЯтIани шаирди азаррин дава-дарманни Халикьдив 
гвайдахъ иман ийизва, умуд квадарзавач:  Аллагьди-
вай адаз вичин дердиниз дарман ийир устIар кIанзава.

Кьуд лагьай бендина шаирдин ихтилат  мад хи-
фетрал хквезва: хифетар дуьньяда бул я, амма шад-
вилер хьуникни умуд кутун тавуна жедач, шадвиле-
ри дердер кьезиларзава. Ихьтин шадвилерни Эминаз 
дустари ийидай хийир-дуьадай кIанзава. Ина шаирди 
дустарин дуьаяр игьсандив  гекъигзава. «Игьсан» га-
фунин са шумуд манадикай чун «Дустариз» шиирди-
кай кхьенвай «Керематарни ишараяр» макъалада ра-
ханай.  ЯтIани кIелзавайдан рикIел хкин: «игьсан» – 
рикIин ачухвални сидкьивал, дугъривални къенивал; 
садакьаяр гун, мергьаметдин крар авун; кьенвай кас 
рикIел хкун яз  хуьрекар гун я. Инал шаирди дуста-
ри вичиз ийидай хийир-дуьа чIехи мергьаметдин кар, 
абурун рикIерин ачухвал, михьивал жеда лугьузва.

И цIарцикай хкатзавай гьакъикъат, лагьайтIа, 
масад я: тIаз дарвиле авай Эминан патав дустар къвез- 
мач, абурун рикIел Эмин аламатIани чизвач, ятIани 
шаирдин рикIелай абур физвач, анжах гьабурун мер-
гьаметлувиливай, регьимлувиливай, рикIин чIехиви-
ливай ва ачухвиливай Эминан дерт кьезилариз хьун 
мумкин я.

И бендинин пуд лагьай цIарни кьуд лагьай цIар 
сад садав такьазвайбур хьанва: «Зи рикIе са тIалаб 
ава, аси лукI я, инсан я хьи: / Ви хиялар яргъа амаз 
хьайла, ви къастар гьинава?» Шаирдин рикIе са тIа-
лаб ава, амма ам гьихьтинди тиртIа тайин жезвач. 
Аквар гьалда, бендинин кьуд лагьай цIар им маса 
бендиниз талукьди я, адан чкадал Эминан рикIе авай 

тIалаб квекай ибарат тиртIа, гьам ва вични дустарихъ 
элкъуьрнавайди хьун лазим тир.  Чавай ам, шиир-
дин маса кхьинар жагъун тавунмаз, тайинариз же-
дач. «Ви хиялар яргъа амаз хьайла, ви къастар гьи-
нава?» гафарин манани са акьван ачухди яз аквазвач. 
Якъин, и цIарцIикни са ни ятIа хкуьрнава, адан мана 
какадарнава, «рагъуларнава». 

И бендинин кьуд лагьай цIар вичин чкадал алайди 
чаз макъаладин сифте кьиляй гъайи вариантда авай- 
ди аквазва. Ана авай кьве бенд  шиирдин бинедин кIа- 
лубда хтуна кIел хъийин:

И фана дуьнья паталди чалишмиш жез йифиз, юкъуз,
Намруда хьиз ялдай вуна, фикир тагуз кьейибуруз.
Азраил гьазур хьанава гила, фекъир, ви чан къачуз,
Ви хиялар яргъал алай, гила ви къастар гьинава?

Сад лагьайди,  кьуд лагьай бендинин кьуд лагьай 
цIар и бендинин кьуд лагьай цIарцIин чкадал  ви-
чин тартибда ава. Яни и цIарцIелди шаирдиз лугьуз 
кIанзавайди тайин фикир я: и дуьньядин крар патал 
ялиз, кьиникьикай фикир тийиз («фикир тагуз кьей-
ибуруз»), рикIе «яргъал», чIехи хиялар  аваз уьмуьр 
тухвана, гила, ажал атана япал акъвазнавайла, вири 
мурадар-къастар  къуватдай аватнава, квахьнава.

И бендина шаир вичихъ элкъвена рахазва. Адан 
суалдик ягьанатдин тавни ква. 

Ина гьалтзавай Намрудан тIварцIини фикир желб- 
зава. И тIвар шаирдин «Дуьнья гьей!» шиирдани гьалт- 
зава:

Фана я вун, дуьнья, гьич садаз тахьай,
Давуд халифа яз, Давудаз тахьай,
Акьван кIевиз кьуна, Намрудаз тахьай;
Низ хьана бес вакай дарман, дуьнья гьей?!

И цIарарай Намруда дуьнья кIевиз кьурди, яни 
ада вичихъ ажал галайдакай фикир тавурди аквазва. 

Чун вичикай рахазвай шиирда Эмина вич Намрудав 
гекъигун аламат жедай кар я.

Намрудан тIвар къадим гзаф чешмейра ава ва жуь-
реба-жуьре кхьизва: Нимврод, Нимрод, Немврод. Би-
блиядин Къадим икьрардиз талукь риваятра ам зурба 
пагьливан ва гъуьрчехъан яз, адахъ вичин чилер, па-
чагьлугъ авайди яз къалурнава. Бязи алимри  Намруд 
къадим шумерринни аккадрин гъуьчренни дяведин 
гъуц Нинурта  яз гьисабзава. Бязи алимрихъ Нинур-
та-гъуц  ашурррин тарихда хьайи гьакъикъи пачагь 
Тукульти-Нинуртадин тIварцIелай арадал атанвай-
ди хьунин гиманарни ава. Намрудан тIварцIин мана 
«акси яз къарагъун» яз кьабулун адет хьанва.

Чувудри Намруд Бабилдин минара эцигайбуруз 
регьбервал гайи зурба кас яз кьабулзава, къадим Ба-
бил ва Нинев хьтин зурба шегьерар эцигайдини гьам 
яз гьисабзава. Риваятдай аквазвайвал, Аллагьдиз Ба-
билдин зурба минара эцигуникай  кIевиз хъел ата-
най, адаз им инсанри чпин такабурлувал къалурун 
яз акунай, ада, инсанривай чеб чпихъ галаз меслятар 
ийиз тежедайвал, абурун чIалар какадарнай, инсанар 
чеб чпин гъавурда ахкьан тийиз хьана. Кьилер ка-
кахьай абур чпин гъиле авай кар гадаруниз ва кьуд 
патахъ чкIиниз мажбур хьанай.

Мусурманрин риваятра Намруд зулумкар ва бут- 
риз икрамзавайди яз гьатнава. Ам вичин чIехи кьу-
шунни галаз Ибрагьим пайгъамбардин – Аллагь-
дин дустунин аксиниз фена. Пайгъамбар, лагьайтIа, 
адахъ  галаз акъажунриз текдаказ экъечIна. ЯтIани 
Аллагьди вичин дуст кIаник акатдайвал авунач:  пай-
да хьайи ветIерин зурба лужари Намрудан кьушунар 
элкъуьрна кьуна. Ам магълуб хьана. Бабилдин ми-
нара эцигунни кьилиз акъудиз тахьай Намруд  чпиз 
як гузвай кьуд лекьрехъ гилитIнавай кьватида аваз 
цавуз хкаж жез алахъзава. Чил вилерикай хкатайла, 
ада цавуз хьелер ахъайзава, абур Джабраил малай-
икди, ивидай хьурнаваз, элкъуьрна Намрудал рах-
къурзава. Намруда вичи Аллагьдал хер авуна лугьуз 

фикирзава. Гьа икI ада мад кьуд виш йисуз небгетдин 
уьмуьр тухузва. Малайикди адаз гунагьар хиве кьун, 
туба авун теклифзава, амма ада вичихъ галаз Аллагь-
диз  женгиниз экъечI лугьузва. И гъилера мад ветIе-
рин лужари адан кьушунрал вегьизва. ВетIерикай 
сад Намрудан нерин хиляй адан мефтIедиз гьахьза-
ва. Гьашаратди адаз яхцIур йисан къене чIехи азабар 
гузва. Анжах са дуьшуьшда – кIашуналди кIавузар 
гатазвай чIавуз Намрудан азиятар кьезил жезвай.

Гьа икI, Намрудакай гзаф риваятар ава. Етим Эми-
наз абур хъсандиз чизвайди чаз аквазва. Намрудан 
тIвар вичин шиирра туналди, шаирдиз, адан зурбави-
лерни такабурвилер гьаваянбур хьайивал, уьмуьрда 
вичин гзаф алахъунарни гьаваянбур хьайиди къалур-
зава.  Гьа са вахтунда инал шаирдиз вич мефтIеда 
тIветI гьатнаваз азабрик квай Намруд хьиз хьанвай-
дини, вичин азабарни гьадан хьтинбур тирдини къа-
луриз кIанзава. Аламат жедай кар ам я хьи, ихьтин 
азиятрик вич квайтIани, Эмина вичин шаирвал ий-
извай, ада шииратдин зурба метафораяр туькIуьрза-
ва. Налугьуди, адаз  шиирар кхьини Намрудаз кIашу-
нив кIавузар гатуни гузвай хьтин регьятвал гузвай.

Вичикай ихтилат физвай шиирдин эхиримжи бен-
динални акъваз хъийин:

 
Дуьньяда инсан жедани ажал, завал, агъривачир,
Шумудни сад бенде ава мескен, мяден, еривачир,
Гьар са касдин югъ ам я хьи, кьилив къвери багъривачир.
Майил, стха, хва амукьуй – Эмин, ви дустар гьинава?

Инани суалар кудзавай чкаяр авачиз туш. Месе-
ла, кьвед лагьай цIарцIе авай «мяден» гаф са квел-
дини  я санлай шиирдихъ, я и цIарцIин манадихъ 
галаз кьазвайди туш, ам «чаради» я, шаирдин гъили 
кхьенвайди туш. Агьед Агъаева акъудай ктабда авай 
кьве вариантда сана «макан», муькуьна «ватан» ава. 
Ибур чеб чпиз мукьва гафар я. Эминан гъиликай хка-
тай шиирда  гьа ибурукай сад хьайидал шак гъиз же-

дач. Чи фикирдалди, а гаф «макан» хьун мумкин я, 
вучиз лагьайтIа «шумудни са бенде ава ватан авачир» 
лугьун дуьз жедач. Ватан виридахъ ава, вуж гьина 
ханватIа, гьанаг адан ватан я. Ихьтин ибара метафора 
хьиз лагьайтIани жеда, амма и цIарцIин къурулуш 
метафорадин патаривайни тефенвайди аквазва, ам 
ачухдаказ лагьанвай са тайин фикир я.

Куьрелди, бендинин сифте кьве цIарцIин мана 
ихьтиндин я: дуьньяда кьиникь, завал, азар авачир 
касни авач, ва чпин кьилел къав алачир, кIвал («ме-
скен»), акъваздай, кьил хуьдай, уьмуьр гьалун патал 
вири булдалди авай чка («макан»), чил («ери») ава-
чирбур гзаф ава. 

Гьа икI, шиирдин эхиримжи бендинин сифтегьан 
кьве цIарцIе шаир мад дуьньядин гьаларал хквезва. 
Ада и кьве цIар  вич атанвай гьал къалурун  патал 
лугьузва: тIал-квал виридахъ гала, амма кIвал-югъ, 
макан-ери авачирдан гьалдиз инсан, ам багърийрини 
архайри гадарнавайла, дустари рикIелай алуднавай-
ла, къвезва, яни акьрабайри гадарнавай инсан – им 
кIваливай, йикъавай, вичин бинедивай хьанвай кас 
я. Им зурба фикир, весият я. Бендинин кьуд лагьай 
цIарцIе гьа и весият шаирди низ талукьарнаватIа, 
гьам хьун лазим тир. Амма чи гъилик квай вариантра 
и цIар кьве жуьреда хьанва: «Мелик стха, хва аму-
кьуй, Эмин вин дустар гьинава?» ва «Майил, стха, 
хва амукьуй, Эмин ви дустар гьинава?» Кьве жуьре-
дини суалар кудзава.

Зи кьатIунрай,  и цIар «Мелик стха, вах амукьуй 
– Эмин ви дустар гьинава?» хьун лазим я. И фикир-
дал атунихъ са шумуд себеб ава. 

Сад лагьайди, и шиирдин бязи вариантра Меликан 
тIвар кьунва. Меликанни Эминан араяр туькIвейбур 
туширдакай халкьдин арада хейлин ихтилатар ава, 
акI тирди Эминан чIаларайни аквазва. Идалайни гъей-
ри, и цIарцIин маса жуьрейра авай «майил» гаф вичин 
чкадал алач. Нин майил, вуч майил ятIа тайин туш. 

Кьвед лагьайди, рекьизвай Эминахъ адан патав 
къведай хва авачир. Шаирдин мукьва-кьилийрин ва 

Гъ. Садыкъидин лугьунрай, Эминан кьве рушан – 
Къизхануманни гъвечIи руш Муслиматан арада пуд 
хва – Абубакар, Мегьамед ва Муьгьуьдин тIварар 
алай ругул аялар хьана, абур лап гъвечIизмаз кьена. 

Шаирдихъ Эйлихан лугьудай вах авай ва ам, до-
кументрай аквазвайвал, Меликан патал алай. ГьакI 
хьайила, «хва» гафунин чкадал «вах» хьун гьакъи-
къатдиз мукьва яз аквазва.

И цIар гьа ихьтин манада ава вичин бинедин тар-
тибда гьат хъийизва. Рекьиз месел  алай шаирдиз  
вич Мелик стхадини ваха «атIуникай» са акьван дерт 
авазни аквазвач, адан дерт вичин патав дустар тахтун 
я. Дустар, дуствал Эмин патал вуч тиртIа, чна «Ду-
стариз» шиирдикай кхьенвай  «Керематарни ишара-
яр» макъалада ихтилатнава.

Санлай къачурла, и шиир Эминан зурба ивирри-
кай сад я. Ам са низ ятIани кхьенвай чар яз кьабу-
лун дуьз туш. Ам шаирди вичин яратмишунрин эхи-
римжи йисара кхьенвай чIаларин жергедиз талукь ва 
абура лагьанвай фикирар давамарзавай, гегьеншарза-
вай ва ахцIурзавай эсер я.

Шиирдай тайин тахьана амукьзавайди анжах са 
чка – «Зи рикIе са тIалаб ава, аси лукI я, инсан я 
хьи…» цIарцIелай гуьгъуьниз хьун лазим тир тIалаб 
я. Ам куькай ибарат тиртIа, гьам чир хъувун герек я.

И жигьетдай бязи гиманар арадал татани авач. 
И цIар «Дустариз» шиирда авай «Вил атIудач дуь-
ньядихъай – ширин я, / Айиб мийир, инсан я, лагь 
дустариз» мукьва я. И шиирда «ТIалабирди чпивай 
зи къастари / Хийир-дуьа, игьсан я, лагь дустариз» 
гафарни ава. Чун вичикай рахазвай шиирдани «Дус- 
тар уртIа хийир-дуьа – ам чаз еке игьсан я хьи» га-
фар ава.  И кьве шиирдани «игьсан» гаф гьалтзава. 
Ам шаирди гьар шиирда вичин кьилдин манада аваз 
– «Дустариз» шиирда «рикIин, ниятрин, фикиррин 
ачухвал, таб-гьилле квачирвал, дуьзвал, дугъривал, 
къенивал» яз ва чун вичикай рахазвай шиирда, чна 
винидихъ къейд авурвал, «иман гвай ксари ажуз, юх-

сул, кесиб хьанвай язухриз гузвай садакьа» яз гъи-
ликнава. Кьвед лагьай дуьшуьшда шаирдин тIалабун 
дустарин патай са жуьрединни «игьсандихъ» галаз 
алакъада авач. 

Белки, шаирдин тIалабун дуьньядихъай вил атIун 
тавуниз, ам ширин хьуниз талукь тиртIа?  А сир фана 
дуьньядикай кьил къакъудиз кIан тахьуна авайтIа?  
Им бине авай  гиман яз кьуртIа, Эминан шаирвал 
адан мусурманвиливай  къерехдиз алатзава. Ида Эми-
наз мад гъилера вичин шаирвал инсанри кьабулнавай 
адетрилайни къайдайрилай, яшайишдин къурулуш-
дилай  вине тирди къалурзава. Гьа и кар себеб яз, 
мумкин я, шаирдин чIалар кхьин хъувур «диндал 
кIеви» ксари а цIар арадай акъудунни.

Гьар вуч ятIани а тIалабунин дарман дустарив 
гвай.

ИкI тирди шиирдин эхиримжи гафарини тести- 
кьарзава.

УЬМУЬРДИХЪ МЕТЛЕБ ХЬУНИН ШАЗДАЯР

(«И дуьнья са фана багъ я…» шиирдикай)

Чехи шаирдин «къизилдин» чIаларикай сад «И 
дуьнья са фана багъ я…» шиир я. Ам Эминан ктаб- 
ра садбура жуьреба-жуьре тIварар алаз ва бязибура 
тIвар алачиз гьатнава. Сифте яз ам Агьерд Агъаева 
акъудай «Шиирар» ктабда (1960-й.) «Эмина, вич ре-
кьидайла, лагьай чIал» яз гьатнай. Гьа и тIвар Гъа-
либ Садыкъиди  1980-йисуз акъудай ктабдани тик- 
рар хъхьанай, амма ада 1995-йисуз чап авур «Вил 
атIудач дуьньядихъай…» ктабда  шиирдал «Рекьи-
дайла лагьай чIал» тIвар акьалтна. Ихьтин тIвар ши-
ирдал Къурбан Акимова 1988-йисуз акъудай «Дуь-
нья гьей!» ктабдани алай. 1998-йисуз акъатай ктаб-
да (туькIуьрайбур Ханбиче Хаметовани Абдуселим  
Исмаилов)  ва 2008-йисуз лезги ва урус чIаларалди 
чап авур «Руьгьдин чирагъ» кIватIалда (туькIуьрай-

бур Арбен Къардаш ва Абдуселим Исмаилов) и шиир-
дал тIвар алач. 

Лугьун лазим я хьи, Етим Эминан шиирриз тIва-
рар адан ктабар туькIуьрай ксари ганвайбур я, шаир-
ди вичин шиирриз тIварар  гайи дуьшуьшар малум 
туш. ЯтIани, са дуьшуьшра тIвар гунихъ метлеб аваз 
хьайитIани, маса макъамра  а метлеб квахьзава. 

Чун вичикай рахазвай чIалаз ганвай тIвар шиир-
дин мана-метлебдихъ галаз алакъада авайди туш, ада 
анжах и эсер автордин уьмуьрдин гьи вядедихъ галаз 
кьазватIа къалурзава. Шиир авторди вичин ажал му-
кьвал хьанвайла кхьейди я лугьудай фикирдин бине  
халкьдин сивера авай ихтилатрай къачунвайди я. Бязи 
ксари и чIал шаирди лугьуз Туьквезбана кхьин хъу-
вурди я,  шиир веси хьиз хълагьна, шаирди месел чан 
гайиди я лугьуда. ГьакI хьунни мумкин я, тахьунни. 
Гьар гьикI ятIани и риваят Эминан тIварцIихъ галаз 
алакъалу я, гьавиляй чаз ам важиблуни хьун лазим 
я. Анжах шиир кхьей вахтуниз баян яз гузвай келима 
шиирдиз тIвар яз гун дуьз кар жезвач, баяндиз вичин 
чка ава. Шиир, и баян галачизни, къиметлу, тамамви-
лин вини дережадив агакьнавай эсер я.

Ша чна ам кIел хъийин: 

И дуьнья са фана багъ я,
Куьне квез гьуьрмет ая тIун.
Гваз фидайди вад юкI агъ я,
ШейтIандиз лянет ая тIун.

Гьарам немир куьне квез чиз,
Халкь авунва вири рекьиз.
Чун халкь авур чи Халикьдиз
Шукур гъиз минет ая тIун.

Шукур хьурай, сад Аллагь, ваз – 
ГьикI фида чун гунагьар кваз?
Кьейилани, я Ребби, чаз
На кьванни рагьмет ая тIун.

Гьахъ я халкьар кьиникь вири,
Амукьдач гьич са кас гъейри.
Нече шумуд, ажуз-дири…
Са касдиз муьгьлет ая тIун.

И Эмина лагьай гафар – 
Дуьнья акваз, рикI хьана дар.
Я сад Аллагь, я пайгъамбар,
И дуьнья женнет ая тIун.

(2008-йисан «Руьгьдин чирагъ»  
ктабдай къачунва).

Гьайиф хьи, Эминан ктабра адан шиирриз ган-
вай баянар гзаф кьерибур жезва, я абур ерли авач.  
И шиирдизни Агьед Агъаева акъудай кIватIалда ган- 
вайди са куьруь къейд я: «Б. Исмаилован кIватIалдай 
сифте яз акъудзава».  Гъилелди кхьенвай кIватIалдин 
иеси хьайи и касдикай тайин са делилни авач. Адан 
кIватIални куькай ибарат тиртIа ва адан кьисмет гьи-
хьтинди хьанатIани  малум туш.

Амма шиирдин вариантар маса ксарин архиврани 
хьайидал шак алач. 

И кардин гьакъиндай бязи цIарарин саягъар жуь-
реба-жуьре хьуни шагьидвалзава.

Месела, Агьед Агъаеван кIватIалда шиирдин пуд 
лагьай бендинин пуд ва кьуд лагьай цIарара, кьуд ла-
гьай бендинин сад ва кьвед лагьай цIарара икI ава:

Кьийилани, яраб и чаз
Вунани рагьмет ая-тIун.

Гьахъ я, чун рекьида вири,
Амукьдач гьич са кас гъейри.

Гъалиб Садыкъидин кIватIалра и цIарара дегиш-
вилер ава.

1980-йисан ктабда:

Кьейилани ярабби чаз,
Вуна кьванни рагьмет ая тIун.

Гьахъ я, халкьар кьиникь вири,
Амукьдач гьич са кас гъейри.

 
1995-йисан ктабда:

Кьейилани, я Ребби, чаз
На кьванни рагьмет ая тIун.

Гьахъ я халкьар кьиникь вири,
Амукьдач гьич са кас гъейри.

Къурбан Акимова 1988-йисуз акъудай «Дуьнья 
гьей!» кIватIалда пуд лагьай бендини эхиримжи кьве 
цIар ихьтинбур я:

Кьейи чIавуз, ребби, на чаз
Эхирдин рагьмет ая тIун.

Шиирдин эхиримжи бенд Агьед Агъаеванни Гъа-
либ Садыкъидин (1980-йисан) ктабра сад я:

А Эмина лагьай гафар
Дуьнья акваз рикI хьана дар.
Я сад аллагь, чи пайгъамбар
Рази жер гьуьрмет ая тIун.

Гъалиб Садыкъидин муькуь ктабда (1995-йисан) 
эхиримжи бенд ихьтинди хьанва:

И Эмина лагьай гафар – 
Дуьнья акваз рикI хьана дар.
Я сад Аллагь,  я пайгъамбар,
И дуьнья женнет ая тIун.

Къурбан Акимова туькIуьрай ктабда шиирдин 
эхиримжи бендинин сифте кьве цIар масакIа я:

Анжах кьамир Эминан тIвар,
Дуьнья акваз рикI хьайи тIар.
Я сад аллагь, я пайгъамбар, 
И дуьнья женнет ая тIун.

Эхиримжи бендинин и жуьре заз 1998-йисуз Кьу-
рагьа муаллим Абдурашид Абдурагьмановаз хуьруьн  
пIиряй жагъай шиирдин са варинтдани аваз акунай. 
Ам за жуван «Фана багъдин гьуьруьяр, ва я Етим 
Эминан эхиримжи югъ» поэмадикни кутунай.

Са гафуналди, чи алимрин гъиле гьатай чешмейра 
шиирдин бязи цIарар жуьреба-жуьре ятIани, абурун 
куьмекдалди и чIалан бинедин «шикил» арадал хку-
нин мумкинвал арадал татана авач.

Зи фикирдай, Къурбан Акимован ктабда авай и 
эсердин эхиримжи бендинин жуьре шиирдин къуру-
лушдихъ галаз мана-метлебдин, цIарарин галай-га-
лайвал дуьзгуьндаказ давамарунихъ галаз кьазвайди 
ва шиир шаирдиз лугьуз кIанзавай кьилин фикирдал-
ди  акьалтIарзавайди я.  

Кьуд лагьай бендинин сад лагьай цIарцIин кьве 
вариантдикай  («Гьахъ я, чун рекьида вири» ва я 
«Гьахъ я халкьар кьиникь вири») гьим бинедин-
ди ятIа лугьузни четин я. Сад лагьай жуьреда авай 
«чун» гафуни инсанар къалурзава, кьвед лагьай жуь-
реда авай «халкьар» гафунин эвелимжи мана и дуь-
шуьшда са чIалал рахазвай тайифа яз ваъ, Аллагь-
ди халкьнавайбур яз кьабулун лазим тирди хъсандиз 
аквазва.  Гьар гьикI ятIани абурун арада са акьван 
чIехи тафават авач.

Пуд лагьай бендина авай чаравилер-тафаватарни 
фикир гуниз лайихлубур я. Абурал чун ахпа хкведа.

ГьакI хьайила, вири ихьтин жуьреба-жуьревилер 
туна, шиирдин кьилин метлебдикай, адан сирерикай-
ни лайихлувилерикай рахан, адан эвелимжи шикил-
диз мукьва жез алахъин.

И шиир асул бинедай дуьадиз ухшар я лугьуз 
жеда. Инавай дад-бидад, минет-суьнет канвай рикIяй 
акъатзавайдал шак гъиз  хьун мумкин туш. Иллаки 
«ая тIун» ибаради (адан эхирда, заз чиз, эвер гунин 
лишан эцигнайтIа, дуьз жедай) шиирдин къизгъин-
вални сидкьивал мадни гужлу ийизва. И кьве гафу-
ни шаирдин рикI дердеривни гъамарив, кьилиз тефей 
мурадривни умудрив, дуьньядикай куьцIенвайвилив 
ацIанвайди къалурзава. 

Сифтегьан кьве бендина шаир инсанрихъ элкъве-
на рахазва. Амай пуд бенд Аллагьдиз ийизвай шаз-
дайрикай ибарат я. И бендинин са вариантда  шаир 
Аллагьдихъ галаз санал пайгъамбардихъни элкъвена 
рахазва. 

Аллагьдин  «халкьариз», яни ада халкьнавай-
буруз,  инсанриз, Эмина лугьузвай цIийи са затIни 
авач, а келимаяр Кьуръандани мусурманрин маса пак 
ктабрани тикрар жезвай важиблу весиятар я. Аллагь- 
диз лугьузвай гафарни гьакI я, гьабурун са пайни ви-
ридаз чизвай, ван жезвай, яшайишдин бине яз кьа-
булнавай, иман гвай инсанри датIана эзберзавай ке-
лимаяр я. Налугьуди, Эмина кьасухдай, вичин ша-
ирвилин алакьунар кьулухъ авуна, виридаз чизвай 
гьакъикъатар шиирдин цIарара туна тикрарзава.

Амма, дериндай тIуб экъуьрайтIа, акI туширди 
аквада.

Шиирдик кьил кутазвай цIар – «И дуьнья са фана 
багъ я» – вич цIийивал я. РикIел хкун лазим я хьи, 
гьам шаирдин яратмишунрани, гьам санлай рагъ-
экъечIдай патан шииратдани «фана дуьнья» ибара 
кIевелай мягькем хьанвай ярж я. Амма и цIарце Етим 
Эмина и ибарадин «кIалуб» михьиз дегишарна. Ада 
дуьньядиз «фана багъ» лагьана. РагъэкъечIдай патан 
динра ва шииратда женнетдиз барабарнавай «багъ» 
гаф (араб чIалал «ал-жанна», яни «женнет» гафуни 
«багъ» мана гузва)  вири кьена-физвай дуьньядихъ 
галаз барабар  авун, са ибарада тун гьам шииратда 
авунвай цIийивал, гьамни дин-имандин шартIаривай 

къерехдиз хьунин викIегьвал я. Гьа сифте цIарцIелди 
Эмина вич эвелни-эвел шаир тирди къалурзава.

Вичин къанажагълу уьмуьрда жемятдин арада 
шариатдин къайдаяр хуьнин  карда къазивилин вези-
фаяр тамамарай Етим Эминан рикIин сидкьидин те-
резрин са хилел мусурманвилин шартIарни къайдаяр 
ян тагана кьилиз акъудун алатIа, муькуь хилел ша-
ирвилин везифаяр тамамарунин ният ала. Сад лагьай 
везифадин часпарар кьвед лагьайдан сергьятрилай 
гуьтIуь яз аквазвай хьиз я Эминаз, гуя кьве везифа-
дин арада чинебан гьуьжет ава.

АкI туширтIа, и шиир кхьинихъ са метлебни же-
дачир. И чIалан кьилин манани эхиримжи бендина 
ччим хьанва. Чи гъилик квай и бендинин вариант- 
рикай Къурбан Акимован кIватIалда авай жуьреди 
шаирдин веревирдерин жерге акьалтIарзава. Вучиз 
лагьайтIа виче авай кьван вири инсанар рекьизвай и 
дуьньяда са касдиз кьван «муьгьлет» гун, яни адан 
уьмуьр жезмай кьван яргъи авун (мумкин я, адав 
ажал ерли агуд тавунни) Аллагьдивай тIалаб авунал-
ди, Эмина вичиз «муьгьлет» гумир  («Анжах кьамир 
Эминан тIвар») лугьузва. Фикир це, и гафара дад-би-
даддин лишан къалурзавай «тIун» кIус авач. И тIа-
лаб кьетIиди я. Муькуь патахъай, и цIарцIяй Эминан 
рикI дуьньядикай гьикьван ханвайтIа, гьамни ачух-
диз аквазва.

Эхиримжи кьве цIарни Эмина-къазиди ваъ, Эми-
на-мусурманди ваъ, Эмина-шаирди лагьанвайбур я:

Я сад Аллагь, я пайгъамбар,
И дуьнья женнет ая тIун.

Ина шаирди вичин тIалабунар чпел агакьарза-
вайбурук пайгъамбарни кухтазва. Идалди ада сифте 
нубатда  Мегьамед эхиримжи пайгъамбар тирди мад 
сеферда тестикьар хъийизва. Амма бендинин ва сан-
лай вири шиирдин кьилин пар эхиримжи цIарцик 
ква.   А цIарцIи шиирдин эхир адан эвелдихъ галаз 

галкIурзава. «Фана багъ» женнетдин багъдиз элкъуь-
ра лугьуз шазда ийизва шаирди.

Ада ийизвай ихьтин веревирдери шиир  шаирди 
вичин ажал мукьвал алайди гьисснавайла кхьейди 
лугьуз жеда. Вучиз лагьайтIа и дуьньядал яшамиш 
хьунин метлеб вуч ятIа адаз жагъанвачир хьиз ак-
вазва. Дин-имандин гьисабрай, инсан и дуьньядал 
синагъ авун патал, ада вич атIа дуьньяда яшамиш 
жез гьазурун патал гъанвайди я. Амма Эминан руьгь 
ихьтин шартIунал рази тушир хьиз я. Гьа са вахтунда 
ада имандин къайдаярни инкарзавач. ЯтIани…

Динэгьлидин вилерай, имандин гьакъикъатрал 
шак гъун гунагь я. Амма Эмина вичин «шаклувилер» 
чуьнуьхзаватIани, абур винел акьалтзава. Я ада вичи 
шииратдин такьатралди абур винел акъудзава.

Инал «Пагь, чи уьмуьрар» шиирдин цIарар ри-
кIел хкун тавуна жедач:

Эй, Етим Эмин,
Зайи уна дин,
Бес вун дуьньядин 
Квехъ гелкъвезава?

Бес им вичин шаклувилер хиве кьун тушни?
И шиирда ада Аллагьдихъ элкъвена икIни лугьузва:

Ребби, на гайи,
ИкI зайи хьайи,
Чи уьмуьр фейи
РикIел къвезава.

Инални ихтилат уьмуьрдин метлебсузвиликай 
физва.

Маса са шиирда ганвай «Гъуцар, ви сир вуч тир 
зун халкь авунин?» суални гьа жергедай я.

«И дуьнья са фана багъ я» хьтин шиир кхьинихъ 
себебар адалай виликни хьайиди тайин я. Ида Эмин 
шаир-арифдар тирдакай ва адахъ, арифдардихъ хьиз, 

вичин хсуси ишараяр, дуьнья кьилди вичин вилерай 
акунин, вичин кьиляй аннамишунин ва кьатIунин 
кьетIенвилер авайди къалурзава.

И шиирдин важиблу цIарарикай сад «Са касдиз 
муьгьлет ая тIун» я. Гьанани шаирдин шаклувилин 
гел аваз аквазва. Амма а шаклувал якъинди яни?

Мусурманрин къадим кьисайри лугьузвайвал, Ал-
лагьди кьуд пак касдиз, кьуд пайгъамбардиз «даиман 
уьмуьр» ганва: Исадиз, Идрисаз, Ильясаз, Хидираз.

Иса хашпересрин Иисус Христос я. Къуръанда 
ам кьетIендаказ гьуьрметдик кутунвай ва  Мегьамед 
пайгъамбар къведалди атанвай пайгъамбаррикай эхи-
римжиди  яз гьисабзавайди я.

Идрис пак инсан, Аллагьди «кьакьан чкадал» 
хкажнавай пайгъамбар я. Адан ери-бине са шумуд 
жуьрединди яз малум я. Садбуру ам Иса Месигьдин 
сифтегьан шагирд Андрей яз, муькуьбуру Александр 
Македонскийдин ашпаз хьайи Андрей яз, пуд лагьай-
буруни чувудринни, хашпересринни гностикрин, яни 
дегьзаманда пайда хьайи динлу гьерекатдик квай ва 
чеб Библиядин кьетIен сирер чидайбур яз гьисабза-
вайбурун кьисайрик квай Енох яз гьисабзава.

Ильяс – пайгъамбаррикай сад, Инжилда авай 
Илия пайгъамбар я. Адан тIварцIихъ галаз Хидиран 
тIварни кIеви алакъада ава. Абур кьведни чпин са па-
юналди пайгъамбарар, муькуь паюналди малаикар я. 
Абуру санал дуьньяда сиягьат ийизва. Абур гагь-гагь 
кьвед са касдай кьазва. Месела, лезги шаир Кьурагь 
Сейфулагьаз «Хидир-Ильяс» шиир ава, ана автор и  
кьве тIвар са касдал алайди хьиз рахазва.

Эминаз и тIварар кьунвайбурукай кьисаяр чир 
тахьана жедачир, вучиз лагьайтIа и персонажар 
Къуръанда гьалтзавайбур я.

Аквар гьалда, Эмин патални  чпиз кьиникь хас 
тушир и ксар маса дережадин векилар, пайгъамба-
рар, малаикар, салигьар (михьи ксар), чпиз Аллагьди 
чIехи ихтиярар ганвай ва ихтибар ийизвай ксар тир.

Гьавиляй Эмина Аллагьдивай «фана багъда» яша-
миш жезвай адетдин  «ажуз-дири» инсанрикай са-

даз яргъи уьмуьр гун тIалабзава. Им викIегь тIала-
бун я. Им винидихъ чпикай раханвай кьисайрал шак 
гъизвай дад-бидад туш лугьуз жедани?

Яраб Эминаз «са касдиз муьгьлет» авун вуч патал-
ди герек атанатIа? Инсандиз ганвай куьруь уьмуьрда 
ам яшайишдин мана вуч ятIа аннамишиз агакьзава-
чирвиляй ятIа? Адавай дуьньядин гургьагурдай, че-
лек-фелекдай кьил акъудиз хьун патал ятIа? Мумкин 
я гьакI хьунни.

Инал маса гиманни пайда жезва. Куьруь уьмуьр-
дин анжах эхирда инсан вичин камилдив агакьзава, 
адаз писни хъсанди, дуьздини какурди, уькIуьдини 
цуруди чир жезва, ам Аллагьдин весиятрин гъавур-
да акьазва. Адаз вичи авур гзаф крар саймазвилел-
ди авур гъалатIар яз жагъизва, амма абур туькIуьр 
хъийидай вахт ва мумкинвал адаз амукьзавач, адаз 
уьмуьр бес жезвач, адаз, акьул къалин хьанваз, же- 
гьил къуватар амукьзавач. 

Идалайни гъейри, шаирдик  инсандиз гунагьар 
авун хас тирвилини гъалаба кутазва.  Инсанриз ада 
«ШейтIандиз лянет ая тIун», «Гьарам немир куьне 
квез чиз» лугьуни и кардин гьакъиндай шагьидвал-
зава.  «Кьейилани, я Ребби, чаз На кьванни рагьмет 
ая тIун» гафарайни шаирди  кьежей мецер авай ин-
санрин патай рагьмет вилив техуьзвайди къалурзава. 
Инал шаирдин «Кьежей мез я – кIани патахъ рахада»  
цIарни рикIел хквезва.

«Рагьмет» гафунихъ са шумуд мана ава: регьим-
лувал, мергьаметлувал, гунагьрилай гъил къахчун. 
Эмин и лишанар  Аллагьдивай жагъидайдахъ агъан-
ва, гьадавай абур  рекьизвай вири инсанар патал (ан-
жах са вич патал ваъ гьа) тIалабни ийизва.

Гьавиляй са касдин кьванни уьмуьр яргъи  аву-
нин гьакъиндай тIалабун ва гьахьтин муьгьлет вичиз 
кIан тахьун шаирдин асивал яз гьисабиз жедач. «Ан-
жах кьамир Эминан тIвар, Дуьнья акваз рикI хьайи 
дар» гафаралди Эминаз Аллагьдин весиятар «туьх-
кIуьриз» кIанзавач, ада  вич вичин шиирдин сифте 

кьиляй гъанвай къайдайралди яшамиш хьанвайди ва 
ам вичин уьмуьрдин нетижадихъ инанмиш тирвилин, 
вичиз женнет кьисмет жедайвилин умудлувал и гафа-
рай аквазва.

И дуьньядикай женнет ая лугьуналди шаирдиз 
чилел инсанрив шейтIан дуьньядин татугайвилери, 
чкIайвили, гьахъсузвилери, тIалари, дердийри агуд-
завайдакай лугьузва. Виридавай абур эхна, абуруз таб 
гана, абурай михьидаказ экъечIиз хьун мумкин туш.

Дуьньядин «фана багъ» михьидаказ, гьалалвал 
гваз яшамиш хьайибуруз гузвай женнетдин багъдиз 
ухшар ая лугьуналди, Эминаз и дуьньяда инсанар 
жавандаказ, сагъламдаказ, бахтавардаказ, сада садаз 
гьуьрметиз яшамиш хьана кIанзава. АтIа дуьньяда 
хъсан ксариз хиве кьазвай савкьатрин тIеам и дуьнь-
яда абурув акваз тун тIалабзава шаирди. Лугьунрай, 
женнетда гузвай паярикай сад даиман жегьилвал я, 
женнетэгьлияр вири 33 йисан яшда аваз жеда. Эми-
нан хиялдай, яргъалди яшамиш жедай «муьгьлет» 
гуниз лайихлу касни, якъин, гьамиша гьа яшда аваз 
хьун лазим тир жеди. 

А «са кас» вуч паталди хкягъна кIанзавайтIа чна 
винидихъ веревирд авунай.  И месэладихъ галаз ала-
къада аваз ихьтин фикирни алава хъийиз жеда. Ин-
санрин несилар къвез алатзава. Гзаф крар, инсандин 
руьгьди арадал гъизвай девлетар квахьзава, рикIелай 
физва, руьгьдин тарихдин гъал кьатI жезва. Амайбур 
патал вири и ивирар рикIел хуьдай, инсанар руьгь-
далди девлетлу ийидай, абурун руьгьдин жегьилвал 
хуьдай чирвилер ва къуват авай кас хьун гзаф важиб- 
лу я. Гьада амайбуруз и дуьнья женнетдиз элкъуьриз 
чирда.

Гьа икI шаирди Аллагьдинни пайгъамбардин куь-
мекдалди и дуьньядикай женнет авун инсанрин хиве 
авайди къалурзава. Шиирдин сифте кьве бендина авун-
вай вязер кьилиз акъудун хьайитIа, дуьнья женнет- 
диз ухшар хьунин умуд гузва шаирди инсанриз, вучиз 
лагьайтIа и шиир ада гьабур патал кхьенвайди я.

Гьавиляй и шиир чи халкьдин лап рикI алайбу-
рукай сад я.

P.S.
2017-йисуз Ичин хуьруьн мискӀиндин имам Ариф 

Рустамова вичиз бязи чешмейрай жагъай Етим Эми-
нан чӀалар «Диндин шиирар» тӀвар алаз кӀватӀал 
чапдай акъудна. И ктабда «И дуьнья са фана багъ я» 
шиирни гьатнава.  Ана шиирдин  кьвед, пуд лагьай 
бендерин чкаяр дегиш хьанва, бязи цӀарарни маса 
жуьреда ганва, са рефрендин вилик хьана кӀани ке-
тигдин «рагьмет» гаф хьана кӀани чкадал «регьим» 
хьанва. Акунрай и чешмедик, ам киххьидайла,  вич 
шаир тушир патан касди гъил хкуьрнава. Идалайни 
гъейри, кьуд лагьай бенд авач. Эхиримжи бендинин 
кьве цӀарцӀени дегишвал ава:

Я сад Аллагь, чун пайгъамбар
Рази жер уьммет ая тӀун. 

И цӀарарни Эминан гъиликай хкатнач лугьуз 
жедач. Абур шиирдин къурулушдихъ галаз кьазва. 
Амма, кьуд лагьай бенд галачиз, шиир михьиз дин-
дин эсер жезва, адак квай дерин, адетдинбур тушир 
фикирар, Эминан шаирвилин «къекъуьнар» квахьза-
ва. Им Эмина вичин шаирвилелай гъил къачур мисал 
жезва. 

Амма чаз и фикирдин чӀалахъ жез кӀанзавач.  
Уьмуьрдин мана-метлебдихъ, диндин шартӀар са къе-
рехдиз авуна,  къекъуьнин лишанар шаирдин маса 
чӀаларизни хас я. Адаз диндин сергьятра дар хьуни, 
абурай гагь-гагь экъечӀиз кӀан хьуни, имандиз талукь 
месэлайриз къеце патай килигиз алахъуни адан ша-
ирвилин дережа генани хкажзава.

ДЕВИРРИЗ АВУНВАЙ ВЕСИ

(«Веси» шиирдикай)

Етим Эминан «Веси» шиир шаирдин чIаларикай 
халкьдин арада виридалайни машгьурбурукай сад 
тирдал шак гъиз хьун четин я. Ихьтин машгьурви-
лин себеб, заз чиз, эвелни-эвел и эсердин муракаб-
сузвал, дуьньядал вичин уьмуьрдин рехъ акьалтI жез 
амайди са кIам-шам тирди дериндай аннамишнавай 
шаирдин рикIяй, сел хьиз ахмиш хьана, къвезвай 
цIарарин дуьзгуьнвал ва ана ганвай гьакъикъи ши-
килрин кесерлувал я.

Халкьдин арада гегьеншдиз сейли хьуниз килигна 
вичин бинедин тангъах хвена амукьайвиляй и шиир 
вич гьатай саки вири ктабра гьа сад хьтин редакция-
да аваз, кутунар-хкудунар квачиз ганва.

Эхиримжи вахтара шиирдин бинедин текстинин 
рукопись жагъун хъувунва. Ингье ам:

 
Зун кьейила тазиятдиз Агъади
Ачух дуьнья, я сагъ чан тагайд атуй.
Зи гьалдикай хабар тирди ягъади:
Архадикай хъсанвал тахьайд атуй.

Килиг, за хьиз икI етимар хвейиди,
Зун хьиз эхир кана кабаб хьайиди,
Зун хьиз гьавая чан гъиляй фейиди,
Зи рикIикай гъам пияла хъвайд атуй.

Заз хьиз архадикай са югъ тахьайди,
Зун хьиз алтIушна пехъери чухвайди,
Зун хьиз тарашна, мал пайна, тухвайди,
Заз хьиз дуьнья икI зулумат хьайд атуй.

Зун хьиз етим хвена пашман хьайиди,
Заз хьиз хайидакай душман хьайиди,
Зун хьиз зайиф, гьал перишан хьайиди,
Я са кесиб, гьахъ рикIел алайд атуй.

Етим Эмин, вуна етим хуьналди,
Ваз арха жеч ви весият туналди.
Татуй залум зи мейитдин чиналди,
Яд кас атуй, са инсаф авайд атуй.

Зи макъаладин мурад шиирдин лайихлувиле-
рикайни кьетIенвилерикай рахун ваъ, и таъсирлу, 
шаирдин уьмуьрдин ва яратмишунрин рехъ умуми-
ламишзавай  и чIал гьакъикъатдиз, чIалан устаддин  
уьмуьрда кьиле фейи гьакъикъи вакъиайриз гьикь-
ван мукьва ятIа чириз алахъун я.

Малум тирвал, гьар са чIехи шаирдин уьмуьрдихъ 
галаз алакъалу кьисаярни ва чеб тайин документрал-
ди тестикьар тавунвай, амма халкьдин сивера ва бей-
нида мягькемдаказ гьатнавай, асиррай асирриз физ, 
давам жезвай ихтилатар гзаф жеда. Етим Эминакай-
ни ахьтинбур гзаф ава.

А. Агъаева 1960-йисуз Етим Эминан шииррикай 
ибарат яз акъудай кIватIалдин сифте гафуна «Веси» 
шиир кхьинин себеб къази Эмина дуванханада гьахъ-
лудаказ атIай кардикай хъел атай сада футфа куту-
никди  шаирдиз акси хьайи адан гъвечIи стхайри, 
иллаки Мелика, азарлу чIехи стхадин «мал-девлет 
тарашиз» алахъунар авун тирди лагьанва.

А. Агъаева 1947-йисуз М. Гьажиева акъудай кIва- 
тIалдайни ихьтин къейд гъизва: «Шаирдин весидиз 
килигна, ам сурарал тухудайла, и шиир кIелиз-кIе-
лиз тухваналдай. Мелика сурарал халкьдин вилик 
вичин тахсир хиве кьуна и шиирдиз жаваб яз шиир 
туькIуьрналдай».

А. Агъаева М. Гьажиеван къейдиниз мукьва маса 
малуматни хгузва: «Эминан хтул Ярагьмедов Яра-
гьмеда тестикьаруниз килигна, шаирди и чIал туь-
кIуьрна къуьнши хуьряй тир вичин дуст Эмирханал 
ракъурна. Адал шаирди вич кьена кучуддай сурарал 
и чIал лугьун тапшурмишна ва Эмирханани и тапшу-
ругъ кьилиз акъудналда. Мелик, гьар гьикI ятIани, и 
вахтунда сурарал алаз хьана ва, шиир ван хьайила, 

адак еке ажугъ акатнай. Элкъвена хуьруьз хтанмазди, 
адаз Эминахъ вичикай туькIуьрнавай мад маса шии-
рарни авай хьиз хьанани, гьикI ятIа, Эминан кIвале 
авай кьван ктаб-дафтар гьаятдиз гадарна, абуруз цIай 
яна каналда».

Са вакъиа ачухарзавай и кьве дуьшуьшдай (си-
верай кIватIнавай кьве ихтилатдай) Меликан къамат 
кьве жуьрединди ва кьве терефдини – чпи чеб инкар- 
завайди хьанва. Санал Мелика «вичин тахсир» хиве 
кьазва, им, са шакни алачиз, хъсан кар я. И кардин 
чIалахъ жезни регьят я. Меликан муькуь жуьредикай 
рахайтIа, ам кьиле ацукьариз четин жезва, вучиз ла-
гьайтIа стха кьейи юкъуз башсагълугъвал гуз халкь 
кIватI хьанвай адан кIвализ атана, адан «ктаб-даф-
тар» кун кьил кьилел алачир ва я вичиз эдеб-гьая 
авачир угърашдилай алакьда жеди. Жемят авай чка-
да ахьтин касдив ихьтин чIуру ният кьилиз акъудиз 
тунни мумкин кар яз аквазвач. ГьакI хьайила, Ме-
ликан и кьвед лагьай къамат бинесузди яз жагъизва.

И жигьетдай профессор Р.И. Гьайдарова вичин 
«Введение в эминоведение» ктабда ийизвай веревир-
дер чпихъ галаз рейсад хьуниз лайихлубур я: «Абдул-
Мелика дугъриданни шиирар кхьизвай, ам савадлу 
тир, адахъ, Эминахъ хьиз, «молла» тахаллус авай ва 
ам стха рагьметдиз фейидалай гуьгъуьниз Ялцугърин 
ва патарив гвай ругуд хуьруьн къазивиле тайинар-
най, шаир кьейидалай кьулухъ адакай официальни-
даказ Етим Эминан гъвечIи рушан къаюмни хьанай. 
А вахтара, шариатдихъ галаз алакъада авайбурун 
къатара, гъвечIи жемятдин арада ихьтин чIуру гьере-
катар ийиз хьун мумкин кар тушир, къарши муьгь- 
летда ада вич ихьтин краралди беябурун ва виляй  
вегьиз тун мумкин тир».

Профессордин гафариз къуват гун яз, заз 1870-йи-
суз (Гьеле Етим Эминал чан аламаз ва ада къазивиле 
кIвалахзамаз!) Санктпетербургда акъатай «Изложе-
ние начал мусульманского законоведения» ктабдай 
ихьтин гафар гъиз кIанзава: «Къазивиле хкязавай 
руьгьани касдихъ ихьтин 7 лишан хьун лазим я:

1. Акьул-балугъвал.
2. Акьул-камалдин ацIайвал.
3. Динэгьливал.
4. Аквадай гьахълувал гвайди ва терефкарвал 

квачирди.
5. Ери-бинедалди михьиди, яни къанундивай 

къерехда аваз дидедиз хьун тавунвайди.
6. Алимвилин рекьяй лазим кьадардин дережа 

хьун.
7. Эркекди.
Эминакай вичин вахтунда инал ганвай лайихлу-

вилериз килигна къази хьанатIа, Меликни гьа къул-
лугъдал тайинарун адан гьа ихьтин лишанрал бине-
ламиш хьайидал шак гъидай хьтин делилар чаз ак-
вазвач.

ЧIехи шаирдин рикIяй атанвай ялавлу «доку-
ментдални» чавай шак гьикI гъиз хьурай? Ана дуь-
мма-дуьз ва анжах тайин са  манада аваз гъавурда 
акьадайвал ачухдиз лагьанва эхир: «Зун кьейила, 
тазиятдиз Агъади Ачух дуьнья я сагъ чан тагайд 
атуй...» Архадикай хъсанвал тахьайд атуй…; Килиг, 
за хьиз икI етимар хвейиди… Заз хьиз архадикай 
са югъ тахьайди, Зун хьиз алтIушна пехъери чух-
вайди, Зун хьиз тарашна, мал пайна, тухвайди, Заз 
хьиз дуьнья икI зулумат хьайд атуй, Зун хьиз етим 
хвена пашман хьайиди, Заз хьиз хайидакай душман 
хьайиди, Зун хьиз зайиф, гьал перишан хьайиди,  
Я са кесиб, гьахъ рикIел алайд атуй…»

Ваъ, шаирдинни адан акьрабайрин араяр къан-
вайди, чIур хьанвайди инкариз хьун мумкин туш. 
Амма гьейран жедай кар ам я хьи, мукьва-кьилий-
рикай рикI ханвай Эмина вичин инсанвилинни шаир-
вилин дережа квадарзавач: и са гъвечIи шиирда пуд 
сеферда ишлемишнавай «арха» гаф санални кьетIида-
каз тайинарнавач. Дуьньядикайни багърийрикай ха-
тур амукьнавай, вичин вири акьул-балугъ уьмуьрда 
къазивиле кIвалахна, къанунри истемишзавай гирт 
акьалтIай, чпихъ бине авай делилдралди са кар субу-

тариз вердиш касдивай «арха» гаф тайиндаказ «стха», 
«вах», «дуст» ва я гьа ихьтин маса гафаралди, я туш, 
гьакъикъи ксарин тIвараралди эвез ийиз жедачирни? 
Жедай. Эгер шаирдиз ахьтин чIал вич кьейила сурал 
кIелиз тунин мурад авайтIа, ада гьакI авун мумкинни 
тир жеди.

Амма  и сефердани, атана ажални мукьвал алай-
ла, Эмина вич, гьамиша хьиз, вичин шаирвилин ба-
жарагъдин ихтиярда твазва. Мукьуфдивди фикир 
гайитIа, и шиир са нефесдалди лагьанвай ва вич туь-
кIуьр хьунин рекьяй чIалан фараш уьлчме – сагъ са 
жуьмле хьиз кхьенва. Заз чиз, шиирдин бендер нукь-
тIайралди чара авун дуьз жезвач, абур гьакI нукьтIа-
ни запятая  эцигиз айру авуни шиир вичин гьакъи-
къи шикилдиз мукьва ийида.

Ихтилат кватай чкадал шаирдин муькуь кьве ши-
ирни – «Дустариз» («Хабар кьуртIа зи гьалдикай ду-
стари…») ва «Вуч ийин за?» («Дуьнья, вакай вуч ийин 
за…») – рикIел хкин. Гьабурни гьар сад са шиир-жуь-
мле я. Ихьтин жуьреда са нефесдалди туькIуьрнавай 
шиирар дуьньядин шииратда лап кьериз-цIаруз гьалт- 
зава.

«Веси» халкьдин гегьенш къатариз хуш хьунин 
сирни шаирдин бажарагъдихъ галаз алакъалуди я. 
Мукьва-кьилийрин, стхайрин, вахарин, миресрин 
арада чуьруькар, къайивилер, ягъунар-кьиникьар 
хьун мумкин крар я. Идалди халкь гьейраниз хьун 
эсиллагь мумкин кIвалах туш, вучиз лагьайтIа адаз 
ахьтин мисалар вичин арадай датIана аквазва. Ши-
ирдин машгьурвилин, ам гьар са девирда ише финин 
бине и чIала халкьдиз ачухарзавай гьакъикъатда ава. 
Шаирди инсандин тIебиатдин зайиф терефрикай лу-
гьуналди, Аллагьдин бендеди вичиз Халикьди тайи-
нарнавай кьилин ва пак рекьикай кьил къакъудза-
вайдакай тагькимарзава, инсандин нефс къати хьу-
никай, адан къадирсузвиликай, хъсанвилиз писвал 
хъувуникай, хаинвиликай хабардар ийизва. Ихьтин 
лишанар акатнавай касдиз диде-буба, мукьва-кьи-
ли, стха-вах, мирес-варис авайди туш – гьахьтинбур  

артух хьуникай рахазва шаир. Шаир патал инсандин 
мукьвавал ва я чаравал важиблу туш, гьим хьайитIа-
ни ам «гьахъ рикIел алайди», «инсаф авайди» хьун 
важиблу я шаирдиз. Им ада вичин са акьван яргъиди 
тушир, амма  къатмакъаришвилеривни рикI къарсур-
дай вакъиайрив ацIанваз хьайи уьмуьрдикай хкудна-
вай эхиримжи нетижайрикай сад я.

Гьавиляй, гьикьван вичин рикI «архадикай» хан-
ватIани, шаирди, вич аватнавай шартIар гьикьван 
жуван сабур хуьнив кьунвайбур туштIани, вичин 
гьахълувални инсафлувал квадарзавач ва вичел «ал-
тIушна» вич чухвай «пехъер» вужар ятIа ачухдиз лу-
гьузвач, вучиз лагьайтIа ахьтинбур и фана дуьньяди 
гзаф арадал гъизва, абурухъ галаз женг чIугун четин 
я, авай са чара абур жував, жуван руьгьдив агуд та-
вун, жув кьейилани абуруз жуван чин къалур тавун 
я. Гьавиляй, мумкин я, шаирди вичи тIалабна ваъ,  
шиир ван хьана адан таъсирдик акатай сада и чIал 
шаирдин сурал кIелунни.

Гьихьтин кесерлу ва таъсирлу  шиир хьайитIа-
ни, гьикьван ам метлеблудаказ ва гьакъикъидаказ 
умумиламишнавай фикирралди девлетлу ятIани, ана 
шаирдин хсуси уьмуьрдин лишанарни тахьана аму-
кьдач. Гьикьван автор а лишанар чуьнуьнуьхиз ала- 
хъайтIани, абурун лепирар цIарарин арайрай кьатIуз  
тахьана амукьдач.

Эминан «Весини» гьахьтин эсер я. Ам арадал ату-
нихъ гужлу себебар тахьана авачир жеди. Амма абур 
гьихьтинбур тиртIа, чавай кьетIидаказ лугьуз жедач. 
Абур шаирдин стхаяр тир Меликахъни Небидихъ га-
лаз алакъалу тирвилин фикир чи эдебият ахтармиш-
завай илимда малум хьанвай бязи документрикай 
хкатзава.

Месела, шаирди, вичин буба Севзихан кьейила, 
вичелай гъвечIи стхайризни вахариз къаюмвал авур-
ди вири эминоведри ва абурун информаторар хьайи, 
чебни Эминан сихилдикай тир ксари шагьидвалзава. 
Рагьметлу Гъалиб Садыкъидини, вичел чан аламай-

ла,  вичин хсуси архивда шаирди вичин архайриз 
авур къаюмвилин гьакъиндай шагьидвалзавай доку-
ментар ава лугьудай. Гьайиф хьи, чаз абур чапдиз 
акъатнаваз акунач. Идал алава яз, Эминан шиирдани 
кьве чкадал – санал «етим», муькуьнални «етимар» 
хуьникай ихтилат физва. И карди инал лагьанвай фи-
кирдиз къуват гузва.

Чна винидихъ санал Р.И. Гьайдарован ктабдай 
гъанвай чIукуна авай «адакай (Меликакай. – А.Къ.) 
официальнидаказ Етим Эминан гъвечIи рушан къа-
юмни хьанай» гафар гъанай. Гьакъикъатда и фикир 
са документдалдини тестикьарнавач. Гьуьрметлу про-
фессордин ктабда гъанвай документри маса къаюмди-
кай лугьузва.

«Эминан руш Муслиматаз къаюмвал авуникай 
документда» «Ялцугъай тир Мегьамед-Эминан етим 
яз амукьнавай руш Муслимат округдин къази Алкь-
вадар Мегьамед-эфендиди вичин къаюмвилик кутун-
ва» лагьана кхьенва. И къаюмвал, документдай ак-
вазвайвал, муьжуьд йисуз давам  хьайиди етим руш 
патал йиса-йиса гьикьван пул харжнатIа къалурзавай 
рекъемрин сиягьди къалурзава. И сиягь гьижрет та-
рихдин 1301-йисалай эгечIна ганва. И йис григориан-
ский календарда 1883-йисан 1-ноябрдилай 1884-йи-
сан 19-октябрдал ацалтзава, яни шаир рагьметдиз 
фейиди гьа и  рекъемрин сергьатра авай са югъ я.

Профессордин ктабда «Етим Эминан вах Эйлиха-
нан документни» ава. Ана Эйлихана стха Эмин кьейи- 
далай гуьгъуьниз вичиз вакьфадикай акъатай пай, 
гьадахъ галаз гьаятдин пудай са пайни стха Мели-
кан ихтиярда твазва лагьана къейднава. И документ 
гьижрет тарихдин 1303-йисан джамад-аль-ахар вац-
ран 20-йикъа кхьенвайди тайин я. Чи тарихдай и югъ 
алимди, гъалатӀ яз, 1885-йисан 21-ноябрь яз къалур-
нава. Амма дуьз гьисабрай  и югъ 1886-йисан 25-март 
жезва.

Ф. Нагъиева кхьенвай «Етим Эмин: гьакъикъат-
дихъ рехъ» ктабда сифте яз майдандиз акъудай ва 

чеб 1886-йисуз кхьенвай, чпи кьилди-кьилди хзанар 
къейдзавай сиягьрай аквазвайвал, 1846-йисуз диде-
диз хьанвай Мелик 13 къапан чилни крчар алай 5 
ири гьайван авайди яз ва 1851-йисуз дидедиз хьан-
вай Неби 6 къапан чилни крчар алай 4 ири гьайван 
авайди яз къалурнава. Меликаз чил стхадилай кьве 
сеферда артух авай.

Гьижрет тарихдин 1303-йисан раджаб вацран 
3-йикъа кхьенвай са документда  Етим Эминан чIехи 
руш Къизхалума вичел буба кьейидалай гуьгъуьниз 
гьалтзавай пай ва гьаятдин пудай са пай 18 манатдихъ 
маса гуз кIанзавайдакай лугьузва. Амма и шагьадат-
намада авай са бязи гафари иллаки фикир желбзава: 
«И кардин гьакъиндай (яни вичин пай маса гуз кIан 
хьунин. – А. Къ.) заз гьуьжет алаз аквазвай са затIни 
авач. Гьавиляй за маса гун-къачунин гьакъиндай до-
кумент зи разивал аваз кутIуниз турди я».

Авайвал лагьайтIа, гьа и гафари ихьтин документ 
Къизхалума са нин ятIани буйругъдалди туькIуьрна-
вайди къалурзава.

Эминан вах Эйлихана чIехи стхадин  «гьаятдин 
пудай са пай» муькуь стха Меликан ихтиярда, мум-
кин я, хушуналди тунатIани, Эминан руш Къизхалу-
ма гьаятдин вичел гьалтзавай «пудай са пай», вичин 
хайи диде Туьквезбаназ ва я гъвечIи вах Муслиматаз 
тун тавуна, маса касдиз бажагьат гудай. Аквар гьа-
ларай, и пай Мелика маса къачуна. Ихьтин месэлаяр 
гьялзавай вахтунда къазивалзавай Меликаз абур гья-
лиз бажагьат четин жедай.

Гьа ихьтин крарикай виликамаз аян хьанай жеди 
Етим Эминаз. Низ чида, белки, Мелика адаз, адал чан 
аламаз, ирс паюнин месэлайрин гьакъиндай са гьи-
хьтин ятIани ишараярни авунатIа. Чахъ и гиманар 
субутардай акьалтIай делилар авач. Амма Меликан 
къилихрикай лугьузвай шагьидвални авачиз туш.

Гьеле медресада кIелзамайла, вич  чIехи стха-
дин къаюмдик кумай чIавуз Мелика Эминаз кхьей 
чар «Зи играми стха» гафаралди гатIун жезватIани, 

кагъазда авай амай гафари Мелик чин кIеви жегьил 
хьайиди къалурзава: «Захъ галаз кIелзавай и Абду-
рагьманав, Сеферан хцив, вугана заз кIурт тадиз ра-
къура. Са югъни геж тахьуй! Заз кIелдай чкада мекьи 
жезва. КIуртунин хев лацу хъицикьдинди хьуй. Ви 
стха Мелик». Чарчин тав эмир гунинди, туьнтди тир- 
ди аквазва, ам кхьенвайдаз са кьадар сарсахвални хас 
тирди тайин жезва. Мелика икI кьетIидаказ истемиш-
завай жуьредини ам къанундин бинедаллаз стхадин 
къаюмдик квайвилин фикирдиз къуват гузва.

Инсанрин кьисметар гьялдай къазивилин къул-
лугъ гъиле гьатай ихьтин кас михьиз дегиш хьун, 
къекъерай акъатун мумкин я. Къазивал Меликал 
Эминал чан аламаз, адавай, залан азарди акIажарна-
ваз, къуллугъ ийиз техъжезмайла ва я ам кьейидалай 
кьулухъ гьалтнай.

«Етим Эмин, вуна етим хуьналди, Ваз арха жеч ви 
весият туналди…» – вич къази яз, шариатдин къай-
да-къанун чизвай шаирди са гьихьтин ятIани весияр 
виликамаз авуна жеди. Аквар гьалда, а весийри ада 
хвейи «етимар» рази авуначир.

Гьавиляй рекьизвай шаирди-къазиди маса веси 
авуна: вичин яшар бегьем тахьанвай рушан къаюм-
виле Алкьвадар Гьасан-эфендидин стха Мегьамед те-
стикьарна (и документдикай чун раханай).

Чна чи ихтилатда вичикай садра менфят къачур 
«Изложение начал мусульманского законоведения» 
ктабда къаюмар жедай ихтияр сифте нубатда бубадиз 
ва чIехи бубадиз авайди къейднава. Эгер рекьизвай-
да веси авуртIа, дидедизни къаюмвал ийидай ихтияр 
жезва. Етим Эмина вучиз ятIани вичин рушан къа-
юмвал авун вичин уьмуьрдин юлдаш Туьквезбанал-
ни ихтибар авунач. Инал садлагьана рикIел шаирдин 
ихьтин цIарар хквезва: «Етим Эмин, кьадач кьарай 
хьана кис, Папан рекье къекъвез хьана ирид йис, 
Эхир несиб хьайла, гьамни хьана пис, Гъуцари гай 
касдиз садни герек туш».

Шариатдин къайдайрай, къаюмрин кьвед лагьай 
жуьре ажал агакьзавай касди авунвай весидалди тайи- 

нарзавайди я. Алкьвадар Мегьамед-эфенди гьахьтин 
къаюм хьана. Адакай Алкьвадар Гьасан-эфендиди ам 
Куьре округдин къази я лагьана кхьенва «Асари Да-
гъустан» ктабда. Мумкин я, ам и къуллугъдал Эмина 
вичин рушан къаюмвилин гьакъиндай веси ийидайла 
хьунни.

Къаюмвалдай мукьва-кьили ва тунвай веси авачиз 
хьайитIа, къаюмар гьукуматди, округдин гьакимри 
тайинардай.

Инал суал кватзава: вучиз Эмина вичин паб Туьк-
везбан, вичин стхаяр тир Меликни Неби ва вах Эйли- 
хан вичин аял руш Муслиматан къаюмвиле тайина-
рунин паталай веси авунач?

Жаваб жагъурун четин я.
Идалайни гъейри, шариатди къаюмвиле кьабул-

завай касдихъ ихьтин лишанар хьун лазим тир:
1. Яшдиз акьул-балугъ хьун.
2. Мусурман дин гвайди хьун.
3. Акьул-камалдин рекьяй тамамди хьун.
4. Муъминвал гвайди ва къени къилихринди 

хьун.

Ибурал алава яз, веси авачиз, диде-буба кьейи 
етимриз къаюмвиле тайинарнавай мукьва-кьилийриз 
етимдал гьалтзавай паюнин кьведай са пай идара ийи- 
дай ихтияр авай. (И жигьетдай, белки, Мелика Эми-
нахъ галаз ийиз хьун мумкин тир гьуьжетра гьа и 
кар къехуьн ийиз, ада вичелай гъвечIи стхайриз авур 
къаюмвилел шак гъиз хьанатIа?) 

Рекьизвайда весидалди тайинарнавай къаюмдиз 
веси тунвайди кьейидалай гуьгъуьниз вичин хиве 
тунвай кардикай кьил къакъуддай ихтияр авачир ва 
ада чIехи гьакимрин вилик вичин къаюмвал кьилиз 
тухуникай гьахъ-гьисаб авун лазим тир. Эгер ада ви-
чин къаюмвилик квайдан малдиз зиян жедайвал ийиз 
хьайитIа, ада  а зарардин чкадал эвез хгун лазим тир.

Етим Эминаз вичин рушаз къаюмвал авун Алкь-
вадар Мегьамед хьтин къени къилихрин, камаллу, 

Аллагьдин виликни гьакимрин вилик вичин гъилин-
ни руьгьдин михьивал хуьдай касди авун дуьз яз аку-
на. И карди Алкьвадар Мегьамед Етим Эминан неин-
ки ихтибарлу кас, гьакIни мукьва дуст хьайидакайни 
лугьузва.

Етим Эминан стхайрикайни вахарикай рахадай-
ла, адан чIехи стха Шагьламазакайни лугьун тавуна 
жедач. Ам шаирдиз бубадин патай тахай, дидедин па-
тай хайи стха я.

Ф. Нагъиева майдандиз акъудай, кьилди-кьилди 
хзанар къейднавай 1886-йисан сиягьра Шагьламазан 
тIварни кьунва ва а чIавуз 50 йисан яшда авай ада 
Татархан хуьруьн къазивалзавайди тестикьарнава. 
Етим Эмина вичин гъвечIи рушан къаюмвал гьадални 
ихтибар авунач.

Алкьвадар Гьасан-эфендидин «Асари Дагъустан» 
ктабда гьатнавай, и алимди вичин хва Абу-Муслимаз 
1877-йисан бунтарин вахтунда Куьреда кьиле фейи 
вакъиайрикай шиирралди кхьенвай чарче ихьтин 
гафар ава: «Афатани Шагьнамаза управада прото-
колар кьиле тухузва». И гафариз и ктаб урус чIалаз 
таржума авур Али Гьасанова (Гьасан-эфендидин хци) 
ихьтин баян гузва: «Дуьмма-дуьз икI лагьай чIал я: 
«Афатни Шагьнамаз, къуллугъчийрин сиягьда аваз, 
канцеляриядин начальникар хьанва». Ахпа таржума-
чиди и вакъиадикай вичин фикир лугьузва: «Амма 
кьуьзекавай (яни Алкьвадар Гьасанавай. – А.Къ.) 
чав  фактар гьакъикъидаказ агакьарун гуьзлемишиз 
жедач. Аквар гьалда, и кьве касдини управлениедин 
ва суддин дарамат чпиз кьунай ва, ина делойрални 
ктабрал чпин иесивал ийиз,  инкъилабчи гьукуматди 
тайинарнавай са везифани кьилиз акъудзавачир».

Чна гиман ийизвайвал, тIвар кьунвай Шагьнамаз 
Етим Эминан чIехи стха Шагьламаз я. Пачагьдин гьу-
куматдиз акси яз халкь къарагънавай вахтунда, вич 
женгчийрин патал алайди къалуриз, ада хийирлу са 
карни тийизвайди таржумачиди ганвай баяндай ма-
лум жезва.

Чи эдебиятдин тарихда Эмина вичин чIехи стха-
диз 1872-йисан 17-сентябрдиз кхьенвай чарни малум 
я. Чарчяй аквазвайвал, гъвечIи стхади вичел чIехи 
стхади тапшурмишнавай кар вичи кьилиз акъудай-
виликай  кхьизва. Кагъаздай Эмина чIехи стхадиз 
ийизвай гьуьрмет аквазва. Адан тIварцIихъ гьихьтин 
ширин ва метлеблу гафар акалзава, «зи вилерин нур, 
гуьгьуьлдин шадвал, дава тир жанаби чи стха» лу-
гьузва. И карди Эминан инсанвилин чIехи дережадин 
гьакъиндай шагьидвалзава.

Мелика Эминаз кхьенвай чарчинни Эмина Шагь-
ламазаз кхьенвай кагъаздин арада авай тафават чIе-
хиди тирди тайин жезва. И тафават Эмина вичини 
кьатIун тавуна авачир жеди.

Етим Эмина гьам яшайишда, гьам вичин къул- 
лугъда, гьамни вичиз Аллагьди кьилин пеше яз ган-
вай шаирвиле инсанвилин дережа инанмишвилел- 
ди хвейиди мад сеферда субут жезва.

Ихьтин, гьар йикъан зегьмет алай, руьгьдин зегь-
мет алай кIвалах кьилиз акъудун акатай нелай хьайи- 
тIани алакь тийидайди Эминаз фадлай чир хьанвай. 
Ихьтин зурба везифа кьиле тухун патал чIехи рикI, 
жумарт ва девлетлу руьгь хьана кIанда, гьахьтин  
руьгьдив еримишиз тун патал ам уьмуьрдин гьар са 
камуна вердишарни авуна кIанда, лигимарни.

Эминан вири уьмуьр гьахьтин мурад кьилиз акъу-
дуникай ибарат хьана.

«Веси» шиир гьа рекье авур ниятринни хиялрин, 
чIугур кьван азиятринни гъамарин, тIаларинни рикI 
хунрин деринвални хцивал тупламиш хьанвай са вул-
кан хьиз адан рикIяй акъатна ва ам, а вулкан, гилани 
куькIвена кузма. Ам 120 йисалайни гзаф девирдин 
къене инсанри пак дуьа хьиз кьабулзава.

Етим Эмин, на етимар хуьналди,
Ваз арха жеч ви весияр туналди.
Татуй залум зи мейитдин чиналди,
Яд кас атуй – са инсаф авайд атуй.

Эхиримжи кьве цIарцIе тикрар жезвай сад хьтин 
къати сесери ва гьижайри зенгини хьиз ван авуни-
лай гъейри, мана-метлебдин жигьетдай ихьтин дерин 
ва атIуз-атIуз лагьанвай гафари шаир Етим Эмина и 
дуьньядал тухвай уьмуьрдин важиблувал гьихьтинди 
тиртIа къалурзава ва ада вичин везифа михьидаказ 
кьилиз акъудайвиликай лугьузва. И уьмуьрдин кьи-
лин нетижа лагьайтIа, Зулжалалдин вилик хъфизвай 
касди вичин ажални кваз залумвилер гвай гьар садан 
аксина акъвазарун я.

И тарс къенин адалатсуз ва инсафсуз девирдизни 
авунвай веси туш ни лугьуда?

ЭМИН ВА КЪАЗАНФАР

Етим Эминахъ дустар гзаф хьайиди хъсандиз ма-
лум я, са кьадар дустарин тIварар ада вичин чIала-
ра кьунва, бязибуруз ада шиирарни бахшнава. Адан 
кьетIен дустарикай сад Мамрачрин хуьряй тир Къа-
занфар-бег Зулфукъаров тир. Абурун араяр лап ага-
тайбур тирди абуру сада садаз кхьенвай шииррайни 
аквазва. А кьве шиирни чав агакьнава.

Етим Эминан шиир са ктабра «Дустуниз», А. 
Агъаева 1960-йисуз акъудай ктабда ва адалай гуь-
гъуьниз акъатайбура «Къазанфараз» тIвар алаз гьат-
нава. Ингье ам:

Эй азиз Дили-Вирана, чун хьтин дустар жедани?
Дустунин мескен датIана мегер икьван дар жедани?

Виридаз дуст авай чка рехъ ачух уьлчуь хьайила,
Чаз мегер дуст авай къапу икI кIеви Хейбар жедани?

Алемарин сан гзаф я, – гьич садазни вири сад туш.
Дустни масад сад садавди мегер барабар жедани?

Хъсан за вун чир ийидай, белки, заз вун акунайтIа,
Ви патав илчи ракъайтIа, яраб вун бизар жедани?

11. Зак. № 1191



322

Шумудни са югъ я хьи, зун Межнун хьана чуьллераваз,
Тамарзу я дуст акунихъ. ИкI рекье цацар жедани?

Дуст дустунин зияратдиз агакьайла, нури-гуьзуьм,
Дустуниз дустун къапудал мегер икI дапIар жедани?

Етим Эмина лугьуда: «Дуст далудихъ дагъ язава».
Тушиз хьайла, бес гьавайда бес мужаррад тIвар 

жедани?

А. Агъаеван ктабда и шиирдин кIаникай ам кхь-
ей вахт 1870 – 1871-йисар яз къейднава. Шиирдиз 
ганвай баянда «Кьасум-хуьруьн райондин Векьелар 
тIвар алай хуьряй тир Гьажиев Сейфединаз Къазан-
фара и шиирдиз жаваб яз ракъурай шиир гьатна» ва 
ам кхьей йисни 1871 лагьанва. Аквар гьалда, Къа-
занфаран шииррдал ам кхьенвай тарих къалурнавай, 
тахьайтIа баян гайи касди и делил икьван кьетIида-
каз гъидачир. Гьа тарих себеб яз, мумкин я, Эминан 
шиир кхьей йисни тахминандаказ гьа йисаз мукьвади 
яз кьалурун. 

Шиирдал тарих хьун важиб авай кIвалах я, ада 
чаз шаирдин ва адан уьмуьрдин чаз чизвай вакъиай-
рин галай-галайвал арадал хкиз ва суал алай месэлай-
рал экв хъичириз куьмек гуда.

Ша чна гила Эмина Къазанфараз хганвай жаваб 
кIелин:

Аферин хьуй ваз, вун хьуй сагъ, эй азиз.
Ваз несиб хьуй женнетдин багъ, эй азиз.

Агакьайла а ви чар зав, хьана зун
Дустарин кьилив уьзуьагъ, эй азиз.

Валлагь, уна а ви кагъазда авай
Маргьабади зи дамагъ чагъ, эй азиз.

Чир хьана ваз, гьич чидач ахмакьариз
Дуст я дустун далудихъ дагъ, эй азиз.

Валлагь, авач гьич са касдиз ву-хьтин дуст,
Гьар  дустуниз вун я варз, рагъ, эй азиз.

Зун я маъзур, ша Хутаргъиз вун къе физ,
Ви дердерихъ зун я муштагъ, эй азиз.

Хьуй чи дуствал эбеди яз, заз чIалар
Гьар вахтунда на кхьиз ягъ, эй азиз.

На куькIуьрна, стха, вун Аллагьди хуьй,
Дили-Виранадиз чирагъ, эй азиз!

И кьве шиирдикай веревирдер ийиз эгечIдалди,  
Эминан «Къазанфараз» шиирдиз Гъалиб Садыкъиди  
1995-йисуз акъудай ктабда (Етим Эмин. «Вил атIудач 
дуьньядихъай…»)  ганвай баянни вилик гъунин гере-
квал ава: «И шиир сифте яз Векьелар Сейфудинавай 
писатель Гьаким Къурбаназ гьатнай. Гуьгъуьнилай 
чаз инал тIвар кьур А. Агъаларован кIватIалдай (и 
касдин тIвар алимди муькуь къейдерани кьунвай. –  
А.Къ.) Мамрач Къазанфара вичин гъилелди кхьей ва-
риант гьатна. Виликра «дили-дивана» лугьуз кхьен- 
вай гаф гъалатI яз «Бедел-Вирана» гафуналди эвез 
хьанва. «Бедел-Вирана Къазанфаран литературный 
тахаллус я. Яни Къазанфарни шаир тир».

Инал лугьун лазим я хьи, Эминан 1995-йисуз 
акъатай ктабдал къведалди чап авур кIватIалра «Къа-
занфараз» шиирдин сифте цIарцIе «дили-дивана», 
муькуьбура «дили-вирана» авай. Месела, «дили-вира-
на» гафунин мана А. Агъаеван ктабда ихьтин гафа-
ралди ахъайнава: «харапI хьанвай, барбатI хьанвай 
рикI, ханвай рикI». 

РикIивайни, эхиримжи вахтара кьиле тухвай ах-
тармишунрай ва Къазанфаран гъиликай хкатнавай 
ва чеб КIиридин альманахдай жагъай шииррай аква-
звайвал, Къазанфаран халисан тахаллус «Дили-Вира-
на» я. 

«Етим Эминаз жавабдилай» гъейри, Къазанфа-
ралай чав мад са шумуд шиир агакьнава. Абурни, 

чна винидихъ къейд авур, КIиридин альманахда ава. 
Адахъ шиирар мадни авачир лугьуз жедач, вучиз ла-
гьайтIа вичин девирда вилик-кьилик хьайи, гьа вах-
тарин илимар чиз хьайи гзаф ксариз эдебиятдик чпин 
пай кутун, шиирар кхьин адет тир.

Къазанфар Зулфукъаров, лагьайтIа, гзаф кьетIен 
кас яз хьанай. Ада лезги халкьдин тарихда аквадай 
чӀехи гел туна.

Ам сифтени-сифте чи тарихда маарифдар хьиз, 
«Куьредин эвелимжи абжуз» тIвар алаз лезги чIалал 
сад лагьай ктаб акъудай кас яз тайин хьана.

И ктабдикай рахадалди заз тӀвар-ван алим 
А.Р.Шихсаидова  «Литературадин Дагъустан» жур-
налдин 1989-йисан 1-нумрада чапнавай «Кхьинрин 
имаратрин геле» макъаладай са кӀус гъиз кӀанзава: 
«Сулейман-Стальский райондин Алкьвадрин хуьре, 
рагьметлу Гьуьсейнов Абдулкериман (шаир Ибрагьим 
Гьуьсейнованни академик Абдусалам Гьуьсейнован 
бубадин. – А.Къ.) кӀвале заз акур «Макъамар» тӀвар 
алай ктабда арабрин чӀехи писатель Абу Мухаммед ал-
Касим ал-Хариридин (1054 – 1122) зарафатдин гьи- 
каяяр ава. И ктаб Алкьвадар Гьасана 1856-йисуз  
«…устад алим, хци кьатӀунрин литератор Ахцегь 
Мирзе-Али-эфендидин патав… савадлу стха, (заз) му-
кьва мамрачви Малла Къазанфаран куьмек галаз» 
кхьенвайди я».

А.Р. Шихсаидова кавычкайриз къачунвай гафар 
Алкьвадар Гьасананбур я. Абурай чаз Къазанфара 
Мирзе-Алидин гъилик кӀелайди ва вични савад авай 
кас тирди аквазва. Малум жезвайвал, адахъ иер хатӀ 
авай. 

Адан хатӀ магьирди тирди «Куьредин эвелим-
жи абжуздини» тестикьарзава. Ам кьиляй кьилиз 
Къазанфаран гъилелди кхьенвайди ва ахпа, гъилин 
хатIарин шикил хвена, литографиядин къайдада чап-
навайди я.

ТIвар кьунвай ктабдин сад лагьай чинал лезгидал-
ди, кьилди-кьилдин кьуд цIар яз, икI кхьенва:

«Куьредин эвелимжи абжуз, 
Гъазанфер бегди теснифай, 
Гьижретдин 1287 са.
Басмавуна Шуьреда»

И гафарин кIаникай чапдин жуьреда урусдалди 
кхьенва:

«КЮРИНСКАЯ АЗБУКА.
В типографии Штаба войск Дагестанской области.
Темир-Хан-Шура.

1871 г.»

И урус гафарилай гъейри ктабда гьатнавай амай 
вири кхьинар, чна къейд авурвал, гъилелди авунвай-
бур я. 

Ктабда авай кхьинар ихьтин къайдада аваз гьат-
нава: 

1) Алфавит ва, алфавитдин къайда хвена,  гьижай-
риз пайна  кхьенвай кьилдин гафар (2 – 12-чинар). 

2) «Ванела къалун», яни «Винелай къалурун» 
кьил алаз, кьве касдин ихтилатар хьиз ганвай кхьи-
нар ва кьилдин жуьмлеяр (12 – 14-чинар).

3) Чирвилерин, кIелунрин метлебдикай, уьмуьрда 
жув тухвана кIани саягъдикай насигьатар, мисалар 
ва дерин метлеб авай маса ихтилатар (14 – 20-чинар).  
Абурукай кьвед-пуд инал гъайитIани жеда: «КIел 
авурди кIел тавурбурун арада цуьк я», «КIел тавурди 
акьул цун тавур ник я», «Сабурдин тар туькьуьл я, 
емишар – верцIи».

4) Махар – «Девени, сикIни, жанавурни сев», 
«СикӀни жанавур» (21 – 32-чинар).

5) Дуьнья арадал атуникай, инсаният виликди 
финикай, илимар, кхьинар арадал атуникай ихтилат  
(32 – 41-чинар).

6) Гьар са мусулмандиз (и гаф Къазанфара гьа икI 
кхьенва. – А. Къ.) чир хьана кIандай мусулманви- 
лин рекьер» кьил алаз, суалринни жавабрин жуьреда 
кхьенвай ихтилатар ва насигьатар (41 – 48-чинар).

7) «КапI» кьил алаз, капI ийидай къайдайрикай 
авунвай ихтилат (49 – 52-чинар).

8) Керет – гьам рекъемралди, гьамни гафаралди 
кхьенваз (55 – 57-чинар).

Аквазвайвал, ктаб бицIиди ятIани, виче гьатна-
вай материални, адахъ авай метлебни тIимилди туш. 
И карди Къазанфар вичин девирдин чирвилерикай 
хабар авай кас хьайиди къалурзава.

Дагъустандин чIалар сифте яз илимдин рекьел- 
ди дериндай чирай ва гьабурукай яз «Куьредин чIал»  
тIвар алай зурба кIвалах чи лезги чIалазни бахш авур  
зурба лингвист Пётр Карлович Услара вичиз куьмек 
гудай кас яз Къазанфар хатадай хкягъ тавурди «Куь-
редин эвелимжи абжуздай» хъсандиз аквазва.

П.К. Услар Дагъустандиз 1860-йисуз атанай. Ада 
1871-йисуз Дагъустан вилаятдин военный губерна-
тордиз ракъурай чарче ихьтин гафар ава: «…Зун Да-
гъустанда хьайи 11 йисан къене за авур алахъунра  
20 дагъвиди иштиракна, гила, четин шартIар себеб 
яз, абурукай кьвед ама… Абурукай сад – Куьре округ-
дин Мамрач хуьруьн агьали, округдин дувандин кхьи- 
нарзавайди тир (мирзе – А.Къ.) Къазанфар Зулфу- 
къар-огълы я, ам зи ихтиярда 1867-йисалай ава. Адан 
кьилди-кьетIен куьмекдалди зун лезги чIалан гегь-
енш грамматика, хрестоматия ва гафарган туькIуь-
риз агакьна… Зун патал ам табасаран чIал илимдалди 
чирунинин кардани кIвалах алакьдай куьмекчи я... 
Идалайни артух, ада лезгийриз кIелиз чир авун патал 
ктаб кхьенва, а ктаб чап авун патал гьазур я».

П.К. Услара вичин лезги куьмекчидиз чIехи къи-
мет гуз хьайидал са шакни алач. «Куьредин эвелимжи 
абжуздизни» чIехи алимди  рухсат гайиди аквазва. 

И чарче алимди Къазанфараз «куьмекчи» лу-
гьузватIани, «Куьредин чIал» ктабдин сифте кьилера 
ада вичин амадагдин дережа «хкажнава»: «Заз рехъ 
къалурайди  виликан Куьре ханлухдин Мамрачар 
хуьряй тир, Гъазанфер тIвар алай тIебии куьреви – 
ам акьалтIай алакьунар авай ва зегьметдал рикI алай 

кас я. Исятда регьятдиз дидед чIалал кхьизва ва ам 
чIалан грамматикадин къурулушдиз гьахьнава».

Инал и гафара «заз рехъ къалурайди» лугьудай 
ибара урус чIалан «руководитель» гафунин таржума 
тирди къейд авун герек я. И гаф са шумуд жуьреда 
чи чIалаз элкъуьриз жеда. И гафунай чIехи алимди 
Къазанфараз ийизвай гьуьрмет аквазва. Инал мад са 
алава герек жезва: урус текстина алимди Къазанфа-
ран тIвар вичи туькIуьрнавай лезги гьарфарикай мен-
фят къачуна «Гъазанфер» кхьенва.

Усларанни Къазанфаран араяр лап агатайбур, 
сада садаз ийизвай ихтибардивни чIехи гьуьрметдив 
ацIанвайбур тирди ихьтин са шагьидвилини къалур-
зава. Алимдин руша – Нина Петровна Услара вичин 
бубадин уьмуьрдин эхиримжи йикъар икI рикIел 
хкизва: «…5-июлдиз буба акъваз тавуна рахаз, датIа-
на вичин дагъви амадагриз, иллаки са гьи ятIани 
Къазанфараз эвериз хьана».

П.К. Услар 1875-йисан 8-июндиз рагьметдиз 
фена. Амма «Куьредин чIал», ам кьейидалай кьулухъ 
21 йис алатайла, 1896-йисуз Тифлисда чап авуна. Ада 
туькIуьрай Дагъустандин чIаларин алфавитар халкь-
дин арада чукIун тавуна амукьна. И кар Алкьвадар 
Гьасанани вичин «Асари Дагъустан» ктабда къейд 
ийизва: «Дагъустан Урусатди муьтIуьгъ авурдалай 
гуьгъуьниз Къафкъаздин чIалар чириз эгечIай лин-
гвист, генерал барон Пётр Карлович Услара, урусрин 
ва Европадин алфавитрай герек гьарфар кIватIна, 
авар, къазикъумух, куьре ва табасаран чIалар патал 
кьилдин кхьинар ва сифтегьан грамматикаяр туь-
кIуьрнатIани, ада арадал гъайи цIийи кхьинар къе-
далди халкьдин арада гегьенш хьанвач». 

П.К. Услар Лезгистандин гзаф хуьрера, Кьулан 
вацIун кьве патани хьана. И кар адан «Куьредин чIа-
лай» аквазва.

Ада Къафкъазда сифте яз хашпара дин атуни-
кайни, дагъви халкьарин мецин эсеррикайни чIехи 
макъалаяр кхьена. Абура алимди чIехи къимет авай 

фикирар лагьанва. Бязи фикирар гьуьжет алайбур 
яз кьабулиз жеда. Месела, ада 1968-йисан августдин 
вацра Дербентда кхьей «Са вуч ятIани дагъвийрин 
мецин эсеррикай» макъалада шииррикай лагьанвай 
ихьтин гафар ава: «Дагъвийриз я кетиг (рифма), я 
везиндин уьлчме малум туш. Куьревийри кетигри-
кай менфят къачузва, абуру ам чпин къуншияр тир 
татарривай (азери-туьркверивай. – А.Къ.) кьабулна-
вайди я. Куьревияр Дагъустандин амай халкьарилай 
гзаф татаррин таъсирдик акатнава, им абурун хий-
ирдиз туш. Кетигар аваз туькIуьрнавай куьре мани-
яр мана авачирбур  яз жагъизва, гьавиляй за абур  
кхьидай къимиш авунач. Зун куьре шииратдин кьил-
дин эсеррихъ генани къекъвезва». 

Чи фикирдалди, кетигар лезги шииратда лап фад-
лай хьайиди халкьдин гзаф мисалри къалурзава. А 
мисалар лезги халкьдихъ чи бинедин чилерал туьрк 
тайифаяр къведалди хьайидал шак гъиз жедач. Гзаф 
манийрикайни гьакI лугьуз жеда. 

Чи манийрин гъавурда  алим гьат тавунин себе-
бар а манияр дуьздаказ урус чIалаз элкъуьриз, абу-
рун мана агакьариз тахьун я. Муькуь патахъай, чи  
халкьдин манияр тамам текстер кхьенваз ва я рикIел 
хвенваз малум туш. Абурун бендер гзаф дуьшуьшра 
сад садак какадариз лугьузва ва къени гьакI ийизва. 
Гьавиляй абурай са акьалтIай, галай-галайвал хвена 
лагьанвай фикир жагъурун четин жезва. 

1848-йисуз Ахцегьиз атай, ана авай къеледин ко-
мендантдин руш Нина Ротани вичин  рикIел хкун-
ра са шумуд лезги манидай кIусар гъанва ва ада а 
бендери халкь вилик тефена амайди къалурзавай-
ди къейдзава. Чи фикирдалди, и дуьшуьшдани чи  
халкьдин гзаф манийра авай магьирвилер таржу-
мачидивай маса чIалалди лугьуз хьанвач. Алава яз, 
къейд хъийин: Нина Ротаз манияр таржума авурди 
лезги чIал чизвай эрмени тир.

Чи фикирдалди, лезги манийрин чав агакьнавай 
кьилди-кьилдин бендер къачуртIани, абурун мана-

метлеб тамамдиз ахъаюн патал гзаф баянар гун герек 
жезва, абур гьакI цIарба-цIар маса чIалаз элкъуьру-
налди абурун «къенепатан» тамам шикил гуз хьун 
мумкин туш.

Вичин «Асари Дагъустан» ктабда Дагъустанда 
авай туьрк чIалар квачиз амайбуруз «лезги чIалар» 
лугьузвай Алкьвадар Гьасана кхьенвай ихьтин гафа-
ри П.К. Услара ва Н.Ф. Рота чи манийрикай лагьан-
вай келимаяр инкар ийизва: «Табасаран (къабгъан) 
чIалалай гъейри, вири лезги чIаларал хъсандиз ван-
завай шиирринни иер манийрин вири жуьреяр ава, 
амма бязи сесер араб ва туьрк гьарфаралди къалуриз 
хьун мумкин туш, абур хурай къвезвай ва жужу се-
серин гапIалдик акатзава, абур паталди араб ва туьрк 
гьарфар кьан тийизвайбур ва бес тежезвайбур жезва».

П.К. Услар Ахцегьана хьанай. Адан  «Куьредин 
чIала» «СикIни жанавур» мах кьве жуьреда – куьре 
ва ахцегь нугъатралдини кхьена – гьатнава. Ахцегь 
нугъатда адан тIвар «СикIни жанагур» хьанва. Ахце-
гьа алимдиз Шамилакай мани («Атана-тана, Шамиль 
атана…») авайдакай ван тахьана жедачир. 

Зи аял вахтарани ам заз гзафбурун сиверай ван 
хьанай. РикӀел аламайвал чарчелни хкин:

Атана-тана
Шамил атана,
Шамилан кьушун
ТӀимил атана.

ТӀимил кьушунди,
Суьрсет атӀана,

Алчах душмандин 
Нуьсрет атӀана.

Ахцегьиз-тана
Къеле къачуна,
Залум пачагьдин
Зегьле къачуна.

Манида гьакъикъи вакъиадикай – Шамилан муь-
руьдри Ахцегьрин къеле элкъуьрна кьуникай, анавай 
урус аскерар суьрсет авачиз ва «нуьсрет» – гъалибвал 
къачудай мумкинвал амачиз туникай лугьузва. 

И мани халкьдин арада гегьеншдиз чкIанвай, 
адан макьамни маршдиз ухшарди тир. Амма ам ах-

цегьвийри алимдиз – урус генералдиз лугьун тавунни 
мумкин тир. ЛагьанайтIани, а мани алимдивай вичин 
ктабдик кутаз жедачир, вучиз лагьайтӀа ана Шами-
лан кьушундин тариф ийизвай гафар урус генералди 
хуш аваз кьабулдайбур тушир. Адаз маса манияр ге-
рек тир.

Алимди, лезгийриз  тагьким авун яз, «Куьредин 
чIала» туьрк гафар тIимилариз алахънава. Къенин 
гзаф лезгийрин сиве авай «балугъ» гаф ада «гъед», 
«булут» «цавун циф», «деве» «лавар» яз къалурнава. 
«Буй», «бухах» гафар «куц» гафуналди эвезнава. Чи 
меце гьатнавай «барабар» гафунизни вичин эвез ава: 
«тен», «тенвал». Чи  къенин «шахматар» гафунин чка-
дални а вахтара «сетӀренжар» лугьуз хьайиди тайин 
жезва. Чна «къубави», «куьреви» ва маса ихьтин 
гафара менфят къачузвай «-ви» суффиксни алимди 
«-гуь» суффиксдалди эвезнава: «куьрегуь». Вучиз  
лагьайтIа «-ви» араб чIалай атанвайди я. 

Алимди къубавийри чпиз «куцIатгуьяр» лугьуз- 
вайди къейдзава ва и гафунихъ чIалан къанунрай ки-
лигайла са дувулни авач лугьузва. Амма и гафунин 
бинеда, аквар гьалда, «кцIарви» авай. И гаф «КцIар» 
вацIун тIварцIелай хьанвайди я. КцIар вацIун тIвар-
ни, аквар гьалда, и патара экъечIзавай ва вичин тIвар 
къе рикIелай фенвай «кацI» тIвар алай набататдикай, 
яни шекер хкуддай нацIар бинеда аваз арадал атан-
вайди я.

Алимди «-ви» суффикс «-гуь» суффиксдалди деги-
шарунихъ маса сирни хьун мумкин я. Чна гьа «гуь» 
вуч ятIа дериндай кьил акъудун герек я. Ам вичин 
бинедин чка араб чIалай атанвай «инсан» гафуни 
кьунвай чи халис лезги гаф хьун мумкин я.

Гила чун Эминанни Къазанфаран алакъайрал 
хквен.

Абур мус ва гьикI таниш хьанатIа, малум туш. 
Амма абуру кьведани Ярагъ Мегьамедан хва, Куьре-
дин округдин дуванханадин кьил Исмаилан гъилик 
кIвалахзавай. Эмин Ялцугъринни мад са шумуд хуь-

руьн къази, Къазанфарни округдин дуванханадин 
мирзе тир. Чпив гвай къуллугърин бинедаллаз абу-
рун араярни мукьва ва мягькем хьайидал ва чIехи 
дуствилиз элкъвейдал шак гъиз жедач.   

Эминан шиир куькай я? Анай вуч тайин жезва?
Шаирдиз вичин дуст тахкуна гзаф вахт хьанва ва 

ам акваз кIанзава. Ам чIугуна Мамрачдал – Къазан-
фаран хуьруьз физва, амма ам кIвале авач. Ада Къа-
занфараз вичин дуствлини муьгьуьббатни къалурзава 
(«нури-гуьзуьм» – «зи вилерин нур» лугьузва) ва ам 
кIваляй жагъизвач лугьуз хъуьтуьл туьгьметни ийиз-
ва, дуст амай инсанар хьиз туш, дуст гьар са касдин 
далудихъ галай дагъ я лугьузва.  Эмин Къазанфара-
лай са шумуд йисан чӀехи тир, ада туьгьметни вичин 
чӀехивилив кьурвал ийизвайди аквазва. 

Эминахъ Къазанфараз лугьудай са вуч ятIани ава, 
мумкин я, ийидай са сирни хьун, амма шиирдай ам 
аквазвач. Белки, шаирдиз вичин цIийи шиирар дус- 
туниз кIелиз кIанзавайтIа?

Амма, са патахъай килигайла, Къазанфаран жа-
ваб Эминан и шиирдиз хганвай жаваб тирдал шак-
ни къвезва. Вучиз лагьайтIа Къазанфара вич, Эми-
нан чар агакьайла, дустарин вилик уьзуьагъ хьана, 
адан «маргьабади» (саламди) вичин «дамагъ  чагъ», 
яни кефияр къумбар авуна лугьузва. Эминан шиирда, 
лагьайтIа, авайбур дуствилин туьгьметар тир, абуру 
Къазанфар дустарин вилик са акьван уьзуьагъ ийи-
дай хьтинбурни тушир.

Мумкин я, Эминан шиирдихъ салам-дуьа авай 
адетдин чарни хьун, вучиз лагьайтIа Къазанфаран 
шиирда «Агакьайла ви чар зал» гафар ава. Шиир, 
мумкин я, гьа чарчихъ акалун. Идалайни гъейри, 
Къазанфара вичин шиирда Эминан шиирда авай  
хьтин ибара – «дуст дустунин далудихъ дагъ» – ти-
крар хъийизва.

Гьар гьикI ятIани, Эминан чар Къазанфарав  
агакьзава. Къазанфара жаваб кхьин хъийизва. Абу-
рун чарар-шиирар гьикI агакьнатIа, ни агакьарнатIа, 
лугьуз жедач.

Къазанфара вичин шиирда вич Хутаргъа авай-
ди лугьузва. Гьамни дуст акунихъ къаних я. Гьада-
ни вичин дуствилин гьиссер чIехи муьгьуьббатдалди 
лугьузва. Адан жавабдай чаз Эмина Къазанфараз ви-
чин шиирар вахт-вахтунда къалурзавайди, шаирдиз 
вичин дуст вичин чIалар кIелзавайди хьиз ала тир-
ди чир жезва. Къазанфара вичиз цIийи шиирар ра-
къура лугьузва. Ада абуруз чIехи къимет гузва. Адан 
шиирдин эхиримжи бендина авай «На куькIуьрна, 
стха, вун Аллагьди хуьй, /Дили-Виранадиз чирагъ, 
эй азиз» гафарни Эминаз, дустуниз хьизни, шаирдиз 
хьизни, ганвай чIехи къимет я. Им чӀехи метлеб авай 
шагьидвал, Эминан вичин девирда адакай шаирдикай 
хьиз лагьанвай сифтегьан фикир я. Эминакай адан 
амай вири дустарин паталайни Къазанфара ийизвай 
шагьидвал зурбади я: «Гьар дустуниз я вун варз-рагъ, 
эй азиз».

Къазанфаран шиирдал алай тарих – 1871-йис – 
дуьзди ятIа, акI акъатзава хьи, и чӀав Къазанфар П.К. 
Усларан гъилик кваз лезги чIалакай малуматар кIва- 
тIиз лап рикIивай алахънавай бере я. Хутаргъизни 
ам гьа себебдалди акъатун мумкин я. Идалайни гъей-
ри, Къазанфара Эминаз «ша Хутаргъиз вун къе физ» 
(къе йифиз. – А.Къ.) лугьузва. И гафарин гъавурда 
акI акьуна кӀанда хьи, Къазанфараз юкъуз дустунихъ 
галаз ацукьна ихтилатар ийидай мажал авач, адавай 
Эмин анжах йифиз кьабулиз жеда. 

Шиирда авай са цIарцIи чун кIеве твазва, адан 
мана михьиз ачухардай мумкинвал жезвач. А цIар-
цIе ихьтин гафар ава: «Ви дердерихъ я зун муштагъ, 
эй азиз». «Муштагъ» гафуниз Гъ. Садыкъиди вичи 
туькIуьрай ктабра ихьтин баян ганва: «Са мураддихъ 
тамарзу кас». Шиирдин рефрен тир гафунилай вилик 
кетигда авай гафарив и гаф хъсандиз кьунва. ГьакI 
хьайила ам вичин чкадал алайди хьун мумкин я. 

Араб чӀалай къачунвай и гафунихъ гзаф манаяр 
ава: кӀан хьунухь, са квелди ятӀани гьевес акатун, 
са куьхъ ятӀани къаних хьун, тамарзу хьун, са вуч 
ятӀани мурад авун.

И манайриз Гъ. Садыкъиди и гафуниз гузвай ба-
янни  мукьва я. Амма абурухъ галаз цIарцIе авай «ви 
дердерихъ» ибара кьазвач, яни цӀарцӀикай хкатзавай 
мана шиирда лагьанвай амай хъсан келимайриз акси-
ди хьанва: зун ви дердерихъ тамарзу я. Халис дусту-
ни дустуниз ихьтин гафар бажагьат лугьудай, ихьтин 
гафар душмандин мецелай къведайбур я. Къазанфара 
Эминаз икI талгьудайдал са шакни алач. Амукьзавай-
ди кьве рехъ я: я «муштагъ» гафунин чкадал маса 
гаф хьайиди, я «дердерин» лугьудай  гафунихъ маса 
эвез хьун турус яз кьабулун. Чи фикирдай, и цIар 
«Ви дидардихъ я зун муштагъ, эй азиз» хьун мумкин 
тир. «Дидар» сада садал кьил чӀугун, садаз сад акун 
лагьай чӀал я. Къазанфараз лугьуз кӀанзавайди ихь-
тин фикир я: «Зун вун акунихъ къаних, тамарзу я». 

Къазанфаран тIвар Эминан «1877-йисан бунта-
риз» шиирдани кьунва:

Дустар Къазанфар, Рамазан,
Эмин ама квехъ эрзиман.

Бязи алимри Къазанфарак 1877-йисан гъулгъула-
да иштиракна лугьуз гьукумди тахсирар кутуна ва ам 
Урусатдиз (гзафбуру гьиниз ятIа тайиндаказ къалур-
завач, садбуру Иркутскдин тӀвар кьазва) суьргуьнна 
лугьузва. Эминани вичин шиирда Къазанфаран кьи-
лел вуч атанатIа лугьузвач.

Агьед Агъаева вичин «Ярагъ Мегьамед» ктабда 
Къазанфар 1877-йисуз, вич Сибирдиз суьргуьн аву-
никай хуьн патал,  Туьркиядиз куьч хьана лугьузва, 
амма и кар субутардай са делилни гъанвач.

Алкьвадар Гьасанакай гзаф малуматар кӀватӀай, 
адан уьмуьрдикайни яратмишунрикай чӀехи ктаб 
кхьей («Алкьвадар Гьасан», Дагъустандин ктабрин 
издательство, 2015-й.), вич чӀехи алимдин тухумдин 
эвледрикай тир шаир ва муаллим, гила вич Алкьвад- 
рал ахъайнавай Гьасан-эфендидин музейдин дирек-
торни тир Гьуьсейн Гьуьсейнова Спаск шегьердиз 

суьргуьннавай Алкьвадар Гьасаназ Иркутскдин суьр-
гуьндай мамрачви Мирзе Къазанфара чарар кхьей-
ди ва вичихъ галаз ана «Сибирдин катружнадин»  
(чIалан алим Мегьамед Гьажиева вичин «Урус-лезги 
гафарганданда» «каторга» гаф гьа икӀ таржума авун-
ва. – А.Къ.) четинвилер кьасумхуьруьвияр тир Ме-
гьамедрасулан хва Абдулкъафара ва Гъанидин хва 
Дадаша» пайзавайди  къейдзава. Аквазвайвал, Гьуь-
сейн Гьуьсейнован гъилик и делилар субутарзавай 
шагьадатнамаяр ква.

Гьукуматди, и гъулгъула са куьруь вахтунда ин-
саф авачир жуьреда пуьрчуькьарна, ана иштиракай-
буруз кар кьазвай вахтунда чпел гьукумрин шак фен-
вай гзафбур яргъал хуьрериз, шегьерриз (Дербентдиз, 
Аштерхандиз) катнай. Къазанфаран хзан катун субу-
тардай делилар авач.

Ада гъулгъулада лап кьетIидаказ иштиракна лу-
гьуз жедач. Вучиз лагьайтIа са шумуд йисуз урус гене-
рал П.К.Усларахъ галаз къуьн къуьневаз кIвалахай, 
гьукуматдин къуллугъдал хьайи ада гъулгъуладик 
экечIайбурун пад кIевелай бажагьат кьадай. Гьар вуч 
ятIани гъулгъулада иштиракайбуруз ам, чара авачиз, 
вичин майилар кьалуруниз мажбур хьана жеди.

Са алимри ам суьргуьндай хтайдалай гуьгъуьниз 
хзанни галаз гуьгъуьниз Туьркиядиз куьч хьана лу-
гьузва. Амма 1886-йисуз гьукуматди кьунвай хизан-
рин сиягьда Къазанфаран (и чӀавуз адан 43 йис я) ва 
адан рухваяр Гьасананни Юсуфан, гьакIни адан стха 
Гьуьсейнан тIварар кьунва, хзандихъ 104 къапан чил, 
ругуд мал ва кьве балкIан авайди къейднава. И доку-
ментди Къазанфар Туьркиядиз куьч хьана лугьун ту-
рус туширди, адаз аниз куьч хьунин себебар авачирди 
къалурзава. И сиягьда адан тӀварцӀихъ «мирзе» гаф-
ни акалнава. И карди ам дуванханада вичин къул- 
лугъдал аламайди ва я, суьргуьндай хтайла, виликан 
чкадал эхцигнавайди къалурзава. 

Идалайни гъейри, винидихъ тIвар кьунвай сиягь 
кхьей йисалай гуьгъуьниз Къазанфаран хва Гьаса-
на Урусатда кIелайди ва адахъ ана чIехи агалкьунар 

хьайидини малум я. Адаз капитандин чин ганай, ам 
муькъвер эцигдай устIар-инженер тир. Хцин кьис-
метдини Къазанфар Туьркиядиз куьч тахьайвиликай 
лугьузва. Гьасанан кьисметдикай журналист ва шаир 
Шагьабудин Шабатова гегьенш малуматар кIватIна 
«Лезги газетдиз» (2002-йис, № 44) акъуднава.

Гила кьве гаф Къазанфаран тахаллусдикайни лу-
гьун. Икьван гагьда Гъалиб Садыкъиди Къазанфа- 
ран тахаллус «Бедел-Вирана» яни чкIайвилиз, аца-
хьайвилиз акси, амма хъсан патахъди тир эвез ла-
гьай чIал яз гьисабзавай. Эхиримжи вахтара, къенин 
аямдин эминовед Мансур Куьревиди «КIиридай жа-
гъай альманахда» авай ва чеб аджамдалди кхьенвай  
са бязи шиирар къенин лезги гьарфариз ахкъудайла 
тайин хьайивал, Къазанфаран тахаллус «Дили-Вира-
на» тирди тайин жезва. Им рикI ханвай кас я лагьай 
чIал я. И карди ам лап рикIивай шаирвилин рекье 
хьайивиликай, адан тахаллуснии шииратдихъ галаз 
алакъада хьайидакай ва ада сад-кьве чIал ваъ, гзаф 
шиирар кхьейдакай лугьузва. Эхиримжи йисара гьакI 
тирди субутни хьана. «КIиридай жагъай альманах- 
да» ада Эминаз жаваб яз кхьенвай чIални гьалтзава 
(аквар гьалда, ам чIехи шаирдин «Дустариз» шиир-
диз жаваб яз кхьенвайди я). Ингье ам:

На веси гуз дустар мийир тIун айиб,
Фелекдиз писди инсан я дуьньяда.
Шингъардин къаншарда лекIвенз гьар са тIиб,
Лачин, тайгъун перишан я дуьньяда.

Авач и дуьньяда, гайитIани чан,
Дуст я лугьуз рекье чир жедай инсан.
ЧIур тахьана вучда ихьтин пис заман? –
Сад-садавди пис душман я дуьньяда.

Дустари са-садан атIуда дабан,
Къаст авач сад-садав туькIуьз гьич садан,
Агалтна сад-садахъ нехирбан, чубан, – 
Дилиярин хупI девран я дуьньяда.

Чинал рахаз гьар садан мез гуьзел я,
КилигайтIа, рикIер адал бедел я.
Халкьарин арада им са месел я:
Дере хелвет туьлки хан я1 дуьньяда.

Эй Дили-Вирана, къелем яхъ гъиле,
Душманарин чанда тваз са велвеле.
Бес я ваз дуьньяда Эмин дуствиле – 
Фасигьвилиз ам Шагьбан2 я дуьньяда.

Чун кьилдин макъалада Етим Эминан «Дустариз» 
шиирдикай раханай. А шиир, чаз гила са шакни ала-
чиз тайин жезвайвал, Къазанфаран  и шиирдиз  жа-
ваб яз кхьенвайди яз аквазва. Абуру сада садан фики-
рар давамарзавайди ва абур кьведни са рекьел алай-
ди аквазва. Абуру чеб чпин дуствилиз вафалу тирди 
къалурзава. Амма кьве шиирдани абур дуьньядин, 
жемиятдин зурба месэлайрал, какахьнавай девирда, 
инсанри чпи чеб маса гузвайла, чпин фикирар, чпин 
дуствилелай кам вегьизвайла, жезвай чIуру гьалари-
кай, «нехирбанривайни» «чубанривай», яни халкь-
дин кьиле авайбурувай чпин гаф сад ийиз тежезвай-
вили, вири хъсан крар чIурзавайдакай лугьузва.

Къазанфаран и чIал Эминаз 1877-йисарин бунтар 
пуьрчуькьарай береда, гъулгъулада иштиракай кса-
рин геле къекъвезвайла ва абуруз кар атIузвай вах-
тунда кхьенвайди  хьун мумкин я. Эмина адаз хгай 
жавабни, яни «Дуьнья гургьагурни» шаирди чимиз-
чимиз, яни гежел тевгьена хганвай жаваб тирди ак-
вазва.

«1877-йисан бунтариз» шиир кхьидайла Етим 
Эмин, четин азар себеб яз, месе гьатнавай. И шиир-

1 Дере ичIи хьайила, яни къуват квай гьайванар – асланар 
север, жанавурар амачирла, ана сикIрекай хан жезва лагьай ми-
сал я.

2 Мугьаммед аш-Шагьбан (аш-Шайбани) (749-805) – тIвар-
ван авай факих, яни мусурманрин къанунар къайдада тур кас, 
халиф Гьарун ар-Рашидан вахтунда къази хьайи кас.  Куьре ма-
гьалда къази Эминан гьунарар Шагьбанан гьунаррив гекъигунал-
ди Къазанфара вичин дустуниз чIехи къимет гузва.

да Къазанфаран тӀвар кьуни ва адахъ вичин тамарзу-
виликай лугьуни мамрачвиди чпин дуствилиз вафа 
хуьзмаз хьайиди къалурзава. Адай гуьгъуьниз гьикӀ 
хьанатӀа лугьуз жедач. Эмина лап четин гьалда аваз, 
лезгийри лугьудайвал, са кӀвач сурун япаллаз вич дус- 
тари гадарнавайвиликай лугьузвай шиирра авай на-
разивилерикни туьгьметрик Къазанфар акат тавунни 
мумкин я.

Эгер ам суьргуьн авун турус вакъиа ятӀа, адавай 
тӀазвай Эминал са шумуд йисуз кьил чӀугваз хьун 
мумкин тушир. 

Месела, Алкьвадар Гьасан суьргуьнда кьуд йисуз 
хьанай. Къазанфарани тахминан гьакьван муьгьлетда 
суьргуьн чӀугуна жеди. Ам анай Эминал чан аламаз 
ватандиз хтун мумкин яз аквазва. Чаз абурун ала-
къайрикай акьалтӀай са делилни мад малум туш.

Амма Эминанни Къазанфаран алакъаяр шаир ре-
кьидалди давам хьайивилин лишанар адан «Чуьхвер» 
эсердай ва ам арадал атунин тарихдай жагъуриз же-
дай мумкинвални авачиз туш.

Сифте «Чуьхвер» шиир кӀел хъийин:

Дустуни заз са ажаиб савкьат ракъана, Зулжалал,
Даим эбед вич захъ галаз дуст я лагьана, Зулжалал,
Ажеб ширин гьуьсни-сифет нямет къалана, Зулжалал,
Нече-шумуд рекъибарин гуьгьуьлар хана, Зулжалал,
Гьич шак авач зи шадвилиз, чил-цав ацӀана, Зулжалал.

Яз емиш я, заз чир хьанач, им ич ятӀа, чуьхвер ятӀа,
Вирибуру лугьуз хьана: «Яраб им вуч тегьер ятӀа?»
Я Ребби, зун Межнун хьана, акьулдикай серсер ятӀа?
И сефер захъ галукьайди эхир им вуч эсер ятӀа?

Гьар са касди ийиз хьана хиял датӀана, Зулжалал.
Заз, гьелбет, гьич акурди туш икьван чӀавал чи 

уьлкведа,
Я Шекида, я Ширванда, я Хизрида, я Нуьгведа,
Белки, жез туш ихьтин емиш Тифлис, 

Темир-Хан-Шуьреда.

Ич-чуьхвердин тегьер ава, къарпуздилай им екеда,
Гьар са касдиз ибрет хьана, за им кьатӀана, Зулжалал.

Я Ребби, зи гуьгьуьл шад я, зерре захъ гъам-хифет авач,
И дуьньядал дуствилелай мад виниз са девлет авач,
Хиял мийир куьне, идлай артух мад са нямет авач,
Лали-агьмердилайни ам багьади я – къимет авач,
Ребби, ви къудратдин кар я, зун икьрар хьана, 

Зулжалал.

Дустунин тӀвар, исми мубарак Забиюллагь я хьи зи,
Ери-мескен – Куьре магьал, Ажем вилаят Къафкъази,
Устади муршидал камал ибну Мугьаммед Ярагъи,
Заз, Эминаз, авур игьсан патал а кас ая рази,
Али ал-ала Фирдаусда макан гана, Зулжалал.

Шиирдай аквазвайвал, чухверар ракъурай ду-
стунин тӀвар Забиюллагь, вични муршид Мугьаммед 
Ярагъидин хва я. 

Сифте яз 1957-йисуз Назир Агьмедова туькӀуьрай 
кӀватӀалдик акатай, гуьгъуьнлай, 1960-йисуз, А. Агъа- 
ева гьазурай ктабдани гьат хъувур и шиирдиз Гъалиб 
Садыкъиди вичи туькӀуьрай ва 1980-йисуз акъатай 
ктабда ганвай чӀехи баянда ихьтин гафар ава: «Чи ли-
тературадин бахтунай чал Хив райондин ЧӀилихъар 
лугьудай хуьряй тир Гьажимирзе Рагьимханова 
туькӀуьрнавай гъилин хатӀарин кӀватӀалдай и шиир-
дин гьакъикъи оригинал жагъана.

И шиир Етим Эмина вичин рикӀ алай устад ва 
дуст, Вини Ярагъдилай тир Гьажи Исмаил ал-Яра-
гъидиз туькӀуьрнавайди я. Шиир арадал атуниз ихь-
тин дуьшуьш себеб хьана: П.К. Усларан куьмекдалди 
Мамрач Къазанфара Урусатдин лап хъсан селекцион-
ный станцийрай къелемар гъиз, вичин багъда евро-
пейский емишрин сортар битмишарна. Къазанфаран 
хва Юсуфаз Гь. Исмаил ал-Ярагъидин руш Айишат 
гъанваз абур къавумар тир. Къазанфаран хва Юсуфа 
вичин яран-буба Гь. Исмаилаз са кьадар чуьхверар 
ракъурна. Гь. Исмаила абурукай дуст Эминазни гана.

Гьа икӀ, Етим Эмина вичин шиирда авунвай та-
риф урус халкьдин культура Дагъустанда чукӀурунин 
нетижада арадиз атанвай бегьердинди я». 

Гьажи Исмаилакай Гъалиб Садыкъиди Етим Эми-
нан «Вил атӀудач дуьньядихъай…» ктабдиз кхьенвай 
сифте гафуна икӀ лугьузва: «Гьажи Исмаил эфендиди, 
Ярагъидин хва яз, бубадин фикиррихъ вичин майил 
авайди къалурун лазим тир. Амма и кас цӀийи куль-
турадихъ галаз таниш хьайила тамамвилелди маса 
рекьел элячӀна – ам урус культура дагъвийрин арада 
гьатунин пропагандист хьана. 

Эминан «Чуьхвер» тӀвар алай шиирдавай Забиюл-
лагь тӀвар гьа и  Исмаил эфендидин литературный 
тахаллус я. Инал ийизвай тариф Урусатдай гъана Да-
гъустанда (и сеферда Мамрач Къазанфаран багъда) 
битмиш хьайи чуьхвердинди я».

Эмина Исмаилаз бахшнавай «Мубарак Исмаил» 
шиирдиз ганвай  баяндани Гъ. Садыкъиди вичин фи-
кир давамарзава: «Инал вичикай рахун кьиле физвай 
чуьхвер Мамрач Къазанфара Урусатдай гъана вичин 
багъда акӀурай тарал битмиш хьайиди тир. Гьажи Ис-
маил-эфендидин руш Айишат Мамрач Къазанфаран 
хва Юсуфан паб тир. А вахтунда Гьажи-Исмаил эфен-
диди Кьасумхуьрел округдин къазивиле кӀвалахзавай. 
Езне Юсуфа адаз са куткун чуьхверар ракъурна. Гьа-
дани абурукай са шумуд Эминал агакьарна ва абу-
рукай шиир кхьин теклифна. Алимдин метлеб Уру-
сатдихъай Дагъларин уьлкведиз атай цӀийи няметдин 
тариф авун тир».

Гъ. Садыкъиди ихьтин  делилар гьи чешмейрай 
къачунатӀа лугьуз жедач. Амма адав къадим ва чап-
диз акъат тавуна амукьай гъилин кхьинрин гзаф кта-
бар гваз хьайиди  хъсандиз малум я. Ада халкьдин 
сиверайни гзаф малуматар кӀватӀна. ГьакӀ хьайила, 
адан ихтилатар михьиз инкаризни жедач. 

Гьуьсейн Гьуьсейнова вичин «Алкьвадар Гьасан» 
ктабда Къазанфаран хцик Алкьвадар Гьасанан халу-
дин, яни Исмаил-эфендидин  руш хьайиди къейдзава. 

Гьукуматди 1886-йисуз туькӀуьрай хзанрин сиягь-
рай аквазвайвал, 1866-йисуз дидедиз хьайи Юсуфаз – 
Къазанфаран хциз, гьа вахтарин къайдадив кьурвал, 
эвленмиш жедай ихтияр, цӀувад йис тамам хьайила, 
жезвай. Яни адаз ахьтин мумкинвал 1881-йисуз хьун 
мумкин тир. Гьар вуч ятӀани ада мехъер, вичин буба 
суьргуьндай хтайла, авун лазим тир. Аквар гьалда, 
Юсуф гьа йисалай гуьгъуьниз эвленмиш хьана. ГьакӀ 
хьайила, Къазанфар Исмаил-эфендидин къавум хьу-
нин жигьетдай Гъ. Садыкъидини Гьуьсейн Гьуьсейно-
ван тестикьунрал амал авун хьайитӀа (абур инкариз 
жедай делиларни авач), Юсуфа вичин ирабуба Ис-
маилаз чуьхверар Етим Эмин тӀаз месел алай береда 
тухвана. Гьаниз килигна, и шиирни шаирди вичин  
уьмуьрдин эхиримжи йисара кхьенвайбурукай сад 
хьун мумкин я. ИкӀ тирди шиирдин «Я Ребби, зи гуь-
гьуьл шад я, зерре захъ гъам-хифет авач» цӀарцӀяйни 
са уьтери аквазва. Идалайни гъейри, тӀаз месел алай 
ксарин кьилив ажаиб ва къариб емишар тухун лезгий- 
риз хас адет я. РикӀивайни, Эминаз чуьхверар адан 
гьалар зайиф хьанвай береда ракъурун мумкин тир.

ГьакӀ хьайила, Къазанфаранни Эминан дуствал 
шаир рекьидалди давам хьайиди яз кьабулиз жеда.

ЭМИН ВА МЕЛИК

И макъалада ихтилат лезги эдебиятда чпин ала-
къайрикай гзаф рахунар ва гьуьжетар хьайи кьве  
стхадикай – Етим Эминакайни Етим Меликакай фи- 
да. И месэладикай зун  «Девирриз авунвай веси» ма-
къаладани са кьадар  раханай. ЯтIани и кьве стхадин 
алакъаяр гьакъикъатда гьихьтинбур тиртIа  тайина-
рун регьят туш.

«КIиридай жагъай гъилин хатIарин шииррин аль-
манах» акъатайдалай гуьгъуьниз и къизгъин месэла-
дикай мад гъилера рахун хъувунин лазимвал арадал 
атанва.  ГьикI лагьайтIа, и ктабдик Етим Эминан ва 
маса лезги шаиррин чIаларихъ галаз санал   Меликан 

тIвар алай хейлин шиирарни акатнава. Им пис кар 
туш. Мелика шиирар кхьейдакай макъалаяр ва адан 
шиирар  инал тIвар кьунвай альманах акъатдалди ви-
ликни чап авунай.

Амма чав кьве стхадин алакъайрикай цIийи кьи- 
лелай рахаз тазвайди маса себеб я: икьван гагьда 
акъатай ктабра Етим Эминан тIвар алаз акъатай са 
кьадар шиирар «КIиридай жагъай гъилин хатIарин 
шииррин альманахди» Етим Меликанбур яз къалур-
зава.

Меликан тIварцIел атанвай хъен алудун патал  
сифтегьан алахъунар  Гъалиб Садыкъиди авуна. Ме-
лик шаир хьайидини сифте яз гьада раижна.

Месела, «Дагъустандин правда» газетдин 1984-йи-
сан 18 сентябрдиз акъатай нумрада чи машгьур алим-
ди «Инсан ва шаир тир. Етим Эминакай цIийи дели-
лар» макъалада икI кхьенва:  «Виликрай Етим Эми-
нанни адан стха Меликан алакъайриз гьични дуьз 
баян гузвачир. Мелик са гьихьтин ятIани зулумкар 
я, Эминан вири бедбахвилерин себебкар я лугьузвай. 
Документри, лагьайтIа, абур сад садаз лап хъсан  
майилар ийизваз хьайиди къалурзава.  И кардин гьа-
къиндай Мелика Эминаз кхьенвай са жерге чарари 
шагьидвалзава. Абурукай са чарче медресадин сухта 
Мелика Эминавай  вичиз иер кIурт цун, муькуь чар-
чени, араб чIалан грамматика чирун патал гьи ктаб- 
рикай менфят къачуртIа хъсан я лугьуз, чIехи стха-
дихъ галаз меслят ийизва. 

Эминанни Меликан майиларни дуствал уьмуьр-
дин эхирдалди давам хьайиди Эмина вичин гъвечIи 
руш Мислиматан къаюмвал авунни вичин муькуь  
стхайрикай садаз ваъ,  Меликаз веси авуни субутзава. 

Документри къалурзава хьи, Етим Эмин Мелик 
патал гьакI са чIехи стха ваъ, адахъ галаз сад хьтин 
фикиррал алай касни тир. Профессор Р.И. Гьайдаро-
ван ва и макъаладин автордин (Гъ. Садыкъидин. – 
А.Къ.) хсуси архивра  Меликан хейлин шиирар ава, 
абур Эминан яратмишунриз мукьва я».

 «Лезги газетдин» 1992-йисан  18-январдиз акъа-
тай нумрадани Гъалиб Садыкъиди «Шаир Етим Ме-
лик» тIвар алай гъвечIи макъала ва Етим Меликан  
чIал яз (адал тIвар алач) са шиир чапнава. Лугьун ла-
зим я хьи, и шиирда Етим Эмин, азар себеб яз, къул-
лугъдивай къакъатайла, адан чкадал къази хьанвай 
Мелика Куьре округдин начальник Кренкован ва 
маса гьакимрин тарифарзава:

Кренков1  Куьре начальник,
Ажеб эгьли адалат я.
Нагагь дегиш хьайитIа мад,
Кьиляй-кьилиз хажалат я.

Наиб хьана Мирзе-Гьасан2,
Шаръ-шариат ийир агьсан3,
Куьредавай адил4  дуван
Вирибуруз инаят5  я.

Мегьамедалибег6  – наиб,
Инжитмишич гьич са кесиб,
Гьар дердиниз дарман-тIебиб7,
Ажеб эгьли риясат8  я.

Мирзамамед9, наиб Али10 
ХупI гьакъикъат диванэгьли,

1 Кренков – полковник, князь Орбелианидилай гуьгъуьниз 
Куьре округда хьайи начальник. Маса малуматар авач.

2 Мирзе-Гьасан – Алкьвадар Гьасан-эфенди.
3 Агьсан – лап хъсан.
4 Адил – адалатлу кас.
5 Инаят – къайгъударвал.
6 Мегьамедалибег – гилан Мегьарамдхуьруьн райондик акат-

навай ЦIелегуьн хуьруьнви, Юсуф хандилай вилик Куьреда хан 
хьайи Гьарун хандин хва.

7 ТIебиб – духтур.
8 Риясат – административный кIвалах.
9 Мирземамед – Сулейман-Стальский райондин Вини-СтIал-

рин хуьруьнви.
10 Наиб Али – Эминан ва Меликан дуст, Хъутур Куьредин на-

ибни хьана.

Инкар ийирди я дели,
Ам рагьабат залалат я.

Шариатдиз вич тир камил,
Гьич садахъни тийир майил,
Чи къази Гьажи Исмаил1,
Ажеб нуралгьидаят2  я.

Кьасумхуьрел дуванхана,
Депутатдин дуван хьана,
Абдулфетягь Мирзе3  ана
И халкьариз гьикаят я.

Етим къази, жемир вун лал,
Душманар хьая хьи бейгьал.
ИкI тарифдив дуьзмишна чIал,
Куь къуллугъдин риваят я.
 

(Шиирдилай агъадихъ бязи тIварариз ва четин га-
фариз ганвай баянарни, са дегишвални кутун тавун-
ваз,  Гъ. Садыкъиди кхьейвал тунва. Вучиз «рагьабат 
залалат я» ибарадиз баян ганачтIа, чаз малум туш. 
Аквар гьалда, адан мана вилик квай цIарцIе авай 
«дели» гафуниз мукьвади я).

Къейдна кIанда хьи, Гъ.Садыкъиди Куьре округ-
дин начальникдин фамилия дуьздаказ кхьенвач. 
Адан халис тIвар генерал-майор Гиренков Александр 
Леонтьевич я. 1861-йисуз ам Куьредин хан Юсуфан 
«куьмекчи» яз тайинарнай, яни урус гьукуматдин па-
тай ада ханди ийизвай вири крарал вичин вил алаз 
авуна кIанзавай. 1865-йисуз, ханлухар округриз эл-

1 Гьажи Исмаил – девирдин еке алим, Ярагъ Мегьамед-эфен-
дидин хва, Алкьвадар Гьасан-эфендидин халу,  Эминан ва Мели-
кан муаллим.

2 Нурулгьидаят – дуьз, ачух рекьер къалурдай кас.
3 Абдулфетягь – Сулейман-Стальский райондин асалдхуь-

руьнви, гзаф гуьзел хатIарин сагьиб хьана. Ада вичин кьецIи  
кIвачин тупIара къелем туна кхьей шейэрни масабуру кхьейда-
лай гуьрчег жедай лугьудай.

къуьрайла, адакай Куьре округдин начальник хьана. 
И къуллугъдал ам 1877-йисалди аламукьна.

Мадни лагьана кIанда хьи, вичикай ихтилат физ- 
вай шиир Куьре округдин начальник Гиренков 
1877-йисан гъулгъулайрилай гуьгъуьниз къуллугъ-
дикай азад авунин ихтилатар кватайла, амма гьеле 
а кас вичин чкадал аламайла кхьенвайди я. И кар 
сифтегьан бендинай лап хъсандиз аквазва. 1878-йи-
суз адан чкадал адан куьмекчи Аствацатуров Иван 
Моисеевич тайинарнай.

Аквазвайвал, шиирда Эминан шиирриз са мукьва-
вални авач, тупIал шаирдин чIалар я. Шиирдин эхи-
римжи бендинани Меликан тIвар авач. «Етим къази»  
лугьудай кас  Мелик тирни-туширни лугьудай хьтин 
суалар кватзава.

«КIиридай жагъай гъилин хатIарин шииррин 
альманахда» Къази ва я Етим къази лугьудай кас 
кьилдин автор яз къалурнава. Ам Мелик я лугьудай 
хьтин делилар авач. Идалайни гъейри, «къази» гаф 
са цIарара хсуси тIвар яз, муькуьбура адетдин гаф яз 
къейднава. Им тайин касдин тIвар ва я къуллугъдин 
дережа къалурзавай гаф яни чирун четин я.

Етим Эминан ктабра  «Ви рутба гьуьндуьр авурай» 
тIвар алаз гьатнавай   шиирдин эхиримжи бендинани 
«Етим къази» тахаллус гьалтзава. Амма и чIал  Эми-
нан тIвар квай шииррилай тафаватлу яз, абурукай 
чара яз, чIехи шаирдин шииратдин къурулушдивай 
яргъа яз аквада. Вичин чIалара вич гьамиша шаир 
яз гьиссзавай Эмина вичин эдеби  тахаллусдихъ галаз 
вичин къуллугъдин тIвар кхьин чаз шак алай кар яз 
аквазва. ГьакI хьайила, «Етим къази» вуж ятIа чиру-
нин месэла фадлай кватнава. Ам, акьалтIай дуьз де-
лилар авачиз, Эмин ва я Мелик я лугьун дуьз жезвач. 
И кар субутардай делилар герек я.

Муькуь патахъай, инал гъанвай шиирда кьунвай 
тIварари а ксар Эминанни Меликан девирда яшамиш 
хьайи ва кIвалахай ксар яз малум я. Гьар гьикI ятIа-
ни кватнавай месэла гьял тахьана амукьзава.

Гъалиб Садыкъиди «Лезги газетда» (1992-йисан 
18-январдиз акъатай нумрада) кхьенвай гафарни 
хкин: «Чаз гьатнавай вири документрай аквазвайвал, 
Етим Мелик са гьахъни авачиз русвагьнавай кас я. 
Аданни Эминан арада са жуьредин къайи ихтила-
тарни хьанвайди туш. Акси яз, Мелика вич гьамиша 
Эминан шакIурт яз гьисабайди я.

30 лагьай йисара (ХХ лагьай асирдин. – А. Къ.) са 
гьахъни авачиз чи интеллигенциядин векилар телеф 
авун, гьар жуьредин фитнеяр туькIуьриз, абур ара-
дай акъудун анихъ акъвазрай, куьгьне заманадин чи 
культурадин памятникарни телеф авунал гъайибуру 
Меликан тIварни гьакI русвагьна.

Ингье зи вилик са ктаб ква. Ам Эминани Мелика 
кьведани кхьенвайди я. Анавай 120 чиникай чIехи 
пай Эминан хатIар, са кьадарни Меликанбур я».

Мад суалар кватзава.
Вучиз Гъалиб Садыкъиди инал вичикай раханвай 

ктаб вич майдандиз акъуд тавуна, анжах са шиир чап 
авуна? А ктабди, рикIивайни ам кьве стхади кхьен-
вайди яз хьайила, суал алай гзаф месэлаяр гьялуниз 
куьмек гудай. 

Мумкин я, кьве стхади санал кхьенвайди яз гьи-
сабзавай дафтарда  Эминан кхьинрилай гуьгъуьниз, 
яни чIехи стхади авур кхьинрилай кьулухъ  (ам ра-
гьметдиз фейила) Мелика вичин кхьинар авуна. Гьа 
дафтар тупIалай авуна, адакай чи эдебият ахтармиш-
завай пешекарри чпин веревирдер раижнайтIа, генани 
са тайин фикир арадал къведай. Амма Гъ. Садыкъиди 
а дафтар винел акъуднач. Гила, алим вич рагьметдиз  
фенвайла, а дафтардин кьисмет гьихьтинди хьанатIа, 
садавайни лугьуз жедач.

Мелик Эминан шакIурт яз гьисабайвилин шагьа-
датнамани малум хьанвай чка авач.

Гъ. Садыкъиди «Дагъустандин правдадиз» акъу-
дай макъаладиз талукь язни шаклувилер арадал  
къвезва.

Месела, Гъ. Садыкъиди вичив Мелика Эминаз 
кхьей са жерге чарар гвайди къалурнава ва абуру-



346

кай кьведан мана ачухарнава.  Амма ада туькIуьрна 
1980-йисуз акъудай Етим Эминан шииррин кIватIал-
да Меликан анжах са чар ава. Амайбур бес гьиниз 
фена? Вучиз ам чап тавуна амукьна? Гуьгъуьнлай, 
1995-йисузни  Гъ. Садыкъиди Эминан ктаб акъудна. 
Аник Меликан чарар ерли акатнач.  

«Араб  чIалан грамматика чирун патал гьи ктаб- 
рикай менфят къачуртIа хъсан я» лугьуз, Эминавай 
гуя Мелика хабар кьазвай чарни акъатай чка хьанач. 
Вучиз ятIа, чавай лугьуз жедач. Чапдай акъатайди 
Мелика вичиз «иер кIурт цун» чIехи стхадивай тIа-
лабзавай чар хьана. Адан «тавдикай» за жуван фикир 
«Девирриз авунвай веси» макъалада лагьанай. Анай 
заз медресадин сухта Меликан сарсахвал акунай.  

Амма Мелик гьеле жегьилзавай вахтунда кьве  
стхадин араяр чIуру тирвиликай, гьелбетда, са делил-
ни авач. Мелика медресада кIелзавай вахтунда кьве 
стхадин араяр туькIвенвайбур тирди аквазва.

Абурун алакъаяр, Эмин кIевиз азарлу хьана, 
къуллугъдивай къакъатайла, чIурувилихъ дегиш 
хьун мумкин я. Халкьдин сиверани ихтилатар шаир-
дин  гьа и бередикай   гьатнава. 

Багърийрихъ галаз араяр къанвайди Эминан ши-
иррай, иллаки эхиримжи йисара кхьей чIаларай ак-
вазва. И жигьетдай «Веси» шиирди зурбадаказ ша- 
гьидвалзава. И чIалакай зи гегьенш веревирдер «Де-
вирриз авунвай веси» макъалада ава. 

Заз инал шаирдин са маса цIарни гъиз кIанзава. 
Шаирдин гзаф кIватIалра гьатнавай «Гьинава?» 

(«Фана дуьнья, вавди я зун, вавди буьтуьн гъам же-
дани?» шиирдин эхиримжи цIар са ктабра «Майил, 
стха, хва амукьуй – Эмин, ви дустар гьинава?» яз 
гьатнава. 1960-йисуз А. Агъаева акъудай ва 1986-йи-
суз Гь. Гашарова акъудай ктабра и цIарцIе дегишвал 
ава: «Мелик стха, хва амукьуй, Эмин ви дустар гьи-
нава?» Лугьун лазим я хьи, и кьве кIватIалдани ши-
ирдал «Духтурханадай чар» тIвар ала. 

А. Агъаева шиирдиз ихьтин баян ганва: «Б. Ис-
маилован кIватIалдай къачурди я. Са-са тестикьун-

риз килигна, и чIал Эмина Дербентдин духтурханада 
къатканвай вахтунда Туьквезбаназ рахкурай кагъаз 
я».  Аквазвайвал, А. Агъаева, халкьдин сивера авай 
ихтилатрикай даях кьуна, и шиирдиз тIвар гана. Гуь-
гъуьнлай Етим Эминан  ктабар  акъудай ксари (Гь. 
Гашаров квачиз) и шиир тIвар алачиз ва я чна ви-
нидихъ гъайи «Гьинава?» алаз акъудна. Гьар гьикI 
ятIани, чун гьакъикъатдиз мукьва хьайи чка хьанач. 

Амма чун патал А. Агъаевани Гь. Гашарова туь-
кIуьрай ктабра гьатнавай и шиирдин эхиримжи цIар 
важиблу я. Б. Исмаилован гъилин кхьинрин кIватIал-
да и шиирда Меликан тIвар кьунвайдал шак алач.  
Ам гуьгъуьнлай акъатай ктабрани гьакI амукьун ла-
зим тир.

И цIарцIяй чаз ажалдин месел алай шаирдин па-
тав адан стха Мелик ва дустар текъвезвайди аквазва. 
Амма ана авай «хва» гаф «чаради» тирди аквазва, ву-
чиз лагьайтIа Эминаз хва авачир. Мумкин я, и га-
фунин чкадал гьа са гьарфарикай ибарат «вах» гаф 
алай.  Эминаз Эйлихан лугьудай вах авай. И ваха, 
Эмин кьейила, вичел гьалтзавай ирсинин паюнихъ 
галаз алакъалу месэлаяр гьялун махсус документдал-
ди вичин стха Меликан ихтиярда туна. И документ 
ктабра чапнава ва алимрин гъилик квазва. И доку-
ментдай аквазвайвал, Эйлиханани Мелика сада садаз 
ихтибарзавай ва абур сад хьтин фикиррал алай.  

Гьар гьикI ятIани, Эмина, вичин архайрихъ галаз 
къайивилер авачиз хьанайтIа, я «Веси» шиир, я инал 
чун вичикай рахазвай цIар кхьидачир.

Гила «КIиридай жагъай гъилин хатIарин шиир-
рин альманахда» Меликан тIвар чпин автор яз кьун-
вай бязи шииррикай рахан. Амма, и кар ийидалди ви-
лик, заз и «альманах» гзаф шак алайди, къенин лезги 
гьарфариз аджамдай мукьуфдивди ва пешекарвилел-
ди акъуд тавунвайди къейд ийиз кIанзава. И «альма-
нах» туькIуьрай ва кхьей ксар ана гьатнавай чIала- 
рив чпиз кIандайвал эгечIнавайди ва чпин гъиляй  
къведайвал гзаф цIарарик дегишвилерни кутунвайди 
тайин жезва. 



348

Ина гьатнавай гзаф шиирра Меликан тIвар кьун-
ва. Чаз гьамиша Эминан чIалар яз чизвай гзаф цIа-
рарни Меликанбур яз акъатнава. И карди чи шаклу-
вал генани артухарзава.

Къачун чна виридаз чидай «Тумакь яц» шиир.  
ТIвар кьунвай «альманахди» и чIал Меликанди яз 
къалурзава. Меликан чIала цIарарни гзаф ава, гьи-
жаярни цIарара жуьреба-жуьре я, Эминан шиир яз 
малум эсердивай са хейлин яргъа хьанва. 

«Альманах» рикIивай кьабулзавай ксари гила 
«Тумакь яц» Меликанди я лугьуз тестикьарзава. 
Абур батIулариз жедач. Амма и шиирдин тарихдиз са 
вил хъиягъин. 

Сифте яз и чIал 1928-йисуз Гь. Гьажибегова акъу-
дай Етим Эминан «Хкягъай чIалар» ктабда гьатнай. 
Пешекар литературовед Гь. Гьажибегован гъиле и 
шиир, вичени Эминан тIвар кьунваз хьайила, Етим 
Эминанди тирди субутарзавай делил тахьана авачир 
жеди. Гьа са вахтунда алимди вичин «Шаир Етим 
Эмин» макъалада адан шииррин рукописар амачир-
ди, амма абур сиверай-сивериз физ, халкьдин арада 
амайди къейдзава.

 Идалайни гъейри, эдебиятдикай кхьенвай вичин 
макъалайра цIекуьд лагьай асирдин ва къад лагьай 
асирдин сифте кьилерин хейлин шаиррин  тIварар 
къейднавай Гь. Гьажибегован макъалайра  санални 
Етим Меликан тIвар гьалтзавач. Им акI лагьай чIал 
я хьи, адан гъиле Меликан тIвар алай са затIни гьат-
нач, я садавайни адан чIалар ван хьанач ва я ада ам 
шаирдай кьунач.

Гь. Гьажибегова акъудай Етим Эминан сифтегьан 
кIватIалдиз талукь ихьтин са шагьидвални ава. 

1990-йисуз Гь. ЦIадасадин тIварунихъ галай та-
рихдин, чIалан ва эдебиятдин институтди акъудай 
«Етим Эминан яратмишунрин ирс» ктабда «Етим 
Эминан шииррин ирсинин малум тушир чинар»  тIвар 
алаз Б. М. Салигьован материал ава. Ана кхьенва: 
«Вичин аямдарри шагьидвалзавайвал, СтIал Сулей-

маназ Етим Эминан яратмишунар лап хъсандиз чи-
дай. И кар шаирдин хцин – СтIал Мусаибан рикIел 
хкунрайни аквазва: «1927-йисуз араб алфавитдалди 
Сулейманни кваз сад лагьай ктаб (кIватIал) («Лез-
ги шаиррин хкягъай эсерар») акъатна, аник Етим 
Эминан шиирарни акатна. Юлдаш Годника («Дагъу-
стандин правдадин» редакциядин секретарь) рикIел 
хкизвайвал, акъуднавай Етим Эминан ктабда гьатна-
вай гзаф манияр Сулейманан мецелай, Сулейманакай, 
адан зигьиндикай куьмек  хьана кхьейбур я (мумкин 
я, 1877-йисан гъулгъуладикай манини галаз)».

КьатIуз жезвайвал, и материалда гъанвай СтIал 
Мусаибан рикIел  хкунра са ктабдикай ваъ, кьве 
ктабдикай физва. Сад лагьай ктаб, якъин, 1927-йисуз 
Гь. Гьажибегова акъудай «Лезги шаиррин чIалар» я, 
муькуьди 1928-йисуз гьа алимди акъудай Етим Эми-
нан «Хкягъай чIалар» я. Аквар гьалда, Мусаибан ри-
кIел хкунар кхьей Годника и кьве ктабни какадарна-
ва. Амма чи макъала паталди и кар важиблу туш. Чаз 
талукьди ва лазимди муькуь шагьидвал я – Гь. Гьа- 
жибегова Етим Эминан чIалар СтIал Сулейманавай 
кхьин хъувуна. Мумкин я, алимди Меликан хва Муь-
гьуьдинавайни кхьин хъувун. Муьгьуьдиназ тербия 
Туьквезбана гайиди ва адавай Эминан шиирар чир 
хьайиди Меликан хтул, Муьгьуьдинан хва Меликов 
Эмина тестикьарзава.

АкI хьайила,  «Тумакь яцни»  Гь. Гьажибеговаз Су- 
леймана ва я Муьгьуьдина Эминан шиир хьиз кIелна. 

Халкьдин сивера Эминанди хьиз гьатнавай, чIехи 
зигьин авай ва вични зурба шаир тир Сулейманани 
гьакI яз гьисабзавай шиир Меликанди гьикI хьанатIа? 

КIиридай жагъай «альманахда» эхиримжи бенде-
ра Меликан тIвар авай вири шииррикай зун рахадач. 
Ина 151-нумра алаз 55-чина ихьтин шиир ава: 

Эй, ширин мез, гуьрчег къамат, килиг заз,
Яб телягьиз, уьркуьтмиш жез фимир вун.
Гьар рангунин жасад лали хьиз акваз,
Илиф чахъди, кьил хураваз фимир вун.

Вун яр ятIа, ви дил жаваб ая заз,
РикIин хиял лагь вуна заз, гумир наз,
Ирид йис я ви дердина зун кьураз,
Икьван ви гъам зи чандаваз фимир вун.
Етим Мелика ваз лугьуда: эй яр!
Яб телягьиз, мийир вуна зи рикI дар.
Вун паталди эзмиш авур табагъ чар
Чир тавуна, рахаз-рахаз фимир вун.

И шиир сифте яз 1948-йисуз Н. Агьмедова акъу-
дай Етим Эминан «Хкягъай шиирар» ктабда аваз чап 
авунай. Кьве вариантдин арада лап куьлуь, са бязи 
гафарин дегишвилер ава. Шиирдиз баянар ганвач.

Гила «Эминни адан яр» ва «Гуьзел» шииррай цIа-
рар гъин:

Гуьзел яр, зун гьатнава ви дердина,
Йикъалай-къуз зи гъам артух жезава.
Ирид йис я, яр, зун аваз женгина,
За вавай гил дугъри хабар кьазава.

   («Эминни  адан яр»)

Ирид йис я вун заз яр яз гьамиша,
На рикIин сир лугьудач хьи заз, гуьзел.

        («Гуьзел»)

И шиирар саки вири ктабра Эминанбур яз тайин 
хьанва ва, са шакни алачиз,  аданни Туьквезбанан 
муьгьуьббатдин алакъайриз талукьбур я. Масадаз  
гайи Туьквезбан сифтегьан гъуьлуьхъ галаз чара же-
далди Эмина ам ирид йисуз вилив хуьн ва эхирни 
вичин эрзиман ярдал эвленмиш хьун шаирдин био-
графияда мягькемдиз тайин хьанвай вакъиа я. И кар, 
Эминан шииррилай гъейри, алимрини, шаирдин эв-
ледрини, халкьдин сивера гьатнавай риваятрини тес- 
тикьарзава. 

Идалайни гъейри, Гь. Гьажибегова 1928-йисуз 
акъудай Етим Эминан сад лагьай ктабдани винидихъ 

чна вичяй цIарар гъайи «Гуьзел» шиир «Ирид суз заз 
яр хьана вун гьамиша» тIвар алаз гьатнава. РикIел 
хкин хьи, и шиирни СтIал Сулейманавай ва Меликан 
хва Муьгьуьдинавай кхьин хъувурбурук акатзава, ва 
гьавиляй ихьтин шагьидвилин къиметни чIехиди я.

АкI яз хьайила, винидихъ тIвар кьунвай «альма-
нахда» Меликан тIвар алаз гьатнавай шиирра «Ирид 
йис я ви дердина зун кьураз» гафар гьикI пайда хьа-
на? Меликан уьмуьрда ахьтин къати муьгьуьббат 
хьайивиликай шагьидвалзавай са лишанни авач эхир.

Амукьзавайди са жаваб я: Мелика Эминан шии-
рар вичин тIвар кухтаз кхьин хъувуна. Етим Эмин 
кьейидалай гуьгъуьниз Мелика неинки стхадин ши-
ирар, гьакI адан эдеби тахаллусни вичин тIварцIихъ 
акал хъувуна.

Инал мад са гиман арадал къвезва: мумкин я, 
«Етим Къази» (ва я «Етим къази») лугьудай тахал-
лусни Меликанди хьун. ИкI тирдан фикирдал чун и 
макъаладин сифте кьиляй гъанвай шиирди гъизва. 

 «Етим къази» Мелик хьунихъ галкIидай хьтин 
са чка ава: къазидин къуллугъ гъиле гьатай Мелика, 
вичин къуллугъ вичин тIварцIелай вине кьуна, «къа-
зи» гафунихъ вичин стхадин тахаллус тир «етим» гаф 
акал хъувуна, вичиз эдебиятдин лакIаб туькIуьрун 
мумкин я.

Инал мад са фикир чаз бине авайди яз аквазва: 
вич къуллугъдал хьайила кхьей тупIал шиирра Ме-
лика, вичин къуллугъдал дамахун яз,  вич «Етим 
къази» яз къалурна, чIехи шаир стхадивай чуьнуь-
хай шиирра, абура авай бязи гафар-цIарар кубутдаказ 
дегишар хъийиз,  ада Эминан тIварцIин чкадал гьакI 
вичин тIвар эциг хъувуна. Эхь, анжах гьа икI хьун 
мумкин я. 

Авайвал лагьайтIа, Етим Эмина вичин чIаларикай 
сада – Алкьвадар Гьасан-эфендидиз бахшнавай «Ви 
рутба гьуьндуьр авурай» шиирда вичиз «Етим къа-
зи» лагьанва. Ихьтин тарифдин шиирда къуллугъдин 
рекьяй мадни виниз  акъуднавай Гьасаназ цIийи де-



352

режа мубарак ийидайла, Эминаз вичин къуллугъдин 
тIварни кьун кутугнаваз акуна жеди. 

Муькуь патахъай къачуртIа, Мелика и тахал-
лусни вичин стхадивай чуьнуьхайди яз акъатзава.

Амма Эминан шаирвилин дережадив агакьдай пай 
Меликаз ганвачир. Адан кьисмет масад хьана. Ам ви-
чин езнеди яна кьена, лугьуда.

ЭМИН ВА ТУЬКВЕЗБАН

Етим Эминанни адан уьмуьрдин юлдаш  хьайи Туьк- 
везбанан алакъайрикай лезги эдебиятда ва халкьдин 
сивера гзаф гафар-чIалар, риваятар ва гьадисаяр ава. 
Пара дуьшуьшра абур сад садаз аксибур, сада муькуь-
ди  инкарзавайбур жезва. Абурун юкьвай гьакъикъат 
жагъурун четин кар я. 

Чпел ихтибар ийиз жедай са чешме ава, амни 
Туьквезбанакай Эминан шиирар  я. Лугьуз жеда хьи, 
шаирди муьгьуьббатдин вири шиирар гьа са касдиз 
– вичин яр Туьквезбаназ бахшнавайбур я. КIани ру-
шан тIвар кьан тийиз, ам маса гафуналди-эпитетдал-
ди эвез ийиз кхьенвай шиирарни гьабурук акатзава. 
ТIвар дегишарунихъ, ам ачухдиз лугьун тавунихъ 
себебар авай. Гьам Эминан шиирри, гьам халкьдин 
сивера авай гьадисайри, гьам шаирдин тухумдай тир 
ксари шагьидзавайвал, Туьквезбанакай жегьил ша-
ирдин уьмуьрдин юлдаш геж, жегьил дишегьли сиф-
тегьан некягьдикай хкатайла, хьанай. И тарихдикай 
чун агъадихъ рахада.

Етим Эминан  ирс тупIалай ийизвай алимрин га-
фарай  аквазвайвал,Туьквезбаназ бахшнавай сифте-
гьан шииррикай сад «Туьквезбан» («Гьайиф тушни 
вун эцигиз чилерал...») я. 

Гьайиф тушни вун эцигиз чилерал?
Ширин вирт я, хуш нямет я, Туьквезбан.
Хаму кард хьиз, хвена кIандай гъилерал,
Вун жагьайдаз xyпI девлет я, Туьквезбан.

Вун жагъайдаз гьич ви къадир чизавач,
Зар-зибада гьамиша вун хуьзавач.
Бес за гьикIда? Вун рикIелай физавач.
Зав гвайди ви гъам-хифет я, Туьквезбан.

Гимищдин пул дуьзмишна на яхада.
Ви ширин мез, шад билбил хьиз, рахада.
Агъузвалмир тай-туьшерин арада,
За ваз ийирди минет я, Туьквезбан.

Гьар пакамахъ экъечIдай са рагъ я вун,
Гъилел кудай, нур гудай чирагъ я вун,
Гьар са ширин емиш авай багъ я вун,
Эминав гвайди ви дерт я, Туьквезбан.

Эминан саки вири ктабра и шиир муьгьуьббатдин 
чIалар авай паюнин лап сифте кьиле эцигнава. Агьед 
Агъаева 1960-йисуз акъудай кIватIалда и шиир «Аш-
къидин чIалар» тIвар алай паюник кутун тавуна, 
ктабдин лап эвелда тунва, яни ктаб гьа и шиирдилай 
гатIуннава.

Агьед Агъаева и шиирдиз ганвай баянда къейд-
нава: «КIватIал туькIуьрдайла, чун шиирар сад-садан 
гуьгъуьна, абур кхьей вахтариз килигна, эцигиз жез-
май кьван алахъна. Ахтармишунриз, гьакIни Етим 
Эминан хтул Ярагьмедов Ярагьмедан делилриз ки-
лигна, шаир Кьеандал Агъамирзе-эфендидин медре-
сада кIелдай вахтунда и касдин рушал ашукь хьанай.  
А рушан тIвар Туьквезбан тир. Ярдиз лагьанвай и 
шиир чав виридалай фад туькIуьрайди яз жагъизва. 
Тарихдин рекьяй къачуртIа, ам тахминан 1860 ла-
гьай йисуз кхьена.

Шиирда Эмина вичин яр «ширин вирт я, хуш ня-
мет я» лугьузва. Шаирдив адан «гъам-хифет» агат-
нава.

Шиирди чи фикир желб ийидай чкайрикай сад 
ам я хьи, ина гьеле «Эмин» лагьай вичин тIварцIихъ 
«Етим» лагьай лакIаб гилигнавач. Туьквезбанакай 

12. Зак. № 1191

шиир сифте яз 1957 лагьай йисуз акъатай ктабда 
(ТуькIуьрайди Назир Агьмедов я. – А.Къ.) ганвай. 
Амма ана ам «Кьил хураваз фимир вун» тIвар алаз 
акъуднавай.

Шиир Исламов Рустама гайи кIватIалдай къа- 
чунва».

Амма и шиир лап сифтегьанбурукай сад хьунал 
шак къвезва. Якъин и шиир Туьквезбан маса касдик 
гъуьлуьк квайла кхьенвайди я. Бес акьван чIавалди 
Эмина шиирар кхьеначни? Кхьена. ИкI тирди шиир-
ри чпи лугьузва.

Амма са кьилелай эгечIин.
Шаирдин ирс кIватI хъувуник чIехи пай кутур, 

адан биографиядин суал алай са бязи чкайриз жава-
бар жагъурай Гъалиб Садыкъиди вичи туькIуьрай са 
ктабдиз (Е. Эмин. «Вил атIудач дуьньядихъай...», 
1995-й.) кхьенвай сифте гафуна икI лагьанва: «Етим 
Эмин эвленмиш хьайи вахт чаз малум туш. Етим 
Эминан свас Туьквезбан гилан Сулейман-Стальский 
райондин Кьеанрин хуьруьнви тир Хужа Мегьаме-
дан руш я. Туьквезбанан стха Агъамирзе гьа замана-
да машгьур алим ва шаир яз хьана. Шаирдин сусан 
дидедин тIвар Зубейда, вични Рухун Али-эфендидин 
руш я. Туьквезбанан халуяр, яни Гьажи Абдуллетиф-
эфенди ва Абукар-эфенди кьведни машгьур арабистар 
яз хьана. Абдуллетиф-эфендидин кьве хвани, яни 
Магьмуд ва Мегьамед, муькуь халу Абукар-эфенди-
дин хва Абдулгьамид – пудни шаирар яз, абурукай 
Абдулгьамиданни Мегьамедан шиирар 1913-йиса Те-
мир-Хан-Шурада чапдай акъатай «Диван ал-Мамнун» 
ктабда ава» (КIелзавайдан рикIел хкин: «Диван ал-
Мамнун» Алкьвадар Гьасан-эфендидин ктаб я).

Гъ. Садыкъиди гьакI Агъамирзе-эфендиди  араб 
ва азербайжан чIаларал кхьей хейлин шиирар кхьей-
ди ва ада лезги чIалалди туькIуьрай са бязи шиирар-
ни вичиз жагъанвайдакай кхьизва.

Са гафуналди, чIехи шаирдин ирссагьибрихъ ва 
адан чIалар авай гъилин кIватIалрин иесийрихъ га-



355

лаз алакъайра хьайи, абурувай гзаф делилар кIватIай 
Гъалиб Садыкъидин баянар гьакъикъатдиз мукьва-
бур яз аквазва.

Етим Эминан хтул Ярагьмед Ярагьмедова Туьк- 
везбанан буба яз къалурнавай Агъамирзе рушан стха 
яз хьайиди  гьукуматдин векилри 1886-йисуз кхьей 
«Хзанрин сиягьди» къалурзава. Ана Дагъустан област- 
дин Хъутур-Куьредин наибстводик акатзавай Кьеан 
хуьруьн агьалийрин сиягьда 53-нумра алаз, «Малла 
Агъа-Мирзе, Мегьамедан хва, 40 йис» лагьай къейд 
авунва, яни ам 1846-йисуз хайиди тайин жезва.   
Идалайни гъейри, алимрин гъиле гьат хъувунвай 
документрик Агъамирзе-эфендиди 1871-йисуз Етим 
Эминаз кхьей чарни ква. Ана чпел са шакни гъиз те-
жер ихьтин гафар ава: «Вич гъурбатэгьли тир Кьеан 
Агъамирзеди рикI пашман яз кагъаз кхьизва чпин 
рикI алай езне малла  Эминаз». 

Туьквезбан вичин стха Агъамирзедилай чIехи тир.
Эминанни Туьквезбанан муьгьуьббатдин тарих  

Кьеан хуьре, Хужа Мегьамед-эфендидин медресада 
гатIун хьана. И мектебдиз къведалди ада маса медре-
сайрани чирвилер къачунвай. ТIвар-ван авай жуьре-
ба-жуьре алимривай чирвилер къачуни кIелзавайдан 
дережа ва адаз ийизвай ихтибар хкажзавай. 

Медресада гузвай жуьреба-жуьре чирвилерихъ 
галаз сухтайриз  шииратдин къайдаярни, сирерни 
чирзавай. Ана араб ва туьрк чIалар вилик кутазвай. 
Эмина туьрк чIалал кхьей чIаларикни муьгьуьббат-
дин шиирар квачиз туш. Халисан шаирдин рикI 
ганвай Эминаз вичин дидед чIал ширин хьана, ада 
вичин ашкъидин гьиссер вичин ивидинни руьгьдин 
чIалалди кхьиз хьана, вучиз лагьайтIа  ахьтин на-
зик гьиссер тек са дидед чIалалди тамамдиз ачухариз 
хьун мумкин тирди ада хъсандиз кьатIанвай. Гьа икI                                                                                                                                              
адан халисан шаирвилин чешме дуьньядал акъату-
нин себебкар Туьквезбан хьана.

Эминан муьгьуьббатдин шиирар пуд чкадал пайиз 
жеда: 1) Туьквезбан сифте яз акурла ва адал ашукь 

хьайила кхьейбур; 2) Туьквезбан масадаз  гайила ва 
адаз тухванвайла кхьейбур; 3) Туьквезбан сифте гъуь-
луьн некягьдикай хкатна Эминаз хтайла кхьейбур. 

Туьквезбанан тIвар, винидихъ кьилдаказ гъайи 
шиирдилай гъейри, «Яр гуьзел» («Мад гьикьван хьуй 
чун чавай къакъат  хьана...») ва «Мубарак» («Эдеб, 
камал, марифат ви бегьем я...») шиирра кьунва.

Ша  чун и пуд хилелни кьилди-кьилди акъвазин, 
Эминанни Туьквезбанант алакъайрай кьил акъудиз 
алахъин. 

Сад лагьай тилитдин шииррин кьадар лап гзаф 
я. Абурун виридан кьадар кьетIидаказ тайинариз же-
дач, вучиз лагьайтIа шаирдин ктабра гьатнавай ши-
иррик чара ксарин чIаларни акатун мумкин я. 

Месела, эхиримжи бендера «Етим къази» тIвар 
кьунвай шиирар Эминанбур я лугьун четин я. «Гуьл-
сенем» гьа ихьтинбурукай сад я. Им, Эминалай чеш-
не къачуна, вичел «Етим» тахаллус эцигнавай Къази 
тIвар алай маса шаирдин чIал хьунихъ делилар гзаф 
авай хьиз аквазва. «Серминазахъ галаз суьгьбет» ши-
ирни гьахьтинбурукай я. Ана шиирдин эхиримжи 
бендина автордин тIвар авач ва я а бенд квахьнава. 
Идалайни гъейри,  ана Серминаза вичихъ галаз суьгь-
бетзавай жегьил гададиз – «невжавандиз» «Ваз минет 
хьуй, кьамир вуна гъейри яр, / Намус-гъейрат авач-
ни ваз, невжаван?» лугьузва. Малум тирвал, Эминан 
вилик  Туьквезбаналай гъейри маса яр кьунин мес-
эла акъвазначир, намусдинни гъейратдин рекьяйни 
Эминал хъен къведай хьтин кар хьайи чка авач, ам 
и жигьетдай датIана вини дережада хьайидал адан  
уьмуьрди ва ирсини тестикьарзава. «Гьалимат» шиир- 
ни Эминанди туш, ана авай са цIарцIи («Экуьн кьи-
ляй экъечIдай са рагъ я вун...») и чIал кхьей авторди 
Эминан «Туьквезбан» шиирдин цIар вичин цIарцIе 
тунвайди аквазва. Эмина – чIехи шаирди вичи вичин 
цIар икI, саки са дегишвални кухтун тавуна, маса 
шиирда тун мумкин кIвалах туш.

Сифтегьан тилитдик акатзавай ва чеб, са шакни 
алачиз,  Эминанбур тир чIаларикай рахун хьайитIа,  

ахьтинбурукай малумбурун кьадар къанницIудав ага-
кьзава. И чIаларай Эминан хура чIехи муьгьуьббатди 
тур ширин ва туькьуьл азабар, адан рикIив ягъиз тур 
ашкъидин  цIайлапанар, кIани рушан иервиликай 
бахтаварвилин фикирар, адахъ галаз сад хьунин хуш 
хияларни мурадар аквазва.

Эминаз Туьквезбан сифте яз Кьеандал, рушан 
бубадин медресада кIелдайла, акуна. Абур сифте яз 
медресада тахьуй, хуьруьн куьчедал, булахдин рекье 
чеб чпиз акунни мумкин тир. Гададин муьгьуьббат 
садлагьана, вичи гьич виливни техвей саягъда куькI-
вена. Рушан патайни майилар са акьван геж тавуна 
пайда хьайидал шак гъидай хьтин делилар авач. 

Аквар гьаларай, жегьил шаирдин  муьгьуьббат-
дин лап эвел кьил къалурзавай шиирра абурун автор  
вичин яр Туьквезбанан тIвар чуьнуьхиз алахъзава. 

«Гьуьруьдиз ухшар акуна» шиирдиз фикир гун. 
АкI я хьи, шиирдин игитдиз садлагьана вичин вилик 
пайда хьайи руш сифте яз аквазва. Жегьил шаирди и 
дуьшуьш аламатдин са кардив гекъигзава:

Рехъди винел фидайла зун,
Са къудратдин кар акуна.
Гьуьруьдиз-гьилмандиз ухшар,
Лап тенг барабар акуна.

Ашкъидалди камар вегьез,
Килигайла сивни хъуьрез,
Ажеб ширин рахада мез,
Юкьваваз камар акуна.

Вичел алай таза либас,
ХупI ажайиб я вун сарас.
Жагъай касдиз мунасиб яз,
Гьуьруьдиз ухшар акуна. 

Жегьил гада садлагьана ашукь жезва, ада вичин 
рикIяй рушаз «гуьзел яр» лугьун яргъал вегьезвач:

Гуьзел яр вун шем-чирагъ я,
Битмиш хьайи таза багъ я.
Зуьлейхадин буй-бухах я,
Заз гьа рушан тIвар акуна.

Ингье гила фикир гун герек тир бенд къвезва, ана 
рушан тIвар кьунва:

Гуьлебатун я ярдин тIвар,
Пелен юкь я Самаркъанд чар.
Ви гьалдикай хьана хабар,
Эминаз ахвар акуна.

И руш гьалтуникай виликамаз ахварни акунвай 
Эмина вири и дуьшуьш алматдин кар хьиз кьабулун 
– им и руша адан рикIиз чIехи эсер авуна лагьай чIал 
жезвай. Амма вучиз и эхиримжи бендина Туьквез-
банан тIвар кьун тавуна, са гьи ятIани Гуьлебатунан 
тIвар кьазва? 

Сир «Туьквезбан» тIварцIе ава. «Туьквезбан», 
араб чIалай, Кьуръандай атанвай гаф ятIани, лезгий-
риз а гафунай«цуьквезбан» гаф, яни «цуькверин чIе- 
хиди», «цуьквер гвайди» мана гузвай ибара аквазва. 
«Гуьлебатун» –  им «цуьк алай чка» лагьай чIал я. 
Гьавиляй гафарин сирер чизвай жегьил шаирди ха-
лис тIвар саки сад хьтин мана авай маса тIварцIелди 
эвезна. ИкI авуналди ада вичин муьгьуьббатдикай па-
тан ксариз чир хьана кIан тийизвайди къалурзавай.

Идалайни гъейри,  шиирдай гададиз руша вичин 
патай майил авайди къалурзавай ахьтин са лишан-
ни аквазвач.  Адан чин хъуьруьни, шириндиз раху-
ни адан анжах къилих къалурзава. Мумкин я, гьал-
тайла, рушавай тIварни жузуна. Вичин патайни та-
нишвал гана. Амма рушан фикир гьихьтинди ятIа, 
Эмин патал гьеле тайин хьанвачир.

Гьа ихьтин тайин туширвал «Назани» («Фимир, 
назлу, зун къвезава...») шиирдайни аквазва. Гьамни 
лап сифтегьанбурукай са шиир хьун мумкин я. И чIа-

ла авай «назани» гафни рушан тIвар туш, ам шии-
ратдиз хас эпитет я, вичин манани «наз гузвайди» 
лагьай чIал я. Ша и шиирда чна шаирдин вири ктаб- 
ра  рушан тIвар хьиз ганвай и гаф туькIуьр хъийин 
ва кIел хъийин:

Фимир, назлу, зун къвезава,
Дердинин дарман, назани.
Зун дили-диван жезава,
Зи дерт чидай чан назани.

Къизилгуьлдиз ухшар авай авай,
Жасад якъут къашаравай.
Уьмуьр цIувад яшаравай,
Дуьньядлай масан назани.

Юкьва гимиш камар ава,
Ви тарифдин гафар ава.
Къизил ичер – хурар ава,  – 
Ви къаст зун кьин ян, назани?

Шумуд руьгьди чIугвада агь?!
Яр, ваз закай жеда панагь.
Заз, Эминаз, кIан я, валлагь,
Таб ваъ, гьахъ-дуван назани.

Им Эминан муьгьуьббатдин сифтегьан  шиирри-
кай сад тирди «Уьмуьр цIувад яшаравай» цIарцIи 
къалурзава. Эминаз сифте яз акурла, «назанидин»  – 
Туьквезбанан яш гьакьван  хьун керчек кар яз кьа-
булиз жеда. 

Руша вичин бубадин медресада кIелзавай. Ам 
вичин девирдин гьич тахьайтIа эвелимжи  кьванни 
савад авай,кIел-кхьин чизвай руш тирдини тайин я. 
Эминан шииррай ада Туьквезбаназ чарар кхьейди ак-
вазва. Туьквезбанавай абур кIелиз жезвачиртIа, Эми-
на абур бажагьат кхьидай.

«Назани» шиирдай Туьквезбан иердиз алукIна-
вай, тIарам кIалубар авай, хуьре тариф гьатнавай 

руш тирди ва адал гзаф жегьилар ашукь тирди акваз-
ва. Амма Эмин амайбурун арада вичин гьиссерин ва 
вичин жегьилвилин къуватдихъ, вич муькуьбурулай 
са кIусни агъуз туширдахъ агъанва ва гьавиляй ада 
рушавай таб-гьилле квачиз яр хкягъун тIалабзава.

Лугьун лазим я хьи, Эминахъ и шиир туьрк чIа-
лалдини ава. Ам ктабра «Катмир, гуьзел» тIвар алаз 
гьатнава. Амма гьар бендина тикрар жезвай рефрен 
«назани» я. Кьве вариантдин арада са акьван чIехи 
тафават авач, гуя сифте са чIалал кхьена, ахпа муь-
куь чIалаз таржума авунва. Мумкин я, Эмина сиф-
те яз ам туьрк чIалалдини кхьин,вучиз лагьайтIа а 
вахтара эдебиятдин чIал яз гзаф лезги шаирри туьрк 
чIалакай менфят къачузвай.

Туьрк шиирда «гимиш камарни»,  «цIувад йиса 
авай яшарни», «якъутдин къашни» (ам ина рушан 
пелел ала), руш «вири халкьдин мецел» хьунни, ам 
«алемриз масан» хьунни ава.  Эхиримжи бендина са 
кьадар дегишвал ава:

Душманари чIугурай агь, – 
Ам заз кьисмет ая, Аллагь.
Етим Эмина гьич, валлагь,
Лугьуч ваз буьгьтан, назани.

Туьрк чIалай лезги чIалаз и шиир ни элкъуьр-
навайди ятIа ктабра къейднавач. Аквар гьалда, ам, 
Эмина туьрк чIалал кхьей амай  са кьадар шиирар 
хьиз, Гъ Садыкъиди таржума авунва.  Якъин лезги 
таржумадай чIехи шаирдиз хас  устадвал аквазвач. 
ЯтIани ина Эмина Туьквезбан кIанзавай муькуь га-
дайриз вичин «душманар» ва вич, муькуьбур хьиз, 
рушал буьгьтанар вегьидайбурукай туш лугьузва. 

Гьавиляй сифте туьрк чIалал кхьей шиирда  вич 
хьтин гадайриз «душманар» лугьун Эминаз хъсан яз 
акунач жеди. Идалайни гъейри, туьрк чIалалдини 
шиирди лезги япар патал са акьван иердиз ван тавун-
ни мумкин я. Гьикьван  лагьайтIани, Эминан шаир-

вилин бажарагъ бинедилай чранвайди тир. Чи вилик 
квай  дуьшуьшдай Эмин гьар са цIарцIив, гьар са га-
фунив гьикьван мукьуф гваз эгечIзавайтIа аквазва.

Эмина вичин муьгьуьббатдин кьисмет гьялун 
Туьквезбанан ихтиярда твазва. Гьавиляй эхиримжи 
бендина авай «Ам заз кьисмет ая, Аллагь» цIарцIе 
авай фикирни  жегьил шаирдиз артуханди яз акуна. 
Им викIегь кам я. Им а вахтунда дишегьлидиз ганвай 
чIехи къимет я. Ида Эминан муьгьуьббат рикIивайни 
зурбади ва гьакъикъиди тирди къалурзава.

Шиир кхьидайла, Эминан вичин яшни цIувад ва я 
туш са кьве-йис гьадалай гзаф тир. Туьрк вариантда 
ада вичин тIварцIихъ «Етим» тахаллусни акалнава. 
Гзафбуру ада вичиз буба кьейидалай кьулухъ икI лу-
гьуз хьайиди я лугьузва. Мумкин я, гьакI хьунни. 
Эминан цIувад йис хьайила, адан буба Севзихан рагь- 
метдиз фенатIа, «Назани» шиир кьве чIалалдини ша-
ирдин буба кьейила кхьенвайди яз кьабулиз жеда.  
И фикирди Эмин са-кьве йис Туьквезбаналай чIехи 
тирвилин фикирдизни артух къуват гузва.

 Амма, муькуь патахъай,  «Етим» тахаллус ша-
ирди  вичин буба рагьметдиз фена вич етим хьунихъ 
галаз  алакъа авуна къачурвилин фикир кьетIида-
каз кьабулиз жедайди туш. ГьикI лагьайтIа уьмуьр-
да цIувад йис тамам хьанвай жегьил кас а вахтара 
акьулбалугъвилив агакьнавай агьали яз гьисабзавай. 
Яни Эмин аялвилин дережадай акъатнавай. Вичел 
бубадин къуллугъни, вичелай гъвечIи стхаярни  гьа 
чIаван къанунрини,  хуьруьнвийрини  ихтибарнавай 
жегьил касди вичиз «етим» лугьун са акьван кутугай 
хьтин кар жезвач. Буба рагьметдиз финин хажалатди 
ам гьа икI авунин фикирдал гъанатIани,  Эмин патал 
а себеб бажагьат са акьван важиблуди тир. Ада вичиз 
лезги шаиррин арада садахъни акьван гагьда тахьай 
хьтин тахаллус хкягъунихъ  шииратдин ва уьмуьр-
дин философиядин рекьерай маса кьетIен себебар ва 
махсус метлебар авай. Адаз халисан шаирдин кьис-
мет-кьадар регьятди тежедайди гьеле жегьил чIавари-

лай аян тир, ада гьар са хъсан шаир и фана дуьньяда 
етим яз гьисабзазавай, гьабурухъ галаз вични.

Эминанни Туьквезбанан алакъайрин тарих гьикI 
къалин хьанатIа, килигин. 

Вич ашукь хьуникай кхьенвай саки вири шиирра 
жегьил Эмина кIани рушан тарифарзава, ам женнет-
дин гьуьруьдив гекъигзава, ада дамахар гваз алукIу-
нал гьейранвалзава, «картарикай вич я лачин» лугьуз, 
ам амай рушарикай чара ийизва, виниз хкажзава.  

Туьквезбана алукIзавай парталар  атIласдикайни 
дередикай я, адал алайди «зар-либас», «хара-диба»  
я. Адан юкьва «зардин камар» ава.  «Вун хвашгелди, 
сафагелди» шиирда  жаван Эмина вичини кIани ру-
шаз хиве кьазва: «ХупI шадвилел алукIда вал / Эми-
на ипек, севдуьгуьм», яни свас яз Туьквезбан Эми-
на вичин кIвализ гъайила, адал генани иер парталар 
алукIда лугьузва. Туьквезбан абурар авай, мешребар 
алай, такабур, амма «рахун ширин»  «ханум» я. Эми-
наз ам вили ягъизни кичIезва. «Бедназар тахьуй ви 
суьрет»,  – кхьизва ада «Ханум» шиирда. И чIал вич 
гьа и гафарилай гатIун жезва. Эминаз ам къакъату-
нин къурхуни ава: «Заз кичIеда вун къакъатиз». Ак-
вар гьалда, Эмина Туьквезбанал ашукьбурукайни са 
нихъ ятIа къуватар аваз гьиссзавай. 

«Хьана хьи» («Яр, ваз за са арза ийин...») шиир-
дай чаз Туьквезбанан вилер цIарубур тирди аквазва: 
«Айна хьтин цIару вилер». Са кьадар гуьгъуьнлай 
кхьей ва вичин эхирда чара шаирдин – Етим Къази-
дин кьве бендни гьатнавай «Алагуьзли» («Жедач жал 
дердиниз чара»), «Алагуьзли севдуьгуьм яр»  шиир-
рини рушан вилер экуь-вилибур, къацу тав алайбур 
тирди къалурзава. Туьквезбанан вилер гьахьтинбур 
тирдакай чеб Эминан тухумдай тир ва чеб чи аямда-
рар тир ксари  авур шагьидвилерни ава. Гьавиляй 
«Къарагуьз» («чIулав вилер авайди» лагьай чIал я) ва 
чIулав вилерикай ихтилат физвай цIарар квай маса 
шиирар Эминанбур я лугьун четин я.

Эминни Туьквезбан чеб чпиз  булахдин рекье  ак-
вазва. Гзафбуру абурун кIанивилел пехилвалзава. Ме-

села, «Ярдиз» («Я стхаяр, зун хьанва хьи лап ажуз...») 
шииррда кхьенва: «Эминаз вун яр я лугьуз хуьревай, 
/ Са пара инсанар пехил язава». Гадади рушаз са вуч 
ятIани аманат язни ганва, Эминан рикIик датIана 
гъалаба ква, ада «Зи азиз» («Къушма, за ви тариф 
ийин...») ширрда а ядигар рикIел хкизва: «Гъиляй 
гъилиз вугай савкьат / Аманат яз гваз амани?»

Сифтегьан тилитдин шиирра ихтилат Эминанни 
Туьквезбанан арада авай са сирдикайни физва. Ам 
абур чеб чпел ашукь хьунин сир хьунни мумкин я. 
Амма,  хуьре абурал пехилбур пайда хьанвайтIа, и 
сир чуьнуьхиз  хьун мумкин тушир. ГьакI хьайила, 
абурун арада авайди са гьихьтин ятIани маса сир я. 

Белки, гадади рушав аманат яз вуганвай шей абу-
рун сир тиртIа?

Гьар вуч ятIани абурун лап чинебан сир винел 
акъатзава, инсанриз чир жезва. Эмина и кар залан 
дерт яз кьабулзава.

Садлагьана Туьквезбананни Эминан араяр рекъиз-
ва. Абур михьиз атIанвач, амма фер ганва. И гьал 
«Картарикай вич я лачин» шиирда къалурнава: «Куьз 
атIана зи рикIин гъал, / Къакъатна вун яргъаз, гуь-
зел?». Абур сад садавай къакъатзава. Мумкин я, и 
чIавуз Эмин Кьеан хуьре тIвар-ван акъатун себеб яз, 
кIани рушан бубадин медреса гадарна, хайи хуьруьз 
хъфинни. Эмина «Зав рахамир» («Завай хьана са хата 
вун яр кьуна...») шиир кхьизва. Амма Туьквезбан ри-
кIелай алудиз жедай гьал тушир. «Гьикьван хьурай 
чун икI чара, / Зун ина, вун ана ялгъуз?» – лугьузва 
шаирди «Ялгъуз» («Гьич зи чанди кьарар кьадач...»)  
шиирда. 

Гьа чIавуз Эминан шак Кьеан хуьруьн  къарийрал 
фенай. Ада сивик пад квачир къарийри ашукь хьан-
вай вичикай  рушаз фитнеяр авуна лугьуз фикирнай. 
Къарийрикай шиир халкьдин сиве фад гьатнай. ИкI 
хьун патал, мумкин я, Эмин вич кIевелай алахъунни. 
Ада къарийрик кутазвай тахсирар  зарафатдинбур ту-
шир. Жегьил шаирди «буьгьтандин устад къарияр» 

чпихъ амай са «вад къалай» кьейила, «муртад» же-
дайди, абур жегьеннемдиз аватдайди лугьузва. Адан 
хъилен цIай къвердавай къати жезва:

Мелъуьнариз рекьин авач,
Фитнед гъяляй секин авач.
Талагьун заз мумкин авач
Квез ихьтин баяд, къарияр.

Эмин хьана бейхабардиз,
Къарийри кьецI гана кардиз:
Шикаятна залай ярдиз – 
Бес тушни инад, къарияр?!

 Жегьил касдин мецелай лагьанвай ихьтин хци 
келимайрай кьеанвийрин патай Эминаз туьгьмет-те-
гьнени атун тавуна амукьнач жеди. Эмина вичик и 
карда тади акатайди кьатIана. Вучиз лагьайтIа гуь-
гъуьнлай адаз къарийрик тахсир квачиз жагъиз-
ва. Аданни кIани ярдин кьилин сир халкьдин арада 
чкIинин себебкар Туьквезбан вич хьанай кьван. Ада 
чпин сир чарабуруз ахъайна. ИкI хьайиди Эминан 
«Зав рахамир» шиирдай аквазва: 

Завай хьана са хата вун яр кьуна:
Ви гьакъикъат чир хьанач хьи заз, гуьзел.
Заз рикIелай тефидай на кар кьуна,
Зав рахамир, завай яргъаз къваз гуьзел.

Эвел кьиляй дуьз акуна ви луькIуьн,
Гьахьняй зун ви чIалахъ хьанай, за гьикIин?
Ваз ихтияр я, вун жемир кьве рикIин,
Ажуз хьана гъейрибурал кьаз, гуьзел.

«Гъейрибуруз сир лугьумир» лагьайла,
Вуж хьуй бес а лагьайди, вун тахьайла?
Вун яр хьана, вавди мецел рахайла,
Вавни жеда еке дамах-наз, гуьзел.

Яр хьайила, ярдин рахун сад жеди,
Акур бере кьведан рикIер шад жеди.
ГьакI тахьайтIа, дустар ара яд жеди.
Ваз чидачтIа, адет икI яз, гуьзел.

Гьич мецелди рахазмач вун эвел хьиз,
Дустунин сир ахъайдани гъенел физ?
Етим Эмин затIни течир аял хьиз,
Алдатмишиз кIанзавани ваз, гуьзел?

Аквазвайвал, сир Туьквезбана са низ ятIани (мум-
кин я, вичин дуст рушариз) ахъайна, ам виридан сиве 
гьатна. Кьве ашукь касдин муьгьуьббат, Эминаз аян 
хьайивал, вили ягъна. Шиирдин эвелда Туьквезбана-
кай яр кьун вичяй акъатай хата яз кьазватIани, эхир-
да вичихъ галаз Туьквезбан рахазвач лугьуз гьайиф 
чIугвазва. Эмин кьве рикIин я, ам теспача хьанвайди 
аквазва.

Гьелбетда, кIанибур хъел хьунин карда тахсир са 
Туьквезбананди хьаначир. Фитнеяр ийидайбур, руш 
рекьяй акъудиз алахъдайбур пайда тахьана жедачир. 
Эмина вичини гуьгъуьнлай и кар гьиссзава. И бере-
да Эминан рикIяй гзаф хиялар, гиманар, шаклуви-
лер, тIалар , хажалатар, хъилер фена.  И кар иллаки 
«Гуьзел яр» («Гуьзел яр, на зун дертэгьли авуна...») 
шиирдай аквазва:

Гуьзел яр, на зун дертэгьли авуна,
Дердиник кьий вун рекьяй акъудайди,
ШейтIанвална, тушир рекье туна вун,
Вун икI дугъри рекьелай алудайди.

Алагуьзли, ша хамир на зи гьава,
Рекъибарин мецел жемир вун ява.
Айиб вид туш, зи кар чIурай кас ава,
Нубатлу гьам я фелекди кудайди.

Ваз вуч кIантIан ая, зи кар авач, яр,
Ваз агь ийиз зи мецелай къведач, яр.

Ша, мийир икI, вазни хъсан жедач, яр,
Ам шейтIан я, ваз и крар кудайди.

Севдуьгуьм яр, вун хъел хьана куьз ава?
Им уьмуьр я, къар гьисабиз физава.
Вуна хиял мийир, зазни чизава,
Муькуьр ийиз, вазни «акуьл» гудайди.

Гуьзел яр, вун асул хандин ханум я,
Яр ярдивай чара хьун хупI зулум я,
Аси хьунухь ктабрани малум я,
Эвел яр кьаз, ахпа умуд кIудайди.

Шак авач гьич, ашкъи гьава галукьна,
Ваз кIан жемир зун гъам чIугваз амукьна. 
Етим Эмин гзаф хъел кваз ацукьна,
Фагьумда зи гила вун гваз шудайди.

«Аман яр» («Аман яр, за хажалатар гуьзава...» 
шиирдани Эмина вичикай фитне авуни вичиз гьихь-
тин дердер-гъамар ганватIа, вичин «кьил кьарада» 
гьатнавайдакай лугьузва, Туьквезбан галачиз вич 
зайиф хьанвайдакай ахъайзава. Ина шаирдин патай  
цIийи аянвилер пайда жезва: Туьквезбан це лугьун 
хьайитIа, тагунин, ам масадаз тухунин кичIевилер 
винел акъатзава. Гьавиляй Эмина Туьквезбанан гъа-
латIдилай гъил къахчузва.

Гьа са вахтунда ада къарийривайни гьалалвал тIа-
лаб хъийизва:

Хьана завай са жегьилвал,
Гъил къахчу, аман, къарияр!
Куьн къакъатна, хьана рикI сал,
Дердинин дарман къарияр.

Афв авуна, гъил зав гице,
Гьатна махлукьатдин меце.
Гъиле кьуна гьалалвал це
Куьне гайи фан, къарияр.

Шиирдиз патан гъилери пинеяр хъиянавайди гзаф 
чкайрай аквазва. Гьавиляй чна ам тамамдиз гъизвач. 
Ина «Зи сефил рикI къариблухда  /  Куьз жеда паш-
ман, къарияр?» гафарни ава. Чна кьатIузвайвал, «се-
фил рикI» ибарадин чкадал «жегьил рикI» хьун ла-
зим тирди хъсандиз аквазва, вучиз лагьайтIа «сефил» 
рикI «пашман» хьун терхеба келима жезва.

Чун паталди инавай «къариблухда» гаф важиблу 
я. Ада шаир Кьеандал аламайди ва я хайи хуьряй 
элкъвена Кьеандал хтанвайди, ина вич къураба хьиз 
гьиссзавайди аквазва. 

Амма Эмин лап жегьил чIаварилай гьахъунин ва 
гьакъикъатдин патал алай, чIехи рикI авай кас тир. 
Къарийри гьатта фитнекарвилин «алакьунар» къа-
лурнавайтIани, адавай, вич Кьеандал сухта тирла 
къарийри вичиз гайи фу рикIел хкизва. А вахтара 
патал хуьрера сухтавал ийизвай гадайри фу хуьряй 
кIватIдай. Им адет тир. Гьавиляй «къариблухда» 
авай Эминаз къари-бадейри вичиз гайи фу абуру авун 
мумкин тир фитнейрилай вине яз акуна.

Эминанни Туьквезбанан араяр къана кьве йис 
вахт алатзава. Сифтегьан муьгьуьббат рикIелай алу-
диз тежезвай Эмин Туьквезбанахъ галаз алакъаяр 
ккIур хъийиз, мягькемар хъийиз, Туьквезбан гьа- 
хъар хъийизни алахъзава. «Севдуьгуьм» («Я стхаяр, 
заз са гуьзел яр ава...) шиирдай Туьквезбан Эминав 
рахан тийиз, амма «вилерин кIаникай» хъуьрез, ала-
тиз физвайди аквазва. Эминаз и хъуьруьнини  дерт 
гузва.  Эминаз ам наз гунин хъвер хьиз аквазва. Ада 
рушаз «Гуьзеларин назвал тIимил жерид туш, / Бес 
хьуй, гьуьжет на чIугуна, севдуьгуьм» лугьузва.  

Амма «Яр гуьзел» («Шумуд йис я вун зи рикIе 
гьат хьана...») шиир абур туьхкIуьн хъувунин жи- 
гьетдай виридалайни гзаф таъсирлуди,  кIелзавайбур, 
ван хьайибур алакьардайди ва шииратдин халисан 
ивирдин дережада авайди я:

Шумуд йис я вун зи рикIе гьат хьана,
Ви ашкъиди есирна зун, яр гуьзел.
Мад гьикьван хьуй чун чавай къакъат хьана,
Ачух дуьнья мичIи хьана, дар, гуьзел?

Муьгьуьббатди лацу изва чуру-кьил,
Вун къакъатна, гъамари заз гузва кьуьл.
Зи Туьквезбан, регьим ая, ягъ зи гъил,
Язух ша тIун ваз зи агьузар, гуьзел. 

Дугъри я, яр, куь адет я наз авун,
Кьве йис бес я, мад хъийимир, акъваз вун.
Чун кьвед яр яз, икI наз чна чаз авун,
Садра аку, лайихди ян кар, гуьзел.

Азиз яр, вун вучиз закай катзава?
Ваз кIаниди зун гъавурда гьатзава.
Им уьмуьр я, йиф-югъ жез алатзава,
Кьведни хьайла, мад шумуд хьуй сар гуьзел?

Катайбур хьиз, вунни пашман хъижеда,
Акъат хьайла кар кардай, вун ишеда.
Валлагь, яр, вун гьакI хьункай заз кичIеда,
Ахпа зи рикI жеда мадни тIар, гуьзел.

Им меслягьат я, ви гаф-чIал сад ая,
Мад кис жемир, чи кIвалах на фад ая.
Зун ваз чидай Севзиханан гада я,
Гьа ваз чидай Эмин я зи тIвар, гуьзел.

Туьквезбанак гаф акатун четинз акъаззава. Эмина 
ам булахдал фидай рекьер вилив хуьзва. «Алагуьзли, 
бес вун цел кьван къведачни?»  – хабар кьазва Эми-
на «Ваз зи гьалдикай хабар авачни?» («Яр, зи винел 
гъам-хажалат атана...») шиирда. Гьа и чIалай мад са 
кар малум жезва: абур чеб чпел кьериз-цIаруз гьалт- 
завай береярни жезва. И кар «Дуьнья ачух я, гуь-
луьшан рагъ аваз, / Куьз шеда, яр, чапла виле нагъв 
аваз?» гафари тестикьарзава. 

Са патахъай, вичиз экуь дуьнья мичIи хьанвай 
Эминаз Туьквезбана дерт-гъам чIугуна кIанзавач. 
Муькуь патахъай, «чапла виле нагъв» хьунухь ибара-
ди Эмин  а накъвадиз шаклу яз килигзавайди къалур-
зава. Ихьтин накъвар адаз тапанбур яз аквазва. Абу-
рай Туьквезбанан кьверикIинвал раиж жезва. ЯтIа-
ни, шаирди адаз лугьузва: «Фагъир Эмин вич текьена 
сагъ амаз, / Садра ширин ихтилат кьван хъидачни?»

 Амма Эминан ихьтин алахъунри, чIугур азабрини 
азиятри арадал гъайи са затIни хьаначир. Туьквезба-
нан патай наз-дамах, чаравал артух, Эминан умудар 
эксик жез эгечIзава. «Эй зи гуьзел» («Эй зи гуьзел 
дилбер ханум, зи чанда са мерез ава...») шиирда   ада  
лугьузва: «Ви стхайри, акьрабайри вун масадаз гуда 
жед ман. / Кьабул мийир вуна и кар, са легьзеда зун 
ваз къурбан». Эмина чIугур кьван руьгьдин азабрик 
адан чан «кьуразава».

Гьайиф хьи, адаз аян хьанвай кар кьилел къвез 
эгечIзава: Туьквезбан масадаз гузва. Туьквезбанавай 
вичин бубадин ва акьрабайрин аксина гаф лугьуз хьа-
нач. Я адавай хабар кьадай касни хьун мумкин ту-
шир. Вахтар гьахьтинбур тир. Аквар гьалда, хуьре 
Эминакай гьатай фитнейрин чIехивилини Туьквез-
баназ  кIани касдихъ галаз туьхкIуьдай мумкинвал 
ганач. 

Гила шаир секин хьун, ада Туьквезбан рикIелай 
алудун лазим тир. Амма адан муьгьуьббат акI регьят- 
диз рикIяй акъудна гадариз жедай хьтинди тушир, 
гьавиляй адан умудни атIузвачир, адаз, хьанвай  
кьван крариз килиг тавуна, вич Туьквезбаназни кIан-
замайди аян тир.

Гьа икI шаирди, рикI алай ярдик масадан лишан 
кутурла ва ам а касдиз гъуьлуьз фейила, са жерге 
шиирар кхьизва. Ада гила садакайни вичин рикIе-
вайди чуьнуьхзавач. «Алагуьзли» («Атана хьи, яр, 
ви чамар…» шиирда Туьквезбаназ «Акъваз, яр, вун 
и зулалди» лугьузва.  ИкI минет авуналди адахъ са 
гьихьтин ятIани умуд амай, ам масадаз ганвай рушак 

кутунвай лишанар элкъуьр хъийидайдахъ агъанвай. 
Гьавиляй ада а лишанар элкъуьрун тIалабзавай хьиз 
тир. Ингье «Акваз кIан я» («РикI чIулавмир, суна 
билбил...») шиирдай ахьтин цIарар: «Ша фимир, яр, 
вун паталди, / Сабур ая къвер гаталди».

Вучиз шаирди гагь «зулалди», гагьни «гаталди» 
рушаз акъваз лугьузвайтIа? 

И гафар гьакI шиирда тун патал кхьенвайбур 
яз аквазвач. Якъин и теклифар ада чарчел кхьена 
Туьквезбанавни агакьарнай, вучиз лагьайтIа адан 
умуд атIанвачир. Ихьтин чарар кьабулнатIа, Туьквез-
бана вичик масадан лишанар кутун са акьван хуш 
туширди къалурзава.

Туьквезбаназ «акъваз» лугьуни Эминахъ маса 
четин месэлаярни хьайиди винел акъудзава. Абуру-
кай кьилинди адахъ  мехъер ийидай чIехи такьатар 
авачиз хьун мумкин я. Буба Севзихан кьенвай Эми-
нан хиве вичелай гъвечIи кьве стха Меликни Неби, 
вах Эйлихан кIвачел акъулдун, кIвалин-йикъан маса 
къайгъуяр авай. Ада кIелни давамарна, кIвалах-
ни авуна кIанзавай. Гъиляй акъатзавай яр патални  
алахъунар авун герек тир. Гьа ихьтин къайгъуйри  ва 
а муракаб береда авачиз хьайи маса мумкинвилери 
адан муьгьуьббатдин крар кьулухъ чIугуна жеди. 

Вичин муьгьуьббат патал ялунар-акъажунар Эми-
нан патай и береда гзаф жезва. Ада Туьквезбаназ ма-
садаз фимир лугьуз авур минетар хатур амукьунриз, 
адаз «душман» лугьуниз, гагь ада вич тухузвайвилел, 
ам вич масадаз гунугал рази хьунал  аламат хьуниз 
элкъвезва. Ада абур вири вичин шиирра тунва. Миса-
лар гзаф гъиз жеда. Абурукай сад «Алдатмишай яр-
диз» («Авачиз заз хабар, душман...) шиир я:

Авачиз заз хабар, душман,
Ви чанда са хъел авай кьван.
Хьайи кардал тежез пашман,
Вахъ чIуру хиял авай кьван.

Къайтан лугьуз вуна зардиз,
Мягьтел я зун хьайи кардиз.
Залай башкъа маса ярдиз
Ви ахьтин шел-хвал авай кьван.

Дишегьли жеч камалэгьли,
Инанмиш хьайид я дили.
Заз чин тийиз эвел фасли
Масанихъ ви ял авай кьван.

Ваз зун икьван куьз такIанда,
Пата-пата жез кхунда?
Заз чин тийиз лап ви чанда
ХупI чIуру амал авай кьван.

Ихтилатар ийиз куьруь,
Душманар шад хьана вири.
Етим Эминалай гъейри,
Ваз маса жамал авай кьван.

И шиирдай Эмина Туьквезбан тухуз мукьварал 
алайлани адан рекьер кьаз хьайиди, гьа вичи лугьу-
дайвал, «дили-дивана» хьайиди, Туьквезбанавай – ча-
радан лишан кутунвай рушавай чил-цав дар хьанвай 
шаирдихъ галаз рахаз тежезвайди  аквазва. 

(Инал скобкайра туна заз мад са шиирдикай лу-
гьуз кIанзава. Гьа и берединбурук кутаз жедай шиир-
рик шаирдин ктабра гьатнавай «Я бахтавар» («Къвез 
хъфида вун булахдал...»  чIал кутаз хьунни мумкин 
тир. Вучиз лагьайтIа ана «Вун тухуз лап мукьва-
ралла...» цIар ава. Амма шиирда Эмина гьа вилик-
дай хьиз Туьквезбанал гьейранвал ийизва. Булахдал  
къведайла, ада гьикI Эминаз «тавар» гузватIа акваз-
ва. Идалайни гъейри, руш мукьвара тухузвайдакай 
Эминаз гила хабар хьанва. «Им вуч ванер я, бахта-
вар?» – хабар кьазва ада мягьтел яз. Ва  эхиримжи 
бендина «Эцягъич за ви гуьгьуьлда...» лугьузва.  Ида 
Эмин вичин кIаниди масадаз финифал рази тирди 

къалурзава. Ихьтин гьиссерни фикирар Туьквезбан 
тухуз мукьвал алай йикъара Эминаз бажагьат хасбур 
тир. Идални алава яз, кьве чкадал рефрендилай ви-
лик гьа са «тавар» гаф хьанва. Им, и шиирдин ма-
лум тушир автор Эминан чIалариз ухшар са затI ара-
дал гъиз алахънатIани, чIехи шаирдин бажарагъдин 
дережадив агакьариз тахьанвай чIал я. Гьавиляй и 
шиир Эминан гъиликай хкатнавайди яз кьаз жедач). 

РикIивайни, Туьквезбана вичик масадан лишанар 
кутунвай береда вич гагь сакIа, гагь масакIа тухузва, 
адан къилихдиз кьве пад ягъун хас тир хьиз аквазва. 
Гьа и карди Эминак гзаф цIай кутазва. 

Амма ада кьисметдихъ галаз чIугур бягьсер мад 
гъилера чIана фена. 

Туьквезбан масадаз тухвана.
«Алагуьзли севдуьгуьм яр» шиирда Эмина, гагь 

Туьквезбанав, гагь Аллагьдив  рахаз, икI лугьузва:

Алагуьзли севдуьгуьм яр
ХупI масадаз гьат хьана хьи.
Мад на зи рикI авуна дар,
Зав ви гъам агат хьана хьи.

Пис касди заз кьуна фендер,
Заз чидачир ихьтин гьенгер.
Икьван гагьда хьайи дердер
РикIелай алат хьана хьи.

Вун такурла рикI гъафил я,
Вун тахьайла, гьал сефил я.
Я Садаллагь, вуч делил я,
Зи чанда цIай гьат хьана хьи!

Аквазвайвал, Эминак ашкъидин цIайни, хъилен 
цIайни, сад садак какахьнаваз, акатнава. Адаз сакIа-
ни Туьквезбаналай гъил къачуз, адалай алатиз кIан-
завач, ада и шиирдин эхирда чарадан сусаз гила хьан-
вай «ярдин» чIалахъ жемир лугьузва:

На зи шад рикI туна дарда.
Гьич ихтибар гъимир ярдал.
На Эминаз авур кардал
Вири аламат хьана хьи.

Эминавай Туьквезбан рикIелай алудиз жезвач. 
Ам Туьквезбанахъ цIигел яз амукьзава. АкI я хьи, 
Туьквезбан масадан яр хьунал Эмин сакIани рази туш, 
адаз и кардин чIалахъ жез кIанзавач. Гьа са вахтунда 
адаз вич, масадан папан гьарайда ава лугьуз, инсанри 
айиб авуникайни кичIе я. Амма абур вичин гъавур-
да акьадайдахъни агъанва. «КIани яр»(«Са эрзиман 
гьатнава яр, зи чанда...») шиир и гьалар къалурзавай 
гевгьеррикай сад я. Ада, умуд атIун тийиз, хъуьтуьл-
даказ туьгьметзава, халис яр гьихьтинди хьана кIан 
тиртIа рикIел хкизва, гуьлуькай Туьквезбаназ яр те-
жедайди лугьузва:

Са эрзиман гьатнава, яр, зи чанда,
Аман, минет, ша, ваз дад я, кIани яр.
Ширин мецел вавди рахаз заз кIанда,
Асул Абукевсер яд я кIани яр.

ИкI жедани кIанибурун дуствилер?
Са жизвидлай на ви чанда тваз хъилер.
(Ван хьайитIа, айиб мир, чан эллер!)
Вун акурла, зи рикI шад я,кIани яр.

Зайя хьана жегьил уьмуьр ви бада,
Вав барабар авач Куьре-Къубада.
Хуьдай за вун дере, зарбаф, дибада,
Ашнаярин ашна сад я, кIани яр.

Авач, яр, заз йифен ахвар, къан кьарар,
Седефдилай гуьрчегбур я ви сарар.
Бес гьикI хьана, яр, вав авур зи икьрар?
Вун акурла зи рикI шад я, кIани яр.

Етим Эмин кабаб хьана кана хьи,
КIани ярди зи шад гуьгьуьл хана хьи.
Зун тергна, яр, вун гъейридаз хьана хьи, –
ХъуьтIер фена, гила гад я, кIани яр.

Эмина Туьквезбанан рекьер кьуникай кьил къа-
къуд тийизвайдини и шиирдай аквазва. Чарадан  
уьмуьрдин юлдаш хьанвай рушаз Эминан алахъунри-
кай намусар жезвай, адаз хъилерни къвезвай. Рушан 
жегьил уьмуьр «зайя»  хьунин хажалатди  Эмин гена-
ни гзаф «кабаб» ийизвай. Ада рушан рикIел сифтедай 
чпин арада хьайи икьрар рикIел хкизва. Ам, са шак-
ни алачиз, эхирдалди сад садаз вафалу хьунин, садаз 
сад кIан хьунин икьрар тир.

Гила макъаладин эвелда вичикай рахун фейи 
«Туьквезбан» шиирдал хквен. Гьамни Туьквезбан ма-
садак гъуьлуьк квайла кхьенвайбурукай сад я. 

Эминаз хьайи кьван крар вири рикIелай алудиз 
кIан хьанатIани, сакIани тежезвайди аквазва:  «Бес 
за гьикIда, вун рикIелай физавач...»

Ина авай «Вун жагъайдаз гьич ви къадир чиза-
вач, / Зар-зибада гьамиша вун хуьзавач...» гафар 
кьетIендиз фикир гана кIанибур я. Абурай, сад ла-
гьайди, Туьквезбанан гъуьл вичин папав гьикI эгечI-
завайтIа аквазва. Итимдиз вичин уьмуьрдин жегьил 
юлдаш амай дишегьлийрин арада усалдиз акуникай 
са къайгъуни авачир хьиз я. 

Кьвед лагьайди,  чарадаз, такIан касдиз, тухван-
вай Туьквезбаназ вичизни, виликрай хьиз, дамахар 
ийидай гьяз амачиз хьун мумкин я. Вичи вич икI 
тухуналди ада рикIяй Эминан муьгьуьббатдиз вафа-
лувал хуьзмайди къалурзавайтIа?

Са гафуналди, Туьквезбананни адан сад лагьай 
гъуьлуьн араяр къанвайбур хьайиди тайин жезва.  
Гъуьлуьнни папан алакъайрикай Эминан ктабра «Па-
кизат» (Садаллагьди тек халкь авур...») шиирди ала-
матдин гиманар гъиз тазва. Гьамни Туьквезбан чара 
касдик гъуьлуьк квайла кхьенвайбурукай сад я, ву-

чиз лагьайтIа  ана ихьтин цIарар ава: «Гила масадан 
чирагъда  /  Кузавай экв я Пакизат». 

Шиирда «Пакизат» тIвар яз гьатнавай и гафунал 
акъвазин. Ам«суна», «ханум», «назани», «тават», 
«гуьзел» ва маса гафар хьтин кьилдин са гаф я. Ихь-
тин гафар, чеб   дишегьлийриз гузвай хас тIварар хьу-
нилай гъейри, шииратда  адет хьанвай яржар язни, 
гьа гафарик квай манаяр гузвай эпитетар язни малум 
гаф  я.

«Пакизат» винидихъ галай шиирда тIвар хьиз 
ваъ, адетдин гаф хьиз, гъвечIи гьарфунилай, «паки-
зат» кхьин лазим я, вучиз лагьайтIа ам фарс чIалан 
«пак» ва «зат» гафарикай арадал атанва. Чи чIалани 
ам «пакизат» яз гьатнава. Лезги дишегьлийрал гьахь-
тин тIварни ала. И гафунин манайрикай сад «михьи 
ягь-намус авайди» я. Адахъ гьакI рушвилин жигь-
етдай михьивал хуьзвайди, итимдихъ галаз мукьва 
алакъаяр тахьанвайди, рушвиляй дишегьвилиз акъат 
тавунвайди лагьай манани ава.

Эмина и гафни, шииратдин эпитет яз, Туьквезба-
нан лишанар къалурзавай келима яз вичин чIала тун-
ва. Амма вучиз Эмина гъуьлуьк квай дишегьлидиз 
«пакизат» лугьузвайтIа?

ИкI авуни гзаф фикирар арадал гъизва.
Сад лагьайди, Эминанни Туьквезбанан арада са  

гьихьтин ятIани алакъаяр амазмай, абур чеб чпиз  
гагь-гагь кьилдаказ аквазвай, шаирдиз вичин вил га-
ламай ярдин сирерикай хабар авай. Тушиз хьайила, 
вучиз ада чарадан папаз икьван шиирар бахш авурай?

Кьвед лагьайди, «пакизат» гафуни Туьквезбанан-
ни адан сад лагьай гъуьлуьн арада беденрин мукьва-
вал хьайивилел шак гъизва. Абурухъ ахьтин мукьва-
вал хьанач. Туьквезбана гъуьл кьабулнач. Туьквезба-
наз сифтегьан гъуьлуькай аяларни тахьайди малум я. 
Туьквезбанан гъуьлуь вичин папал зар-зиба алукI та-
вун, ам гъилерал такьун гьахьтин къайи алакъайрин 
нетижа хьун мумкин тир. Гьахьтин араяр себеб яз 
абур чарани хьана. Ахьтин алакъаяр хьайила, абуруз 
чара жедай ихтияр шариатдин къайдайрини гузвай.

Эминни Туьквезбан сад садаз кьисмет жедалди 
ирид йис алатна. ИкI тирди са шумуд шиирди тести-
кьарзава. И ирид йисакай сифте са йисуз кьван абур 
хъсан, сад садахъ галаз туькIвенвай, арада са къайи- 
вални, шаклувални авачир алакъайра хьана. Ахпа 
абур кьве йисуз хъел хьайиди Эминан шиирри чпи 
лугьузва. АкI хьайила Туьквезбан сад лагьай гъуь-
луьк кьуд йисуз хьана.

 Чара хъхьайла, адан анжах къанни кьве йис тир. 
Эмин, чна винидихъ къейд авурвал, са кьве йис чIехи 
жезвай. Садавай сад рикIелай ракъуриз тахьай абу-
рун муьгьуьббатдин цIийи девир гатIун жезва. Та-
кIан гъуьлуьн некягьдикай хкатай Туьквезбан мад 
дамахар гваз къекъвезва. Эмина Туьквезбанан рикIел 
чпин эвелан дуствал, кIанивал хкизва. Мад адак ирид 
йис инлай вилик хьайи  хьтин гъалабаяр акатзава, 
адаз чпин араяр мад яд хьунин, абур мад вили ягъу-
нин кичI ава, ада Туьквезбанавай, виликрай хьиз, наз 
маса тагун, дамахар тавун, таб тавуна рикIевайди лу-
гьун тIалабзава. И гъилерани рушан патай са кьетIи 
жаваб тахьуни адан рикI сефиларзава. И гьал иллаки 
«Гуьзел» («Ирид йис я вун заз яр я гьамиша…») ши-
ирдай аквазва:

Ирид йис я вун заз яр яз гьамиша,
Вуна рикIин сир лугьудач заз, гуьзел.
За ваз лугьур са гаф ава, инал ша,
Я тахьайтIа зун гьанал къвен, къваз, гуьзел.

Заз чир жеда, гуьзел, вун нин яр ятIа,
Таб ийимир, эхир жери кар ятIа.
Чи кьведанни рикI дуьз барабар ятIа,
Ша зи патав, зи гъил гъиле кьаз, гуьзел.

Адет я хьи, дустар ара агатда,
Вун такуртIа нагагь, зи рикI акъатда.
Гьайиф я, вун бедназардик акатда,
Къекъвемир вун акьван дамах гваз, гуьзел.

Гъам чIугвадай касдин гевил икI жеда,
Адахлидал гьар са касдин рикI жеда.
Ви хиялдай, алагуьзли, гьикI жеда,
Ихьтин хифет тагайтIа на заз, гуьзел?

Зун Эминан гуьгьуьлар лап шад жеди,
Гьар са касдин адахлуни сад жеди.
Таб мийир на – дустар ара яд жеди,
Ваз чидачтIа, икI я адет яз, гуьзел.

Эхирни Туьквезбана акьалтIай жаваб гузва, вич 
чпин муьгьуьббат икьван гагьда давам хьайи ирид 
йисан къене датIана вафалу хьайиди лугьузва. И кар 
«Эминни адан яр» шиирди, иллаки адан эхиримжи 
цIарари субутзава. И чIал кьве касдин ихтилат яз 
кхьенва. Гагь Эмин рахазва, гагьни – яр Туьквезбан. 

И  чIални тамамдиз гъин:

Э м и н

Гуьзел яр, зун гьатнава ви дердина,
Йикъалай къуз зи гъам артух жезава.
Ирид йис я зун аваз и женгина,
Вавай гила дугъри хабар кьазава.

Я р

Севдуьгуьм яр, на хажалат куьз ида,
Зун дуьньяда акунатIа, – ваз жеда.
Заз хабар я ви дердинкай, заз чида,
Зани, на хьиз, гъам-пияла хъвазава.

Э м и н

Дуьнья са затI я, метлебар жагъайтIа,
ТахьайтIа туш, за лагьайвал тахьайтIа.
Жафа хьана, вун чарада тухвайтIа,
Шумудни сад ви дердиник квазава.

Я р

Севдуьгуьм яр, на кIусни къайгъу имир,
Зи гьакъикъат гила кьванни хьухь тIун чир!
Икьван гагьда нив авуна за ви сир?
Вун куьз шеда? Зун са ви яр язава.

Э м и н

Эмин гада кIевиз шеда и къара,
Хуьз гайи сир хьана халкьдиз ашкара.
Са югъ, гьафте туш са – хейлин йисара
На зи уьмуьр бедгьава яз тазава.

Я р

Зунни, Эмин, Зулжалалди гайид туш,
Гьич са чIавуз гъам рикIелай фейид туш.
Гьич садрани сир чарадаз гайид туш,
Гьар вахтунда  «Эмин!» лугьуз шезава.

Аквар гьаларай, Эмина, шиир вичинни ярдин их-
тилатдин жуьреда кхьиналди, вични Туьквезбан мад 
сад садаз мукьва хъхьанвайди къалурзава. Анай кьве 
кIани касдихъ чпин  уьмуьр сад авунин алахъунар 
цIийи кьилелай гатIун хъувунин ниятар авайди ак-
вазва.  

«Жафа хьана, вун чарада тухвайтIа, / Шумуд-
ни сад ви дердиник квазава»  гафарай Эминаз мад 
Туьквезбан вичин гъиляй акъатунин кичIевал хкис 
жезва. Туьквезбанан мецелай лагьанвай «Зи гьакъи-
къат гила кьванни хьухь тIун чир!» гафари шаирди 
вич виликрай Туьквезбанан гъавурда такьурди къа-
лурзава. Низ чида, шиирда ярдин паталай лагьанвай 
вири гафар Туьквезбана вичи кхьенвайбур туштIа?

Яргъи  ирид йисан, дердеривни гъамарив, шак- 
лувилеривни чаравилерив, рикIин тIарвилеривни 
руьгьдин азабрив ацIана хьайи, амма туьхуьн тавур 
муьгьуьббат эхирни вичин бахтунив агакьна. Эминни 
Туьквезбан эвленмиш хьана. И макъам шаирди «Му-



379

барак» («Эдеб, камал, марифат ви бегьем я…») шиир-
далди (гьайиф хьи, адан сад лагьай бенд квахьнава) 
къейдна. Чна а шиир ана авай са цIарцIе («Зун ви 
Керем, вунни зи Шагьсенем я») авай «Керем» тIвар 
«Къариб» тIварцIелди эвезна гъида. Вучиз акI аву-
натIа, агъадихъ лугьуда. 

Ингье а шиир:

Эдеб, камал, марифат ви бегьем я,
Назик беден тешпигь таза къелем я.
Зун – ви Къариб, вунни зи Шагьсенем я я,
ИкI сад садаз играми чан мубарак!

И дуьньядал амукьдайди гьуьрмет я,
КIани ярдихъ галай уьмуьр женнет я,
Намрудавай дуьзмиш тахьай зинет я,
Ихьтин уьмуьр жагъай жанан мубарак!

Заз чида, и халкьдиз дуьнья фана я,
Ам садбуруз ажеб кейфи-сафа я.
Заз ярдивай кIаниди тек вафа я,
Кьисмет хьайдаз гьа яр масан мубарак!

Фагьумна за бязи гьалар дуьньяда:
Са-садбуруз югъ аквадач фанада.
Саймиш авун герек тушир чарада
Туьквезбаназ Эмин жаван мубарак!

И шиирдиз махсус баянар гун герек жезва.
Ина Эмина эвелни-эвел Туьквезбанан намусдин, 

эдебдин, марифатдин тарифзава. И карди чун вини-
дихъ вичикай рахай «пакизат» гафуникайни Туьквез-
банан сад лагьай гъуьлуьн алакъайрикай авур къей-
дер бине авайбур хьунин фикирдиз къуват гузвайди 
къалурзава.

Шиирдин чна винидихъ дегишарна гайи «Зун ви 
Керем, вунни зи Шагьсенем я» цIарцIикайни кьилди 
рахана кIан жезва. Эмина вичин са кьадар шиирра 

(иллаки вич эвленмиш жедалди кхьейбура) Туьквез-
бананни вичин муьгьуьббат Лейлидинни Межнунан, 
Эслидинни Кереман, Эфризанни Магьсуман муьгьуьб-
батрив гекъигзава. Ибурукай ашукьбурун сифтегьан 
кьве жуьт РагъэкъечIдай патан эдебиятра сейли ва  
мураддив агакь тавур, бахтсуз муьгьуьббат хьайи, 
чеб чпиз кьисмет тахьай кIанибурунди я. Эфризанни 
Магьсуман муьгьуьббатни гьахьтин бахтуни тагъай 
кIанивал хьайидал шак алач. Амма а кьве касдикай 
негъиларни риваятар РагъэкъечIдай пата малум туш. 
Аквар гьалда, и кьве касдин муьгьуьббатдин тарих 
лезги халкьдин руьгьдин хазинадихъ галаз алакъада 
авайди я. Эминан вахтара инсанриз хъсандиз чизвай 
а риваятар, гьайиф хьи, кхьидай ва рикIел хуьдай 
ксар тахьана, гуьгъуьнлай гел галачиз квахьна.

Туьрк халкьарин ва Къафкъаздин халкьарин ара-
да ашукь Къарибакайни Шагьсенемакай риваятар 
малум я. Эдебиятда сифте яз и муьгьуьббатдикай ри-
ваят урусрин чIехи шаир М. Ю. Лермонтова «Ашу-
кь Къариб» (урусдалди – Ашик-Кериб») тIвар алаз 
вични  туьркерин  мах яз къалурнаваз кхьин хъуву-
най. И махуна Къарибаз кIани рушан тIвар «Магъул- 
Мегьри» («Магуль-Мегери») яз къалурнава. И мах Лер- 
монтова, Лезгистандиз, Къубадизни КцIариз, атайла, 
чи шаир Лезги Агьмедавай кхьейвиликай  фикирни 
малум я. Урус шаирди кхьенвай жуьредай, ана авай 
бязи туьрк гафар лезгийри лугьудайвал кхьинай ва 
маса кьетIен лишанрай и эсер лезгидивай кхьейди 
хьунин фикир бине авайди яз кьабулиз жеда. Идакай 
за жуван «Лермонтов Лезги цIарцIел» эсседа кхьен-
ва. КIелиз кIандайбурувай ам Интернетдай жагъуриз 
жеда.

Са шакни алачиз, Эминан «Мубарак» шиирда 
«Кереман» чкадал «Къариб» хьун лазим я. Идалай-
ни гъейри, гзаф йисара вичин ярдивай къакъатна 
яргъара хьайи ашукь Къариб вичин кIаниди масадаз 
тухузвай мехъерик ахватзава, кьисмет акI элкъвез-
ва хьи, и мехъер ашукьдинни Шагьсенеман мехъе-

риз элкъуьн хъийизва. Са гафуналди, им бахтлудаказ 
акьалтI жезвай мах я. Гьавиляй Эмина ихьтин муь-
гьуьббатдин ярж  вичин шиирда тун хатадай хьан-
вайди туш. А мах Эминан вичин муьгьуьббатдиз гзаф 
ухшар я.

Къарибанни Шагьсенеман муьгьуьббатдикай тир 
махунин азербажанвийрин вариант  анжах 1891-йисуз, 
гуржийринни эрменийрин вариантар ХХ лагьай асир-
дин 30-йисара кхьин хъувуди малум я. Аламат жедай 
кар ам я хьи, абурулай виридалай вилик и махуни-
кай Етим Эмина Къафкъазда сифте яз лагьайди жезва. 
«Мубарак» шиир тахминан 1862-йисуз кхьенва. 

Фейзудин Нагъиева вичин «Етим Эмин. Гьакъи-
къатдихъ рехъ» ктабда и шиир Эминанди ваъ, адан 
стха Меликанди хьун мумкин я лугьузва, вучиз ла-
гьайтIа эхиримжи цIарцIе авай гафар («Туьквезбаназ 
Эмин жаван мубарак!») гуя Эминавай лугьуз жерибур 
туш, абур лугьузвайди масад, и дуьшуьшда Мелик 
хьун мумкин я.

Чун и фикирдихъ галаз рази туш.  
Эминавай ирид йисуз вилив хвена кьисмет хьайи 

кIани ярдиз хуш зарафат яз (зарафат тушизни) ихь-
тин гафар вучиз лугьуз жедач кьван? Абуру, Эминан 
мецелай алатзаваз, тIебиидаказ ванзава. 

Лугьун хьи, шартIуналди икI туширди яз, шиир 
Мелика кхьенвайди яз кьабулин. А чIавуз Мелика ви-
чин стхадин сусаз «Зун ви Къариб, вунни зи Шагьсе-
лем я» лугьунин  гъавурда гьикI акьуна кIан жеда? 
Им гьич кьиле ацукьдай шикил туш.

Лугьун лазим я хьи, Туьквезбанакай Эминан  
уьмуьрдин юлдаш хьайидалай кьулухъ шаирди адаз 
бахшнавай тек кьве шиир малум я. Абурукай садакай 
чун винидихъ раханай. Муькуьди «Яр» («Мийир тIун 
икI, ваз минет я, дад-бидад…») шиир я. И вахтунда 
кхьей ашкъидин чIаларин кьадар кьери хьунин себеб 
Туьквезбананни Эминан  муьгьуьббат садлагьана зай-
иф хьун я лугьуз жедач. А шиирар, шаирдин хейлин 
маса эсерар хьиз,  гел галачиз квахьун мумкин я. 

Муькуь патахъай, Эминни Туьквезбан эвленмиш 
хьайила, абурун уьмуьрда цIийи девир алукьнавай. 
Абуруз хзандин, кIвалин-йикъан уртах къайгъуяр 
хьанвай. Муьгьуьббатдикай гьарай-эвер, шел-хвал га-
лаз рахунин гереквал амачир. Мугьуьббат мураддив 
агакьунал хьанвай шадвиликайни бахтлувиликай 
гьараюнни са акьван кутугай кар тушир.

Абурун муьгьуьббат чеб чпин некягьдик квайла-
ни давам хьуникай абуруз хьайи аялрин кьадарди лу-
гьузва.

Эминанзни Туьквезбаназ вад аял хьана (рикIел 
хкин: сифте гъуьлуькай Туьквезбана са аялни хана-
чир).  Абурукай кьве рушан – чIехи аял Къизхануман 
ва гъвечIи руш Муслиматан тIварар чав агакьнавай 
документрай малум я. Эминаз и кьве рушан арада пуд 
хвани – Абубакар (им Эминан чIехи бубадин тIварни 
тир), Мегьамед ва Муьгьуьдин – хьана. И кар шаир-
дин мукьва-кьилийривай гзаф делилар кIватIай Гъа-
либ Садыкъиди къейдзава. Эминан ругул веледар лап 
гъвечIизмаз кьена лугьуда. Гуьгъуьнлай Эминан стха 
Мелика вичин хцел Муьгьуьдинан тIвар эхцигайдини 
малум я.

Йисар къвез алатзавай. Гьам хуьруьн къазидин, 
гьамни шаирдин везифаяр хиве авай Эмина уьмуьр-
динни девирдин гьакъикъатдивай къакъатна вичин 
кьил хуьзвачир. Ада кIвалахзавай. Къазивилин вези-
фаяр ада дуьздаказ, къанунар кIвачик тевгьена, ми-
хьивилелди тамамарзавай. Шаирвилин рекьяйни ада 
вич тегьне текъведайвал, шииратдин сенятдин къадир 
аваз ва ам датIана вини кIваче аваз хуьз алахъзавай. 
Якъин вири и крара адан къвалав уьмуьрдин юлдаш ва 
дуст яз Туьквезбан гвай (жегьил чIаван шиирра Эми-
на вичизни Туьквезбаназ «дустар» лугьузвай, дуст- 
вални муьгьуьббат Эмин патал лап чIехи мас авай, 
лап вини дережадин гафар тир).

Эмин яратмишунрин чагъинда авайла,   адан къе-
лемдикай папарикай кхьенвай са жерге шиирар хкат-
зава: « Гьая тийижир паб» («Гьая течир паб са касдиз 

хьайитIа…),  «Мугьман тун тавур папаз» («Я стхаяр, 
ийин са арз…),  «Пис папаз» («Гьалт тавурай гьич пис 
паб са бендедал…»), «Пис паб» (Къадир-Аллагь, я вун 
ялгъуз…», «Кьве паб» (Гьич са касдиз кьве паб та-
хьуй дуьньядал…»).  И  шиирар Туьквезбанахъ галаз 
алакъада авайбур я лугьуз жедач. А чIалар Эминан 
къазивилихъ галкIанвайбур хьун мумкин я. Вичин 
къуллугъдин везифаяр кьиле тухузвай адан патав 
гьар жуьредин месэлаяр гваз папарихъ галаз къал-
макъалда гьатнавай итимар атунни мумкин тир. Пис 
папар адал вич са нин ятIани кIвализ  мугьманвилиз 
фейилани гьалт тавуна амукьнач жеди. 

Амма «Герек туш» («Герек, са паб гъун важиб 
я бендедиз…») шиирдин эхиримжи бендина ихтилат 
Туьквезбанакай физвайдал шак гъиз жедач. Ана ихь-
тин гафар ава:

Етим Эмин, кьадач кьарай хьана кис,
Папан рекье къекъвез хьана ирид йис.
Эхир несиб хьайла, гьамни хьана пис,
Гъуцари гай касдиз садни герек туш.

И цIарарай Эминанни Туьквезбанан алакъайрай 
фер фейиди аквазва.

Винидихъ тIварар кьур чIаларикай «Пис папаз» 
(«Гьалт тавурай гьич пис паб са бендедал...» шиирда  
шаирда «Етим Эмин, ви дердияр пара я, / Гьарда ви-
чин кьилиз вичи чарая…» гафар авайтIа, яни шаир-
ди пис папар авайбуру гьарда вичи вичин кьилиз са 
чара аку лугьузвайтIа, «Герек туш» шиирда  са пабни 
тахьайди Аллагьди гайи кас я лугьузва. Эмина гила 
вич Гъуцари тагайбурун жергедик кутазва. Яраб вуч 
хьанатIа? 

Чи гиманрай,  и макъамда Эминан уьмуьрдин ре-
кьел Тамум тIвар алай иер дишегьли ацалтун я. Эми-
наз а дишегьли  дуванханадиз са гьихьтин ятIани си-
лисдин месэла гваз атайла акунай.  «Гуьзел Тамум» 
шиир къази Эмина гьа силис гьялдайла кхьейди я. 



384

Виридаз  сейли ва хуш хьайи  а шиирдикай зун кьил- 
дин макъалада раханва. И шиирда Эмина Тамумаз 
«яр» лугьузва. Амма им яр-дуствилин, Тамумахъ га-
лаз лап мукьва алакъаяр кIан тахьунин фикир аваз, 
гьакI адан дишегьливилин иервилел гьейранвал авун 
яз лагьанвай гаф хьунни мумкин я. И шиирдикай 
кхьенвай макъалада зун гьа ихьтин фикир кьилинди 
яз, Эмина Туьквезбаназ ийизвай вафалувал чIурзава-
чирди къалуриз алахънава.  Шиирдай ва ам кхьей 
девирдиз талукь документрай аквазвай делилри гьакI 
фикириз тазва. 

Амма и шиир гъиле гьатай   ва я хуьре Эминан-
ни Тамуман «силисдикай» гьатнавай ванерикай ха-
бар хьайи Туьквезбан масакIа гъавурда акьун мумкин 
тир. Аквар гьалда, са кьадар вахтунда гьакI хьунни 
авунай. 

«Гуьзел Тамум»  1874-йисуз кхьейди яз жагъиз-
ва. 36 йиса авай, аялрин буба Эмин цIийи паб ва я 
сифтегьан папан кьилел  кьев гъунин къайгъуда ба-
жагьат жедай. Гьа и делилри Туьквезбананни Эминан 
алакъайра хьайи къайивал деринар тавун ва яргъал-
ди ракъур тавун мумкин тир.

Идалайни гъейри, и чIавуз Эминаз адан кIвачел  
пуд йис инлай вилик,1871-йисуз,  хьайи хире  вичи-
кай хъсандиз хабар гузвай.  И карни «Гуьзел Тамум» 
шиирдай кьатIуз тахьана авач.  И кардини Эмин 
вичин сифте муьгьуьббатдилай гъил къачуниз рехъ 
гузвачирди къалурзава.

1877-йисуз, яни Кьиблепатан Дагъустанда па- 
чагьдин гьукумдиз акси гъулгъулаяр эгечIайла,  
Эмин гьа чIехи хирелай гатIун хьайи азар себеб яз 
месе гьатнай. Винидихъ чна гьакI тIвар кьур «Яр» 
(«Мийир тIун икI, ваз минет я, дад-бидад…) шиир гьа 
и береда кхьенвайди хьиз аквазва. И шиирдикай чун 
кьилдаказ «Са шиирда – кьве муьгьуьббат» макъала-
да раханва.  И чIалай абурун арада муьгьуьббат, сада 
садаз ийизвай ихтибар ва вафалувал  амайди аквазва. 
Мумкин я, и чIал жегьил чIавуз кхьей са чIал цIийи-

кIа туьхкIуьр хъувуналдини арадиз атун. И шиирдин 
гьар бендинин эхирда тикрар жезвай  «яр» гафунив  
шаир, са патахъай,  кIани дишегьлидихъ, уьмуьрдин 
юлдашдихъ галаз, муькуь патахъай, суфийрин ши-
иратдиз хас тирвал, Аллагьдихъ  галаз рахуналди, 
Эмина шиирдин мана-метлеб гзаф деринарна. Ина 
авай «Зун ваз хаталу я, уьзуькъара я» гафарин сифте 
паюни  шаирдин уьзуьрдикай гъуьлуьхъ гелкъвезвай 
Туьквезбаназ хата хьун мумкин тирди къалурзаватIа, 
муькуь паюни шаирди вич папан вилик тахсирлу 
тирди къалурзава. ИкI тахсир хиве кьуналди, Эмина 
вичелай Тамумаз шиир бахш авунайни гъил къахчу 
лугьузвайтIа?

Ана гьикI хьанатIани, Эминни Туьквезбан шаир 
патал лап четин ва дустар къакъатай макъамда  са-
нал алай, абур кьвед са чан хьиз тир. Санал тухвай 
уьмуьрда абурун гъуьлвилинни пабвилин алакъаяр, 
абурун кIанивал хьиз, гзаф муракабди, «гагь югъ, 
гагь йиф»  хьтинбур хьанатIани, абурун арада сифте-
гьан муьгьуьббатди арадал гъайи майилрикай амукь 
тавуна авачир.  

ЯтIани Эмина уьмуьрдин лап эхирда кхьей «Веси» 
(«Зун кьейила, тазиятдиз къведайди…») шиирдай 
(адакайни чун кьилдин макъалада раханва) Эминан 
рикI вири акьрабрикай, мукьва-кьилийрикай, дуста-
рикай ханвайди аквазва.

Чав агакьнавай документри яш тамам тахьанвай 
гъвечIи руш Муслиматан  къаюмвал авун Эмина Ал-
кьвадар Гьасанан гъвечIи стха Мегьамеда авун пата-
лай веси авуна. А чIаван къанунри и къаюмвал буба 
кьенвай веледдин дидедал, яни веси тазвай касдин 
папал ва я вичин са маса талукь мукьва-кьилидал  
ихтибардай ихтиярни гузвай. Вучиз ятIани Эмина 
икI авунач. Ада я  папал, я стхайрал вичин рушан 
къаюмвал авун  ихтибарнач.

Аквар гьалда, Эмин, сагъ хъхьуникай вири уму-
дар атIанваз, сурун япал алайла, адан багърийрин 
арада рекьизвайдан ирс, яни мал-мулк паюникай 

13. Зак. № 1191

ихтилатар гзаф хьана. Ихьтин рахунар абуру Эми-
нахъ вичихъ галазни авуна жеди, тахьайтIа абурукай 
адан рикI акьван гзаф хадачир. Гьахьтин суьгьбетрин 
пад Туьквезбанани хуьн мумкин я. Гьавиляй вичин 
девирдин къанунар хъсандиз чизвай, къазивилин 
тежриба авай Эмина рекьидалди вилик вичин мал-
мулк низ паюн лазим ятIа къалурнавай весини кхьей-
ди  ам аватай гьалари къалурзава. Эмин кьейидалай 
кьулухъ туькIуьрнавай, адан ирс мукьва-кьилийрин 
арада паюниз талукь  вири документар амач. Ахьтин-
бурукай чав агакьнавайди пуд я: Эминан вах Эйлиха-
наз, руш Къизханумаз ва гъвечIи  руш Муслиматан 
къаюмвал авуниз талукь чарар.  

И документрай мад са кар кьатIуз жезва. Эминан 
вах Эйлихана вичел гьалтай пудай са паюнин аявал 
авун Меликан ихтиярда твазва. Руш Къизханума ви-
чел гьалтай пудай са пай маса гузвайди къейдзава. 
Низ маса гузватIа лагьанвач. 

Эмин кьейидалай кьулухъ къази хьайи Меликаз 
стхадин ирс вичиз ийидайвал, къанунар вичин хийир- 
дихъ элкъуьрдайвал чизвай. Гьавиляй Эйлиханни, 
Къизханумни, алкьвадарви Мегьамедан къаювили-
кай хкатай чIавуз Муслиматни Мелика вичин чIалал 
гъун ва абуруз акъатнавай паяр ужуздай маса къах-
чун мумкин я. Месела, Къизхалума вичин пай (уртах 
гьаятдин пудай са пай – юг гатадай чкани галаз, тIа-
нурдин пудай са пай, кIвалин чапардин пудай са пай) 
18 манатдихъ маса гана. Меликаз ам маса къачун са 
затIни тушир. Къизхалум вичин пай маса гунал гъай-
идини Мелик я жеди. Мелика вичин шаир стхадин 
шиирарни вичин тIварцIиз ягъайди эхиримжи йисара 
эдебиятдин майдандал акъатнавай «КIиридай жагъай 
гъилин хатIарин шииррин альманахда» гьатнавай са 
жерге шиирри къалурзава. Ихьтин касдай такъатдай 
кар жедач. (Эминанни Меликан алакъайрикай чун 
кьилдин макъалада раханва).

Шаир рекьизвай йикъара Туьквебанни Меликан 
патал элячIна жал?

И кардихъ галаз алакъада авай жуьреба-жуь-
ре ихтилатар ва гьадисаяр малум я. Абуру сад садаз 
къаршибур, сада сад икарзавайбур жезва. Абурукай 
сад Эмин кьейидалай кьулухъ Туьквезбан шаирдин 
гъвечIи стха Небидиз (ам Туьквезбаналай тахминан 
муьжуьд йисан гъвечIи тир) акъваз хъувун я. Эмин 
кьейи чIавуз 33 йиса авай Неби,1886-йисан «Хизан-
рин сиягьдай» аквазвайвал, вад  йисавай хва Аливер-
дидин ва са рушан буба тир. Ам Эмин рекьидалди ва 
я кьейидалай кьулухъ эвленмиш хьанайни тайинарун 
герек я.  

Туьквезбан Небидиз хъфиникай Етим Эминан сур 
жагъур хъувур, анал а чкадив кьур, дерин мана квай 
гуьмбет эцигай чи аямдар шаир Майрудин Бабаха-
новавни ванер-делилар тIимил агакьнач жеди. ИкI 
хьун гьакъикъат яз ва рикIин тIалдивди кьабулай 
ада  «Эминан сурал» шиир кхьена. Шаирдиз а яргъал 
алатай вахтар гьикI аквазвайтIа, тамамдиз къалурун 
патал, вири шиир гъун чаз дуьз кар  яз аквазва: 

1

Кьил агъузна, чун Эминан суралла.
Галайбуруз ам сифте яз аквазва.
Сада къванцел гъил эцигна къвалаллай,  – 
Туьквезбанан сур им яни? – жузазва.

Залзаладин зуз гьатна зи хуруда,
Мад дуьньяда амачирни суалар?
Бес табдани? Авайвал гьикI лугьуда?
Ийидани ван тахьайдан амалар?

ГьакI гьавайда чи араяр къурда за,
Жаваб тагуз, амалариз хьайитIа.
Мадни акI я – вири кьинер чIурдаза,
А суалдиз инал жаваб гайитIа.

Зун лал хьанва. Ахварай хьиз аквазва,
Вилерал – мичI, гьал акьалтна келледал.

На лугьуди зун Ялцугъа авазва,
Ацукьнава кьакьан цавун чIередал.

2

Къе Эминан яхцIурарни хкатна.
Вуч хабар я – мад Ялцугърин куьчедай
Туьквезбанан гьарайдин ван акъатна,
Ирид дагъда акьуртIани хуькведай.

Яс алатна. Куьз ишехьрай акъатна?
Аялар куьз аруш жезва кIвачерал?
ТахьайтIа кьил мад баладик акатна?
Ваъ, нагъв алач мад саданни вилерал.

Мад сурарал вучиз физва хтайбур?
Аялар куьз тунва чпин гуьгъуьна?
Тек мукьвабур вучтинбур я галайбур?
ТIаратIар куьз арушнава туьтуьна?

Галтад жезва – тах янани бейнидиз?
Гьалтайбуру, – Бахтлу хьурай, – лугьузва.
Туьквезбан къе вахчузвалда Небидиз,
Ам Эминан стхадиз къе тухузва.

ЯхцIур йикъан вилик Эмин кучуднай,
Къе сура ам мад сеферда рекьида:
КIвалер-йикъар са стхади къакъуднай,
Къе Туьквезбан къакъудзава муькуьда.

3

Галайбурун вил ала зи жавабдал,
Заз лугьудай са тайин гаф жагъизвач.
Къванерални кхьенва тек арабдал,
Туьквезбанан сур гьим ятIа, заз чизвач.

Са кар чизва: патарив гва, мукьвалла,
Эминан ваъ, ам Небидин къвалалла...

И шиирдин авторди гайи са суалди генани гзаф 
суалар арадал гъанва. Идалди Майрудин Бабаханова 
и месэла чIехи суал алайди яз къалурзава. 

Гьар гьикI хьанатIани, Туьквезбан Эминан гъве- 
чIи стхадиз хъфиникай ванерни, и шиирни са гьихь-
тин ятIани бине аваз арадал атанвайбур я. 

Шиирда Туьквезбан Эминан яхцIурар алатайла 
гъуьлуьз хъфена лагьанва. Майрудин Бабаханова и 
делил вичив агакьай гьадисайрай къачунвайди якъин 
я. Шариатдин къайдайри гъуьл кьейи папаз кьуд  
варзни цIуд югъ алатайла маса гъуьлуьз хъфидай их-
тияр гузвай. Туьквезбан Небидин некягьдик кухту-
нихъни къази Мелик гелкъвена жал? Инани адахъ 
вичин са итиж авай жал? Икьван крар гьакъикъат-
да жедайбур я лагьана кьиле ацукьзавачтIани, вини-
дихъ гъайи са документди мад фикир желбзава. Амни 
1886-йисан хизанрин сиягь я. Ана Небидин хзанда 5 
йисавай хва Аливерди ва кьве дишегьли авайди къа-
лурнава.  Алай аямда Эминан уьмуьр дериндай тIуб 
экъуьрна чириз алахънавай Мансур Куьревидин фи-
киррай, Небидин сифтегьан паб, са хва хьайидалай 
гуьгъуьниз рагьметдиз фенай, хизанрин сиягьда къа-
лурнавай кьве дишегьли (а вахтара дишегьлийрин тI-
варар ва яшар ихьтин документра къейдзавачир) Туь-
кезбанни Эминан гъвечIи руш Муслимат я. 

Гьадисаяр гьадисаяр яз амукьрай. Абурухъ субу-
тардай делилар авач.

Меликан хва Муьгьуьдинан хци – Меликов Эмина 
газетдиз ракъурай чарче Туьквезбанакай ихьтин га-
фар кхьенва: «Мелик кьейидалай гуьгъуьниз зи буба 
Муьгьуьдиназ Туьквезбанани тахай диде Шагьселема 
тербия гана. Зи бубадин гафарай, Туьквезбан камал 
авай, иер дишегьли тир. «Туьквезбаназ датIана зун 
язух къведай, – лугьудай бубади. – Ам зи дидени, бу-
бани тир». Бубади рикIел хкиз хьайивал, Туьквезба-
наз Эминан вири шиирар хуралай чидай. Зи бубадиз 
чидайбурни гьадавай чир хьанвайбур тир. И карди 
вири халкьдин рикI алай шаирдин жавагьирар хуь-

низ куьмекна. 1927-йисалай 1939-йисалди чи кIва-
лиз гзаф инсанар къвез хьанай: алимар, эдебиятчи-
яр... Бубади абуруз Эминан шиирар кIелдай, абуруни  
кхьин хъийидай».

И шагьидвал чIехи мас авайди я. Адан чIалахъ 
жез кIан жеда. Анай, вичин кьилел гьихьтин дуьшуь-
шар атанатIани, маса ксари, яшайишдин гьалари гъа-
натIани, Туьквезбана Эминан шиирар рикIе хвейиди, 
гьадахъ галаз сад яз Эминни вичин руьгьдай акъуд 
тавурди, чIехи шаирдиз вафалу хьайиди аквазва. 
Туьквезбан хьаначиртIа, шаирдин ирсинин чаз малум 
пай генани кьеридаказ чав агакьдай.

Муькуь патахъай, и шагьидвиляй Туьквезбан, 
Эмин кьейила 44-45 йиса авай дишегьли тиртIани, 
маса гъуьлуьз техъфейди хьиз, ам Меликан хзандихъ 
галаз амукьайди хьиз, Эминан кIвалер Меликаз  
хъхьайди аквазва. ТахьайтIа ада Меликан гада Муь-
гьуьдиназ гьикI тербия гурай? Мумкин я, Туькезбана 
Небидин кIвале авазни етим хьанвай Муьгьуьдиназ 
тербия гана ва дидедин саягъда адан къайгъу чIугуна.

Белки, ам Меликаз акъваз хъувунатIа? Ибур а 
вахтара жезвай крар тир.

Меликан хтулди тур шагьидвили мад са кар – адан 
чIехи бубади Эминан шиирар чуьнуьхун гьакъикъат 
тирди субутарзава. Месела, 1928-йисуз Гьажибег Гьа-
жибегова Етим Эминан ктаб акъуддайла, аник «Тума-
кь яц» шиирни кутунвай. Ам Меликан хва Муьгьуь-
динавай ва я СтIал Сулейманавай (гьадазни Эминан 
шиирар хуралай чидай) кхьин хъувунвайди я. Амма 
«КIиридай жагъай гъилин хатIарин шииррин альма-
нахда» и шиир Меликанди яз гьатнава. Им акI лагьай 
чIал жезва хьи, Мелика вичин стхадин гзаф шиирра 
Эминан тIвар  вичин тIварцIелди эвез хъувуна.

И кардикай Туьквезбаназ чизвайни-чизвачирни 
лугьуз жедач. Чиз хьанайтIа, ам и кардал рази тежер-
дал шак алач. Вучиз лагьайтIа ада, Эминан чIалар 
хурал хуьнилай гъейри, абур амайбурузни кIелзавай, 
Меликан гададизни чирзавай.

Гьайиф хьи, Эмин кьейидалай кьулухъ Туьквезба-
нан уьмуьр гьихьтинди хьанатIа къалурдай делилар  
мад авач. Амма ада Эминан чIалариз чIехи къимет 
гайиди тайин я. Абур рикIе хуьналди ада шаирдин 
къаматдиз ва руьгьдиз вафалувал хвейиди къалур-
зава. Амма, муькуь патахъай, им ада вичин патай  
уьмуьрда Эминан вилик са тахсир акъатайвиляй  
авур кар хьунни инкариз жедач.

Туьквезбан вичин девирдин вилик-кьилик квай, 
савад авай, сейли дишегьли хьайидалай цIар чIугваз 
жедач. Къуй ам Эминан муьгьуьббатда, шиирра гьи- 
хьтинди яз хьанатIа, гьахьтинди яз чи рикIерани 
амукьрай. Адан тIвар са чIавузни Эминан тIварцIи-
вай чара ийиз жериди туш. Гьадалди ам чи халкьдин 
къанажагъда ва эдебиятда иервилинни муьгьуьббат-
дин лишандиз элкъвенва.

ЭМИН ВА ГЬУКУМ

Шаир ва гьукум. Шаирни гьукум чеб чпихъ галаз 
кьиле фин – и месэла гьар са чIехи  шаирдин уьмуьр-
да кватзава. И кьве терефдиз чпиз чпикай хабар ава-
чиз хьайитIани, абурун алакъайрин месэла датIана 
авайди я. Инсанрин рикIер юзуриз, абур кIани патахъ 
элкъуьриз алакьдай гафунин устадрикай гьукуматди 
датIана вил къязава. 

Шаирдин мурад вичин ацIай ва цIалцIам цIара-
ралди жуван халкь бахтавар, жуван чил авадан авун, 
вири дуьньяда иервални дигайвал,  гьахъ-адалат ар-
тухарун я. Гьукумдин мурадни гьадаз мукьвади туш 
лугьуз жедач, амма адан «алатар» масадбур я, абурун 
гьерекатди арадал гъизвай нетижаярни гзаф вахтара 
мураддиз аксибур жеда.

Гьамиша гьакI тир, жезва, мадни хьун мумкин я.
Етим Эминанни адан девирда Лезгистанда авай 

гьукумдин алакъаярни фикир гуниз лайихлубур я. 
Абурай шаирдин инсанвилин, уьлкведин ва халкьдин 

векилвилин, Эмина ватандашди ва  шаирди хьиз ви-
чин хивез къачунвай жавабдарвал аквазва. Тарихдин 
хци мурцарал, яни  девирдин зурба вакъиайри халкь- 
дин вилик  са шумуд жуьре рекьер кудзавайла ва инса- 
нар, гьи рехъ кьадатIа течиз, ян гуз амукьзавай ма-
къамра, Эмина вичин фикирарни кьатIунар гьихь-
тинбур ятIа тайиндиз лугьузва.

Къейдун лазим я хьи, Эмин вич гьукумдин векил 
тир. Са шумуд хуьруьн къазивиле кIвалахай адаз гьу-
кумдин къурулуш хъсандиз чизвай. А чIаван суд-ду-
ван шариатдин къайдайрал ва чкадин адетрал амал 
ийизвайди тир. Урус пачагьдин гьукуматдин суддин 
къанунар кьетIен дуьшуьшра кардик кутазвай бере-
ярни авай. 

Виликан Куьре ханлухдикай 1865-йисуз Куьре 
округ хъувуна. И девирда округдин начальник гене-
рал-майор Гиренков Александр Леонтьевич  хьана. 
Ам округдин начальник тирди «Етим къази» тахал-
лус алай касди (а кас Эминан стха Мелик хьунал чи 
гиман физва) кхьенвай са шиирдини къалурзава. А 
шиирдикай чун «Эмин ва Мелик» макъалада раханва.

Гуьгъуьнлай Гиреенкован чкадал адан куьмек-
чи тир Аствацатуров Иван Моисеевич атана. Та-
рихдин бязи документри ам 1868-йисалай Кьибле-
патан Дагъустандин военный интендант хьайиди 
къалурзава.1871-йисалай 1878-йисалди  и касди, 
ротмистрдин дережада аваз, Куьре округдин началь-
никдин куьмекчивиле кIвалахнай. Ахпа майорвилин 
чинда аваз, 1878 – 1882-йисара адакай округдин на-
чальник хьана. 1883-йисалай 1894-йисалди округдин 
чIехидан къуллугъни гумай ам подполковникдин 
чинда аваз армиядин кавалериядани хьана. 1893- 
йисуз ада Касумхуьре авай  кьве классдикай иба- 
рат мектебдални къаюмвал авунай. 1896-йисуз ам 
Гуржистандин 14-гренадерский полкуна къуллугъдал 
тайинарнай. Гъалиб Садыкъиди къейдзавайвал,  
Алкьвадар Гьасан-эфендидин «Диван ал-Мамнун» 
ктабда и кас Тифлисдин эрменийрикай я лагьанва. 

Аствацатурова Эминан тIварцIел кхьей са чар ма-
лум я. Ана ихьтин гафар ава:

«Фекьи малла Эминаз. 
Вал алай хер сагъ хьайила вун а кардин патахъай 

зи мукьув атун лазим я.
Им кхьенва 1288-йисан жамадалавваль вацран 

3-йикъа. 
Начальникдин куьмекчи, ротмистр Аствацату-

ров».   
И чар Гъ. Садыкъиди майдандиз акъудна ва гьада 

таржумани авуна. Кагъаз, чна кьатIузвайвал, туьрк 
чIалал кхьенвай. Кхьенвай вахтни, Садыкъидин гьи-
сабрай, 1871-йисан 18-августдал ацалтзава.

Округдин дуванханадин къази Ярагъ Мегьамедан 
хва Ярагъ Исмаил тир.

Эминан  ва къуллугъдин рекьяй адан кьилеллай 
ксарин алакъаяр туькIвейбур тирди гьам Аствацату-
рова, гьамни Ярагъ Исмаила  Ялцугърин къазидиз 
кхьей чарарай аквазва. Аквар гьалда, Эмина, хъсан 
къуллугъчи яз, вичин къазивилин везифаяр гьакъи-
сагъвилелди кьилиз акъудзавай, вичин везифаярни 
ада  рикI алаз тамамарзавайди ада вичи  кхьей чара-
рини къалурзава. 

Са гафуналди, чкадин гьукумдин векилрикай сад 
яз, Эминаз са карди секинвал гузвач: я шариатдин 
къанунривай, я гьукуматдин къуватривай халкьдин 
гьалар хъсанар ийиз, вири крар лазим тирвал къай-
дада тваз жезвач.

Шаирдин чаз малум ирсиник чун вичикай рахаз-
вай месэладиз талукь чIалар гзаф квач. ЯтIани абуру 
и жигьетдай шаирдин фикирар-кьатIунар гьихьтин-
бур тиртIа ацIай шикил гузва.

Ихьтин лап сейли шииррикай сад «Гьарай, эл-
лер!» я.

Гьарай, эллер! Пис ксариз
Ажеб дуьнья хьанавачни!
Дугъри ксар дуьньядикай 
ХупI гуьгьуьлар ханавачни?!

Лагьайла, яйз кьилиз сирих,
Ахпа жез дуьньядихъ къаних,
Фагъирд балкIан ийиз чуьнуьх,
Квез маса гьайван амачни?!

Залумдин нефс хупI екеда.
Шумуд – гьарай гваз хкведа,
Тарашна, лугьуз, уьлкведа
ХупI-гьарай афгъан авачни?!

Чал алайди вуч къаза я?
ХупI дарман тежер суза я.
Им ЧIехи касдиз арза я:
Агакьниз фарман авачни?!

Тахсир вуч хьуй Эмин икI куз:
Гьар вахтунда кIвалер атIуз,
Гъиле кьуна, «зав гвач» лугьуз,
ХупI кесибар канавачни?!

И шиир Эминан кIвалер атIуникай туш. Ина их-
тилат   санлай вири уьлкведикай – Урусатдикай физ-
ва. Куьре  магьални гьадан са кIус яз, гьанани гьа-
лар гьа и шиирда къалурнавайбур тир. «Пис ксар»    
кеф-кефиятда, кесибар са кап фан гьарайда авай. Гьа  
кап фу гьатайлани, ам язухривай угърийри чуьнуьх-
завай, «кьилиз сирих ягъзавайбуру» жуьреба-жуьре 
фендералди къакъуд хъийизвай.

«Кьилиз сирих ягъзавайбур», Эминан вилерай,  
Меккедиз гьяждал фена, чпин бармакрал къацу пар-
чадин кIус элкъуьрна,  чпин гъиляй къведай вири 
чIуру крар ийизвай ксар я. Шаирдиз абуру авур 
гьяжни, абурун ниятарни халисан имандивай яргъа 
яз аквазва. Гьяждал фин а вахтара са акьван регьят 
месэла тушир. Ам мал-девлет, гьукум авай ксарилай 
алакьзавай кар тир. Месела, Эминахъ вичихъ ахьтин 
мумкинвал хьаначир. Аквар гьаларай, гьалалвал гваз 
кьил хуьзвай касдивай ахьтин мал-девлет кIватIиз 
хьун мумкин тушир.

 Амма Эминаз масадбуруз таквазвай крар акваз- 
вай, ада абур дериндай гьиссзавай, абуру адан рикIиз 
азабар гузвай, адаз шаирдиз хьиз амукьзавайди сан-
лай вири девирдиз къимет гун тир.

 «Гьарай, эллер» шиирда ада вичин девирдин ви-
нел пад къалурзаватIа, «Пагь, чи уьмуьрар!..» шиир-
да а вахтунин къен пад, «руьгь» ачухарзава:

Эй, Ребби! Худа!
Вун гьахъ язава,
Гьар сад фанада
Ваз аквазава.

Сада муькуьдал
Гъиз чIуру хиял,
Терг ийиз гьалал,
Гьарам незава.

Хьана пис асир,
Гьич тежез таъсир,
Къиметдихъ есир
Маса гузава.

Авач хьи хабар:
Туна сувабар,
Дуьньяд азабар
Хиве кьазава.

Фитне хьана бул,
Пис кар из кьабул.
Гьа икI чи акьул
Зая жезава.

Ребби, на гайи,
ИкI зая хьайи,
Уьмуьр чи фейи
РикIел къвезава.

Пагь, чи уьмуьрар!
ИкI фейи йикъар...
Ийиз хиялар, 
Даим шезава.

Эй, Етим Эмин,
Зая уна дин,
Бес вун дуьньядин
Квехъ гелкъвезава?

«Пис ксаризни» кьилиз тапан «сирихар» язавай-
буруз и шиирда къарагъарнавай кьван месэлаяр ба-
жагьат аквазвай. И шиирда «зая» гаф са шумудра 
тикрарнава. Инсанрин  руьгьни, акьулни, хияларни, 
нефсни, абурухъ галаз санал вири уьмуьрни зая жез-
ва. Зая хьун – им къиметдай, виляй аватун, терг хьу-
нухь я, инсанри и чкIайвилиз, чалпачухвилиз фикир 
тахгун я.  И зая хьунин «чархуник» Эмина вични 
акатнавайди хиве кьазва, гуя ада вичиз «Ваз вири и 
крар аквазва, бес вучиз вунани амайбуру хьиз ийиз-
ва?» лугьузва.  

«Гьарай, эллер!» ва «Пагь, чи уьмуьрар!..» ин-
санди инсанвилин вири дережаяр квадарайла, яша- 
йишдин вири къайдаяр, уьмуьрдин вири бинеяр  
чIур жедайдакай  я. Кьве шиирни   «ЧIехи касдиз», яни 
Аллагьдиз авунвай арзаяр я.

Гьа икI уьлкведа гьатнавай тараш-талан,  гьа-
рай-эвер къанун-къайдадалди акъвазариз тежедайди 
къази Эминаз хъсандиз аквазвай. Аквар гьалда, адан 
патав, шикаят ийиз, тарашчийрин хурук акатнавай 
ксар гзаф къвезвай. А силисар тежер кьван пара хьу-
ни, абурай герек тир гьалда  кьил акъудиз тахьуни 
Эмин «кузвай».

Вич тIебиатди шаирвилин пай ганвай кас яз, кIе-
велай ва рикIивай гьахъунинни адалатдин патал алай 
Эминан секинвал чIурзавайди къанунри «кIвалах та-
вун» тир. Вич хьтин ва чкадал, Куьре магьалда ва 
я вири Лезгистанда, вичелай дережадиз вине авай 
гьакимривай и гьалар дегишариз тежедайди адаз аян 
тир. Гьавиляй ада вичин «Гьарай, эллер!» шиир «ЧIе-
хи касдиз» ийизвай «арза» яз кхьенва. Жемиятда, 
уьлкведин къурулушда дигайвилихъ, аваданвилихъ 
тухудай дегишвилер, уьлкве дибдай цIийи ийидай 
къуват сифте Аллагьдин, ахпани  пачагьдин гъиле 
авайди шаирди дериндай гьиссзавай.

Са гафуналди, «Гьарай, эллер!» шиирда Эмина, 
вич гьукумдин векил яз, гьукуматдин къайдайрихъ 
галаз,  уьлкве «пис ксаринни» «кьилиз сирих» ягъиз  
кесибар тарашзавайбурун ихтиярда тунихъ галаз вич 
рази туширди къалурзава. 

Эмина и шиирда гьалар хъсанарун патал са тек- 
лифни гузвач, я ада гьукумдикни хкуьрзавач, ада 
вич гьа гьукумдин са бицIи кIус тирди гьиссзава. 
Адан макьсад – вичиз аквазвайди, вичи гьиссзавайди 
уьлкведин пачагьдизни, гьукумдарризни акун, гьабу-
руни халкьдин гьалар кьатIун я. 

Шаирдиз, гьелбетда, чIехи уьлкведин са яргъал 
пипIе авай  хуьруьн къазиди   лезги чIалал кхьенвай 
«арза» пачагьдив агакь тийидайди  хъсандиз чизвай. 

Амма вичихъ галаз кIвалахзавай гьакимриз ада ви-
чин ихьтин фикирар талгьана бажагьат туна жеди.

«Пис ксар», Эминан кьатIунрай, девлет авай, ви-
лик-кьилик квай инсанар я. «Кьилиз сирих язавай-
бурни» тупIал фекьиярни, рикIе иман авачиз, динди-
кай чпин мал-мулк артухардай алат авунвай агьали-
яр я. Какахьай девирра гьамиша гьахьтинбур вилик 
акатзава. Лезги халкьдин мисалда гьавая лагьанвай-
ди туш: «Суьруь кьулухъ элкъуьрайла, кьецIи ва усал 
хипер кьиле гьатда».

Гьукуматдин векилри чпиз кIандайвал кесиб  
халкь пуьрчуькьарзавайди, адан иви хъвазвайди 
Эминан девирда ва гьадалай виликдайни хьайи гъул- 
гъулайри, мисал яз, Лезгистанда 1837-йисуз хьайи 
Къубадин гъулгъулади, 1877-йисуз вири Кеферпатан 
Къафкъазда хьайи ва Дагъустандик квай лезги магьа-
ларни кьур чIехи гъулгъулади къалурзава. 

Тарихчи-алимри къейдзавайвал, и дявеяр гьу-
куматдин чиновникри  халкь михьиз виляй вегьин, 
адан аман атIун, адаз кIур гун, адан иви хъун, халкь- 
дал кIеви налукар илитIун ва чка-чкадал гьакимри 
ришветбазвал авун  себеб яз хьайибур я. Чара атIай 
халкьдиз ахьтин вахтара амукьзавайди кIанзни-та-
кIанз яракьдалди вичин ихтиярар чкадал хкиз ала- 
хъун тир.

Етим Эмина вич халкьдикай хкудзавачир, ам ха-
лис шаирди кьадай рекьел алай. 

Адан девирда хьайи тарихдин лап чIехи вакъи-
айрикай сад чна винидихъ лагьай 1877-йисан бунтар 
я. Халкьдинни гьукуматдин и чIехи акьунрикай ша-
ирди  пуд шиир кхьена.  Ктабра абур «Наиб Гьаса-
наз», «1877-йисан бунтариз» ва «Гьинава?» тIварар 
алаз гьатнава. И чIаларайни шаирди а чIаван гьукум-
дин къурулуш ва суфат къалурзава. И шиирра Эмина 
гьукумдиз инсафзавач, вучиз лагьайтIа ам адан кIус 
яз амачир, ам и чIехи гъулгъуладин вахтунда, течир 
азар себеб яз, къазидин къуллугъдикай азад хьанвай, 
адан чка стха Мелика кьунвай. Мелика, лагьайтIа,  

Куьре округдин кьил тир Кренкован ва магьалдин 
амай гьакимрин тарифарзавай тупIал шиир кхьена.

1877-йисан вакъиаяр Лезгистандив сентябрдин 
вацра агакьна. 

Вичин ихтиярар патал женгиниз экъечIнавай же-
мятди Ахцегьа гьукуматдин векил яз ротмистрдин 
чин авай Къази-Агьмед лугьудай кас хан яз малумар-
на, «цIийи хан» кьилеваз фена, Къуба уездда авай 
Ширвандин 91-полк алай чкайриз цIай яна. Кьура-
гьа вич урус гьукумдин векил тир, поручиквилин чин 
авай Мегьамед-Али-бегни къарагънавай халкьди ви-
чин ханвиле тайинарна. Мегьти-бег лугьудай касди 
гьукуматдин кьушунрихъ галаз женгер тухвана. 

И дявеяр кьве патайни инсафсузбур тир. Им Уру-
сат патал акьалтIай четин бере тир. И чIавуз Урусат-
динни Туьркиядин арада дяве физвай. Къафкъаздин 
халкьар чпин ихтиярар патал, аман атIайвилиз са 
чара акун патал къарагънавайтIани, Туьркиядай чи 
халкьарик футфа кутазвайбур гзаф пайда хьанвай. 
Абурун мурад и акьунар яшайишдин месэлаяр гьял-
завайбур яз кьиле финиф тушир, абуруз кIанзавайди 
и дяве мусурманринни хашпарайрин дяве яз кьиле 
фин тир. Абуруз мусурман  дин-имандикай Урусат-
дин хура акъваздай кьилин яракь ийиз кIанзавай.  И 
амалдалди гзафбурун кьилер элкъуьрнавай. Амма лу- 
гьун лазим я хьи,  Туьркияди, футфа кутуналди, кь-
илди вичин итижриз талукь месэлаяр гьялзавай, адаз 
Къафкъаздин язух халкьарин къайгъу бажагьат авай.

Вич халисан мусурман яз хьайи Эминаз и жи- 
гьетрай вичин хсуси фикир авай. Ада, халис тарихчи- 
ди хьиз, лезги чилел хьайи вакъиайрин, иллаки бун-та-
риз къарагъайбур гьукуматдин кьушунри  кIаник ку- 
турдалай гуьгъуьниз гьукумди халкьдиз кьур зидви-
лерикай кхьена. ЯтIани ада  Туьркиядин пад кьазвач.

«Наиб Гьасаназ» шиир бязи алимри Алкьвадар 
Гьасан-эфендидиз ваъ, Хъутур-Куьре наибстводин 
наиб ва вични Мамрач хуьряй тир маса Гьасаназ  
кхьенвайди яз гьисабзава. Амма и Гьасан Эминан 

шиирдин сифте бендина вичин тIварцIихъ гилигна-
вай зурбавилинни гьуьрметдин  эпитетар хас кас яз 
машгьур туш. Ахьтин сейли инсан, лезгийри лугьу-
дайвал, халкьдин кьил кьадай кас а девирда Алкь-
вадар Гьасан-эфенди тир. Гьакимрихъ, гьукумдар-
рихъ галаз рахаз жедай, абуру кваз кьазвай векил, 
Эминан ва амай вири халкьдин вилерайни, са шакни 
алачиз, гьа алкьвадарви алим тир. Эмина и чIехи ва 
мусибатар галай вакъиадикай вичин фикирар гьадаз  
ахъайзава. Хъутур-Къазмайрин магьалдин наибдиз 
Куьреда хьайи вакъияр вичин вилералди акун мум-
кин тир, адаз са ни ятIани абурукай ихтилат хъуву-
нин лазимвал авачир. И вахтунда Кьиблепатан Таба-
саранда, урус офицерни яз, наибвиле къуллугъзавай 
Гьасан-Эфендидиз Куьре магьалда, вичин хайи ва-
танда, вакъиаяр гьикI кьиле фенатIа тайиндиз чир  
тахьун мумкин я. Ада вич и крарикай хабардар авун 
Эминавай тIалаб авуна лугьудай фикирни инкариз 
жедач. Я туш, и вакъиайри дериндай вичиз эсер авун-
вай, кьил какахьнавай, вичи лагьайвал, «бейниван» 
яз амукьнавай Эминаз абурукай Куьредилай къере-
хда авай Алкьвадар Гьасаназ ахъайиз, ада и гъул- 
гъуладиз вуч баян гудатIа, и какахьай береда ада 
халкьдиз  вуч рехъ къалурдатIа, гьихьтин меслят гу- 
датIа чириз кIан хьана.

Ша чна и шиир кIел хъийин:

Эй адалат вели-султан,
Эй играми Гьасан наиб,
Эй фелек сагьиби игьсан,
Эй аллама игьсан наиб!

Ви стхаяр хьайтIа риза,
Са гьикаят ахъайин за,
Кьилел атай дуьшуьш-къаза
Дуьз риваят, хъсан, наиб.

Хабар ийин эвел тайин,
Дуьз, хьайивал за ахъайин,

Гьакимариз хьана хаин,
Куьре хьайвал пашман, наиб.

Эвел фасикь яхулару
ЧIурна къеле, еке пару,
Мийир лугьур са кас дугъру
Хьанач, гьич са инсан, наиб.

Бунтар авун хьана еке,
ЧIур хьана хьи гьар са уьлкве.
Атана чал еке леке,
Хьанач гьисаб, я сан, наиб.

Рекьера гьатна чамарар,
Акъудиз гьар  жуьр хабарар,
Дуьзмиш авур кьван тапарар,
Хьая хьи им буьгьтан, наиб.

Аваздалди хана Куьре,
Яхуларни атай бере,
Къуьнел алаз къалуз дегьре,
Тунач чи руьгь-раван, наиб.

Хьанач жаваб ийир са кьил,
И гьарайдихъ агакьнач гъил.
Цав кьакьан яз, кIеви яз чил,
Жагъанач фир макан, наиб.

Дели къудуцI хьана юлдаш,
Фугъараяр ийиз тараш,
Хьана уьлкве алаш-булаш,
Гьатна агьу-фугъан, наиб.

Гьар са угъриди, игриди,
Тунач сефилди, дугъриди,
Малд иес хьана дириди,
Авачиз шаръ, дуван, наиб.

Хупарламиш хьана селер,
Буьтуьн далда хьана чуьллер,
Чир хьайила, хьана элллер
Течиз гьалар жуван, наиб.

Вирибуруз хьана зарар,
Хиве гьатна еке парар,
Низамдивди хилафаяр
Хьана агъур-залан, наиб.

Гьакимариз атана хъел,
Дугъри, игри тунач хьи эл.
Къурмиш хьана атана сел,
Акъатна хьи тIурфан, наиб.

Бязибуруз хьана хелвет,
Бязибуруз гъам-хажалет,
Бязибуруз хьана, гьелбет,
Къизил кьифрен макан, наиб.

Бязибуруз хьана даях,
Бязибуруз хьана дустагъ,
Бязибурун вилеллаз нагъв
Амукьна хьи хзан, наиб.

Бязибурун хьана бейгьал,
Бязибурун тарашна мал,
Бязибурун чIур хьана кIвал,
Гур кас тежез фарман, наиб.

Бязибур  туьнбуьгьдив гатаз,
Бязибурув хиве кьаз таз,
Бязибуру хифет чIугваз,
Хьана хата-зиян, наиб.

Етим Эмин са бейчара,
Хифет чIугваз ава пара.
Хьана Межнун хьиз фугъара,
Амукьна бейниван, наиб.

Эминан и шиир Алкьвадар Гьасанав агакьнани-
агакьначни  лугьуз жедач. Наибдин вичин гьаларни 
са акьван хъсанзавачир. Кьиблепатан Табасаранда 
халкь къарагъайла, бунтчийри адавай урус гьукумат-
диз къуллугъ авуникай кьил къакъудун ва гъулгъу-
ла тухуз къарагънавайбурун патал элячIун тIалабна.  
Амай гзафбур хьиз, халкьдин хъилен цIу кьур Гьа-
сана вичин погонар алудна гадарнай. Ада гьукумат-
дин аксина къарагънавайбурун пад кьун гьа идалди 
акьалтI хьанай. ИкI хьайидакай  алимдин «Асари Да-
гъустан» ктаб урус чIалаз элкъуьрай адан хва Али 
Гьасанова (Алкьвадариди) и ктабдиз гайи вичин  ба-
янра кхьизва.

Гьасан-эфендиди вичи и какахьай макъамдикай 
«гзаф дуьшуьшра гьакъикъат гьим ятIа чирун мум-
кин тушир ва, лугьудайвал, кьуру кIарасрикай авур 
цIа ицIибурни кана» лагьана кхьенва. 

Пачагьдин хсуси конвойда къуллугъзавай вичин 
хва Абумуслимаз Алкьвадар Гьасана  и вакъиайри-
кай, гъулгъулайрин кьил кьур ксари чпин вилик 
эцигнавай, бинедилай кьиле тефидай везифайрикай, 
гьукуматдин аксина авур крарикай ва пачагьдин гьу-
кумдарри и гъулгъулайрин кьилевайбуруз кар кьуни-
кай, лезгияр кIеретI-кIеретI Дербентдиз, Астрахандиз 
ва маса чкайриз катуникай, адетдин халкь ихьтин 
мусибатдин крарал пашман хьуникай зарафатдин тав 
кваз шиирдалди чар кхьена ракъурнай.  И шиирдин 
кьилин фикир и гъулгъулади халкьдиз са хийирни 
тагайди, угърийрини къучийри чеб и какахьай арада  
чпин гъиляй къведайвал тухвайди къалурзава. 

И чIал Гьасан-эфендиди, аквар гьаларай, Дербентда 
кхьена. Ам хзанни галаз гьаниз катнавай. Ада вичин 
халуни, яни Куьре округдин дувандин кьилин къази, 
Эминан начальник Исмаил Ярагъини гьаниз катнавай.  
Имни чаз алкьвадарвидин шиирдай аквазва. 

И вакъиайрив эгечIунин гьакъиндай Эминни Гьа-
сан саки сад хьтин фикиррал ала.

Эминан шиирдани (им ана авай кьилин фикир-
рикай сад я) шаирди гьакимриз хаинвал авунал Куь-

ре пашман хьайиди къалурзава. Ам гьукуматдиз, 
уьлкведиз хаинвал авуниз акси я. Шаирдин фикир-
дай, гьукумдиз авур и аксивили лезги халкьдал леке 
гъана.  И карди Эмин урус  пачагьдив, адан гьукумат-
див ихтибардивди эгечIиз хьайиди къалурзава. Ада 
вичин шиирда урус  чIалан  «бунт» гаф туналдини 
шаирди вич гьи патал алатIа къалурзава.

Гьукуматди  бунтчийриз кIеви жазаяр ганай, 
гъулгъулайрин себебкаррин, и акьунрик кьил кутур 
ксарин хуьрериз къазакь янай, тахсир квайбурни, 
квачирбурни яракьдилай авунай. Катиз агакьайбур,  
гьукуматдин инсафсузвиликай кьил хкудна, чуьлле-
рани тамара чуьнуьх хьанай, маса секин хуьреризни 
шегьерриз финиз мажбур хьанай.

Эминан «1877-йисан бунтариз» шиирди гьа ма-
къамар къалурзава. И чIални гьа девирдин гзаф къи-
метлу шагьадатнама я:

Шумудан мал, шумудан кIвал
ТулкIуниз акъат хьана хьи,
Шумуд садан эгьли-аял
Етим-есир гьат хьана хьи.

Кьиникь са затI туш хьи акьван,
Адалат чаз хьанва масан.
Ахквазамач Мирзе Гьасан,
Им хупI мусибат хьана хьи.

Вуч жафа я, гьахъунин пад
Хуьз алакьай Гьажимурад,
Ви эвледар хьунал жагьад
Чи гуьгьуьлар кьатI хьана хьи.

Урусатдин кIеви зулум
Са къуз вичиз жеда къалум.
Стха,  вуна ая фагьум,
Гьар садаз успат хьана хьи.

Шихбубади чIугур азаб,
Рази хьанач улу-арбаб,
Мус ахквада и инкъилаб,
Им чаз къиямат хьана хьи.

Абдулвагьид – илимдин гьуьл,
Туна чаз теснифар камил, 
Фирдаус-женнет патахъ кьил
Аваз, рекье гьат хьана хьи.

Къази-Агьмед – асландин рикI,
Женнетэгьлиярни шерик,
Шагьидарин эвел кьилик
Кваз, Бакъадиз кат хьана хьи.

Нурани бубадин арха
Кьунвай Абдул-Вагьид стха,
Факъир-фукъарадин арха,
Ви мал-девлет кIват хьана хьи.

Агъамирзе – магьалдин нур
Квахьайла, гьикI хъийин сабур?
Куьре, Самур, фена  абур,
Баябан тур рат хьана хьи.

Дустар Къазанфар, Рамазан,
Эмин ама квехъ эрзиман.
Биши, буьркьуь хьана заман,
Чи шадвилер кьатI хьана хьи.

И шиирдинни  «Наиб Гьасаназ» шиирдин арада 
чIехи тафават ава. Ина ада бунтар къарагъарай, абу-
рун кьиле хьайи, ана иштирак авур ксарин пад кьаз-
ва, и вакъиайра гьукуматди инсаф рикIелай алудна-
вайди къалурзава. 

Шиирда тIварар кьунвай ксар Эмин патал гьар 
сад играми я, гьар садахъ вичин кьетIенвал ва эрк 
ава. Шаирди, са шакни алачиз, гьукумди и ксарин 

гьакъикъи лайихлувилериз къимет тагуникай гьайиф 
чIугвазва, гьукуматдин жазачи къуватар чпин гье-
рекатри кьадардилай артух жезбина тунвайди тести-
кьарзава. Эмина ихьтин инсафсузвилиз вичин акси-
вал къалурзава, ихьтин туьнтвили, зулумкарвили 
гьукуматдиз вичиз зурба зарар гудайди тагькимза- 
ва. «Урусатдин кIеви зулум / Са къуз вичиз жеда 
къалум» гафари икI тирди лап сересдиз ачухарзава. 
Эмина 1877-йисуз лагьай и  гафар  ХХ лагьай асир-
да, 1917-йисуз  кьилиз акъатайди Урусатдин тарихди  
хъсандиз къалурна.

Шаирди 1877-йисан вакъиайриз «инкъилаб» лу-
гьунни кьетIендиз къейд авуниз лайихлу я.  И га-
фуни халкь яшайишдин тIал алай месэлайри яракь 
кьунал гъайиди къалурзава.

 «Мус ахквада и инкъилаб, / Им чаз къиямат 
хьана хьи» цIарарай кIелдайбуруз Эминан вил ихь-
тин «инкъилаб» мад хъхьана кIанзавайди хьиз хьун-
ни мумкин я. Амма, чи фикирдай, и цIарара совет 
девирда, абур чап ийидайла, са ни ятIани дегишвал 
тунвайди хьиз аквазва. Ина гафарин чеб-чпив кьур-
вили «кьецIивал» ийизва. И кьве цIарцIин манаяр 
чеб чпиз аксибур, сада сад инкарзавайбур я. Абура  
дегишвал туналди, и шиирдин сифтегьан шикилдик 
хкуьрай касдиз Эмин инкъилабчи хьиз къалуриз кIан 
хьайидал шак алач. Амма гьакъикъатда акI тушир. 
И кьве цIарцIин чкадал бинедилай алай кьве цIарце 
хьун лазим тир фикирни инай кьатIуз тахьана авач. 
Ам и «инкъилаб» «им чаз къиямат хьана хьи» лагьай 
хьтин фикир хьун лазим я. Якъин «инкъилаб» га-
фунин вилик адаз талукь, лугьун хьи, «вилиз акур», 
«кьилел атай» ва я гьа ихьтин манадиз мукьва маса  
гафар квай. Инал шиирдин и кьве цIар цIийи изда-
нийра къайдадиз хкунин месэлани кватзава.

Ивидай хьайи и йисан мусибатри Эминаз секин-
вал гузвачир. Ада и вакъиайриз  мад са шиир бахш-
на. Ам ктабра «Гьинава» («Фагьумна за дуьньядин 
гьал, гила чи эхир хьана хьи...» тIвар алаз гьатнава:

Фагьумна за дуьньядин гьал, гила чи эхир хьана хьи.
Гила гьикIда, эй мусурман, чи  Куьредин хан гьинава?
Адалат дуван амачиз, къиямат загьир хьана хьи.
Гила гьикIда, эй мусурман, чи Мирзе-Гьасан гьинава?
 
Ваз Аллагьди рагьметар гуй, Умалат-бег кьенава хьи,
Мегьти-беган эрчIи метIяй къара гуьлле фенава хьи,
Эй, Аслан-бег, есир хьана, Урусатда хвенава хьи,
Гила гьикIда, эй мусурман, адалат дуван гьинава?

Ибурузни кьушун лугьуз, гьакIан кьуру бунтар хьана,
Яз Аллагьдин кьадар я хьи, им чаз мусибатар хьана.
Гьажи-шагьлар замандани гьа жуьредин крар хьана.
Гила гьикIда, эй мусурман, бес эгьли инсан гьинава?

Ваз Аллагьди рагьметар гуй, Гьамид-эфенди кьена хьи,
ПIирерин Гьажи-Шихбуба, вунни рагьметдиз фена хьи,
Эй, кьепIирви Гьажимурад, кемендиз кьил вегьена хьи.
Гила гьикIда, эй мусурман, дердериз Лукьман гьинава?

Я тIарикъат, я шариат, я са гьакъикъат амач хьи,
Я адалат, я мураат, я бер-берекат амач хьи,
Эй, сугъратви Абдурагьман, гила жасарат амач хьи.
Гила гьикIда, эй мусурман, эвелан заман гьинава?

Етим Эмин йифди-югъди «Ребби!» лугьуз шезава хьи,
Фагьумна за, дуьньядин гьал Мегьти загьир жезава хьи,
Куьре, къуба, Авар дере – гьарнай есир кьазава хьи.
Гила гьикIда, эй, мусурман, гьахълу са султан гьинава?

И шиирда Эмина и мусибатдин вакъиайра ишти-
ракай, вичиз чидай  маса  ксарин тIварарни кьазва. 
Абурукай садбур  женгера телеф хьайиди, муькуьбу-
руз гьукуматди жазаяр гайиди къалурзава. Эмин па-
талди абур вири Куьреда, гьакI амай Дагуъустандани 
къанун-къайда хуьз хьайи, чеб и чилин «кьел» хьайи 
ксар я. Абуруз яб тагуни, абур телеф авуни авай къа-
нун-къайдани михьиз тахьай мисал авунвайди акваз-

ва. Гьукуматдиз «хаинвал» авурбурун геле яргъалди 
къекъвез хьайидини и шиирдай тайин жезва. Шиир-
дин эхиримжи цIарцIе шаирди и вакъиайрикай авур 
вири веревирдерикай са нетижа хкудзава: и чIехи му-
сибатар уьлкведин кьиле гьахъ гвай «султан», яни са 
дуьз кас тахьайла жезва. Эминан вил гьахьтин кас-
дихъ гала.

Эмина 1877-йисан бунтариз бахшай шииррани  
Алкьвадар Гьасан-эфендиди гьа и вакъиайрикай ви-
чин хва Абумуслимаз шиирралди кхьей чарче му- 
кьвавилер авай хьиз, чIехи чаравилерни ава. Гьасан-
эфендидин шиирдик талбадин тав ква, адан автор 
гъулгъулайрин бязи себебкаррални ва маса иштирак-
чийрал хъуьрезвай хьиз аквазва. Ада «Асари Дагъу-
станда», и шиирда хьиз, адалай вилик и гъулгъулади-
кай рахадайлани, халкьдиз хьайи ва авур гужарикай 
лап мискьидиказ лугьуз, ам абурукай саки раханвач 
лагьайтIани жеда. Ада гьукумдиз  инсаф тахьуникай 
са гафни лугьузвач, идалди ада гьакимри ва гьуку-
матдин кьушунри «кьурубурузни», «ицIибурузни» 
авур гужарикай куьтIни ийизвач. Гьатта вичиз гьуку-
матди гайи жазадикайни, яни кьуд йисан къене Уру-
сатдин Тамбовский губерниядиз суьргуьн авуникайни 
адан суьгьбет лап куьруьди, мутIлакьди я, гьанани 
са кьетIи тайинвал авач. Ингье ада вуч лугьузватIа: 
«1294 (1877) лагьай йисуз зун, гьахълудаказ яни, 
гьахъсуздаказ яни, Дагъустанда хьайи гъулгъулада 
иштиракай ксарин сиягьда тунай, ва зун хзанни галаз 
урус гьукуматдин къарардалди Дагъустандай Уру- 
сатдиз суьргуьн авунай…» Къуллугъни къакъатна, 
суьргуьнда хьана хтай Гьасан-эфендидивай, гьукум-
дин чина акъвазна, адахъ инсаф тахьун къалурдай 
хьтин  са гафни лугьуз хьанач. Амма тIаз месел алай 
Эмина, вичин хсуси тIалар-дердер рикIелай алудна, 
халкьдин дерди-гьалдикай, адаз авур зидвилери- 
кай гьарайдалди лагьана, бунтунихъ галаз алакъада 
хьайибурун геле гьукумдин жазачи къуватар гьеле 
къекъвезмай вахтунда «са гьахълу султан гьинава?» 



408

лугьуз шаирдилай алакьна. Ада «кьурубурни» «ицIи-
бур» лагьанач, гъулгъулачийривни амай халкьдив  
гьукумат «гьахълудаказ ва я гьахъсуздаказ» эгечI-
на лугьуз, тайинвал авачир келимаяр кхьенач, ада  
кьетIидаказ гьукумдин ва «биши, буьркьуь заман-
дин» суфат къалурна.

Чун вичикай рахазвай шиирдин «Гьажи-шагьлар 
замандани гьа жуьредин крар хьана…» цIарни кьилди 
фикир гуниз лайихлу я. Чи кьатIунрай, ина Къубада 
1837-йисуз хьайи чIехи гъулгъуладикай рахазва. А 
чIавуз урус гьукуматдиз акси яз къарагъай лезгий-
рин кьиле Гьажи-Мамед лугьудай кас акъвазнавай, 
ада вич шагь яз малумарнай. Гьавиляй Эмина адаз 
«Гьажи-шагьлар» лугьузва. Гьа гъулгъуладин ишти-
ракчийризни кIеви жазаяр ганай, гьакIни гьукумат-
дин зулумкарвилини гьакимрин къанихвили аман 
атIанвай халкьдиз генани зурба зидвилер кьунай. И 
цIарцIелди Эмина тарихдин тарсар рикIел хуьн, абу-
рукай герек макъамда нетижа хкудун тагькимзава. 

И макъалада авунвай вири веревирдерин нетижа 
яз, ихьтин къейдер ийиз жеда: Эмин урус гьукумат-
дин пад хуьзвай кас тир; ам мусурманри, хашпарайри 
ва маса динрал алай халкьари дуствиле, меслятда аваз 
уьмуьр гьалунин терефдар хьана; гьукум ва гьакимар 
чпин ниятралди ва гьерекатралди михьибур, адалат 
гвайбур, халкьдин дердида акьадайбур хьуни, къа-
нун-къайда халкьдиз ва гьакимриз са вилерай килиг-
завайди хьуни уьлкве аваданвилихъ тухудайдахъ ам 
рикIивай агъанвай; ам инкъилабриз, яшайишдинни 
дуланажагъдин месэлаяр  ва тIал алай маса дердияр 
гъиле «дегьре» аваз гьялуниз акси тир, адан чIалара  
инкъилабри гьар жуьредин «къудуцIриз» чпин  неф-
сер ахъайдай мумкинвал гузвайвилин, экуь кьилера 
арадал атай михьи ва гьахъ квай идеяйрикай чалке-
чирри чIуру нетижаяр хкудиз, абур чIуру патахъди 
элкъуьриз алахъдайвилин тагькимни ава. И карди 
Эмин акьалтIай инсанперес, адалатдинни гьахъунин 
патал алай кас, девирдин крарайни чIехи вакъиайрай 



409

кьил акъудиз алакьдай векил, вичин халкьдин хва 
хьайиди субутзава.  

Шаир 1877-йисан гъулгъуладин вахтунда сагъ-са-
ламат тиртIа, ам сенгеррин гьи пата жедайтIа, чавай 
лугьуз жедач. Месела, Эминан вахтунда Куьре огруг-
дин дуванханадин кьилин къази, вич Урусатдин душ-
ман  Мегьамед Ярагъидин  хва тир Исмаил Ярагъи 
бунтчийрин патал элячIайвиликай шагьидвилер авач. 
Мумкин тир, Эмина, сагъ-саламат язни, гьа рехъ хкя-
дай. ГьакI хьун мумкин тирди адан шиирри раижзава.

Залпанд алатнавай гьукумдиз ва я тух тежедай 
гьакимриз чинал акъвазна авай гаф лугьуз алакьуни 
Эминан инсанвилин ва шаирвилин чIехивал генани 
зурба ийизва. 

Адан уьмуьрдин тарсарин къиметлувал ва герек- 
вал чи аямдани эксик тахьанвайди чаз чи девирдин 
чIехи ва кар алай  вакъиайри къалурзава.

ТАРЖУМАЯР ЯНИ, ТЕШПИГЬАР  
ЯНИ ВА Я БЯГЬС?

Етим Эминан ирс дериндай тупIалай ийиз алахъ-
завай алимри фикир тагана амай чкаяр шаирдин ир-
сина, гьайиф хьи, гзаф ама. Гьикьван вичикай гзаф 
кхьенватIани, гьикьван ахтармишунар тухванватIа-
ни, кватзавай суалар тIимил хьана аквазвач.

Месела, чIехи шаирдин ктабра «Физулиди шиир-
риз кхьенвай незираяр» ва я гьакI «Физулидиз не-
зираяр» тIвар алаз гьатнавай «Чара мийир завай», 
«Ашкъидин рекье», Муьгьуьббатдин зиллет», «Еке 
тир жафа акуна», «Зи рикI, зи чан» шииррикай сиф-
те яз рахайди ва  фикирар лагьайди вичин ери-бине 
Вини Арагъ хуьряй тир, 1949-йисалай Бакуда уьмуьр 
тухвай, хейлин йисара Азербайжандин Гъилин хатIа-
рин Институтда кIвалахай, филологиядин илимрин 
доктор Мавлуд Ярагьмедов (1934 – 2001) я. Ада и 
гьакъиндай «Етим Эмин – М. Физулидин таржума-

чи» макъала кхьена, ам вичин «Азербайжандин шии-
рат ва Етим Эмин» кIватIалдик кваз акъудна. И ктаб 
Бакудин «Элм» («Илим») издательствода 1992-йисуз 
чапдай акъатна.

ТIвар кьунвай шииррин патахъай амай лезги али-
мар кисунихъ себебар авачиз тушир. Сифте яз и эсе-
рар майдандиз Гъалиб Садыкъиди акъудна. Абур ада 
вичи туькIуьрай ва 1980-йисуз Дагъустандин ктаб-
рин издательствода чап авур  «Етим Эмин. Шиирар» 
ктабдик кутунай. Абуруз алимди кIватIалдин эхирда 
ихьтин баян ганва:  «Закай», «Зи рикI, зи чан», «Къе 
заз», «Еке тир жафа акуна», «Зи рикI, зи чан»,  «Лей-
лидин шиир». И шиирар вири агъастIалви З. Эфен- 
диеван гъилин хатIарин кIватIалдай акъудайди  
Гъ. Садыкъи я». И шиирар гьи чIалалди кхьенвайтIа, 
и ктабда са гафни лагьанвач.

Лугьун лазим я хьи, и баянда виле акьадай кьве 
гъалатIни ахъайнава: «Ашкъидин рекье» шиирдин 
тIвар кьунвач, амма «Зи рикI, зи чан» шиирдин тIвар 
кьведра кхьенва. Муькуь патахъай, ина фикир гана 
кIани мад са кар  ава: и шиирар Эмина азербайжан 
чIалал кхьенва ва я  са маса авторди абур лезги чIалаз 
элкъуьрнава лугьудай хьтин са гафни авач.

ТIварар кьунвай шиирар («Чара мийир завай», 
«Ашкъидин рекье», Муьгьуьббатдин зиллет», «Еке 
тир жафа акуна»)  мана-метлебдин, чпин кIалубдин 
рекьяй мукьва кьилди-кьилдин чIалар РагъэкъечIдай 
патан чIехи шаир, РагъэкъечIдай патан чIехи шаир 
хьайи, вичи Эминалай са пуд виш йис вилик, цIуру-
гуд лагьай асирда, уьмуьр тухвай Физулидин (1483 –  
1556)  «Лейли ва Меджнун» тIвар алай чIехи дастан-
да чпел маса тIварар алай гъезелриз мукьва я. «Зи 
рикI, зи чан» гьа и автордин маса шиирдиз ухшар я. 
М. Ярагьмедова  и чIалар Етим Эмина лезги чIалаз 
авунвай таржумаяр я лугьузва. Чун абурукай агъа-
дихъ рахада. 

Инал мад са кар къейд тавуна жедач. И шииррин 
лезги текстерал алай  тIварар я оригиналра авайбур 

туш, я Эмина эцигнавайбур туш, абур я гъилин хатIа-
рин ктабдин иесиди, я абур вичи туькIуьрай ктабдик 
кутур Гъ. Садыкъиди эцигнавайбур я. Ктабдик акат 
тавуна амукьай «Лейлидин мани»  Физулидин зурба 
эсерда гьа ихьтин тIвар алаз гьатнава.

1995-йисуз Гъ. Садыкъиди Етим Эминан ктаб 
«Вил атIудач дуьньядихъай...» тIвар алаз акъудна. 
Ина винидихъ тIвар кьунвай шиирриз баянар ганвач, 
амма абур «Азербайжан чIалал кхьей шиирар» тIвар 
алай паюник «Физулидиз незираяр» тIвар алаз кутун-
ва. И паюна гьатнавай шиирар лезги чIалаз таржума 
авурдини Гъ. Садыкъи тирди къалурнава. И ктабда 
«незирайрин» бязи цIарара дегишвилерни гьатнава, 
гзаф цIарар, цезураяр дуьз чкайрал, яни гафар хан 
тийидайвал аватдайвал туьхкIуьрна, цIалцIамар хъу- 
вунва. 

Амма ктабдин эхирда ганвай баянра Эминан «не-
зирайрикай» Гъ. Садыкъиди икI кхьенва: «Етим Эми- 
на Азербайжандин лап зурба классик, дуьньядин  
муьгьуьббатдин нагъмачийрикай виридалайни зур-
бабурукай сад тир Физулидин ва Азербайжандин  
муькуь классик М.-П. Вагъифан ва туьркменрин  
эдебиятдин классик Махтумкъулидин эсерриз незира-
яр кхьинчи милли литературада чал сифте яз гьалт-
навай са дуьшуьш я.

Дугъри я, Эминалай вилик гьеле Ахцегь Магьа-
рам-эфендиди ва Мирзе-Али-къазиди хейлин клас- 
сикрин эсерриз незираяр кхьенай. Амма а незираяр 
чи чIалалди тахьуниз килигна, абурухъ чи милли 
культурада са еке метлеб авайди яз гьисабиз жедач. 
Эмина дидед чIалал Физулидин эсерриз незираяр кхь-
ини чи лезги чIалан къудратлувал къалурзава ва адан 
лайихлувал лап вини дережадиз хкажзава. Им Етим 
Эминан лап зурба гьунар  я.

А вахтара вичелай вилик хьайи классик са ша-
ирдин эсерриз незира кхьин адетдин са жанр тир. 
Идалди гуьгъуьнлай атай шаир усалди яз гьисаб же-
дачир. Акси яз, ам гьа вилик хьайи шаирдин чкадиз 

лайихлуди яз гьисабдай. Гьа икI, чун, Етим Эминан 
яратмишунрин гегьенш сергьятар фикирда кьуналди, 
абуруз гьардаз вичин кутугай чка гун лазим тирдахъ 
инанмиш хьана».

Мумкин я, винидихъ чна къейд авур кьван  вири  
крар себеб яз,  алимри и шиирар, абурун ери-бине 
тайин тахьанмаз, фикирни тагана тун.

М. Ярагьмедова и шииррикай кхьей макъалани 
садани са баянни тагана амукьна. 

Гъ. Садыкъиди ганвай баяндай аквазвайвал, 
«Физулидиз незираяр» Етим Эмина лезги чIалалди  
кхьенвайбур я. Ада 1995-йисуз акъудай ктабда и 
эсеррик кухтур дегишвилер (цIалцIамар хъувунар, 
цезураяр чкайрал хкунар) мумкин я, алимдин гъи- 
ле и чIалар кххьин хъувунвай маса чешмеяр гьат  
хъувунин нетижани хьун. Амма абурукай ада са гаф-
ни лагьанвач. Гьар вуч ятIани бинедин текстерик 
гъиляй атайвал хкуьрнавач. 

И эсерар «Азербайжан чIалал кхьей эсеррик» 
акатун, аквар гьалда, гьам Гъ. Садыкъидин, гьамни 
ктабдин редактордин гъалатI хьана.

РагъэкъечIдай патан халкьарин шииратда тайин 
хьанвай «незира» лугьудай терминди «ухшарвал», 
«тешпигь» мана гузва. 

Эдебиятдин ва маса гафарганра къалурзавайвал, 
незира маса шаирдин эсердиз ганвай «жаваб» я. Ихь-
тин «жавабда» незирадин авторди вичиз чешне къа-
чунвай шаирдин эсердин кIалуб, сюжет, кьилин игит- 
рин къаматар вичин жуьреда гьялзава, гьар шаирди 
абурук вичин хсуси лишанар ва дегишвилер кутазва.

РагъэкъечIдай патан шииратда иллаки чIехи 
эсерриз, дастанриз незираяр кхьин адетдиз элкъвен-
вай. Месела, узбекрин шаир Алишер Навоиди (1441 
– 1501) кхьенвай «Муъминрин теспачавал», «Лейли 
ва Межнун», «Фаргьад ва Ширин», «Ирид эфлакь» ва 
«Искендеран цал» поэмаяр миллетдал гьалтайла вич 
лезги тир, вичин эсерар фарс чIалал кхьей зурба шаир 
Низимидин (1141 – 1213)  «Хамсадиз» (санал кIватI-

навай вад дастандиз) кхьенвай жавабар-тешпигьар я. 
Физулидин «Лейли ва Межнунни» Низамидиз кхен-
вай незира я.  Ихьтин чIехи эсерриз кхьенвай нези-
раяр гзаф ава. 

РагъэкъечIдай патан шииратда гъвечIи эсерриз-
ни, яни гъезелриз, къасидайриз ва маса кIалубрин 
шиириз, незираяр кхьин адетдин кIвалах тир. Месе-
ла,  Гьафизан гъезелриз кхьенвай незираяр гзаф ава. 
Жавабрин, тешпишрин авторри, чпин чIалар хсуси 
рангар-лишанар кутуна кхьенватIани, абура, бине-
дин эсердин автордин гьуьрмет хвена, Гьафизан тI-
вар кьазва.  ГъвечIи жанрайрин незирайра ва са чIа-
лай маса чIалаз таржума авунвай шиирра бинедин 
эсердинни адаз кхьенвай тешпигьдин ва я таржума- 
дин авторрин кьведан тIварарни кьазвай чIаларни  
РагъэкъечIдай патан эдебиятда кьериз-цIаруз гьалт 
тавуна авач.

Гъ. Садыкъиди и эсерриз «незираяр» лугьунни  
гьахълу фикир яз кьабулиз жеда, вучиз лагьайтIа  а 
эсерар, чна къейд авурвал, Физулидин чIалариз гзаф 
мукьва я. Абура Эмина Физулидин тIвар кьунва, гьа 
идалди вичи, лезги  шаирди, туьрк чIалалди  гьял-
завайбур маса шаирдин чIалар тирди къейд авунва 
ва гьа са вахтунда, вичи кхьизвай шиирар тамамдиз 
Физулидинбур туширди къалурун яз, вичин тIварни 
алава хъувунва, гьар шиирдин эхирда, къадим шаир-
дин гьуьрмет  хвена, адан тIвар сифте  чкадал,  вичин 
тIвар гуьгъуьнал эцигнава. 

Гьар вуч ятIани лезги ва Дагъустандин шииратда 
ихьтин жуьре  сад лагьай гъилера ва садра гьалтзавай 
дуьшуьш я.

 Мадни лугьун лазим я хьи, М. Ярагьмедова ихьтин 
шииррикай ийизвай  веревирдер са акьван деринриз 
гьахьзавайбур туш, адан макъаладин кьилин фикир 
гзафни-гзаф  и чIаларин кIалубрихъни везиндихъ, 
яни ритмдин лишанрихъ галаз алакъада ава. Чна абу-
рукай агъадихъ  лазим чкайрал менфят къачуда. Сан- 
лай къачурла, и алимдин макъаладин макьсад Эми-

нан шииррин лайихлувилерикай рахун ваъ, лезги 
шаир Эмин туьрк Физулидилай чешне къачузвайди  
яз къалурун я.  Ам и кардал алазни-алачиз, кьадар-
дилай артух алахъзавайди виле акьазва.

Вилик квай месэлада, заз чиз, кьилинди Етим 
Эмин Физулидин яратмишунрихъ, иллаки адан 
«Лейли ва Меджнун» тIвар алай чIехи дастандихъ эл- 
къуьн я. 

Вучиз Эмина гьа и эсер хкягъна? Адан макьсад 
вуч тир? 

И незирайри чи шаирдин яратмишунрин чаз те-
чидай терефар ачухзава, адан шаирвилин дережа, ам 
шиирра чпикай ихтилат физвай месэлайриз гьикI ки-
лигзаватIа, абурун гьакъиндай адан фикиррин кьил-
динвал къалурзава.

Чун и шииррикай гьар садакай кьилди рахада. 
Абура Эминан кьетIенвал гьихьтинди ятIа къалуриз 
алахъда. Чна 1995-йисан кIватIалда авай текстерал  
амал ийида. 

И чIалар («Зи рикI, зи чан» квачиз) Етим Эмина 
Физулидин зурба дастандай хкягъайбур я. Гьавиляй 
абурукай ихтилатни гьа эсерда авай галай-галайвал 
хуьналди фида.

М. Ярагьмедова вичин макъалада Физулидин ши-
иррин туьрк чIалал кхьенвай оригиналар, ахпа урус 
чIалаз А. Старостина авунвай эдеби таржума, ахпа-
ни лезги текстер  ганва. Чна кIелзавайбурун вилик 
шииррин цIарба-цIар таржумаяр,  чпин оригиналда 
авай тIварарни къалурнаваз, эцигда ва адан гуьгъуь-
нал алаз лезги чIалал кхьенвай незираяр гуда. Физу-
лидин чIаларин цIарба-цIар таржумаяр авурди Азиз 
Мирзебегов я. Абурай за руьгьдин ва къелемдин стха-
диз пара кьван сагърай лугьузва.

Са кар мад къейд тавуна жедач: и шиирар Эми-
на вич Туьквезбанал ашукь хьайи береда, ХIХ лагьай 
асирдин 50-йисарин кьвед лагьай паюнилай 60-йи-
сарин сад лагьай паюнал къведалди хьайи вахтунда, 
абурун муьгьуьббатдин кьилел жуьреба-жуьре мажа-

раяр атай чIавуз кхьенвайдал шак гъиз жедач. Вучиз 
лагьайтIа и незирайрикай сада – «Чара мийир завай» 
гъезелда – вичиз «Эмин гада» лагьанва. Им шаирди 
гьа береда кхьей  муьгьуьббатдин шиирриз хас лишан 
я. И вахтунда Эмина туьрк чIалални хейлин шиирар 
кхьейди къейд авун лазим я. 

Гьа икI, чпикай ихтилат физвай шииррикай  Фи-
зулидин «Лейли ва Межнун»  дастанда сифте гьалтза-
вайди Межнунан дидеди вичин хциз кIелзавай, са гьи 
ятIани арифди кхьенвай гъезел я:

Арифдин гъезел

Ашкъидик кутамир жув, ашкъи чIуру затI я,
Гьавиляй ам вири дуьнья тирвал машгьур я.

Пашман муьгьуьббатдин савдада хийир жагъурмир,
Муьгьуьббатдал машгъул хьайидаз жедайди зиян я.

Гьар са кирсеба  рацIам – иви кIанзавай хенжел я ви 
уьмуьр патал,

Гьар са чIулав киф – кIасиз кIанзавай гъуьлягъ я.

Хъсан акунар ала вацран чин авайбурал, амма
Хъсандиз  килигайтIа, абурукай жедайди писвал я.

Ашкъида авайди азабар я, имни а кардай аквазва хьи,
Гьар са ашукь хьанвайда ийизвайди агьни суза я.

РикIел хкимир чIулав вилер гуьзелрин,
Вун вилерив яна барбатIда, жув абурукай хуьх.

Физулиди лугьун хьайитIа: «Гуьзелрихъ 
вафалувал ава»,

ЧIалахъ жемир, шаирдин гафар, гьелбетда, таб я.

Ашкъидин рекье

Ашкъид рекье чан гуз тахьуй – дерди залан я,
Ашукь хьайи кас ашкъид цIа терг хьайи чан я.

Ашкъид рекье гьатнаватIа, ваз са хийир жеч,
Ви уьмуьрда жериди ваз тек са зиян я.

Кьве гапур я ви рикIиз фир ярдин кьве рацIам,
Вун паталди ярдин чIарар гьар сад илан я.

Бейгьуш хьана ярдин рекье кьил квахьнавайдан
ЧкIида кIвал – ничхиррин луж адан хзан я.

Муьгьуьббатдин рекье чан цIа кун хьанва раиж,
Заз акурвал, гьар ашукь кас агьни фугъан я.

Наз ийизва лугьуз ярди вун жемир чIалахъ,
Атана а наз ви пелел гьалч жери къван я.

Физулиди ашкъи бахт я лугьуз хьайитIа,
Агъаз тахьуй, Эмин, чир хьухь: ашкъи ялан я.

М. Ярагьмедова, вичиз  туьркерин ва фарс шии-
ратдин къанунар, абур туькIуьр хьунин, абурун ве-
зинрин къайдаяр хъсандиз чизвайди къалурун яз, и 
гъезел багьра рамал аруз уьлчмедалди кхьенвайди ва 
Эминани ам хуьз алахънавайди къалурнава. Адан лу-
гьунрай, лезги текст, гафар кьатI ийиз-ийиз, икI кIе-
лун лазим тир:

Ашкъид ре- / кье чан гуз та- / хьуй – дерди / залан я,
Ашукь хьа- / йи кас ашкъид / цIа  терг хьа- / йи чан я.

Физулидин туьрк текстинин сифте кьве цIарни, 
чешне гъун яз, алимди гьа икI ханва, гьанани гафар 
«атIанва», гуя и тIвар кьунвай уьлчмеди и чIал гьа 
икI кIелун лазим тирди къалурзава. 

Гьайиф хьи, завай фарс ва я туьрк шииратдин  
уьлчмейрикай са гафни лугьуз жедач. Заз я и чIалар-
ни чидач.  Мумкин я, и чIаларал кхьенвай шиирриз 
уьлчме, везин дуьз атун патал гафар «атIун» хас кар 
я, амма лезги чIалал кхьенвай шиирриз везин дуьз 
атун патал гафар хун тавун кутугнава. 

Гьелбетда, Эминан вахтунда лезги шиирар туь-
кIуьр хьунин, абурун везинрин къайдаяр, чи девирда 
хьиз, тестикь хьанвачир, амма жуьреба-жуьре вези-
нар арадал атанвай, абурал шаирри амал ийизвай, 
гафар «атIунар-хунар» жезвайтIани, везин арадал 
гъизвай дуьзгуьн цIарарин артухвал виле акьадайвал 
аквазвай (Гьайиф хьи, чи шииратда а везинриз-уьлч-
мейриз тIварар къéни ганвач). Эминан незирайра це-
зураяр гафарин юкьвал ават тийидайвал хьанва, гьар 
кIаламда авай гафар сагъдиз хвенва, лезги шиирар 
туькIуьр хьунин къайдайрал амалнава:

Ашкъид рекье / чан гуз тахьуй – / дерди залан я,
Ашукь хьайи / кас ашкъид цIа / терг хьайи чан я.

Физулидин оригиналда и шиирдин цIарар кьуд 
чкадал, кьуд кIаламдиз пай жезва, лезги чIала – пуд 
кIаламдиз. Лезги незирада паярин-кIаламрин  гьижа-
яр и саягъда кватзава: 4+4+5.  

Са шакни алачиз, лезги чIалал и ва маса шии-
рарни фарс ва туьрк шииратдин уьлчмедив кьурвал, 
гафар хун тавуна, туькIуьризни жеда. Етим Эмина  
«лезги жуьре» хкягънава. 

Санлай къачурла,  Эмина  Физулидин шиир  ти-
крарнава, вичин жуьреда лагьанва. Лезги шаирди 
авунвайди незира тирдал шак гъиз жедач. Амма ада 
вичин «кухтунарни» авунва. 

Месела, 4 ва 6-бейтера «къерехдиз алатунар» 
хьанва. И кьве бейтни ада кьетIен образралди-метафо-
райралди къуватлу ийизва. РикIивай лагьайтIа, ори-
гиналда авай и кьве бейтни РагъэкъечIдай патан ша-
иррин муьгьуьббатдин чIалара фадлай баят хьанвай 

14. Зак. № 1191



418

кьуру «муьгьуьрар» я. Эмина и цIарар вичин саягъда  
туькIуьрнавайди, шиирдиз цIийи «нефес» ганвайди 
аквазва.

Эхиримжи бейтинивни Эмин гьакI эгечIнава.
Физули и бейтина гуьзелрикай, абурухъ вафа та-

хьуникай рахазва. Эминаз, аквар гьалда, шиир икI 
куьтягьун дуьз яз акунач. Ихтилат ашкъидикай, 
муьгьуьббатдикай физва. Яз хьайила,  незирачидин 
фикирдай, шиирдикай хкатзавай нетижани муьгьуьб-
батдиз талукьди хьун лазим я. 

Физулиди вичин чIехи эсерда муьгьуьббат, чIе-
хи азабар галайди ятIани, инсандиз гузвай бахт хьиз 
къалурзава.  И шиирдикай ахьтин мана хкатзаваз ак-
вазвачтIани, акI тирди Эминаз чизва, ада гьакI тирди 
гьиссзава. Гьавиляй ада инал Физулидихъ галаз гьуь-
жетзава, ада муьгьуьббат таб я, халисан муьгьуьббат 
авайди туш лугьузва. 

Вич ирид йис йисуз Туьквезбанан дидарда кайи, 
муьгьуьббатдин деринар вичин чандалди, рикIел-
ди гьиссай Эмина икI лугьун аламат жедай кар я. 
Эминаз инал лугьуз кIанзавай фикир масад хьунни 
мумкин я: Межнуна Лейлидин дердина, Эмина вичи 
Туьквезбанан дердина чIугур кьван зурба азабрилай-
азиятрилай  гуьгъуьниз кьилин мураддив агакь та-
вур, яни кьве кIани кас сад тахьай муьгьуьббат бахт 
яз гьисабун таб я. 

Эмина икI лугьунихъ маса тереф хьунни, яни ада 
и гафар Туьквезбанакай рикI ханваз лугьунни инкар 
ийиз жедач. 

Гьар гьикI ятIани Эмин и бейтинани вичин кьил-
дин рекьяй фена. Вичин шиирра РагъэкъечIдай патан 
халкьарин шииратда гегьеншдиз малум чIехи муь-
гьуьббатдин жуьтерин тIварар вичин чIалара кьунвай 
Эмина «муьгьуьббат таб я» лугьун адан хсуси кьетIен-
вал яз кьабулиз жеда.

Ахпа нубатда Физулидин дастанда и чIал къвезва:

Пашман Межнунан гъезел

Ашкъидин дердиниз, эй жерягь, дарман авач!
Беденни адан тIебиат сад садавай къакъудун 

регьят туш.

Девирдин четинвилелай арза ийизвайдаз ашукь кас 
лугьуз жедач,

Ашкъиди гижи авунвайда девранриз килигдач.

Виридаз чида, вуч тафават аватIа шегьердинни 
чуьлдин арада,

Амма и кар чидай гьар сад муьгьуьббатдин чуьлда 
къекъвез авач.

Вичин гьалдин гъавурда акьазвайди, вуч  лагьайтIани,
Вичин кIанидан чинин иервилел  гьейран хьанвач.

КIани ярдивай руьгьни беден чара ийиз жеда,
Бедендикай хабар авай руьгь ашкъи патал виже 

къведач.

Душманди Физули ярдихъ галаз сад хьанва лугьузва,
Душмандин вири гафар буьгьтенар ятIани, и гафар 

буьгьтен туш.

Муьгьуьббатдин зиллет

Лагь, гьи чIавуз муьгьуьббатдиз гьихьтин тIебиб, 
дарман хьана?

Чан руьгьдивай айру авун дуьньяда низ асан хьана?

Муьгьуьббатдин зиллетдикай катна яргъаз 
хьанватIа вуж,

Лугьуз жедач ам мукъаддас  цIуз вегьидай са чан хьана.

КIвални чуьл сад туш лугьуз, вуж катна кIвализ 
хъфенатIа,

Ам ашукь туш, чан ганачтIа, чуьллера сергердан  
хьана.

АквазвачтIа муьгьуьббатдин зиллет ваз са 
кеф-лезет хьиз,

Таз жеч вавай жумла алем ви ашкъидал гьейран хьана.

Гуьзел жанан галаз кьве руьгь куь иттигьад хьайи 
чIавуз

Аквада ваз гьар са яргъай вун василу-жанан хьана.

Заз лагьайтIа Физулиди: «Яр кIаниди душман я ви!» – 
Заз, Эминаз, аквадач зи яр кIаниди душман хьана.

М. Ярагьмедова къейдзавайвал, и шиир Физули-
ди  багьра  рамал  аруз уьлчмедалди кхьенва ва гуя 
Эминани и кардал амалзава. И жигьетдай зи фикирар 
винидихъ вичикай рахай гъезелда лагьанвай хьтин-
бур я. Лезги шиирар маса халкьарин шииратдин уьл-
чмейралди алцумун чаз дуьз яз аквазвач. 

Амма  Эмина кхьей незирадай адан лайихлуви-
лер, ада гьуьжетзавай шииррдихъ галаз авай чарави-
лер малум тахьана авач. 

И жигьетдай кьвед лагьай бейт къалуриз жеда. 
Эмина муьгьуьббат пак цIув гекъигзава. Ада муь-
гьуьббатдин азабрикай катай инсан ашкъидин пак 
цIа хьайи, кайи кас яз гьисабиз жедач лугьузва. Им 
Физулиди лугьузвай фикирдивай – ашукь хьанвай 
касди девирдин четинвилерилай шикаят ийидач лу-
гьунивай – чара, кьилдин фикир я. Эминан шиирдин 
амай 3, 4, 5-бейтера, Физулидиз мукьвавал хвенватIа-
ни,  чаравилер ава, ада Физулидин фикирар вичин 
саягъда веревирд ийизва, вичин сафунай язава. Амма 
эхиримжи бейтина Эмин Физулидихъ галаз гьуьжет-
диз экъечIзава. 

Физулиди вичин шиирда, душманрин гафар вири 
таб ятIани, ам вичин ярдихъ галаз санал ала лу-

гьузвай келимаяр дуьзбур яз гьисабзава, инал муь-
гьуьббатди кьунвай шаирдиз душманрайни са хъсан 
лишан акваз кIанзава, идалди  вичин муьгьуьббатдин 
зурбавал къалуриз алахъзава. 

Эмин и бейтина, аквар гьалда, вичин хсуси био-
графиядихъ элкъвезва. Анай Туьквезбан масадаз кIан 
хьунухь ва ам масадаз гунуг аквазва. Ада Физулидин 
фикирар вичив кьурвал дегишарзава. Ада душманар 
муькуь патахъай «хъсанарзава», яни «ви яр кIаниди 
ви душман туш» лугьузва, вичин бягьсдар ада вичин 
чкадал эцигзава, адан рикIикай хабар кьазва, вичи 
муьгьуьббатда чIугвазвай азабар гьадани чIугвазвайди 
къалурзава. Им гзаф зурба фикир я. Вичин деринви-
лелди ва кьетIенвилелди им А.С.Пушкинан «Заз куьн 
кIандай…» шиирда авай цIарариз мукьва фикир я:

Я вас любил так искренно, так нежно,
Как дай вам бог любимой быть другим.

Яни Эмин вичиз кьисмет тахьай яр гьа вичиз  
кьван мидядизни  кIанзавайдахъ агъаз кIанзава, гьа-
виляй шаирди ам душмандай кьазвач. 

Амма Эмина  муьгьуьббатдикай кхьей вичин маса 
шиирра Туьквезбан кьисмет хьайи касдиз душман 
талгьанани авач. И карди касдин кьил муьгьуьббат-
дин мажарайри михьиз какадарнавайди  къалурзава.

Физулидин дастанда ихьтин гъезелни гьалтзава:

Назик Межнунан гъезел

Я Ребби,  ашкъидин белайрив (азабрив) агуда зун!
Са гъвелни  ашкъидин белайривай къакъудмир зун!

Вуна заз ийизвай хъсанвал тIимилармир,
Яни  мадни гзаф белайрик  кутур зун!

Зун амай кьван гагьда хкудмир зун белайдикай,
Заз бела кIанда, беладизни кIанда зун!

Ашкъидин белада зи мягькемвал хъуьтуьлармир,
Вафалу туш лагьана ярди туьгьметдик кутан 

тийирвал зун!

Югъ-къандавай зи ярдин иервал артухара,
Югъ-къандавай дердер бетер ая зи!

Заз кIан туш баркаллани гьуьрмет,
Бахт авачирди ая зун, азиятрикай хкудмир зун!

АкI зайиф (кьезил) ая хьи зи беден,
Пакаман гарувай ярдин патав тухуз жедайвал зун!

Лавгъа ийимир, Физули хьиз, зун,
Я Ребби,  зи жуван  къастуник, зи гьукумдик 

кутамир зун! 

Чара мийир завай

Я Ребби, на чара мийир и бела завай,
Ярдин ашкъи жез тахьурай гьич чара завай.

Зерре завай зи ярдин дерт къакъат тавурай,
Гьихьтин азаб гайитIани, эх жеда завай.

Яр акунихъ зун гьар чIавуз хьурай гьасрет яз,
Гьич жагъуриз тахьурай ман са чара завай.

Русвагь мийир гьахъ муьгьуьббат хилаф авуна,
Лейли патал тергиз тахьуй гьич вафа завай.

Гьар юкъуз зи къелемди заз кхьир цIийи цIар
Артух ая,  – эксик тахьуй мубтала завай.

Гьар юкъуз на артуха зи и лайихлувал,
Бахт це жервал гьа и рекье чан фана завай.

Такьат зайиф хьуй зи, маса кар ийиз тежез,
Тахьуй гъейри мураддихъ гъил гьич ахъа завай.

На такабур мийир, Ребби, зун, Физули хьиз,
Айру мийир Эмин лугьур хуш гада завай. 

Сифте килигайла, Эминан гъезел Физулидин гъе-
зелдивай са акьван яргъаз къакъатнавачир хьиз ак-
вада. Амма инани чаравилер авачиз туш. Ина Физу-
лидихъ – вичин, Эминахъни вичин кьетIенвилер ава. 
Физулиди вич ярдин рекье михьиз «квадарзава», та-
хьай мисал ийизва. Аллагьдивай ада вич хажалатри-
вни гьижрандив  акьван зайиф, акьван кьезил ая лу-
гьузва хьи, вич гарувай ярдин патав тухуз жеривал. 
Им шииратдиз хас зурба образ-ивир я. Ам Эмина ти-
крар тахъвун, вичиз къачун тавун – им чаз аквазвай 
маса аламат  я. Лезги шаирди Реббидивай ийизвай 
тIалабунар вичин дережа агъузар тийизвайбур я. Ада 
муьгьуьббат таб хьана, вич русвагь тавун, вичин лай-
ихлувал артухарун,  вич маса крар патал – зайиф, 
амма, ачухдиз лагьанвачтIани, муьгьуьббатда къуват-
лу авун, вич хуш къилихрин «Эмин гада» яз тун тIа-
лабзава. Шиирда авай «Гьар юкъуз зи къелемди заз 
кхьир цIийи цIар /Артух ая…» гафарни фикир гуниз 
лайих я. Адакай кьве мана хкатзава. Сад лагьайди, 
Эминаз вичиз ярди – «къелемди» гьар юкъуз чарар 
кхьена кIанзава (ярди, гьар юкъуз жезвачиртIани, 
чарар кхьин тавунани авачир), кьвед лагьайди, Эми-
наз вичин къелемдикай – вичин шиирар кхьизвай 
алатдикай гьар юкъуз чарар, ярдиз кхьенвай шиирар 
хкатна кIанзава, вич, муьгьуьббатдин гара авай хьиз,  
датIана шаирвилин илгьамдикни хьана кIанзава. Им 
магьир шаирди  кьасухдай авунвай «кьенятвал» хьиз 
аквазва. Са шакни алачиз, и уламди адан  шаирвилин 
устадвал къалурзава.

Эмина вичин гъезелда Физулидин гъезелда авачир 
Лейлидин тIварни кьазва, ада вичин ярдиз – Туьквез-
баназ «Лейли» лугьузва. Физулиди вичин шиирриз 

суфи шаирриз хас тавни язавайди аквазва, амма Эмин 
чилин месэлайриз, гьакъикъи уьмуьрдиз мукьва я.

М. Ярагьмедова Физулидин и шиирдин уьлчме 
музар багьра аруз я лугьузва. Эминан и незирадин ва  
винидихъ гъайи «Ашкъидин рекье» гъезелдин  уьлч-
мени сад хьтинди хьанва. И карди Эмин Физулидин 
шииррин везинриз мукьвал хуьз алахъайди къалур-
зава.

Етим Эмина вичин сафунай ягъайбурук Физули-
дин ихьтин са эсерни ква:

Дертэгьли Межнунан гъезел

Нивай заз вафа кIан хьанатIа, гьадакай жафа 
(азаб) акуна,

И вафа авачир дуьньяда заз вуж акунатIа, 
ам вафа авачиз акуна.

За жуван дердиникай низ лагьанатIа, нивай заз 
дарман кIан хьанатIа,

Заз а кас жувалайни чIуру гьалда аваз акуна.

Зи руьгьдай садавайни гъам чукуриз хьанач,
Вафалувиликай рахадай дустар заз кьве чин 

алайбур яз акуна.

Зун цихъ элкъвена, гьамни закай катна,
Гуьзгуьдивай вафа кIан хьана, заз гьамни 

акси-мидя яз акуна.

Зун умуддин гъенел фенай, умуддини зун 
сергердан гьалда туна,

Гьунардин гъал кьуна за, амма гъиле аждагьан 
аваз акуна.

Къаза-кьадарди заз виш гъилера къалурна зи 
кьисметдин гъед,

Бахт авачир заз ам гьар гъилера чIулавди яз акуна.

Физули, зун айиб мийир, зун инсанривай 
къакъатнава лугьуз,

Нихъ зун элкъвенатIани, адакай заз виш 
гъилера писвал акуна.

Еке тир жафа акуна

Уьмуьр къулай касдивни заз еке тир жафа акуна,
И вафасуз дуьньяда заз гьар кас бейвафа акуна.

Дава кIан яз гьар гьи касдиз авунатIа зи гьал баян,
Залайни ам пис дердериз дерин мубтала акуна.

Садалайни алакьдач гьич зи гъамни гьижран алудиз,
Дуст я лугьуз вуж кьуртIани, адан рикI чара акуна.

Зи кьисметди гьар са чIавуз захъай и гьал чин 
элкъуьриз,

Заз дустарин арадани душманар пара акуна.

Умуд кваз зун фин хьайитIа, гьар сада заз далу гуда,
Гъил я лугьуз дустуни зав гайд илан-къара акуна.

Бахт я лугьуз къалурна заз кьисметди аршинай 
зи гъед,

Зи гъед агъуз аватнаваз заз мичIи фура акуна.

Дуьньядикай икрагь хьана, вун, Физули, элкъуьн 
хьайтIа,

Рази жеда Эмин, вун хьиз, дуст уьзуькъара акуна.

М. Ярагьмедова и шиирдиз ганвай баянарни кьит- 
бур я. Ада инани, муькуь чкайрал хьиз, къейдна-
вайди сад я: «Еке тир жафа акуна» гъезел кхьенвай  
уьлчме багьра хазадж  аруз я. Амма лезги незирада 
и гъезелдинни «Муьгьуьббатдин зиллет» гъезелдин 
уьлчмеяр сад хьтинбур хьанва.  РикIел хкин: Фи-

зулидин гъиликай хкатай ва вич «Муьгьуьббатдин 
зиллетдиз» къаншаба гъезел  багьра рамал аруз уьл-
чмедалди кхьенвай. Эмин инал Физулидин шиирдин 
везиндиз мукьвавал хуьнивай къерех хьанва. Имни 
ада вичин кьилдинвал къалурун  я.

 Муькуь патахъай, чна винидихъ лагьайвал, Ра-
гъэкъечIдай патан шииратдин уьлчмеяр гьа патан 
чIаларин къенепатан къанунрихъ галаз сих алакъада 
ава, абур, чпел алахъна амал авуртIани, чи чIала ча-
рабур яз, чи яб къулай тийирбур яз амукьун мумкин 
я. Гьавиляй, мумкин я, лезги шаир и кьве гъезелни 
са уьлчмедалди туькIуьрунал акъвазна. 

Са шакни алачиз, Эмина кхьенвайди Физулидиз 
авунвай тешпигь я. Ада Физулиди лагьанвай фикир-
рал разивилелди  къул чIугвазвайди тайин я. 

Эмин оригиналдивай къакъатнавай чкаярни ава. 
Месела, Физулидин шиирдин 4 ва 5-бейтера авай фи-
кирар лезги шаирдин шиирда авачирди  аквазва. 

Физулидин и кьве бейтина авай фикирар зурба-
бур, деринбур я: яд михьи затI я, амма амни гьами-
ша сад хьиз туш, ам авахьна физва, адаз датIана сад 
хьиз амукьун хас туш; гуьзгуьни авайвал къалурдай, 
«таб тийидай» затI я, амма гьадакни рехнеяр жеда, 
гьадани терсина къалурдай дуьшуьшар жеда; умудни 
экуь, михьи гьисс я, амма гьадакни кьилиз тефин, ви 
мурадар акIадардай «къилих» ква; инсандин гьунар, 
викIегьвал, алакьунар – ибурни зурба, таб квачир ли-
шанар я, амма гьабурукайни чIехи хата – «аждагьан» 
хкатун мумкин я, яни дуьньяда вафа лугьудай затI 
авач, ам са касдизни, са затIунизни хас туш. 

Эмина вири и фикиррилай гъил къачунва. Ада ви-
чин шиир маса рекьяй тухузва. Ада ихтилат дустари-
кай кудзава. Ада умудддихъ «вафа» тахьун дустарин 
хаинвилелди къалурзава. Дустари вичив вугай гъи-
ликай  гъуьлягъ хьана лугьузва. Имни кьетIен образ, 
лезги шаирдин чIехи дережа къалурзавай шииратдин 
гевгьер я. 

Дустарикай и шиирда рахунихъ и чIал кхьей бе-
реда багьнаяр, себебар авай жеди. Вичин муьгьуьббат, 

Туьквезбанахъ галаз алакъаяр къанвай чIавуз, дуста-
рин куьмек герек хьайила, шаирдиз абуру далу гун 
ва гайи гаф техвей хьтин дуьшуьшарни хьана жеди. 
Дуствал Эмин патал зурба, садрани чIуриз, акIада-
риз, лекедик кутаз тежедай гьисс хьиз, алакъайрин 
кьетIенвал хьиз багьа тир. Дустарин тема ада вичин 
вири уьмуьрда тупIалай ийиз, рикIяй куьзиз хьана. 
И темадиз мукьуфди дикъет гун, рикIин сидкьидай 
фикир гун шаирдин жегьил вахтарилай  гатIун хьайи 
кар тирди «Еке тир жафа» акуна гъезелдини  кьетIи-
даказ тестикьарзава.

6-бейтина кьве шаирни  бахтунин гъетрекай ра-
хазва. Физулиди вичиз чархи-фелекди, къаза-кьадар-
ди къалурай гъед мусибатар галайди хьана лугьузва, 
Эмина, лагьайтIа, зурба са шикил атана лап вилик 
акъваздайвал гузва: аршда авай гъед дерин фуруз 
аватнава. КIелзавайдан вилерикай а шикил, гъед ава-
тунин гьерекат сифтедилай эхирдалди гьикI кьиле 
фенатIа тикрар хъийиз тазва. Имни Эмина вичин ша-
ирвилин  дережа хуьн, ам масадалай аслу туширди 
къалурун я. Физулидин «Лейли ва Межнун» дастан-
дай къачунвай кьилдин гъезелрилай гъейри, Етим 
Эмина адан кьилдин са шиирдизни незира кхьен- 
ва. Ингье а шиирдин цIарба-цIар таржума ва Эмина 
кхьей шиирдин таржума:

Перишан я зун, вуна зи перишан гьалдикай хабар 
кьунач,

Вакай хиял ийиз, азаб чIугвазва за, вуна заз 
сагъардай дарман гузвач.

Ви фикир вуч я, зи йикъар гьа икI фин лазим яни, 
гуьзел ханум,

Зи вилерин экв, зи руьгь, эфенди, кIаниди,  девлетлу 
султан!

Ви ашкъидин чилина гьатай чIавалай заз ви патай 
вафалувал акунач,

Гьина заз вун акунатIани, заз вун тIазвайбурун 
дердина акьаз акунач.

Чи дуствал рикIелай алудун патал себебарни акунач,
Зи вилерин экв, зи руьгь, эфенди, кIаниди, девлетлу 

султан!

Цавун тагъдин чIемерукдин хьиле гьар легьзеда 
язава зун,

Низ лугьун? Захъ дердерин са дагъ ава,
За ви патай рикIин чIехивал вилив хуьзва, валай 

гъейри, захъ сад авач,
Зи вилерин экв, зи руьгь, эфенди, кIаниди, девлетлу 

султан!

Зи вилерай атай накъвари хьиз, зи руьгь къазунна, 
хъфимир!

За вун садрани гадардач, вунани зун гадар мийир!
Икьван инсаф авачирди жемир, бахт авачир зи 

хатур хамир!
Зи вилерин экв, зи руьгь, эфенди, кIаниди, девлетлу 

султан!

Вучиз ви руьгьди инсаф тахьунихъ ялзава?
Гуьзелар икьван инсаф авачирбур тахьун лазим я,

вучиз вахъ рикI авач?
Вун хьтин назанидив хъсан крар авун кьунва,
Зи вилерин экв, зи руьгь, эфенди, кIаниди, девлетлу 

султан!

Вун накъвариз килигзавач муьгьуьббатдик азаб 
чIугвазвайбурун,

Писвал ийизва, им хъсан кар яни кьван?
Аллагьдин хатурдай заз азаб гумир, кIанидан язух ша,
Зи вилерин экв, зи руьгь, эфенди, кIаниди, девлетлу 

султан!

Физули бахт авачир фагъир я, ада вавай тавазивал 
вилив хуьзва,

Вичел чан аламай кьван гагьда адаз ви кIвачерик руг 
жез кIан я,

КIандатIа, йикь, кIандатIа, чан алаз тур, ви эмир 
ам патал къанун я,

Зи вилерин экв, зи руьгь, эфенди, кIаниди, девлетлу 
султан!

Зи рикI, зи чан

Ганач на яб зи агьвалдиз, акуна зун перишандиз,
Гъамунлай зун хьана дертлу, на къастнач гьич са 

дармандиз.
Ажайиб икI фида зи бахт. Яр дава жез тушни чандиз,
Зи рикI, зи чан, эфенди, эй, кIани девлетлу падишагь?

Зун ашкъидин кемендава, вакай, яр, заз вафа кIан я,
Вакай анжах, вакай заз тек и дердиниз чара кIан я,
Ви ашкъид дерт хкаж хьана, вили аршда цава кIан я,
Зи рикI, зи чан, эфенди, эй, кIани девлетлу падишагь.

Виликай зи, вилин нагъв хьиз, чIулав бахт хьиз 
хьана, катмир,

Вун тергиз туш, азиз яр, за, вунни зун терг уна 
гьатмир,

Аман, залум жемир, яр, вун, язух ша, зи беден 
кьатIмир, 

Зи рикI, зи чан, эфенди, эй, кIани девлетлу падишагь.

Вучиз за и къати зулум чIугвазватIа ваз айих я,
Жув кIани ярдиз зулум гун вак квай анжах са синих я,
Вун хьиз, назлу са дилбердиз ярдиз наз гун хупI 

лайих я,
Зи рикI, зи чан, эфенди, эй, кIани девлетлу падишагь.

На яб гузвач вал ашукьдаз, вилерай зи накъвар физва,
На писвална – йикъан кьарай, йифизни зи ахвар физва,
Минет я ваз, ая инсаф, бедгьавая йикъар физва,
Зи рикI, зи чан, эфенди, эй, кIани девлетлу падишагь.

Вал вил алаз чан гузвайди Физули са фагъир кас я,
Вакай айру хьайи гьар югъ уьмуьр тушиз адаз яс я.
Эминаз гьар чIавуз ярдихъ дерин гъамар чIугун хас я,
Зи рикI, зи чан, эфенди, эй, кIани девлетлу падишагь.

М. Ярагьмедова и шиир мураббе кIалубда аваз 
кхьенвайди къалурнава. Ихьтин кIалубда сад лагьай 
бендина авай пуд цIар ва амай бейтера рефрен яз ти-
крар жезвай кьуд лагьай цIар кетигда хьун, яни са са-
ягъда рифмада гьатун лазим я. ИкI тирди Физулидин 
шиирдин оригиналдай аквазва. Етим Эмина и гьал 
хвенвач. Адан  шиир Физулидин шиирдивай саки 
къерехдиз алатнавач. Ада рефрендин цIарни авайвал 
хвенва лугьуз жедач. 

 Физулидин шиирдин рефрендин цIарцIе авай 
«султан» гаф лезги шаирди шиирдин уьлчмеда гьи-
жайрин кьадар ацIурун патал «падишагь» гафуналди 
эвезна. Мураббе кIалубда сад лагьай  бендинин кьуд 
цIарцIени  кетигар сад хьтинбур хьун лазим тир. 
Амма Етим Эмина шиирдин кIалубдал амал авунвач. 
Белки, имни лезги шаирдиз вичин аслу туширвал 
къалуриз кIан хьунин ва я шиирдин кIалубдин куь-
луь-шуьлуьйриз фикир гун са ахьтин важиб авай кар 
хьиз кьун тавунин лишан тиртIа? Шаир патал шиир-
дин «къабухдилай» къенепатан мана-метлеб вине тир 
жеди.

Лезги  незирада Физулидин шиирда авай пуд ла-
гьай бендни ахъайнава. ИкI Эмина гьакI авунвайви-
ляй хьанвани, я туштIа и кар ктаб туькIуьрай касдин 
фикирдай акъатнани лугьуз жедач. 

Месела, 1992-йисуз акъатай вичин ктабда М. Яра-
гьмедова и кар къейд авунай, 1995-йисуз Эминан 
ктабда лезги шаирдин незираяр кьвед лагьай гъилера 
ахкъуддайла, Гъ. Садыкъидивай и эксиквал чкадал 
хкиз жедай, амма вучиз ятIани ада виликдай хкатна-
вай бенд кухтунач. Белки, Эминани и бенд ахъайна-
вайтIа? Я туштIа, Гъ. Садыкъиди  вичяй и незираяр 
кхьин хъувур чешмеда гьакI авайтIа? Лугьуз жедач.

Чна къейд авурвал, Физулидин шиирдинни Эми-
нан незирадин арада чIехи чаравилер авач. ЯтIа-
ни эхиримжи бендиникай  кьве гаф лугьун лазим 
жезва, вучиз лагьайтIа Эмин гьана Физулидилай са 
кьадар къерехдиз алатзава. Физулиди вич кIанидан  
кIвачерик руг жез гьазур я лугьузва, амма Эмина яр 
галачир гьар са югъ яс я, кIанидан дидарда датIана 
гъамар чIугун вичиз хас хьанвайди лугьузва. Аквар 
гьалда, яр яргъалди къакъатнавай. 

Инални Эминан кьетIенвал вич агъузар, ужузар 
тавун, вич кIвачерик вегьин тавун я. Лезги намусар 
авай Эмин гададихъ!

1980-йисуз акъатай Етим Эминан ктабда «Физу-
лидин шиирриз кхьенвай незирайриз» ганвай баян-
рик «Лейлидин шиир»  квайдини чна винидихъ къейд 
авунай. Гьадакайни кьве гаф лугьун лазим жезва. Ам 
са гьихьтин ятIани себебдалди  и кIватIалдик акатна-
вач. Амма Физулидин дастанда авай «Лейлидин ма-
нидиз» Эмина кхьенвай незира З. Эфендиеван гъилин 
кхьинрин кIватIалда хьайиди Гъ. Садыкъиди гайи 
баянри къалурзава.

Физулидин дастанда авай «Лейлидин манида» 
Межнунахъ галаз вичин муьгьуьббат сад ийиз тежез- 
вай Лейлиди кьисмет тахьай  ярдихъ элкъвена вичин 
дердер лугьузва. Ада вич буьгьтенрик акатнавайда-
кай, душманри вичин вири фикирар михьибур туш 
лугьузвайдакай, тIалдивайни бедбахтвилеривай ви-
чин муьгьуьббат терг тахьанвайвиликай ихтилатзава.  
Мураббе кIалубда аваз кхьенвай и манидин гьар бен-
динин кьуд лагьай цIар  «Заз тIимил ян кьисметди-
кай бедвилер, вунани заз азабар хгурвал?» суалдикай 
ибарат жезва. Эхиримжи бендина, шиирдин кIалуб-
дин къайда хуьн яз, Физулидин тIварни кьунва.

И манидиз кхьенвай незира гъиле аваз,  Эминан 
ктаб туькIуьрайда ам адак кутун тавуни чав жуьреба-
жуьре гиманар ийиз тазва.

Мумкин я, и шиирдиз кхьенвай незирада, вини-
дихъ чун чпикай рахай незирайра хьиз, Физулидин 

тIварцIихъ галаз Эминан тIварни хьун, амма и чIал 
дишегьлидин мецелай тирди хьуниз килигна, кIва- 
тIал туькIуьрайдаз ам ктабдик кутун дуьз яз аку-
нач. Амма Физулидин шиирда Лейлиди Межнуназ 
лугьузвай гафар вири Эминавай Туьквезбаназ лугьуз 
жедайбурни жезвай.

Муькуь патахъай, и мани ктабдик акат тавунихъ 
маса себеб хьунни инкар ийиз жедач. Амни Физули-
дин тIварцIелай гуьгъуьниз незирада Туьквезбанан 
тIвар хьунухь мумкин я. Малум тирвал, Эминани 
Туьквезбана чпин муьгьуьббат гара авай вахтунда 
сада садаз чарар, шиирар кхьиз хьанай. Мумкин я, и 
шиирдиз незира Туьквезбана кхьена.

Гьа икI, Эмина Физулидиз кхьей незирайрикай 
гьихьтин нетижа хкудиз жеда?

Маса  халкьдин ва маса девирдин зурба  шаир-
дихъ галаз бягьсиниз экъечIун  Эминан  викIегьвал 
тир. М. Ярагьмедова лезги шаир  михьиз Физулидин 
таъсирдик хьайиди яз къалурун чIехи суал алай месэ-
ла я. Эминахъ шииратда вичин дережани лайихлувал 
авайди ада ачухдаказ вичин незирайра къалурзава ва 
субутзава. 

Са шакни алачиз, Эмина Физулидин дастан ви-
чин жуьреда тупIалай авунай. Вичинни Туьквезбанан 
муьгьуьббат кIани кьве касдин рикIиз кIандайвал  
кьиле тефейла, Эмин вилик кватай гзаф суалриз  
жавабар Физулидин чIехи эсердай жагъуриз ала- 
хъайди тайин жезва. Муькуь патахъай, адаз вичин 
шаирвилин алакьунарни хкаждай, къелем хци ийи-
дай мурадарни хьайидал шак гъиз жедач. 

Белки, адан рикIе «Лейли ва Межнун» хьтин зур-
ба эсер кхьидай мурадни авайтIа? Низ чида? 

Ам кхьидай алакьунар адахъ авазвай, уьмуьрдин 
тежрибани адахъ хьанвай, муьгьуьббатдин бахтавар-
вилерни адав агакьнавай, бедбахтвилерни адан кьи-
лел тIимил атанвачир. 

Адан шиирра  муьгьуьббатдин жуьт яз Эфризанни 
Магьсуман тIварар, ада вичин шиирра Туьквезбаназ 
«Эфриз» лугьузвай чкаяр ава.

Эфризанни Магьсуман тарихдикай я Рагъ-
экъечIдай патан, я лезги шииратда ва эдебиятда са 
малуматни авач. Белки, Эмина и тIварарик вичинни 
Туьквезбанан тIварар чуьнуьхнавайтIа ва адахъ «Эф-
риз ва Магьсум» тIвар алай дастан кхьидай фикир 
авайтIа? Белки, кхьена, чав агакьначтIа, низ чида.

Чун чпикай рахай незирайри гзаф суалар кудзава.
Чпиз тайин жавабар авачтIани, а суалра чпе  жа-

вабрин тавни авачиз туш.
Гьар гьикI ятIани, вилик къвезвай суалрайни 

Эминан шаирвилин чIехи дережа аквазва. МасакIа 
хьун мумкин туш.

ЕТИМ ЭМИН ВА СТIАЛ СУЛЕЙМАН

Етим Эмин ва СтIал Сулейман чпин чIаларин 
хатIуналди сад садаз ухшар тушир, гьар садан ба-
жарагъ кьетIен ва сад муькуьдавай яргъа кьве чIехи 
шаир, сада муькуьди хъендик кутан тийизвай кьве 
чIехи кукIуш я. Са чIалал чпин шиирар туькIуьрай, 
Лезгистандин Куьре магьалда уьмуьр тухвай и кьве 
зурба устад яшамиш хьайи девирарни сад хьтинбур 
хьанач. И карди абурун яратмишунрин рекьерни кье- 
тIенбур авуна жеди. Амма абурун гьар садан кьил-
динвал тайинар авурди эвел нубатда абуруз тIебиатди 
алаз хьиз гайи бажарагъ тирдал са шакни алач. 

ЯтIани Эминанни Сулейманан яратмишунрин ре-
кьер сад садал ацалтнач лугьуз жедач. И кьве шаир-
дин хайи-кьейи йисарин тарихар чи эдебиятда тайин 
хьанвай жуьредикай даях кьуна гьисабайла, Сулей-
ман Эминалай 31 йисан гъвечIи тир. Абур са девирда 
15 йисан муьгьлетда яшамиш хьана, яни Эмин кьейи 
чIавуз Сулейманан 15 йис тир. Им тIимил йисар туш. 
А девиррин къанунралди им акьулбалугъвилин яш 
тир. ГьакI хьайила,  Эминакай ва адан яратмишунри-
кай Сулейманав агакьай ванер ва ихтилатар  кьери-
бур-цIарубур хьана лугьуз жедач.

Эмин, вичел чан аламаз, халкьдин арада зурба 
шаир хьиз сейли хьанвай. И кар адан аямдарри тес- 
тикьарзава. Абурукай сифтегьанди Къазанфар Зул-
фукъаров я.

На куькIуьрна, стха, – вун Аллагьди хуьй! – 
Дели-Виранадиз чирагъ, эй азиз. – 

кхьенай Къазанфара вичин рикI алай дустуниз. Адан 
и чIал Эмина чарче аваз ракъурай шиирриз талукь 
тирдал са шакни алач, вучиз лагьайтIа ада эхиримжи 
кьве цIарцIелай вилик ачухдиз лагьанва: 

Хьуй чи дуствал эбедлух, на заз чIалар 
Гьар са вахтунда кхьиз ягъ, эй азиз.  

ГьакI хьайила, шиирда авай «чирагъ» гафни Эми-
нан чIалариз талукьди, абуруз ганвай чIехи къимет я.

Гьа девирда яшамиш хьайи шаир Мехкяргъви 
Шихмегьамеза вичин са шиирдани Эминан чIалариз 
чIехи къимет ганва. Са нивай ятIани кIелиз къачун-
вай «мажмуъ ктаб» (жуьреба-жуьре шиирар кIватIна 
туькIуьрнавай кIватIал) иесидив вахгудай чIавуз и 
шаирди икI кхьена:

Пуд югъ я зи гъили кхьиз,
Ажеб хуш тир чIалар рикIиз,
Гьайиф тушни Эмин рекьиз,
Гзаф рагьметар гъана за.

Гьар са чIал я пара ажеб,
Гьар макъамда делил-себеб.

Ибур чав агакьнавай сад-кьве чIал я, Эминанни 
Сулейманан девирра ахьтинбур гзаф хьун, абур халкь- 
дин арада гегьеншдиз чукIун тIебии кар тир. РикIе 
шаирвилин булах ргазвай жегьил Сулейман, гьикь-
ван вич дарвилера авайтIани, ихьтин шагьидвилери-

вай, чIехи шаирдин чIаларивай къерех хьана амукьун 
мумкин тушир. ГьакI хьайила, Гьажибег Гьажибегова 
Эминан сифте чапдай акъатай шиирар Сулейманавай 
кхьин хъувуна лугьудай делил бине авайди я.

1959-йисуз Москвада урус чIалал акъатай Етим 
Эминан «Шиирар» ктабдиз Агьед Агъаева кхьенвай 
сифте гафуниз эпиграф яз СтIал Сулеймана лагьайбур 
яз «Заз яшамиш жез – халкьди, манияр туькIуьриз 
Етим Эмина чирна» гафарни гьавайда къачунвайбур 
туш. Гьуьрметлу алимди и гафар гьи чешмедай къа-
чурди ятIа, лугьуз жедач, амма Сулейманан устадвал 
мягькем хьуник Эминан пайни квайдал са шакни 
алач.

Сулейманаз Эминан чIалар хъсандиз чиз хьайиди 
субутарзавай маса делиларни ава. Абур Сулейманан 
вичин шиирар я. И макъала кхьинин себебни гьа чIа-
лар я.

Сулейманахъ чпихъай Эминан шииррин «атир» 
къвезвай са шумуд шиир ава: «Билбил», «Фана дуь-
нья», «Пис папаз», «Къадри вуч чир хьуй», «Квез 
вуч ярашугъ я?», «Инсафсуз къавум» ва я «Куьгьне 
мехъерин адетар». 

Ша чна и чIалар Эминанбурув гекъигин.
«Билбил». Лезги чIалал шиирар кхьей кьван кса-

рикай (абур вири алакьунар авай шаирар хьунал-та-
хьунал кар алач) билбилдикай кхьин тавурди, ам ви-
чин са шиирда кьванни рикIел тагъайди авач жеди. 
Халисан шаирар патал билбилдин тема чпин устадвал, 
кьилдинвал къалурдай улам хьана лагьайтIа, таб же-
дач. Амма сифте яз лезги шииратда Эмина билбил 
шииратдин яржуниз элкъуьрна. ЧIехи шаирдин и 
чIалакай чун кьилдин макъалада раханай. РикIел 
хкин: Эмина и шиирда шаирвилинни шииратдин мет-
леблувиликай веревирдер ийизва. И кардин гъавурда 
сифте яз дериндай акьурди Сулейман хьана. Гьадан 
шиирни Эмина къарагъарнавай месэладикай я, амма 
Сулеймана Эминан фикирар давамарзава, абуруз маса 
терефдихъай, маса девирдай килигзава, абурухъ га-

лаз, кьве терефдинни гьуьрмет ва таъсиб хвена, гьуь-
жетни ийизва. Етим Эмина «цуьквер тахтунал» «гьар 
са аваздив» манияр лугьузвай «са гъамни авачирт 
гьайвандиз» инсандин рикIикай хабар кьун, адан 
дердерни гъамар, къайгъуярни къамар акун, гьабур 
кьезилариз куьмек гун тIалабзаватIа, Сулейман ви-
чин билбилдихъ галаз масакIа рахазва. Ада къушран 
«дунажагъдикай», адан тухвиликай-гишинвиликай   
хабар кьазва,  ада вич чинерукдикай хуьн тагьким-
зава, эхирдайни лап кьилин мелят хгузва: вири кьве-
кьвед хьанвай ничхиррин арада гьадазни вичин кьвед 
лагьай пай жагъурун ишара ийизва.

Кьве шаирдини  чпин фикирар  гьам шииратдин 
такьатар кардик кутунин жигьетдай, гьамни хсуси 
устадвилин дережа хкажунин жигьетдай лап вини 
кIарариз акъудзава. Мад са сир ава: Эмина бинеди-
лай илгьам вич-вичелай, садалайни аслу тушиз, дуь-
ньядин хажалатрикай хабар авачиз къвезвай къуват 
яз гьисабзаватIа, Сулеймана шаирдин  илгьам чилин 
къайгъуйрай пайда жезвайди лугьузва. Амма кьве 
шаирни са фикирди – шаирвал инсандиз, адан дер-
дийриз мукьва авуни – сад ийизва.

«Фана дуьнья». Им Сулейманан чIалара ихьтин 
ибара кваз гьалтзавай тек са шиир я. Ам Эминан 
шииррихъ галаз алакъада авайдал шак гъиз жедач. 
Якъин чIехи Низами яшамиш хьайи Генжеда, ахпа 
Бакуда, Юкьван Азияда жуьреба-жуьре кIвалахар 
авур, рагъэкъечIдай патан шииратдин машгьур чеш-
мейрихъ галаз маса халкьарин (иллаки персерин ва 
туьркерин) векилрин сиверай ван жез таниш хьайи 
Сулейманан япухъ «фана дуьньядикай» шиирар ва 
маса хурун эсерар тIимил галукьнач  жеди. Амма 
вичин дидед чIалал  ихьтин  шиирар ада генани де-
риндай гьисс авурди инкариз жедач. Вучиз лагьай-
тIа фана дуьньядикай Эмина кхьей шиирар халкьдин 
арада гегьеншдиз машгьурбур,  регьятдиз рикIел ала-
мукьдайбур тир. Дуьньяда жедай кьван вири дарви-
лер лап аял чIавалай эгечIна  акур ва вичин чандалди 

гьисс авур Сулейманаз а чIалар неинки ван хьун, адаз 
абур гьа вичин рикIин къеняй атайбур хьиз хьунни 
мумкин я. Амма ада, Эмина хьиз, и темадиз са акьван 
дерин фикир ганач. Мумкин я, халисан шаирдиз  
хьиз, адаз Эмина и жигьетдай лагьай гафариз баянар 
гун ва я абурухъ галаз гьуьжет авун герек авачиз аку-
на. Адаз вичин рехъ авайди тайин тир ва ам гьа ре-
кьяй физвай. Амма аламат жедай кар ам я хьи, фана 
дуьньядин темадихъ шаир, дуьнья дегиш хьайила, 
цIийи девир атайла, элкъвена. Сифтени-сифте ахьтин 
везин адан «Ленин кьейила» шиирда пайда хьана:

Чир хьана заз гила: дуьнья
Я кьван карвансара, юлдаш.

Амма Эминан фикирриз, ада къарагъарай месэ-
лайриз Сулейман вичин уьмуьрдин эхиримжи йиса-
ра, цIийи девирдин ва къурулущдин «къилихарни 
хесетар» вири патарихъай веревирд авурла, мукьва 
хьана. Шаирдиз писвал, мидявал, хаинвал авай дуь-
ньяда са затIни гьамишалугъ яз амукь тийидайдакай 
лугьуз кIан хьана. Вичи умуд кутур,  тарифар авур 
гьукум са чIавуз тахьай мисал жеда лугьуз хьун мум-
кин тушир. Гьавиляй Сулейман Эминан чIалалди ра-
хаз эгечIна:

Гьич са касдиз къвеч вакай хуш,
Дамах мийир вуна, дуьнья.
Эхир вакай ватан жез туш,
Вун я гьакIан фана дуьнья.

Сулеймана дуьньядивай «чи буба Адам», кьисай-
рик квай къуватлу пагьливан Рустам, «Нурил-Лил- 
лагь тир а кас чи» (яни Мегьамед пайгъамбар), «жа- 
малэгьли ахьтин Юсуф», Муса, Иса пайгъамбарар, 
кьуд лагьай халиф, Мегьамед пайгъамбардин езне 
Али, Намруда эцигай минара вутIна лугьуз хабар 
кьазва. Яни гьихьтин къуват – гьам бедендин, гьам-

ни руьгьдин – хьайитIани, гьихьтин гуьрчегвал хьа-
йитIани, вири пуч жезва, са затIни дуьньяда амукь-
завач. Им Сулеймана вичин цIийи девирдиз гузвай 
ишара тир. И шиирди чи рикIел Эминан гзаф цIарар 
гъизва, амма Сулейманан шиирда ганвай  кьилин су-
алдиз мукьва суалар «Дуьнья  гьей» шиирда гьалтза-
ва. Ина Эмина  Давуд пайгъамбардизни Намрудаз та-
хьай  дарман дуьньядикай «низ хьана бес?» лугьузва.

Эмина вичин «Фана дуьнья» шиирда лугьузва:

Гьейранна зун вал шадвили,
И девирда хьана дили.
Гьар са хъсан тIеатэгьли
Вахъай катна, шана, дуьнья.

Сулеймна лугьузвайдини гьам я:

ХупI пис тушни ви хасият,
Муъминдин жеч вав авсият.
Сулейманан и насигьат,
Чидач, гьида кьада, дуьнья.

Сулеймана вичин шиир инсанриз насигьят яз туь-
кIуьрнавайди ачухдиз лугьузва. Им шиир  арадал 
атай девир патал важиблу лишан я.

«Пис папаз». Сулейманан и чIал, са шакни ала-
чиз, Эминан «Пис папаз» ва «Гьая тийижир паб» 
шииррай (са ктабра абур тIварар алачиз гьатнава) 
«экъечIнава». Сифтени-сифте къейд авун лазим я 
хьи, вичин саки вири чIалар муьжуьд гьижа авай цIа-
раралди туькIуьрай Сулеймана и шиир цIусад гьижа-
дин уьлчмедалди арадал гъана. Эминан шиирни гьа 
уьлчмедалди кхьенвайди я. Кьве шаирдини  пис паб 
гьихьтинди ятIа къалурнава, кьве шаирдизни пис паб 
саки гьа сад хьиз аквазва, кьве шиирдин рефренда 
авайдини «жеди» гаф я. 

Эмина «гьая течир паб са касдиз хьайитIа», ахпа 
жедай крарикай тагькимзава, ахьтин дишегьлиди 

гъуьлуьн кIвал «кьве дуьньядани» чIурдайди лугьуз-
ва.  Эмина шиирдин эхирда ихьтин нетижа хкудзава:

Етим Эмин, чир жеда кар хьайила,
Дишегьли на гьуьрмет ийиз хвейила.
Гьая-эдебни рикIелай фейила,
Вич вичелай фена лап къудур жеди.

Яни пис дишегьли, хъсандиз хвейила чIур жеда, 
«къудур» жеда лугьузва шаирди.

Амма Сулейман и месэладиз масакIа килигзава. 
Ада пис паб ам хъсандиз ва я писдиз хуьнилай аслу 
туширди, адан «гьунарар» са вичин чIуру къилихди-
лай гъейри маса са куьнихъ галазни алакъалу тушир-
ди къалурзава. 

«Ам муьтIуьгъ жеч, эхир жув вердиш жеди»,  – 
лугьузва Сулеймана.

«Гьарда вичин кьилиз вичи чара-я»,  – кхьизва 
Эмина.

Эмина гузвай теселли сад я:

Эхиратда пис паб уьзуькъара я,
Аллагьдин къаншардани ам лал жеди.

Сулеймана теселли ваъ, кьетIидаказ эвер гузва: 

Куьз я а паб гъуьлуьн кефи акI хадай?
Вядедамаз акъуд ви гъил яхадай.

Сулейманан чIехивал адакай ибарат я хьи, ада 
Эминан фикирар тикрарзавач, ада вири вичин гафа-
ралди пис папан къамат генани артух ачухарзава, адан 
лишанрин, хесетрин ва  къилихдин тIебиат  генани 
«девлетлуди» яз къалурзава. Инай, са шакни алачиз, 
Сулеймана вичин шаирвилин дережа къадирлувилел-
ди хуьзвайди аквазва. Гьа барадай ада Эминахъ га-
лаз, са акьван хкис тавуна, зарафатдин тавни кутуна, 
къени-гьуьжетни ийизвайди аквазва. ИкI тирди адан 
шиирдин эхиримжи кьве цIарцIяй аквазва:

СтIал Сулейман вич зурбаз рахадай,
Вичин а паб икI гзаф пис туш жеди.

«Къадри вуч чир хьуй». СтIал Сулеймана ихьтин 
тIвар алай шиирдин «дувуларни» Етим Эминан гьа 
ихьтин тIвар алай шиирда авайдал шак гъиз хьун че-
тин я. Ихьтин дуьшуьшра Эминан цIараривай яргъа 
жез алахъзавай Сулеймана и шиирда вичин «адет» са 
тIимил чIурзавайди хьиз аквазва. Ша гекъигин.

Эмин:

Течирдаз я хурма, я къайси
Дугъри-игри, дуьзни акси,
Экв такур буьркьуьдаз Шемси-
Къемердин къадри вуч чир хьуй?

Сулейман:

Къудур хьайла ягъайтIан кек,
Мумкин туш кал хьунухь эркек.
Вич буьркьуь яз такурдаз экв
Фанардин къадри вуч чир хьуй?

Мад Сулейманан шиирда Эминан шиирдихъ «га-
лукьзавай» чкаяр авач.  Амма и шиир Эминандаз ве-
ревирдерин, фикиррин дерин къурулушдалди мукьва 
я. Мукьвал тир РагъэкъечIдай патан халкьарин эде-
биятра чIехи муьгьуьббатдин яржар хьанвай Лейли-
динни Межнунан тIварарни и шиирда гьалтун Сулей-
маназ ерли хас кар туш. Амма и гъилера Сулеймана 
вичин и «адетни» чIурзава. Ада кьве ашукь ярдиз 
гьардаз кьилдин са бенд бахшзава:

Макьамарнал гьар бубатдин,
Тийижирдаз кар нубатдин,
Лейлидив гвай муьгьуьббатдин
Азардин къадри вуч чир хьуй?

РикIив лезет тагудзавай,
Уьмуьр бушдиз акъудзавай,
Межнуна кеф хкудзавай
Дилбердин къадри вуч чир хьуй?

Амма инал суалар кватзава. Винидихъ гъанвай 
кьве бендиникай эхиримжида чун шаклу ийизва. Ву-
чиз лагьайтIа акI жезва хьи, гуя Сулеймана виридаз 
чидай, сада садахъ ашкъидин рекье ялварзавай Лей-
лидикайни Межнунакай ваъ, муьгьуьббатдин са маса 
жуьтуьникай лугьузва. АкI жезва хьи, Межнуна са 
маса дилбердикай кеф хкудзава. 

Сулейманаз бес Лейлидинни Межнунан тарих 
чизвачирни?

Адаз чир тахьун гьич жедай кар туш. АкI хьайи-
ла бендина са вуч ятIани дегиш хьанва, са маса гъили 
ина вичин кар авунва.

Бендинин сифте цIарцIяй Межнуна «рикIив ле-
зет тагудзавайди» тайин я. ГьакI хьайила гуьгъуьн-
лай хкудзавай «кеф» бинедин фикирдиз акси яз хкис 
жезва. Пуд лагьай цIарцIин шикил са кьадар масад 
хьун мумкин я. ГьинавачтIани, «кеф» гафунин чка-
дал маса гаф алай. Амни, зи кьатIунрай, «чан» гаф я. 

Килигин кван гьикI жезватIа:

Межнунан чан хкудзавай
Дилбердин къадри вуч чир хьуй?

Чун чпикай рахазвай кьве бендинин мана гьакIан 
макьамарзавай, крарин галай-галайвал течизвайдаз 
ашкъидин дердери, сад садавай къакъатуни дарда тур  
Лейлидинни Межнунан, абуру муьгьуьббатдин рекье 
чIугур азабринни азиятрин  къадри вуч чир хьуй лу-
гьузва. 

«Квез вуч ярашугъ я».  Сулейманан ихьтин тIвар 
алай шиир лап сейлибурукай сад я. Ихьтин тIвар Эми-
нан шиирдални ала. Адан бязи ктабра и тIвар «ХупI 
ярашугъ я» гафаралдини эвезнава. И гафар рефрен 
яз кьве шаирдихъни сад хьтинбур хьанва. Сулеймак 

вичин шиир туькIуьруник илгьам кутурди Эмин тир- 
ди инкариз жедач. Вичин шиирра гьижайрин уьлчме-
дин жигьетдай дегишвилер тваз кIан тийидай Сулей-
мана и шиирда вад гьижадин уьлчмедикай менфят 
къачунва. Гагь-гагь ам ругуд гьижадални элячIзава. 
Шиир Эминан чIалалай саки кьве сеферда яргъи я. 
Сулейманан бендина вад цIар ава. Кьуд цIар авай са 
бендни гьалтзава. Мумкин я, и бендина шиир шаир-
дин мецелай кхьейбуру са цIар ахъаюнни. 

Сулейман, адет тирвал, вичин кьилдин рекьяй 
фенвайди, къарагъарнавай тема вичин саягъда гья-
лиз алахъзавайди аквазва.

Гьар са шаирдин шиирдай  адан автордин девир 
аквазва.

Инал «ярашугъ я» ибарадикайни лугьун. Им  са 
куьз ятIани са вуч хас хьун, мукьва хьун, абур чеб 
чпив кьун, туькIуьн, чеб чпиз дигайбур хьунилай 
гъейри, и гьал авачир чкада гьакI хьун лазим я ла-
гьай чIални жезва. Кьве шаирни чпин темадив гьа и 
кьве манани гьиссзаваз эгечIзава.

Эмин арифдар хьиз рахазва, адан шиирда са чка-
дал гъам, санал тешвишвал, санал ягьанат гьалтза-
ва. Эмина течирбуруз тарс гузвай хьиз аквазва. Ада 
дуьньяда авай сад садаз акси крар, къатмакъаришвал 
къалурзава ва эхирдай вири гьа авайвал кьабулун тек- 
лифзава. 

Мансур Куьревидиз и шиирдин бинедин вариант 
жагъанва, ам 11 гьижадалди ккьенвай, ирид бенди-
никай ибарат шиир я. Ана шаирди ийизвай веревир-
дерни вичи вичиз гузвай теселли-меслятни тек са  вич 
паталди ваъ, амайбур паталдини я:

Етим Эмин, ви гьал Агъади гайвал,
Панагь я Зулжалал, мийир бед хиял.
Агьил  тирдаз  камал, жегьилдиз жамал, 
Жумартдаз  девлет-мал хупI ярашугъ я.

Яни инсан элкъуьрна кьунвай дуьнья гьихьтин 
цIаруди, какахьайди ятIани, инсандин кьилин везифа 
гьалал крар авун яз гьисабзава чIехи шаирди.

Эмин чIехи майдандихъ элкъвена рахазватIа, Су-
лейман рахазвай майдан са хейлин гуьтIуь яз акваз-
ва. Адан шаирвилин гуьзчивилик квайди, адет яз, 
вичин хайи ерияр, вичин гъвечIи ватан Куьре, анин 
агьалияр  я, ада къалурзавайдини гьанин яшайиш я:

Хипериз – яйлах,
Дагълара  булах,
Рагъул кицI къвалахъ,
Чубандиз чумахъ
ХупI ярашугъ я.

Къаридиз – гъалар,
Ахмакьдиз – къалар,
Саларбандиз – салар,
Лежбердиз  малар
ХупI ярашугъ я.

ЯтIани, девирда кьиле физвай цIийивилериз къул-
лугъзавай, абурук вичин пайни кутазвай шаир вичин 
шиир гафарин гьакIан къугъун хьиз кьабул тавун па-
талай адаз сияси къеле ягъуникайни къерех жезвач:

Билбилдиз – цуьквер,
Чайдив  хъваз шекер,
МичIивилиз – эквер,
Властдиз аскер
ХупI ярашугъ я.

Идалай гуьгъуьнизни шаирдиз «кесибдиз – кол-
хоз», «гьукуматдиз – фяле» ярашугъ яз аквазва. 
Идалди шаирди вич гьукуматдин шаир тирди къалур-
зава ва вич рахазвай майдан гегьеншариз алахъзава. 
Эмина вичин эхиримжи бендина шиирдин кьилин 
фикир жем ийизвайвал, Сулеймана вичин шиирдин 
эхиримжи бендинани къиметлу тарс гузва:

Кесибдиз – гьуьруьят,
Дугъри тIебиат,
Азадвилиз – гъейрат,
Сулейманаз тIебиат
ХупI ярашугъ я.

И бендина, гьам вири шиирдани, кьилин цIар 
«Азадвилиз – гъейрат» я. Сулеймана ганвайди цIийи 
девирда алукьнавай азадвилин шикилар я. Амма ада 
гъейратдикай, намусдикай, эдебдикай магьрум азад-
вилихъ са метлебни тежедайди  тагькимзава. Им чи 
алай аямдани важиблу месэлайрикай сад я. Сулейма-
на гайи меслят-тагьким къенин девирда гьам гьукум-
ди, гьам жемиятди датIана рикIел хуьнин лазимвал 
авайдахъ галаз рази тахьун четин я.

Лезги шииратда «ХупI ярашугъ я» тIвар алаз 
шиир Ахцегь Гьажидини кхьена. Адан яргъи шиир-
дин бендер кьуд-кьуд цIарцIикай ибарат я. Гьамни 
вад гьижадин уьлчмедалди кхьенва. Сад садаз яра-
шугъ затIар Ахцегь Гьажидиз хейлин гзаф жагъан-
ва. «Шекердизни чай» кьве гъилера ярашугъ хьанва. 
Сулеманан шиирда «Чайдив хъваз шекер» ярашугъ 
тирдини рикIел хкин. Бакуда нафтIадин буругърал 
кIвалахзавай Ахцегь Гьажидин шиирдай «Гьуьлериз 
– ятар», «Къанлудиз – Сибир», ички «хъвардаз на-
фтIад вир» ярашугъ тирдини аквазва. Амма  адаз жа-
гъанвай гзаф «ярашугъвилер» хайи чилихъ, багъри 
ерийрихъ, хайи халкьдин яшайишдихъ галаз ала-
къада авайбур я. Шиирдай эвелни-эвел ватандихъ  
чIугвазвай гъамни ялвар аквазва. Гьа гьиссди, белки, 
шиирдин эхиримжи бендина шаир ихьтин фикирдал 
гъана жеди:

Гьажидиз вичин
Ватандиз хъфин,
Инсандиз са чин
ХупI ярашугъ я.

Пуд лезги шаирдин шиирдиз мукьва (ухшар ла-
гьайтIани жеда) са шиир Хуьруьг Тагьирахъни ава. 
Адаз шаирди, вичин чIал муькуьбурулай тафаватлу 
авун патал, «Герек я» тIвар ганва. Мумкин я, Хуьруьг 
Тагьира вичин чIал Сулейманан шиирдин таъсирдик 
кваз кхьин, вучиз лагьайтIа ина чIехи шаирдин ши-
ирда авай «Хипериз – яйлах» цIар гьалтзава. Амма  
адаз вичелай вилик кхьенвай пуд шиирни чиз хьайи- 
ди хьиз жезва. Адаз сад садаз герек ва я ярашугъ 
затIар амай пуд шаирдилай тIимил жагъанва. Якъин 
ам муькуь пуд шаирди талгьанвай ярашугъвилерикай 
рахазва. Адан шиирдин эхиримжи бендни вичин жуь-
реда кьетIенди, важиблу месэла квайди хьанва:

КIвалахдиз – устIар,
Игитриз – къастар,
Шаирдиз дустар,
Къимет герек я.

Вич рутулрикай тир, лезги чIалалдини вичин ши-
ирарни манияр кхьей Шиназ Гьезерчидихъни «Квез 
вуч ярашугъ я» шиир ава. Шак алач, ада лезги шаир-
рилай чешне къачунва. Адан чIал гзафни-гзаф Эми-
нанни Сулейманан гьа и тIвар алай шиирдиз мукьва 
я. Якъин, адаз абурун яратмишунар хъсандиз чидай. 

РикIериз – гатфар,
Чилериз – марфар,
Чарарал гьарфар
XyпI ярашугъ я!

Са акьванкуьруь тушир шиирдин эхир кьиляй кь-
вед лагьай ди тир и бендина Шиназ Гьезерчидин кь-
илин мурад-метлеб авай хьиз аквазва. Маса кьилдин 
кьетIенвилер адан шиирдихъ авач.

Са гафуналди, Эмина кьил кутуна лезги шииратда 
ярашугъвилерикай къен '        и ва метлеблу сагъ са «гьуь-
жет» кьиле фена. Ада чи шиират гуьрчегзавайдал са 
шакни алач.

 «Инсафсуз къавум», «Куьгьне мехъерин адетар».  
Ибур Сулейман Эминаз мукьва ийизвай мад кьве 
шиир я. Мукьуфдивди фикир гайитIа, и кьве чIал са 
шиирдин кьве вариант я, вучиз лагьайтIа ана бязи 
цIарар ва фикирар гафба-гаф тикрар жезва. И кьве 
шиирни Етим Эминан «Къавумдиз» шиир себеб яз 
арадал атайди яз аквазва.

Эминан «Къавумдиз» халкьдин арада сейли шиир 
я. И кардин сир, аквар гьалда, гъуьлуьз гузвай рушаз 
гьихьтин  жигьизар гъидатIа чир авуна ава. А. Агъа-
еванни Ш. Агъаевадин «Етим Эминан художествен-
ный яратмишунар» макъалада (Гь. ЦIадасадин тIва-
рунихъ галай тарихдин, чIалан ва эдебиятдин инсти-
тутди акъуднавай «Етим Эминан яратмишунрин ирс» 
ктаб, 1990-й.) и шиир Эмина вичин руш Къизханум 
гъуьлуьз гудайла кхьейди я лугьуз къейдзава. Ихти-
лат рушан бубадин мецелай физвай рахун хьиз кхьен-
ва. ГьакI хьайила, кьве алимди лугьузвай фикирдихъ 
бине авач лугьуз жедач. Малум тирвал, Къизхалум 
1883-йисуз гъуьлуьз фена. Шиирдайни шаирдин кеф-
гьал хъсанзавачирди аквазва:

Етим Эмин зайиф я гьал авачир,
Чара фикир, са бед хиял авачир,
Я тIалабдай хазина,  мал авачир – 
Гафар виниз, крар агъуз физ тахьуй.

Шиирда сатирадин ва зарафатдин лишанар аваз 
аквазвач, вири рикIивай ийизвай ихтилатар я. Рушан 
бубади къавумдиз гъваш лугьузвай кьван затIар вири 
анжах са рушаз талукьбур, ада алукIдай либасар ва 
безекар я. Руш гъуьлуьз гузвай бубадин мурад ви-
чин велед таяр-туьшерин арада агъуз, усал тахьун я.  
И карди рикIивайни шиир Эмина вичин руш гудай- 
ла кхьейди генани артухдиз успат ийизва. Вучиз ла-
гьайтIа, сад лагьайди, Эмина вич ва я вичин амай 
хзан патал са затIни тIалабзавач, кьвед лагьайдини, 
шаирди, гьеле вич жегьил яз, чарадаз гъуьлуьз ганвай 

Туьквезбанан дерт чIугвазвайла, адаз «Вун жагъайдаз 
гьич ви къадир чизавач, Зар-зибада гьамиша вун хуь-
завач», «Агъузвалмир тай-туьшерин арада» лугьузва. 
Гьикьван дарвиле  гьатайтIани, «усал», «агъуз» та-
хьун  Эмин патал кьилин месэла я. Ада вичин рушан 
таъсиб хуьзва. Гьа са вахтунда руш къачузвай патан-
буруни чеб акIадар тавун, чпин дережани кIурарик 
вегьин тавун Эмин патал важиблу я, вучиз лагьайтIа 
абурукай адан мукьва-кьилияр жезва. Вичин уьмуьр-
да къазивал авур шаирди инсанвилин рекьяй  михьи- 
вал, гьахъ, адалат, эдеб яшайишдин гьар са хиле ва 
макъамда герек яз гьисабзава.

СтIал Сулейманан шиирар ва я, чна къейдайвал, 
са шиирдин кьве вариант сатирадин тав кваз туькIуьр-
навайбур я. Ина шаирди руш гузвай патан нефсинин 
къативал къалурзава. Сулейманан вилерай, руш гъуь-
луьз гузвай бубади чIугвазвайди вичин веледдин къай-
гъу туш, ада, руш гъуьлуз гуникай менфят къачуна, 
вичин хсуси къайгъуяр гьялзава. И кар ада гъваш 
лугьузвай кьван затIарай аквазва, абур руша вичихъ 
галаз вич физвай кIвализ тухудайбур туш:

Азербайжан, михьиз Баки,
КIанда вавай Ширван, Шеки,
Кьуд пут чIем, вад рипе дуьгуь,
Гъваш лугьуд вад гьер къавумди…

Гьар хемисдиз кIан жеда аш,
Кткид адан руфуник каш,
Лугьуда ваз: мад пул хкваш,
Ийиз тач мехъер къавумди.

Эминан шиирда халкьдин адетдал адалатлудаказ 
амал авуниз эверзаватIа, Сулеймана и адет чIурун, 
адак гьилле кутун русвагьзава.

Етим Эминанни Сулейманан чIалара чеб чпихъ 
галкIизвай чкаяр, къекъвейтIа, мадни, белки, жагъи-
да. Амма чун чпикай винидихъ рахай шиирар Сулей-

мана Эминан таъсирдик кваз туькIуьрайдал шак гъиз 
жедач. ЯтIани, Сулейманан чIехи устадвили и таъсир 
виле такьадайди авуни чун гьейранарзава. Ам вичин 
шаирвилин хсуси рехъ ва дережа дериндай гьиссза-
вай ва вичин алакьунрин таъсиб хуьз жедай устад 
тирди чаз и шииррай хъсандиз аквазва. Сулеймана, 
Эминан гьуьрмет хуьналди, адахъ галаз къен'и акъа-
жунар ийизва, гагь ада Эминан фикирар давамарзава,  
деринарзава. 

Са гафуналди, Сулейманаз эдебиятда гьар шаир-
дихъ вичин хатI, вичин «тагъма», вичин рехъ хьун 
герек тирди хъсандиз чизвай.

«Жегьил шаирриз» шиирда ада лагьанай:

Са зерре кьван айиб, хата
Титан герек жуван пата.
Заманада вуч аватIа
Ахтармишиз чирна кIанда.

СтIал Сулейманан къилих:
Авай гаф тавун я чуьнуьх.
Гьар шаирдин вичин ишигъ
Экв гуз гьакI куькIуьрна кIанда.

Сулеймана вичихъ «вичин ишигъ» авайди ви-
чин чIаларалди ва вири уьмуьрдалди къалурна. А 
ишигъда Эминан ишигъдикайни экв хьайивиляй Су-
леймана «Заз яшамиш жез – халкьди, манияр туь-
кIуьриз Етим Эмина чирна»  лугьунихъ мягькем бине 
ава.

АКЬАЛТIАРУН

Етим Эминахъ сирерни керематар гзаф ава. Абу-
рай виридай кьил акъудиз хьун мумкин туш. Вучиз 
лагьайтIа чав адан ирс вири тамамдиз агакьнавач, 
адан са пай, мумкин я, чIехи пай гел галачиз квахь-
нава. ИкI тирди адан уьмуьрдикай халкьдин сивера 
амай гьадисайри лугьузва. Адан уьмуьрдин уламарни 
чаз вири тайин хьанвач, абуруз талукь ва чпел шак 
гъиз тежедай хьтин делилар тIимил ама. Амма, чав 
агакьнавай ирсинини, шаирдин уьмуьрдиз талукь де-
лилрини Етим Эмин зурба инсан ва чIехи шаир хьа- 
йиди къалурзава.

Эминан чIехивал куькай ибарат я?
Ада, лезгияр Урусатдик экечIай девирдин шаир 

хьуналди, лезгийрин цIийи эдебиятдик кьил кутуна, 
лезги чIалал халисан ва шииратдин вини дережадив 
агакьнавай эсерар кхьиз хьун мумкин тирди тести-
кьарна. Адан гуьгъуьнлай пайда хьайи вири шиират, 
са шакни алачиз, Эминан таъсирдик кваз арадал 
атайди я. Шаирдин вичин аямдаррини и кар хъсан-
диз кьатIузвай.

И жигьетдай са шумуд мисал гъиз жеда.
 Эминан чIехи дуст хьайи, Къафкъаздин чIалар 

дериндай ахтармишай алим П. К. Усларан гъилик 
кваз кириллицадин бинедаллаз лезги чIалан алфа-
вит туькIуьрай ва абжуз (букварь) акъудай Къазан-
фар Зулфукъарова вичин шиирда  вичин вил Эминан 
шииррихъ галайди ва шаирди Дили-Виранадиз (им 
Къазанфаран тахаллус тир) чирагъ куькIуьрна лу-
гьузва. Шиирдай и чирагъ Эмина вичин дуствилелди, 
вичин чIаларалди куькIуьрнавайди аквазва.

Эминан девирда уьмуьр тухвай Вини-Хъартас 
Эрзиханани Эминаз бахшнавай са шиир малум я. Ав-
торди, Эмин вичиз акур кас туштIани, ам акунихъ 
вил гала, «Ви мецелай чкIизва рагъ» лугьузва.

Эминан аямдар хьайи Мехкяргъви Шихмегьамеда  
чIехи устад кьейидалай кьулухъ кхьенвай са шиирни 

15. Зак. № 1191

чав агакьнава. Ана ада вичи «мажмуъ ктабдай», яни 
жуьреба-жуьре шаиррин чIалар кIватIнавай антоло-
гиядай Эминан шиирар кIелайди ва абурукай «Ажеб 
хуш тир чIалар рикIиз», «Гьар са чIал я пара ажеб», 
«Къиямат-къал адан асар зая жедач» лугьузва.

Гьаким Къурбана вичин са макъалада кьасумхуь-
руьнви Нурмегьамедов Шейхали Нурметовчичан ар-
хивда Етим Эминан шиирар авай гъилин кхьинрин 
са ктабда Вини Хъартасрин хуьряй тир дишегьли 
«Хумаята, Муслиман руша, Вини Хъартасдилай 
тир Салигьан хва Саадудин папа» гьижретдин 1292, 
яни григориан календардин 1875-йисуз кхьенвай ихь-
тин гафарни гъизва: «Аллагьдин тIварцIелди…  Ал-
лагьди ракъурнавай азаррикай садалди жазданнавай 
Ялцугъай тир Малла Эмин месе гьатнава… Чун гу-
нагьрин фура ава, рикIер чIулав хьанва… ТIазвайдаз 
куьмек хьун паталай Аллагьдиз дуьаяр ая, инсанар».

Ибур Эминан шаирвилин бажарагъ адан вичин де-
вирда къелемдин стхайри ва халкьди дериндай кьа-
бул авунин акьалтIай шагьадатнамаяр я.

Эмина лезги шииратдин уьлчмеяр тайинарна, 
РагъэкъечIдай патан шииратдай атанвай, виридаз 
гашкIум хьанвай образарни гекъигунар цIийи хъуву-
на, абуруз цIийи нефес гана,  вичин девирдиз къимет 
гана, адан суфат ачухарна, гьукумдинни яратмишза-
вай касдин алакъайра кьвед лагьайда вичи вич гьикI 
тухун лазим ятIа чешне къалурна, яшайишдин вири 
уламра халкьдин пад хуьнин терефдал хьана. Ада  
вичин шиирралди вичин хсуси уьмуьр тухуналди  
инсанвилин, ягь-намусдин, ахлакьдин рекьяй гзаф  
кесерлу весияр туна.

Инсандин тIебиат чируналди ада хкудай нети-
жаярни кьетIенбур хьана. Фана дуьньяда, яни вичин 
винел вири дегиш жезвай, вири алатна физвай дуьнь-
яда инсандивай таз жериди тек са «тIвар-ван» тир-
ди лагьана. Им дерин фикир я. Тазвайбуру я хъсан, я 
пис тIвар тазва. Хъсан тIвар тун регьят кар туш, 

амма шаирди гьар са кас гьа и кардихъ гелкъуьнихъ 
эверзава.

Дуьньядин эдебиятда инсандин нефсиникай, къа-
нихвиликай вири чIехи шаирри, гьикаятчийри кхье-
на. Амма нефсинин шикил вилериз аквадайвал, кьил-
дин махсус къаматда аваз чIугурди са Етим Эмин я. 

Эминаз вичин шаирвилин дережани тIвар багьа 
тир, ада абур датIана вини кIарара аваз хвейиди, 
ам и кардив лап рикI гутуна эгечIайди адан крарай-
ни, чIаларайни аквазва. РагъэкъечIдай патан чIехи 
шаиррихъ галаз вичин къелемдин къуватар алцум- 
дай, абурулай гьакI кьуру чешне къачунал акъваз та-
вуна, абурухъ галаз акъажунриз экъечIдай жуьрэт 
ийизни адалай алакьна. 

Вич халисан мусурман яз, шариатдин къази яз, 
ада вичиз, шаирдиз хьиз, диндин часпарра дарзавай-
ди, вич а сергьятрай экъечIуниз мажбур жезвайди 
гьиссзавай, и жигьетдай ада вичизни, вичин патав 
гвайбурузни, амай дуьньядизни четин суалар гузвай, 
ада и дуьнья тешкилнавай тегьердал шак гъизвай, 
Аллагьдивай са касдиз кьванни даиман уьмуьр гана, 
адав чи уьмуьрдин мана-метлеб вуч ятIа чириз тун 
тIалабзавай. Ибур диндал алай касдивай регьятда-
каз лугьуз жери гафар тушир.

Вич мусурман яз, ада лезгияр Урус гьукуматдик 
хьун дуьз кар яз гьисабна, тарихдин уламра  кар кье- 
тIидаказ гьялна кIани вакъиайра ада  Къафкъаздин 
халкьар чпин гелел гъиз кIанзавай мусурман уьлквей-
рин пад хвенач, инкъилабралди инсанрин уьмуьр  
хъсанвилихъ дегишариз тежедайди тагькимарна. 
Гьа са вахтунда ада гьукумдихъ ва гьукумдаррихъ 
инсаф ва адалат авачирди къалурна ва абур тахьуни 
уьлкве чкIинал гъидайдакайни лагьана. 

Инал къейднавай и вири лишанрикай чун и ктаб-
да раханва.

Иранрин са шаирдихъ пуд чепелукьдикай кхьен-
вай са шиир ава. Абуруз пудазни цIун гьакъикъат 
гьихьтинди ятIа чириз кIан хьана. Сад лагьай че-

пелукьди, яргъалай цIуз килигна,  лагьана: «Ада экв 
гузва». Кьвед лагьайда, са кьадар цIуз мукьва хьана, 
къейд авуна: «Ада чим гузва». Пуд лагьай чепелукь 
цIун къенез гьахьна, ам ана кана чIух хьана. Адаз 
цIун тIебиат, гьакъикъат гьихьтинди ятIа тамам-
диз чир хьана, амма адавай ам амайбуруз лугьуз хьа-
нач.

Етим Эминан уьмуьрни кьисмет, ам дуьньядив 
эгечIай саягъ и пуд чепелукьдин кьисадив гекъигиз, 
«алцумиз» жеда. 

Адан яратмишунарни пуд чкадал пай жезва. 
Сифтегьан пай жегьилвилихъ, муьгьуьббатдихъ 

галаз алакъада ава. Вич и береда муьгьуьббатдин азаб- 
рик акатнатIани, шаирдиз дуьнья экуь яз, бахта-
вар яз аквазва, ам муьгьуьббат кьилиз акъатунихъ, 
вични вичин яр сад хьунихъ гелкъвезва. И бере и 
«фана дуьньядин» цIуз яргъай килигай сад лагьай че-
пелукь я.

Кьвед лагьай бере адаз муьгьуьббатда вичин бахт 
жагъана, дустарин, жемятдин арада хьана, ам кIам-
бурдал хьайи вахт я. Ам акьван яргъал фенач. «Яру-
цIару, гуьллуь читиникай» валчагъда къазаб туна 
дамахарни ада авуна, вичин къазивилин везифаярни 
рикI гваз, гьахъ гваз, инсанар рази жедайвал тама-
марнай. И бередиз бахшнавай шиирар чал тIимил 
агакьнаватIани, абур ади хьаначир лугьуз жедач. 
Вичин уьмуьр къулай тирлани, шаирдин рикI халкь 
авай четин гьалдикай секин тушир. ЯтIани, и бере 
шаир дуьньядиз мукьувай килигай ва адан цIу чим 
гузвайди гьиссай кьвед лагьай чепелукь я.

Шаирдин уьмуьрдин ва яратмишунрин пуд ла-
гьай бере виридалай кьилин, вакъиайралди ва шиир-
ралди девлетлуди, амма сагъламвилин жигьетдай 
лап четинди хьана. Вичин уьмуьрдин сад лагьай бере-
да Туьквезбанан дидарда ирид йисуз хьайивал, адан 
эхиримжи берени саки гьакьван давам хьана. И йи-
сара ам месел алаз хьана. Адаз дуьньядин, инсандин 
суфатар капаллайди хьиз ачух хьана. Адаз чIехи гьа-

къикъатар ва керематар акуна. И бере цIуз гьахьай 
пуд лагьай чепелукьдив гекъигиз жеда. Чепелукьди-
вай цIун гьакъикъат гафаралди лугьуз хьанач. Амма 
Эмина и дуьньядинни инсандин гьакъикъат, уьмуьр-
дин метлеб вуч ятIа шиирралди лагьана. Пуд лагьай 
бередин чIалар и дуьньяди инсандиз ганвай зурба ха-
жалатдин цIун къеняй авунвай зурба гьарай я. Вичин 
хсуси мусибатдани ам халкьдин шаир яз амукьна.

И пуд бередални чун и ктабдин жуьреба-жуьре 
макъалайра акъвазнава.

Етим Эминан ирс алимрини, шаиррини, кIелза-
вайбуруни датIана гъилик ийизва. Адакай кхьизва, 
адан деринар, сирер ачухиз алахъзава. 

Эминал чи гьейранвал садрани акьатIзавач. Им 
адан ирс деринди тирвилин лишан я.

«Девирар. Девиррал – Эмин», – кхьенай чи аямдин 
кьилин шаиррикай сад хьайи Ибрагьим Гьуьсейнова.

Лезги халкьни адан чIал амай кьван гагьда  
чи шаиррин цIиргъина Етим Эмин сад лагьайди яз 
амукьда.

Акьван гагьда адакай чи ихтилатарни, веревир-
дерни, баянарни, гиманарни, гьуьжетарни акьалтI-
дач.

1998-2018

ТАМАШИЯТ

ХУКАЦ-ХАНУМ

Max 

ИШТИРАКЗАВАЙБУР

Х у к а ц - Х а н у м, эхирдай Хурма-Ханум.
Д и д е.
Ч у б а н   г а д а.
Ж и н е р.
Ж и н е р и н   п а ч а г ь д и н   х в а.
К ъ а р а в у ш.
К ъ у н ш и    п а б.
А я л а р.

1-ПЕРДЕ

Сад лагьай шикил

Гатфарин пакама. Гьаят. Адан са пипIe са мерте-
бадин кIвал ава. КIвалин айванни айвандилай къерехдиз 
квай дакIар гьаятдихъ элкъвенва. Са пата хьран кIвал 
ава. Верхи кулни гваз агьил дидишегьли – диде къведа. 
Адан гуьгъуьна жин ава. Дишегьлидиз жин аквазвач.

Д и д е (дакIардихъ элкъвена). Я руш! Къарагъ! 
Гьикьван ксуда?! (Жаваб тахьайла, мад эверда.) 
Къарагъ, я кьейди! Вун ахвар ийидай кьван дакIун-
на хъиткьин жеда! Къарагъ, чин-гъил чуьхуьх, гьа-
ят шуткуна, я чархуз дуьнмиш хьайиди!.. (Фена 
дакIар ахъайда.) Ахварихъ къанихди са вун хьана-
ни?.. Бес кьуру кIарасар гъиз фенвай ви вахариз, цан 
цаз фенвай ви стхайриз ксуз кIанзавайди туширни?!  
Вун абурулай виридалайни чIехиди я хьи, ЧIехи ва-
цIуз аватайди! Вуна абуруз чешне къалурна кIанза-
вайди я, чене кьулухъ элкъвей вах!.. (Са патахъ.) 
Я Аллагь, им вуч балай я на заз ганвайди?! Зун ре-
кьидалди зи кIула вуч пар туначни вуна, чан зун ваз 
къурбанд хьайиди!.. Ихьтинди свас я лагьана ни ту-
худайди я?.. ТухвайтIани, паб я лагьана ни хуьдай-
ди я?!.. КIвализ са гуж-баладал къвезвай ризкьидик 
идан са зегьметни квачирди!.. Недайла, вири хзанди-
лай гзаф недайди!.. (ДакIарда кьил туна.) Я Хукац-
Ханум! Къарагъ! Къарагъ, я Хукац-Ханум!.. (Садла-
гьана са вуч ятIани рикIел хтана, рахунрин жуьре 
дегишарда. Милайимдиз.) Я чан руш! Я дидедин ши-
рин! За ядни гъанва, зун, хьар кутуна, фуни, цикIе-
нарни чраз агакьнава... Къарагъ, жуваз са кьас таза 
цикIен хьайитIани неъ...

ДакIардай хкадарна Хукац-Ханум къведа. Дидедин 
гуьгъуьнавай жин, садазни такваз, гила рушал элкъведа.

Х у к а ц - Х а н у м. Гьинва цикIен?! Къала, зи 
пай зав гице!

Д и д е. Агьан! ЦикIендин тIвар кьурла, чIал 
акъатнани?! ЦикIен гьавая гудайди туш. Сифте кIва-
лах – ахпа цикIен. (Рушав верхи кул вугуда.)

Х у к а ц - Х а н у м (кул дидедал гадар хъийида). 
Сифте цикIен це, ахпа за гьаят шуткунда... Гишила 
за ихьтин агъур кIвалах гьикI авурай?..

Д и д е. Сифте чиниз са шупI яд ягъ, жувахъ гала-
май ахвар галуда, ахпа кIвалахна гъил-кIвач ачуха. 
Акуна-такуна ви иштагьни хъсандиз ахъа жеда. (Кул 
вугуда.)

Х у к а ц - Х а н у м. Зи иштагь гьакIни ачух 
я. (Кул дидедал гадар хъийида.) ЦикIен тIуьрла, зи 
гъил-кIвачни ахъа жеда, захъ галамай ахварни галат-
да... Заз зи пай цикIен це!..

Д и д е. За садра лагьана... Сифте кIвалах – ахпа 
цикIен. (Кул рушал гадар хъийида.)

Х у к а ц - Х а н у м (чилел ацукьна шехьда). За 
цикIен туьтIуьнмаз са кIвалахни ийидач. (Кстахдиз.) 
За кIвалах авуна куьтягьдалди ви цикIен баят жеда. 
(Гъилеривни кIвачерив чил гатаз, ар ягъиз шехьда.)

Д и д е. Лал хьухь, бахтсуз хьайи вах! Вуна къун-
шияр кIватIда! Вуна вири хуьр чал хъуьруьрда…

Х у к а ц  - Х а н у м. Заз цикIен кIанда!.. Фад 
це!.. (Шехьда.)

Д и д е. ЛипI хьухь, лилда гьатайди! Ван атIутI, ван 
кьурайдн! (Маса чара амачиз.) Исятда гуда... Исят-
да гъида, гъилер гъуьргъуь хьайиди! (Хьран кIва- 
лиз фена, цикIендин са пад гваз хкведа, рушал яр-
гъи ийида.) Ма, нефс кьве пад хьуй ви... Анжах ван 
акъудмир...

Х у к а ц - Х а н у м (цикIендин пад цавун кьиле 
тIуьна куьтягьда). Заз са пад ваъ, сагъ цикIен кIан-
да!.. (Шехьда.) Муькуь падни хце!.. (Ар ягъиз, кIва-
черивни гъилерив чил гатада.)

Д и д е. Сагъ цикIен ваз хьайила, ви стхайризни 
вахариз вуч амукьрай? Гьардал гьалтзавайди цикIен-
дин са пад я, гьамни абуру чIугур зегьметдай. Ваз 
хьиз гьавая ваъ... Ваз неинки гьа цикIендин са пад, 

ваз гьич яван фан са кьас кьванни гана кIанзавайди 
туш!..

Х у к а ц - Х а н у м. Зун вахарилайни стхайрилай 
чIехини я, акьуллуни я, иерни... Заз цикIендин са 
пад тIимил я. Заз муькуь падни хце! (Шехьда.)

КуьчедайтIуз  чубан  гада къведа.

Ч у б а н   г а д а (яргъа амаз). Вуч гьарай-эвер я? 
Вуч къал-къиж я?.. Хийирар хьуй, я хала!

Д и д е (рушаз). Кис, кьейди. Шел атIайтIа, за 
ваз цикIендин амай падни хгуда. (Руш кис хьайила, 
чубан гададиз.) Абат хийирар, чан халадин... Гьарай-
эвер кулунин паталай я...

Ч у б а н   г а д а (гьаятдиз гьахьда. Тажубвилел-
ди). Кулунин паталай? Гьич зи кьиле ацукьзавач ман 
им вуч лагьай чIал ятIа...

Д и д е. Им зи рикI алай руш я. Ада, пакамахъ 
фад къарагъна, калер ацана нехирдиз ракъурна, ла-
кар кIватI хъувуна, вад-ругуд квар яд гъана, хьар ку-
туна фар-цикIенар чрана, гила гьаят шткида лугьуз 
кул къачурла, зи намусди кьабулнач... Вири кIвала-
хар са гьа идал гьалдна виже къведач эхир... Адавай 
кул къахчуна, за жува шткида лагьана. Зи руш вичи 
шткида лугьуз шехьзава...

Ч у б а н  г а д а (хъуьреда). ГьакI лагь ман!.. 
Ахьтин рушан хатур хадани, я чан хала? Икьван иер 
руш вуч лагьана иширда?.. (Хукац-Ханумаз.) Ви  
тIвар вуж я?

Х у к а ц - Х а н у м. Ху…
Д и д е (рушан гаф атIуда). Хурма-Ханум.
Ч у б а н   г а д а. ТIварни вичив кьурди я...
Д и д е. Акъваз, акъваз... Акьван яргъариз фи-

мир... Жузун айиб тахьурай, вун вуж кас я?..
Ч у б а н   г а д а. Зун са адетдин чубан я. Захъ 

вира ава: чIехи суьруь хипер, кIвалер, cap, чIемер, 
нисияр, къахар...

Дидеди рушан къвала кьуьнт эцяда: ихьтинди гъиляй 
ахъаймир! Жинре, абурал пудални тIуб туькIуьриз, ван 
акъуд тийиз хъуьруьнарда.

X у к а ц - Х а н у м. Къахун якIукай хъсан ци-
кIенар жедайди я...

Ч у б а н   г а д а. Эхь, кьуру якIукай хъсан ци-
кIенар ийиз, сарикайни хъсан гамар-халичияр храз 
жеда... Амма заз цикIенар ийидай, гамар храдай кас 
авач... Зун субай я. Зи кIвалин-йикъан аявалдай са 
свас авач заз... Къекъвезва зун, вил-экв ийизва. Ку-
тугай сад жагъизвач... (Дидедиз.) Ви руш жагъайди 
бахтавар жеда. Ви рушакай кIвалин-йикъан кIараб 
жеда... Гьайиф, зун геж атанва жеди... Ихьтин рушар 
лишанар кутун тавуна амукьдайди туш.

Д и д е (теспача яз). Эхь! Эхь!..
Ч у б а н   г а д а. Гьайиф!.. AкI ятIа, зун хъфида... 

За мад са гафни хълагьдач... (Хъфиз кIан жеда.)
Д и д е (чубан гада кьуна акъвазарда). Ваъ! Ваъ!.. 

Зи руш гьеле садазни ганвач... Илчияр къвез-хъфиз-
ва... Амма чна акатай низ хьайитIани гузвач... Зи ру-
шакай кIвалин кIapa6 жедайди я! Эхь! Эхь!

И ихтилатар кьиле физвай арада руша эвелдай ре-
гъуьвилер ийидай амаларда, ахпа ам, яваш-яваш кьулухъ 
фена, садлагьана хьран кIвализ гьахьда, анай цикIендин 
са падни къачуна хурув агудна, вич экъечIай дакIардиз 
кьилихъди гьахьда.

Ч у б а н   г а д а (хвешила). За илчияр ракъурай-
тIа жедани?!

Д и д е (хурамдиз). Ракъура! Ракъура! Ваз кIан-
датIа, лап къе ракъура!

Чубан гада хъфида. Жинни адан гуьгьуьна гьатда.

Я Аллагь! Зун ваз къурбанд хьурай! Заз чидач за 
чIуру кар авунани, дуьз кар авунани... Гьар гьикI ятIа-
ни вуна залай гъил къахчу. (Гьаят шткида.) Зи та-
паррин хабар гьинай гудатIа яраб?.. Мад ана хьайиди 
хьана... (Гьаят шткиз-шткиз са патахъ хъфида).

Кьвед лагьай шикил

Йиф. Яргъай хьиз уьфтуьнал какахьай хирде макьа-
мар ядай, ракьун къапар гатадай ванер къведа. Садлагьа-
на са кIеретI   жинер пайда жеда. Абуру жинерин межлис 
кутада.

1 - ж и н

Чун вужар я? Гьинай я?
Чун са мичIи муртIай я.

2 - ж и н

Чун амалдар, иер я,
Чун жинер я, жинер я!

В и р и д а   с а н а л

Чун жинер я, жинер я!
(Уюнар акъудиз кьуьлерда.)

1 - ж и н

Течирдаз гун малумат:
Чахъ ава чи гьукумат.

2 - ж и н

Чахъ пачагь, къанун ава,
Сердерни кьушун ава.

В и р и д а   с а н а л

Чи фендер xyпI бетер я,
Чун жинер я, жинер я!

1 - ж и н

Гьахьда чун цIуз, гьам цизни, 
Накьвадизни, къванцизни.

2 - ж и н

Инсанрикни акатда,
Гьайванрикни акатда.



460

В и р и д а   с а н а л

Им чи межлис, кьуьлер я,
Чун жинер я, жинер я!

1 - ж и н

Чун садакай хкечIда,
Чун муькуьдак экечIда!

2 - ж и н

Инсанар чав агакьдач,
Са тIемни чак акакьдач.

В и р и д а   с а н а л

Чи макьамар уьфтер я,
Чун жинер я, жинер я!

1 - ж и н

Чи пеше я датIана 
Алцур авун инсанар.

2 - ж и н

Чи пеше я ягьанат,
Зарафатни хиянат.

В и р и д а   с а н а л

Гьиллебазар, бижер я,
Чун жинер я, жинер я!

1 - ж и н

Инсанрик чи къилихар 
Кутун я чаз кIани кар.

2 - ж и н

Инсанрин кьил элкъведа – 
Чун абурал хъуьреда.

В и р и д а   с а н а л

Чун хъуьрез, чаз кефер я,
Чун жинер я, жинер я!
(Кьуьлерда.)

Жинери уьфтер яда, ракьун къапар гатада, кьуьлерда, 
манияр лугьуда. И арада са маса жин атана акъатда.

Ж и н (хъуьруьн кьаз тежез). Квез вуч хьанатIа 
чидани-е?.. За са темпел, хукац руш гъуьлуьз гана!.. 
(Хъуьрена чIагана фида). Фена акатна зун сифте а 
рушан дидедик, ахпа рушак вичик... Алцурна диде-
ди свас кIанзавай са гада... Авуна гьа дидеди вичин 
рушан тарифар!.. Табни гьилле сад садан далудаллаз 
адан сивяй акъатдавайвал акуназ кIандай... Гада чIа-
лахъ хьана... Адан темягьар фена... КIвалин-йикъан 
кIараб жедай руш я лагьана... Гьасятда хъфена руш 
це лугьуз илчияр ракъурна... Кье руш тухвана... 
Исятда мехъерин йифен межлис куьтягь хьана... Чам- 
ран кIвалин къавалай тфенгар ягъиз эгечIайла, зун 
катна хтайди я. (Хъуьреда.) Чамраз хьайиди хьана!..

Ж и н е р (рахшандар ийиз). Мубаракрай! Муба-
ракрай!

Ж и н. ЦIийи сусаз лугьудай гафар мадни авай-
ди я... (Дишегьлидин ванцелди.) Ирид хвани са руш 
хьурай, гьамни хутун тарцяй аватна кьирай!.. (Хъуь-
реда.)

Ж и н е р. Хьурай! Хьурай! Гьа вуна лугьудай-
вал хьурай!.. (Хъуьрена чIагида.) Вуна чамраз авурди 
авуна... Аферин ваз!..

1 - ж и н. Куьн инсанрин мехъеррикай рахаз, чи 
межлис рекъизва гьа! ИкI виже къведач. Чун жинер я!

2 - ж и н. Жинвилин дережа кIурарик вегьин айиб 
я... Кьуьлер ая! Чи межлис давамар ая! Ягъ макьамар!

Жинерин кьуьлерни уюнар гара гьатнавай арада мад 
са жин атана акъатда.

Ж и н (хъел аваз). Кис хьухь! Акъвазра куь шад-
вилер!.. Чир хьаназ хьуй, пачагьди куьн рекьидайди 
я... Квез пачагьдин буйругъдикай хабар авачни?

1 - ж и н. Вуч хьана?!
2 - ж и н. Вуч хабар я?!
Ж и н. Чи пачагьдин хва рекьизва. Туьтер атанва. 

Инагъ хьанва... Чи жерягьривай садавайни са чарани 
ийиз хьанач. Къецепатан жинерин вилаятра авай же-
рягьривайни са дарманни ийиз жезвач...

1 - ж и н. Чна гила вуч авун лазим я?
Ж и н. Квез пачагьди вичин хвани гваз цIийи 

жерягьрихъ къекъвез алад лагьанва. ЖагъайтIа, гьа 
чкадал дири хъийидайвал... ТахьайтIа, пачагьдин 
хцин тифтиф цавуз акъатда.

2 - ж и н. Куьн къах вучиз хьанва?.. Ша фин па-
чагьдин хва къутармишиз!

Вири фида.

2-ПЕРДЕ

Сад лагьай шикил

Чубан гададин кIвал. Гьаятднн са пипIe хьран кIвал 
ава. Анай гъиле цикIенни аваз чубан гададин свас Хукац-
Ханум экъечIда.

Х у к а ц - Х а н у м. Кеф тушни бес!.. ЦикIенар 
ийиз нез!.. Кьуру як квай цикIенар!.. Я ваз къарагъ 
лугьудай кас авач, я ваз гьаят шуткуна лугьудай кас 
авач...  Кефер я. (ЦикIендиз кIас яда.) Пагь! Пагь! 
Пагь!.Вуч дад галайди тушни! Гьар юкъуз цIикIе-
нар... Къéни са хара чранва... Аферин зи ярдиз, зи 
чубан гададиз!... Вич Мугъандиз хъфидайла, заз не-
дай-хъвадай вири туна: чIемер, нисияр, кьурурнавай 
якIар... Неъ, хъухъ, кеф чIугу! (ЦикIен тафт хьиз 
кьуна мани лугьуда.)

Зи яр ава Мугъанда,
Къаяр ава Мугъанда.
Гьар са юкъуз хьар кутаз,
ЦIаяр ава зи чанда!
(ЦикIендиз кIас яна, кьуьлда.)
Зи кар жеда туькIвена 
Чрай чIавуз цикIенар.
Абурун куьк хараяр 
Мад къалин жен декIена!
(ЦикIендиз кIас яна, кьуьлда.)

КIула са ацIай харални аваз Хукац-Хануман диде  
къведа.

Д и д е (сифте къах жеда. Вич вичел хтана, тIуб 
сивив тухвана). Вув-в, беябур хьана! Инсанрин ви-
лик зи чин чIулав хьана, эгер и уюнар акур кас-мас 
хьанатIа... (Хукац-Ханумаз.) Ибур вуч уюнар-къу-
гъунар я, я Хукац-Ханум? Бес хьуй тIун! Им шумуд 
варз я, вуна гьар юкъуз ихьтин кьуьлер-хкадарунар, 
цIингавар ийиз?!..

Х у к а ц - Х а н у м (харудаказ). Сад лагьайди, зи 
тIвар Хукац-Ханум ваъ, Хурма-Ханум я... Зи ярди-
ни, къуншийрини заз гьакI лугьузва... Кьвед лагьай-
ди, за манияр вучиз лугьудач кьван? Кьуьлер вучиз 
ийидач кьван? Заз кими са затIни авач. Зи кIвал ацIа-
на-равана ава, зун жувни хъсаи якIа-чIарчIе ава...

Д и д е (кIулавай харал аватда). Я чан бала, я 
ширин бала, кIвал ацIанва лугьуз, жув якIа-чIарчIе 
ава лугьуз, беябур жедай кIвалахар ийидани?.. Ингье 
зи яб, за гьа и яб атIуда, эгер вуна вунни, зунни бея-
бур тавуртIа... Зи атIай меци чубан гададиз вучиз таб 
авурди тир? Вучиз?!

Х у к а ц - Х а н у м (са къайгъуни авачиз). Пис 
хьанач хьи... Зи тIвар Хурма-Ханум я лагьайдинн 
вун я... Ви са бицIи тапуни зун гьикьван бахтлу авун-
ватIа килиг, я чан диде! (ЦикIендиз кIас яда.) Зун 
а эвелан руш яз амач... Заз ина цикIенар чраз чир 
хьанва! ЦикIенар!..

Д и д е. Валлагь, беябур хьана!.. Ваз чубан гадади 
зулуз Мугъандиз хъфидайла вуч лагьанай? ЦикIенар 
ийидай къахарилай гъейри, ада ваз мад вуч тунай?.. 
Сагъ са кIвал ацIай cap тунайни? Тунай. Ибурукай 
гъалар авуна, рангарнк кягъна, халичаяр хурух ла-
гьанайни? Лагьанай. Яни гатфаралди, вич хкведалди 
храна куьтягьа лагьанайни? Лагьанай. Вуна вуч аву-
на? Гьеле авур са затIни авач...

Х у к а ц - Х а н у м. Акъваз, я диде! Кагьулни 
туш ваз сарикай рахаз...

Д и д е. За ваз са кьадар сарикай гъаларни авуна, 
рангарикни кягъна хканайни? Хканай. Гамун тарар 
гъана, гамни ршана, «ма хурух» лагьана вуганайни? 
Вуганай... Амма вуна къéни са квагни эцигнавач... 
КIвале авай кьван а сарикай мус гамар храна куь-
тягьда?.. Вахтар физва, я бала. Къе-пака чубан гада 
хтана ахкъатда...

Х у к а ц - Х а н у м (гьяз авачиз). Храда ман са 
мажалдик...

Жугъундихъай къунши папан кьил хкатда.

К ъ у н ш и   п а б. Я Хурма-Ханум! Ви кIваляй 
гам гатадай ван къвезвач хьи?.. Гьамиша къвезвайди 
анжах цикIенрин ял я... Ви cap кьуьчI гьатна чIур 
хьанваз тахьуй?..

Х у к а ц - Х а н у м (хъел кваз). Зи сара на ви 
кьил сухмир! Ам ви къайгъу туш!.. За храйла, аквада 
ваз... (Къунши папаз ван текъведайвал са патахъ.) 
КъуьчI ви кьиле гьатрай…

К ъ у н ш и   п а б. Вуна гьикI храда?.. Пака чу-
банар хквезва… Ви адахлини хкведа...

Х у к а ц - Х а н у м. Хтурай ман... За адаз ахьтин 
цикIенар гьазурда хьи!.. (ЦикIендиз кIас яда.)

Къунши папан кьил квахьда.

Д и д е. Мад гьа вичин цикIенар хьана... (Ху-
кац-Ханумаз.) Ваз ван хьанани? Чубан гада хквезва. 

Пака хквезва, пака!.. Беябур хьана! Уьзуькъара хьа-
на... Рахкурда ада вун... (Кьил-хур гатада.) Гьарай 
кьилеллаз, руг кьилеллаз... Са шумуд ифей чумахъни 
далудилай чIугуна хьиз...

Х у к а ц - Х а н у м. За адаз ахьтин цикIенар 
гьазурда хьи, адан рикIелай вири алатда.,. Вуна авур 
тапарарни алатда, вичи тур кьван сарни...

Д и д е (хъел акатна). Вунни кьий, ви цикIенар-
ни!.. (Чилел  алай харалдихъ кIвач геляна хьиз.) Ма 
ибурни за ви сарикай воз гьазурнавай гъалар я... Зун 
кумач... Жуваз вуч кIантIани ая ибуруз... КIандатIа 
жуван цикIенрик кутур!.. (Хъелна хъфида.)

Х у к а ц - Х а н у м (къуьнер агажна). Ибуруз 
виридаз зи цикIенар залан хьанва... Чпиз гьатзавач 
лугьуз пехилвалзава... (ЦикIендиз кIас яда.) Зи ке-
фияр гьикьван ачухбур тир... Инихъай дидеди, ани-
хъай къунши папа чIурна... И саягъда гамар-халичи-
яр храз жедайди яни?.. ЯтIани чара авач, гамунихъ 
ацукьна кIанда... Санихъни эглеш тахьана, къарагъ 
тавуна храдайвал гьазурвал акуна кIанда, жуваз арха- 
индиз кIвалахун патал къулайвилер тешкилна кIан-
да... (Хьран кIвализ фида.)

Къунши папан кьил хкатда.

К ъ у н ш и  п а б. Мад хьран кIвале авай хьтинди 
я им... Килигда чун гьикI чубан гадади ви кьилиз яд 
чимдатIа... (Квахь хъийида.)

Х у к а ц - Х а н у м (кьве къуьнелни хурал  ци-
кIенар кутIунна хкведа. Гам храдай амалар ийиз- 
ийиз, гагь са цикIендиз, гьагь масадаз кIасар яда).  
Гила кIвалахайтIа жеда... (КIвализ гьахьда…)

Йиф алукьда. ДакIарда экв куькIуьда. Гьаятдин са пи-
пIяй жинер пайда жеда. Абуру кьуд патахъай мес кьунва. 
Месел жинерин пачагьдин хва ала. Жинерин гьалар зайиф 
я, юхсул я. Абурук виликан фус кумаз аквазвач.

1 - ж и н. Шумуд варз я чун пачагьдин xвa гваз 
къекъвез... Санайни са бегьем жерягь жагъанач... 

Азарлудан гьални къвердавай пис жезва... Рекьида 
чун пачагьди, вичин хцин туьтер ачухар тахъвуртIа... 
ГьикIда? Вучда?.. Гьиниз фида? Нин патав фида?..

2 - ж и н. Ангье са кIвале экв кузва... Ша, ана 
вуж аватIа килигин.

1 - ж и н. Ша фин кван...

Жинер дакIардихъ фена килигда. Виридак хъуьруьн 
акатда. Абур хъуьрез акурла, жинерин пачагьдин хцини 
ишарайралди вичизни а дакIарда вуч аватIа къалур лугьу-
да. Жинери ам хкажна дакIардив агудда. Жинерин пачагь-
дин хва хъуьрена чIагида. Ада сив гагь са къуьнел, гагьни 
маса къуьнел, гагьни хурал тухуз, дехьнен Хукац-Ханума 
гьаятда цикIенар недайла авур хьтин амалар ийида. Сад-
лагьана жинрен хцин туьтер ачух хъжеда.

Ж и н е р и н   п а ч а г ь д и н   х в а. Им вуж 
я ихьтинди?.. (Вичивай рахаз хьунал мягьтел жеда, 
ахпа садлагьана хвеишла хкадарда, кьуьлерда.) Зи 
туьтер ачух хъхьана! Зун сагъ хъхьана!

Жинеривай чпин хвешивилер кьаз хъжедач.

1 - ж и н (жинерин пачагьдин хциз). И дакIар 
хьаначиртIа, анай ваз кIвалевай руша гам хразвайвал 
акуначиртIа, вун дири хъжедачир... Чи къанунралди, 
чна чаз хъсанвал авурдаз са гьуьрмет хъувун лазим я.

2 - ж и н. Эхь! Эхь! Хъсанвал хъувуна кIанда. Та-
хьайтIа чи пачагьдиз хъел къведа.

Ж и н е р и н   п а ч а г ь д и н   х в а (кьама ял 
аваз). И кар заз куьне талгьайтIани чизва... Алад, 
фена а рушавай хабар яхъ, вичиз вуч кIандатIа... Ада 
вуч тIалабайтIани, гьам гудай ва я ийидай ихтияр 
гузва за квез.

Жинери кIвалин ракIар гатада. Хукац-Ханум къецел 
экъечIда. Къуьнерални хурал алай цикIенрин са пай тIуь-
на куьтягь хьанва.

Х у к а ц - Х а н у м. Вуч хьанва?.. (Мягьтелдиз.) 
Куьн вужар я?!



467

1 - ж и н (хъуьтуьлдиз). Чун... Чун…  абур я... 
жинер я...

Х у к а ц - Х а н ум. Жинер?! Куьн цикIенрин ни-
эдал атанвайбур яни?..

1 - ж и н. Чна цикIенар недайди туш... Чун... 
Чна… Вуна чи пачагьдин хва сагъар хъувунай ваз са 
хъсанвал хъийиз кIанзава чаз. ТIалаба, ви рикIиз вуч 
кIан ятIа. Чун ви къуллугъда гьазур я.

Х у к а ц - Х а н у м. Зун жерягь туш кьван?.. 
Вични жинерин. За куь пачагьдин хва гьикI сагъар 
хъувурай кьван, ам зи вилеризни такунвайла?...

Ж и н е р и н   п а ч а г ь д и н   х в а. Ам зун я... 
Зун туьтер инагъ хьана, нефес кьуна рекьизвай... Да-
кIардай заз вуна гам хразвай саягъ акурла, зак хъуь-
руьн акатна, зи туьтера авай ирин авахьна, зун сагъ 
хъхьана... Вун хьаначиртIа, зун сагъ хъжедачир... 
Лагь ви рикIиз вуч кIан ятIа... Чун ваз гьуьрмет ийиз 
гьазур я...

Х у к а ц - Х а н у м. Заз са затIни герек туш... 
Заз вири авазва, чIемерни, нисиярни, къахарни, сар-
ни... (Садлагьана рикIел хкведа.) Акъваз кван!.. Заз 
са кар ава!.. Ава!.. Ава!.. ТIалабун ава, эгер квевай 
жедайди ятIа...

1 - ж и н. Са жерягьвилелай гъейри, чавай вири 
крар жедайди я.

2 - ж и н. Ви тIалабун гьихьтинди я?
Х у к а ц - Х а н у м. Квевай халичияр-гамар храз 

жедайди яни?
Ж и н е р и н   п а ч а г ь д и н   х в а. Жедайди 

я... Тежез хьайитIа, абур за зи бубадин пачагьлугъдай  
чукурда...

Х у к а ц - Х а н у м. Заз са кIвал ацIай cap ава. 
Заз абурукай пакадалди халичаяр хранайтIа кIан-
дай... Пака зи яр хквезва....

Ж и н е р и н     п а ч а г ь д и н     х в а (жи-
нериз). Хъфена чи пачагьлугъдин вири жинер галаз 
хтана зи жерягьдин тIалабун лап ейдиз кьилиз акъуд. 
ТахьайтIа, зи бубади квекай халичаяр храдайди я... 

(Хукац-Ханумаз.) Ви кар туькIвенвайдай яхъ. Геже 
хийирар!.. (Жинерни галаз хъфида.)

Х у к а ц - Х а н у м. За фена са вил ахварда. 
(Ксуз фида.)

Кьвед лагьай шикил

Пакама. Хукац-Ханума, гьаятдиз акъудиз, халичаяр, 
гамар, сумагар экIязава.

Х у к а ц - Х а н у м (халича экIяйна, адал кьуь-
лиз-кьуьлиз, мани лугьуда).

Мугъандавай яр хкведа,
Кьакьан дагълар уях жеда.
РикIиз кIани чубан гада,
Зун ви вилик уьзягъ жеда.

БалкIандилай эвичIа, яр,
Ваз зи къужах ахъайда за.
За хранвай халичаяр 
Ви кIвачерик экIяйда за.
(Халича гъиз фида.)

Жугъундихъай къунши папан кьил хкатда.

К ъ у н ш и   п а б (мягьтел жеда). Вув-в, я 
аламат!.. (Вилер тIушунда.) Икьван халичаяр са  
йифиз?! Жери кар туш!.. (Вич вичелай фена ярх  
жеда, са вуч ятIани хайи ванер акъатда.)

Чубан гада хкведа.

Ч у б а н   г а д а. Хурма-Ханум! Азизди! Зун 
хквезва! Вилик экъечIа!..

Х у к а ц - Х а н у м (къуьнел халичани алаз 
экъечIда). Хъша! Хъша! Вун хтурай – рагъ хтурай, 
зи азизди! (Фена адан кIвачерик халича экIяйда).  



469

Аквазвани, (халичаяр къалурда.) за ви буйругъ кьи-
лиз акъудна. Са башкIулни тун тавуна,вири сарикай 
халичаяр, гамар, сумагар храна.

Ч у б а н   г а д а (гьейранвилелди). Аферин ваз! 
Баркалла!.. (Са гам хкажна килигда.) Ихьтин гуь-
зел нехишар, ихьтин иер рангар заз садрани акурди 
туш... Жув гьамиша тIебиатдал алай инсан тирвиляй 
завай лугьуз жеда хьи, ихьтин нехишарни рангар  
тIебиатдани бажагьат ава... (РикIивай килигда.) Вал-
лагь, маншаллагь!.. Ибур дишегьлидин гъилери хра-
на лугьуз жедай хьтинбур туш...

И гафар лугьудай арада жугъундихъай къунши папан 
кьил хкатда. Ам Хукац-Ханума вуч жаваб гудатIа лугьуз 
яб хкисна акъвазда.

Х у к а ц - Х а н у м (бейкеф хьанвай жуьреда). 
Вун зи тупIариз килиг, азизди. (Къалурда.) Абурал 
алай гъери цикIенар тIуьна хьанвайди туш. Квака-
рив, гамун гъаларив къугъвадай кьван зи тупIарин 
рикIер кIуьренва. За абуруз тIал зайиф хьурай лагьа-
на са тIимил чIем янай... Вун и гамар за хранвайдан 
чIалахъ тушни?..

Ч у б а н   г а д а. За зун чIалахъ туш лагьаначир 
хьи... Аферин ваз, зи азизди... Ихьтин чIагай нехи-
шар, безеклу халичаярни гамар анжах са ви тупIари-
вай храз жеда!..

И  гафар ван хьайи къунши паб, кьил элкъвена, ярх 
жеда, са вуч ятIани хайи ванер акъатда.

Х у к а ц - Х а н у м. Ви чан сагъ хьуй, зи азиз-
ди. (Садлагьана тади акатда.) Вув-в, зун вуч саймаз 
тушни!.. Къала, са афтафа яд гъана, вав чин-гъил чуь-
хуьз вугун, са кьас фу нез тун авач... Валлагь, и гамар 
храдай кьван кьил гижи хьанвай хьтинди я зи...

Ч у б а н   г а д а. Гьелелиг тади къачумир, зи 
азизди... За фена жуван балкIанрилай пар-затI ахлу-
дин, ахпа са кьас фу тIуьртIани жеда... Зун хкведал-

ди вуна суфра лап гьа и халичадал экIягъа... Хъсан 
гатфарин югъ я... (Фида.)

Х у к а ц - Х а н у м. Вун хкведалди за вири гьа-
зурна эцигда. (Суфра ахъаюнин къайгъуйрик экечIда.  
Самовар гъида, фу-къафун ва са хара цикIенар эцигда.)

Чубан гадади ацIай харалар хкиз гьаятдин са къерех-
да акъвазарда.

Ч у б а н   г а д а. Гила са кьас фу тIуьртIани 
жеда... (Хукац-Ханумаз.) Ша, азиз Хурма-Ханум, зи 
гъилерал яд илич.

Х у к а ц - Х а н у м (афтафа гваз атана, чубан 
гададин гъилерал яд иличиз, вилер харалрал алаз). 
Ибур вучар я?

Ч у б а н   г а д а (гъилер чуьхуьз-чуьхуьз). Хара-
лар я ман...

Х у к а ц - Х а н у м. Абура кьуру якIар, къахар 
авани?..

Ч у б а н   г а д а (чиниз шупI ягъиз). Гатфариз 
вуч кьуру якIар авайди я? Къахар зулуз ийидайди 
я... (Мягьтел яз килигда.)

И арада жугъундихъай къунши папан кьил хкис жеда. 
Ада кисна яб гуда.

Х у к а ц - Х а н у м. Бес а харалра вуч ава? (Чу-
бан гададив дасмал вугуда.) 

Ч у б а н  г а д а (чин дасмалдив михьиз-михьиз). 
Абура cap ава. Сар... Вун хьтин халичайрин устад 
кар-кеспи авачиз тун гунагь тушни? Вуна и сарикай 
и халичайрилайни иербур храда... (Хукац-Ханум 
гъил кьуна тухвана суфрадихъ ацукьарда, вични ацу-
кьда.) Хъсан хъуьтуьл месер ийида... РикIелламани, 
чи мехъериз чаз гьихьтин алхишар авунайтIа, гьихь-
тин гафар лагьанайтIа?.. «Ирид хвани са руш хьурай, 
гьамни хутун тарцяй аватна кьирай»...

Х у к а ц - Х а н у м (кагьулдиз, пашмандиз). 
РикIел алама... А гафаринни и харалрин арада вуч 
алакъа ава кьван?..

Ч у б а н   г а д а. ГьикI вуч алакъа? Лап дуьмма-
дуьз алакъа... Бес чаз ирид хвани са руш жедачни?! 
Жеда. Абур вуна и сарикай ийидай хъуьтуьл месерал 
къаткурда... Са-кьве мес гъана хутун тарцин кIаник-
ни экIяйда, эгер чи руш адай аватайтIа, текьирай ла-
гьана (Чай цада, фу неда.)

Х у к а ц - Х а н у м (ихтилатдикай гъяз авачиз). 
Чидач ман...

Ч у б а н   г а д а (цикIен нез-нез). Вун пашман 
хьанва хьи, вуч хьанва?.. Къачу фу неъ, цикIенар 
неъ... Пагь, пагь, пагь! Вуч тIеамлу цикIенар тушни!.. 
Гамарин устад хьиз, вун цикIенрин устадни я хьи!.. 
Къачу неъ... «Чидач ман» лугьуз акъвазмир...

Х у к а ц - Х а н у м. Заз иштагь авач... Чидач 
ман, завай и сарикай халичаяр, гамар храз жедатIа, 
месер ийиз жедатIа... (Цуквал хкаж жеда ахпа, гъи-
лерални метIерал акъвазна, са куьз ятIани килиг-
завайди хьиз, къекъведа.) Я шурван пепе, вун гьиниз 
я? Акъваз, я кьейди! Заз яб це! Вуна заз халичаяр 
храз куьмекдани?.. Акъваз, вун гьиниз фена?.. (Шел 
кваз.) Лув гана катна шурван пепе...

Ч у б а н   г а д а (мягьтел яз са патахъ). Идан 
кефияр авай хьтинди туш. Гамар храна гуж акьалтна-
вай хьтинди я... (Хукац-Ханумаз.) Я Хурма-Ханум, 
я азизди, вахъ вуч хьанва?.. Вун тIа хьанвани?.. Вун 
са къариба жуьре аквазва заз...

Х у к а ц - Х а н у м (пелел гъил эцигна, чкадал 
ахцукьда.) Багъишламиша... Зи кьили кIвалахзавай 
хьтинди туш... Зун и хранвай кьван гамари-халичай-
ри михьиз акIажарнава... Ваз завай рухваяр кIанза-
ва. (Харалар къалурда.) Вуна хканвай и сарикай ха-
личаяр храдалди зун рекьида... (Ярх жеда.)

Ч у б а н   г а д а (кичIе хьанваз). Вун рекьиз 
гьайиф тушни, я чан!.. За а кардиз рехъ гудач... За 
вав и сарик гьич тIубни кягъиз тадач. (Хукац-Ханум 
хкажда, адан далудихъайни къваларихъай харалар 
кутада. Гар ядай затIунихъ къекъвена жагъун та-
вурла, цикIендалди гар яда.) Зи бейниванвал аку-е 

икьван назик, икьван кеврек дишегьлидив икьван ха-
личаяр храз тур... Мад за акI хъийидач... Багъишла-
миша, чан... Вав гуж алай са кIвалахни хъийиз тадач 
за... Чна чи кIвалин-йикъан аявалдай, адахъ гелкъ- 
ведай къаравуш кьада... Чна калерни, гамишарни 
къачуда, верчер-гьуьндуьшкаярни хуьда, сал-багъни 
кутада... (ЦикIен эхцигда.) Вири кIвалахар къара-
вушдив ийиз тада. Сад агакь тийиз хьайитIа, кьвед 
лагьайдини кьада... Анжах ваз регьят хьурай... Ваз 
хъсан хъхьанвани, азизди?! (Хукац-Хануман пелел 
гъил эцигда.)

Х у к а ц - Х а н у м. Са жизви жув жувал хтанвай 
хьиз я... РикIик кьамир... Заз са шумудра икI хьана 
алатайди я... Исятдани алатда...

Ч у б а н   г а д а. Зун къе-пака яйлахдиз хъфидай-
ди я... За гежел вегьидач, фена ваз къаравуш хкида... 
Жува ял акъадара... (Тадиз фида).

Х у к а ц - Х а н у м. Уф!.. (Ягьанатдив.) Гила заз 
лап регьят хьана. (Хвешила.) Гена алатна!.. Алатна!.. 
Акваз-такваз иштагьни ачух хъхьана!.. (ЦикIен нез 
эгечIда.)

К ъ у н ш и   п а б. Алатнавач, са затIни алатна-
вач... Вири гьеле вилик кума...

Х у к а ц - Х а н у м. Ви вил гьамиша чи гьаят-
да авани, вилер акъатайди?! Чинеба яб гузвани, япар 
биши хьайиди?!.. Акъатда пехил яз ви чан! Йикь  
гьакI (КIвачел алай чапатI алудна къунши папал 
эляда.)

Къунши паб вич алай чкадилай аватда, са вуч ятIани 
хайи ванер акъатда.

Х у к а ц - Х а н у м. Гила вун мад бажагьат 
къахрагъда. Ухайш! Ярх хьана ял ягъ жуваз!

3-ПЕРДЕ

Сад лагьай шикил

Чубан гададин гьаят. Чими зулун югъ. Таракай куьрс-
навай перпилаг-тахтуна Хукац-Ханум ксанва. Хьран кIва- 
ляй къаравуш экъечIда. Ам кул къачуна гьаят шткиз 
эгечIда. Жугъундихъай къунши папан кьил хкатда.

К ъ у н ш и   п а б (къаравушдиз). Хийирар хьуй!.. 
(Амалдарвилелди.) ЦIийиз хранвай халичаярни цван-
вай месер экIягъун патал гьазурвилер аквазвани?.. За 
квез хабар авачтIа лугьузвай чубанар яйлахрай эх-
вичIзавайдакай... Пака куь чубан гадани хкведа лу-
гьузвай....

К ъ а р а в у ш. Халичаяр, месер ийиз вуж агакь-
завайди я?.. Заз (ксанвай Хукац-Ханум къалурда.) 
идан гъиляй гьа мажалар авайди яни? «ИкI ая!», «акI 
ая!» лугьуз ида зун михьиз шуткьурзава... Калерин, 
гамишрин къайгъуяр, салан-багъдин къайгъуяр зи 
хиве... Гьар ксудайла идаз махар ахъаюн, лайлаяр 
ягъун зи хиве... Гьар фу-затI недай чIавуз завай таза 
цикIенар идаз кIан хьухь... Исятдани хьар кутунвай-
ди я... Халичайрикай, месерикай заз ханумди лагьай 
са гафни авач...

К ъ у н ш и   п а б. Руфунин гъиляй адан рикIе-
лай фенвайди я. (Хъуьреда.) Чубан гада хтайла, куь-
не адаз вуч жаваб гуда бес?.. Яз я... Ви ханумди са 
кIвал ацIай сарикай са йифиз халичаяр храдайди я...

И арада Хукац-Ханум ахварай аватда. Ада къаравуш-
диз эверай ван хьунни къунши папан кьил цIайлапанди 
ягъайди хьиз жугъундихъ хъфида.

Х у к а ц - Х а н у м  (юзун тийиз, къаравушдиз 
эверда). Я руш!.. И тIветIер вуч ягьсуз затIар тушни?.. 
Я руш, зи пелел тIветI ацукьнава. Чукура ам. Фад!

Къаравушди фена гаралагдив тIветI чукурда.

К ъ а р а в у ш. Чукурна. Мад герек затI амани?..
Х у к а ц - Х а н у м. Пел чухух (Къаравушди 

вичин пел чухвана акурла, хъел кваз.) Ви пел ваъ, 
бейниван, зи пел!..

К ъ а р а в у ш (Хукац-Хануман пел чухвада). 
Чухвана... Завай фейитIа жедани?.. За хьар кутунва.. 
ЦикIен хьраз вегьена кIанда...

Х у к а ц - Х а н у м. Вегьена хъша…

Къаравуш хьран кIвализ фена хкведа.

К ъ а р а в у ш. Зун хтана.
Х у к а ц - Х а н у м. Зи кIвачер чилел авуд.

Къаравушди адан кIвачер авудда. Хукац-Ханум перпн-
лаг-тахтунин кьве пад кьуна ацукьда.

К ъ а р а в у ш. Авудна...
Х у к а ц-Х а н у м. Гила заз рум це.

Къаравушди рум гуда.

К ъ а р а в у ш. Рум гана...
Х у к а ц - Х а н у м. Гила атIанал фена акъваз. 

(Чка къалурда.)

Къаравуш акъвазда.

К ъ а р а в у ш. Акъвазна...
Х у к а ц - Х а н у м. Гила яб це заз.... Лагь кван 

заз, вуна къенин югъди вуч кIвалахар авунатIа.
К ъ а р а в у ш. Пакамахъ къарагъна кьве кални 

ацана, кьве гамишни... Абур нехирдиз яна, абурун 
лакар кIватI хъувуна, вад квар яд гъана, верчериз 
твар гана, кIвалер къакъажна, асунарна, салаз яд 
гана, кьуд шала алаф хкана, пуд сеферда хьар кутуна 
цикIенар чрана, гила кьуд лагьай сеферда кутунва... 
Гьаят шуткунна...

Х у к а ц - Х а н у м (гафуник пар кваз). Ахпа 
вуч авуна?..

К ъ а р а в у ш (суалдин амалдарвал кьатIана, 
теспача жеда). Ахпа...Ахпа...

Х у к а ц - Х а н у м. Заз вири ван хьана... Лагь...
К ъ а р а в у ш  (тахсир хиве кьазвай хьиз). Къун-

ши папахъ галаз рахана...
Х у к а ц - Х а н у м. Агьан!.. Ваз къунши папахъ 

галаз рахадай вахтар ава ман... Им aкI лагьай чIал я 
хьи, ваз ийида кIвалахар лап тIимил ава, вал са кIус-
ни гуж акьалтзавач... (Хъел кваз.) За ваз а кафтар-
дихъ галаз рахамир лагьайди туширни?!

 К ъ а р а в у ш. Къуншидихъ галаз хъел хьун гу-
нагь я... Ам вич рахайла, жаваб тагун айиб тушни?..

Х у к а ц - Х а н у м. За ваз садра лагьанай, мадни 
хълагьзава: а кафтардихъ галаз рахамир!.. (Амалдар-
вилелди.) Ада ваз вуч лугьузвай?

К ъ а р а в у ш. Чубанар яйлахрай къишлахриз 
эхвичIзава лугьузвай, Пака чубан гада хкведа...

Х у к а ц - Х а н у м. Зи яр чубан гада хкведа... 
Кафтарди ваз мад вуч лагьана?

К ъ а р а в у ш. Халичияр храна, месер цвана куь-
тягьнани лагьана хабар кьуна...

Х у к а ц - Х а н у м (садлагьана чиле кIвачер 
атIумарна перпилаг-тахт акъвазарда ва анай эвичI- 
да). Ву-у-уч?!

К ъ а р а в у ш. Халичаяр... Месер...
Х у к а ц - Х а н у м. Бес вуна халичаяр хранвач-

ни?! Месер цванвачни?!
К ъ а р а в у ш. Вуна заз ая лагьана буйругъ гайи 

чка авачир кьван... На ая лагьанайтIани, акьван са-
рикай са вацран къене, мелер авуртIани, халичаяр 
храна куьтягьиз жедайди туш... Месер ехила-будула 
ийизни жедай, белки...

Х у к а ц - Х а н у м. Бес вучиз авуначир?..
К ъ а р а в у ш.  На заз ая лагьаначир кьван...
X у к а ц - Х а н у м. Фад! Фад! Месер кьванни  

ая!
К ъ а р а в у ш. ГьикI?.. Исятда?.. Сар чуьхвена, 

кьурурна, гатана, михьна кIандайди я...

Х у к а ц - Х а н у м. Гъваш!.. Гатут!.. (Чукур-
на фена кIваляй cap авай харалар гъида.) Фена кьве  
тIвал атIутI...

Къаравушди кьве шуькIуь тIвал хкида. Хукац-Ханума 
са харал ахъайна cap экIяйда. Кьведани cap гатада.

К ъ а р а в у ш. Чавай къе икьван cap гатаз же-
дайди яни?...

Х у к а ц - Х а н у м (кьил кьуна, шехьда). Зи кьил 
пайгарзавайди туш... Зи кьил элкъвезва... Заз гишин 
хьанва...

К ъ а р а в у ш (къудгъунна къарагъна, чукурна 
хьран кIвализ гьахьна хкведа). ЦикIен кана... Исят-
да за цIийи цикIен чрада... (Хьран кIвализ гьахь 
хъийида.)

Х у к а ц - Х а н у м (шехьиз-шехьиз, мет гатаз, 
лугьунарда).

Гишин хьайи Хурма-Ханум вай! 
ЦикIен кайи Хурма-Ханум вай!
(Са шумудра тикрарда.)

Къаравуш хкведа.

К ъ а р а в у ш. За цIийц цикIен хьраз вегьена… 
Исятда гьазур жеда... (Гаралаг къачуна, Хукац-Хану-
маз гар яда.)

Х у к а ц - Х а н у м (лугьунар давамарда).
Халичаяр храз тахьай Хурма-Ханум вай!
Хъуьтуьл месер цукьваз тахьай Хурма-Ханум вай!
(Мет-кьил гатаз, са шумудра тикрарда.)
К ъ а р а в у ш. Бес кIвале авай кьван халичаяр 

вуна храйбур тушни кьван?.. Къунши папа вуна абур 
са йифиз храйбур я лугьузвай...

Х у к а ц - Х а н у м. Абур са йифиз храйбур я, 
амма за храйбур туш...

К ъ а р а в у ш (мягьтел хьанваз). ГьикI?! Акьван 
халичаяр са йифиз?! Бес абур ни храна?

Х у к а ц-Х а н у м. Жинери...
К ъ а р а в у ш (вилер экъис жеда). Вуч?! Вуч?! 

ГьикI?!
Х у к а ц - Х а н у м (шехьиз-шехьиз). Чубан гада 

хкведа лагьана хабар хьайила, гатфарин са йифиз зун 
ада тунвай сарикай гам храз ацукьнавай... Къуьне-
рални хурал цикIенарни кутIунна. (Вичи цикIенар 
нез гам храйвал къалурда). И чIавуз жинер чпин па-
чагьдин инагъ хьанвай хва гваз зи дакIардихъ атан-
вай. Зун акурла, жинерин пачагьдин хцин туьтер 
ахъа хъхьана. Жинери заз гьихьтин савкьват кIанда 
лагьайла, за зи сарикай гамар хрух лагьана... Абуру 
заз са йифиз храна куьтягьна. (Кьил-мет гатаз кIе-
виз шехьда.)

К ъ а р а в у ш (хъуьрена чIагида). Аламатар! 
Керематар! (Хукац-Ханума цикIенар нез гам храй-
ла авур уюн тикрариз, хъуьрез.) Жинерин пачагь-
дин хвани хъуьрена чIагана жеди!.. Заз чиз, гьави- 
ляй адан туьтерни ахъа хъхьайди я... (Хъуьрена чIа-
гида.)

Х у к а ц - Х а н у м (шел акъвазарна, мягьтел 
яз). Вун вучиз хъуьрезва?.. Ина хъуьредай кар авач!..

К ъ а р а в у ш. Яз хьайила, вун вучиз шехьзава?.. 
Ина шедай карни авач. Исятда вунни хъуьреда...

Х у к а ц-Х а н у м. ГьикI?!
К ъ а р а в у ш. Мад гьа жинериз эверна храз тада 

ман...
Х у к а ц - Х а н у м (кIвачел къарагъна, умуд-

лу яз). Абуруз гьикI эверда?! Абуруз чи ван жедани? 
Абур къведатIаа яраб?..

К ъ а р а в у ш. Ваз «жинерин межлис» лагьана 
ван хьайидй яни? Уьфтер ягъиз, кьил кьилел алачир 
кьуьлер, уюнар акъудна кIанда... Ингье рагъданни 
хьанва... Са тIимил мичIи хьунни кумаз абур чна ку-
тадай межлисдал атана акъатдайди я…

Х у к а ц - Х а н у м. АкI ятIа, ша гатIун ийин 
жинерин межлис!

К ъ а р а в у ш. Ша, эгечIин!

Кьведани уьфтер ягъиз, уюнар акъудиз, кьуьлерда, сада 
садалай хкадарда, харалрилай къанбачIар яда. Галатна 
юргъун хьайила ацукьда.

Х у к а ц - Х а н у м (шехьда). Атанач хьи... Зи 
кьил элкъвезва... Заз гишин хьанва... Завай гишила 
хъсан кьуьлер ийиз жедай туш...

К ъ а р а в у ш. Исятда... (Тадиз къарагъна хьран 
кIвализ чукурна хкведа.) ЦикIен кана. За цIийи ци-
кIен хьраз вегьенва... Гила мукъаят хьана кIанда... 
(Хукац-Ханумав агатда, адан гъил кьада.) Ваъ, жи-
нер икI садлагьана къведач... Чна давамар хъийин...

Х у к а ц - Х а н у м. Абур къведа лугьудани 
вуна?..

К ъ а р а в у ш. Абур гзаф яргъа авайди я. Атана 
агакьна кIандачни...

Х у к а ц - Х а н у м. Ша, давамарин...

Кьведани кьуьлер, уюнар ийида, къаб-къажах гатада. 
И арада са патай жинерин пачагьдин хва алай месни гваз 
жинер акъатда. Абур къах хьана Хукац-Ханумазни къара-
вушдиз килигда. Жугъундихъай кьил хкисай къунши паб-
ни сив ахъайна амукьда, ада кьве гъиливни жугъун кIевиз 
кьада.

 1 - ж и н (Хукац-Ханум къалурда). Им атIа гъи-
лера чи пачагьдин хциз куьмекайди тушни?

2 - ж и н. Гьам я... Муькуьди вуж ятIа чидач...
2 - ж и н. Ибуруз чи кьуьлер гьинай чир хьайиди я?
2 - ж и н. Чи кьуьлер къвез-къвез гзаф инсанриз 

чир жезва... Иллаки жегьилриз... (Кьуьлериз кили-
гиз.) Валлагь, зурба я! Аферин! Гаф авач!.. (1-жин-
рез). Ша, чунни экечIданни?! 

1 - ж  и  н. Чаз айиб я. Пачагьдин хва тIазва, адаз 
тади гузва... Ам гваз чаз кутугнавач кьуьлер авун... 
Ша, чна чун абуруз аквадайвал авуна,  абурун патав 
фин, чи дерди-бала ийин.

Жинер пачагьдин хва алай месни гваз гьаятдал фида. 
Хукац - Ханумаз абур чир жеда.

Х у к а ц - Х а н у м (хвешила). Атана! Ата-
на! (Жинериз.) Куьн атуй – рагъ атуй! Квез чи аваз- 
рин ван хьанани?! Квез зи рикIикай хабар хьанани?! 
Маншаллагь зи къаравушдиз. (Къалурда). И межлис 
къурмиш авун гьада рпкIел гъайиди я...

1 - ж и н. Ваъ, чаз ви межлисдикай, вуна чаз эве-
руникай хабар авачир. Чун чи дерди аваз атанвайди 
я ви патав...

2 - ж и н. Вуна чаз вучиз эверзавайди тир?..
Х у к а ц - Х а н у м. АтIа сеферда куьне заз 

халичаяр,гамар храз куьмекнай... Гилани куьне заз 
зи кIвалевай сарикай халичаяр храз ва месер ийиз 
куьмекнайтIа кIандай ман... Багъишламиша куьн 
инжиклу авунай... Маса чара авач... KIвалин-йикъан 
маса къайгъуйрин гъиляй зунни къаравуш агакь- 
нач... Пака зи итим, зи яр хквезва... Халичаярни ме-
сер тахьайтIа, адан хатур амукьда... Жузун айиб та-
хьуй, куь къайгъу вуч я?..

1 - ж и н. Де хъсан я... АтIа сеферда вуна чи па-
чагьдин хва дири хъувунай. Чнани вуна авур хъсан- 
виляй ваз хъсанвилелди жавабни хганай... Гила чи 
пачагьдин хва мад тIа хьанва... Адан ахвар атIан-
ва, яни ахвар галаз сакIани ахвариз физ жезвач... 
Адет яз, вири жинер юкъуз ксуз йифиз уях жезвай-
ди я... Къецепатан духтурри чи пачагьдин хцин нер- 
вияр гьалдай фенва лугьузва. Фични бес! Къуллугъ 
гьахьтинди я. Жинерин межлиcap идара авун квяй 
акъваззава! Гила чи пачагьдин хцивай я юкъузни, 
я йифизни ксуз жезмач... Гьа идакди адан кьилни 
тIар жезва...Чун къекъуьн тавур внлаят хьанач. Же-
рягь жагъанач, дарман гьатнач... Мад ви патав хту-
низ мажбур хьана... Валай хъсан жерягь бажагьат 
ава инсанрин вилаятда...

2 - ж и н. Вуна куьмек гайитIа, чнани ваз куьмек 
гуда. Вуна куьмек тагайтIа, чнани ваз куьмек гудач. 
Жинери гьавая садазни куьмек гудайди туш.

Хукац-Ханум къаравушдиз килигда. Къаравушди адан 
япал са вуч ятIани кушкушда.

Х у к а ц - Х а н у м. Къала гъваш кван куь па-
чагьдин хва инихъ... Ина къаткура (Перпилаг-тахт 
къалурда).

Жинери чпиз лагьайвал ийида.

(Жинериз.) Куьн къерех хьухь. (Къаравушдиз.) А 
вуна заз ягъай лайлаяр гьихьтинбур тир?.. Абуру зун  
фад ахвара твадай...

Къаравушди ядан япал кушкушарда.

К ъ а р а в у ш. Анжах за ви тIвар кьур чкадал 
вуна жинерин пачагьдин хцин тIвар яхъ...

Х у к а ц - Х а н у м. Ам на талгьайтIани заз чиз-
ва. За гьа заз чидайвал яна тада. (Лайлай яда. Ван 
гзаф эйбежер я.)

Лай-лай, лай-лай, бала, лай-лай,
Ахвар галай бала лай-лай.
(Къаравушдиз.) Жува уьфт ягъ. Жинериз уьфгер 

ягъайла хуш къведайди я.

Къаравушди уьфт яда. Хукац-Ханума лайлаяр дава-
марда.

Жинерин пачагьдин хва лай-лай, 
Хурма-Хануман арха лай-лай.
Ваз ахварар ширин хьурай, лай-лай,
Зи месни гам къалин хьурай, лай-лай.

Ж и н е р и н    п а ч а г ь д и н     х в а (ар ягъиз 
шехьда). Идан сес атIутI! Зи кьил кукIвар жезва! Ху-
тах зун инай, кIамашар! Зун рекьизва! А-а-а!

Тади акатай жинери чпин пачагьдин хва месел эхциг- 
да, абур хъфиз гьазур жеда.

Х у к а ц - Х а н у м (вичин уюн ише тефейди чир 
хьайила, язухдиз). Акъваз!.. Акъваз!.. За квез цикIен 
гуда!.. (Къаравушдиз.) Алад фена цикIен гъваш.

Къаравуш хьран кIвализ чукурна фида, амма гъил 
ичIи яз хкведа.

К ъ а р а в у ш. ЦикIен кана... 
1 - ж и н. Куьнни кьий, куь жерягьвилерни!..
2 - ж и н. Куь кайи цикIенни!..

Жинер хъфида. Хукац-Ханума, cap гатадай тIвални 
къачуна, къаравушдал гьужумда. Къаравушдини, са гъиле 
тIвал, муькуь гъилени харал кьуна, адалди вич къарши 
тIвалуникай хуьз-хуьз, Хукац-Ханумал вегьида. Хукац-
Ханумани харал кьада. Гьа икI ккIиз-ккIиз, абур кIвалин 
къенез гьахьда. Анай къаб-къажах хадай ванер къведа. Жу-
гъундихъай къах хьана килигзамай кьуншн папай чIал 
акъатда.

К ъ у н ш и    п а б. Ваъ... Baъ, гила зун кьил 
элкъвена ярх жедач. Гила Хукац-Хануман фендерай 
зи кьил акъатна!.. Кефер инлай кьулухъ жедайди я!.. 
Килигда чун... (AтIa сеферда вичел Хукац-Ханума 
элягъай чапатI элкъвена иесидин гьаятдал гадар 
хъийида.)

Кьвед лагьай шикил

Жинери пачагьдин хва алай месни гваз инихъай анихъ, 
анихъай инихъ чукурзава. Ял акъадариз акъвазда. Жине-
рин пачагьдин хци цIугъ ийизва.

1 - ж и н. Чна вуч чара ийин?.. Жерягь санани 
авачирди... (Чпин пачагьдин хва къалуриз.) Идан 
цIугъни иликь тийизвайди...

2 - ж и н. Чун чукурдайди я пачагьди вичин вила-
ятдай, эгер чна адан хва дири хъийидай рехъ жагъур 
тавуртIа...

1 - ж и н. Чукурун са акьван еке гуж туш... Чи 
тифтиф цавуз акъудун мумкин я... Чна вуч ийин?.. 
Зун михьиз жаздан хьанва...

2 - ж и н. Къекъвена кIанда.. Белки, са жерягь 
гьалтин...

16. Зак. № 1191

Ж и н е р и н   п а ч а г ь д и н   х в а. Куьн вучиз 
акъваз хьанва?.. Жагъура жерягь!.. У-уф!..

1 - ж и н. Ша, фин.

Яргьай хьиз са геренда кфилдин ван атана квахьда.

Ж и н е р и н   п а ч а г ь д и н   х в а. Заз са зериф 
ван атана. Ада заз зун сустарай хьиз хьана...

1 - ж и н. Жеч!..
2 - ж и н. ДекIени жен!..
1 - ж и н. Яраб ам гьинихъай атай ван ятIа? (Жи-

нерин пачагьдин хциз.) Ван гьи патахъай атанатIа 
вуна кьатIаначни?

Ж и н е р и н   п а ч а г ь д и н   х в а. Заз ван 
атана, гьинихъай ятIа чидач... Тадиз жагъура!.. Зун 
рекьизва... Кьил пад жезва...

Мад кфилдин ван атана квахьда.

1 - ж и н. АтIанай (Къалурда.) цIай аквазва... 
Белки, ванни гьанихъай ятIа?..

2 - ж и н. Тади ая!.. Ша, фин!.. (Вири жинерик 
тади кутуна, фида.)

Сегьнеда серден алай пад экуь жеда. Чубан гада цIун 
патав ацукьнава.

Ч у б а н   г а д а. Вуч секин, вуч гуьзел йиф 
тушни?! Варз алай. Дагълар вуч иердиз аквазвачни!.. 
Эгь, азиз дагълар, хайи дагълар! Чун мад чара хъже-
дай вахт алукьнава... Пака хайи хуьруьз хъфида зун, 
ахпани Мугъандиз – къведай гатфаралди... ГъарикI 
жеда зун квехъ, зун зи яр Хурма-Ханумахъ гъарикI 
тирвал... Зи рикIин хиялар, зи майилар гафаралди 
лугьуз хьун мумкин туш, за абур анжах зи вафалу 
дуст ва сирдаш кфилдалди лугьузва. Зи рикI, зи гуь-
гьуьл, зи мефтI – кфил я... Зи хиперивни зун кфил-
дин куьмекдалди рахазва... Са макьам яда – хипер 
дагъдин сув тирвал ферикъатдиз чкIида; маса макьам 



483

яда – абур вири элкъвена чубандин патав хкведа... 
Жанавурризни кфилдин ван чида, абур а ванцихъай 
катда... Икьван назик алатдин зериф сесини вагьши 
гьайвандин рикIе кичI тун заз жувазни аламат я!.. 
Кицерихъай вагьшийриз кфилдихъай кьван кичIе-
дач... КицIерини гьикьван хушдиз кфилдиз яб гуда!.. 
Жанавурри хиперал вегьей берейра кицIерни вагьши-
яр лап къати акьунар жеда, абурал кьведбурални за-
лан хирер жеда. Жанавурри хирер авунвай кицIерин 
патав кфил ягъайла, абурун хирер фад сагъ хъжеда, 
абурун руьгь мадни гужлу жеда ва цIийи акьунра 
абуру чпел атай жанавуррин тифтиф цавуз акъудда... 
РикIивайни, гьакI я. Гьахьтин суьгьуьрдин гуж ава 
чубандин кфилдихъ... (Кфил ягъиз кIан жеда.)

КицIер элуькьдай ван жеда. Чубан гада кицIер галай 
патахъ килигда. И арада адан патав кьулухъай жинер 
атана акъатда. КицIер кис хъжеда.

1 - ж и н. Хийирар хьуй...
Ч у б а н  г а д а (садлагьана къарагъна, гъил га-

пурдал вегьена). Абат хийирар... Куьн вужар я, ихь-
тин аламатдинбур? Куьн инсанриз ухшар туш.

1 - ж и н. Чун жинер я...
Ч у б а н   г а д а. Захъ галаз куь вуч мярекат 

ава?.. Ахлад инай... Им хипер алай серден я, чубанар 
аван чка я... Ина жинерин кар авайди туш...

1 - ж и н. Чаз са зериф, ширин ван атана... Ам ви 
патавай атайди ятIа чириз кIанзавай чаз…

Ч у б а н   г а д а. Эхь, ам зи кфилдин ван тир 
квез хьайиди... (Кфил къачуда.) Квез куь макьамар 
авайди заз чида, ван хьана... Кфил куь куьз герек я 
кьван? (Тажубвилелди жинерин пачагьдин хва алай 
месиз килигда.)

2 - ж и н. Им чи пачагьдин хва я... Ам тIазва... 
Нервияр гьалдай фенва. Адан ахвар ханва. Ханва ла-
гьайла, ахвар галаз сакIани ахвариз физ жезвач... 
Ажайиб азар я, иллаки чун – жинер патал... Ахвар 
тежезвайвиляй ам кьилин тIалдини акIажарзава...

Ж и н е р и н   п а ч а г ь д и н  х в а. Санал акъваз- 
мир! Къекъуьгъ! Чукура!..

1 - ж и н (муькуь жинериз). Къекъуьгъ!.. Чукур 
ая!.. (Чубан гададиз.) Санал акъвазайла, адаз чун же-
рягьдихъ къекъвен тийизвай хьиз ава... (Мес гвай 
жинери чукурда, чархар яда.)

Ч у б а н   г а д а. Зун жерягь туш хьи... Зун чубан 
я... Жинерилай алакь тийидай кар авайди яни?..

1 - ж и н. Чалай гзаф крар алакьда, амма жерягь-
вал чавай ийиз жедач...

2 - ж и н. Чун тефей чка амач. Жинерин вири ви-
лаятра къекъвена. Къецепатан жинерин вилаятрайни 
чаз куьмек жагъанач...

Ч у б а н  г а д а. За вуч авун лазим я куь пачагь- 
дин хциз?..

1 - ж и н. Дехьнен яргъай са уьтери ви кфилдин 
ван атайла, чи пачагьдин хва са бицIи геренда суст 
хьанай, ам ахварин хиялдиз физвай... Амма кфил 
кис хъхьанай... 

2 - ж и н.  Вуна чаз са кфил ягъ.. Чна вазни са 
хъсанвал хъийида. Чна гзаф инсанриз хъсанвилер 
авурди я...

Ч у б а н  г а д а. Инсанриз хъсанвилер авурди я?.. 
Чи бадейрин, чи бубайрин махарай заз жинери инсан-
риз хъсанвал авуна лагьана ван хьайиди туш эхир...

1 - ж и н. Абур махар я ман... Гьакъикъатда за 
лагьайвал я.

2 - ж и н. Абур, белки, маса вилаятрин жинер тир 
жеди... Чна инсанриз гзаф хъсанвилер авурди я...

Ч у б а н   г а д а. Куьне вуч хъсанвилер авуна 
инсанриз? Лагь кван садра...

1 - ж и н (мес гвай жинериз эхверда). Инал хъша 
кван... (Абур хтана, акъвазайла.) Санал акъвазмир! 
Гьа са чкадал чархар ягъиз жаваб це! (Жинери чархар 
ядайла.) Лагь кван квекай ни инсанриз вуч хъсанви-
лер авунатIа.

Ж и н е р и к а й   с а д. Зун са хукац, темпел 
руш авай са дишегьлидик акатна. Ада свас кIанзавай 

са гададиз руш хъсанди я, кIвалин-йикъан кIвалахар 
ийидайди я лагьана, руш гъуьлуьз гана... (Чубан га-
дадиз килигиз.) За вазни са хъсанвал авур хьтинди 
я, амма зи рикIел хквезвач заз вун гьинал акурди 
тиртIа... ТахьайтIа, а заз акурди ваз ухшар тирни... 
РикIелламач... Чун инсанрик акатайла, чи зигьин са 
кьадар зайиф жедайди я...

Ч у б а н     г ад а. Зал куьн икьван чIавалди гьал-
тайди туш. (Хъуьреда.) Ибуру зазни хъсанвал авунва, 
амма заз хабар авач... Ибур вучтин хъсанвилер я?..

1 - ж и н. Чна хъеанвилер ийидайла, чун такунни 
мумкин я... Чна хъсанвилер гагь чун акваз, гагьни 
чун такваз ийидайди я... (Жинериз.) Лагь кван мад 
ни вуч хъеанвал авунатIа инсанриз...

Ж и н е р и к а й   с а  м а с а д. За чи са кIе-
ретI жинерихъ галаз са жегьил дишегьлидиз са кIвал 
ацIай сарикай са йифиз гамар-халичаяр храз куьмек 
гайиди я... Чна куьмек ганачиртIа, пакад юкъуз а 
дишегьли вичин итимдин вилик беябур жедай, ада-
вай гъуьлуьн буйругъ кьилиз акъудиз тахьана амукь-
дай... Итимди а паб рахкурун мумкин тир...

1  в а  2 - ж и н е р (санал). Эхь! Эхь! Чнани а ди-
шегьлидиз гамар храз куьмекайди я... Къизгъин йиф 
тир...

М а д   с а  ш у м у д    ж и н (сада садал гаф гьалд 
тийиз.) Зани са сеферда... Зани... За авур хъсанвал...

Ч у б а н   г а д а (жинерин гаф атIуда). Акъ-
ваз! Бес я!.. Зун гъавурда акьуна... (Хъуьрез-хъуьрез.) 
Куьне и авунвай кьван крар хъсанбур я лугьузванн?.. 
Куь крар вири гьахьтинбур ятIа, завай квез куьмек 
гуз жедач!

Мес гвай жинер садлагьана къах жеда, мес чилел 
аватда.

1 - ж и н. Вучиз?! Мегер ибур пис крар яни?..
Ж и н е р и н   п а ч а г ь д и н   х в а. Куьн акъ-

ваз вучиз хьанва?! Къекъуьгъ! Жагъура жерягь! Зун 
рекьизва!..

1 - ж и н (жинериз). Къекъуьгъ! Гваз къекъуь-
гъ ам!.. (Жинер мес къахчуна къекъведа. Чубан гада-
диз.) Чи крарикай гьим пис я кьван?..

Ч у б а н   г а д а. Куьне ийизвай хьтин крар авун 
– ам гьиллебазвал я... Абур хъсан крар туш...

1 - ж и н. ГьикI?!
Ч у б а н   г а д а. Де куьне фикир це кван гила... 

Дидеди, хъсан крар алакьдайди я лагьана таб авуна, 
темпел ва хукац руш гъуьлуьз гузва... Бес а руш тухвай 
гададин язух тушни?! Адан кIвал-югъ чIур жедачни?.. 
Адан кIвалевай берекат квахьдачни?.. Муькуь дуь- 
шуьш къачун... Гамар храз чин тийидай жегьил ди-
шегьлидиз куьне гамар хразва. Папа вичин итимдиз 
а гамар вичи храйди я лагьана таб ийизва... Имни бес 
язух итимдал хъуьруьнар авур мисал жезвачни?! Ихь-
тинбурукай хъсан крар жедани?.. Темпел, ягьсуз па-
пар гьалтай язух итимар... Гена зи бахтуни гъана Хур-
ма-Ханум хьтин яр гьалтна! Ам зи кIвалин кIараб я!.. 

1 - ж и н. КIандатIа, чна ви ярдизни халичаяр 
храдани?..

Ч у б а н   г а д а. Ваъ! Ваъ! Зи ярди вичи квелайни 
хъсан храдайди я. Квез ада хранвай халичаяр акур-
тIа, куьн пагь атIана амукьда...

1 - ж и н. Чавай ваз вуч хъсанвал ийиз жеда?..
Ч у б а н   г а д а. Куьне зазни гьа виридаз хьтин 

хъсанвал тушни ийидайди?.. (Хъуьреда.) Куьне ийиз- 
вай крар, квез хъсанбур яз акуртIани, къени, дугъри, 
михьи инсанар патал абур чIуру крар я. Завай квез са 
куьмекни гуз жедач... (Хъфиз гьазур жеда.)

1 - ж и н. Чавай чна авур вири ахьтин чIуру крар 
кьулухъ къахчуз жеда. Ваз кIан ятIа, чна гьакI ийида...

Ч у б а н   г а д а (акъваз жеда.) ГьикI кьулухъ 
къахчуда?..

1 - ж и н. Яни вири крар-агьвалатар гьа эвелдай 
авайвал хъжеда... Месела, чна храй халичайрикай 
cap хъжеда, табна гъуьлуьз гайи руш вичин дидедин 
кIвализ хъфида...

Ч у б а н   г а д а (фикирдик акатда). И кардин 
патахъай са меслят авуртIа жеда... Гамарикайни ха-

личайрикай cap хъхьунал зун рази я. Амма темпел 
руш дидедин кIвализ хъфинал ваъ, вучиз лагьайтIа 
инал рушак са акьван тахсир квач. Руш темпел хьун 
дидедин тахсир я. Им дидеди рушаз аял чIавалай 
дуьз тербия ганач лагьай чIал я... Идалайни гъейри, 
рушан итим кIвализ хтайла, паб амачиз акурла, гьикI 
хьурай? Им мад адал хъуьруьнар авур гьисаб жеда... 
Рахкурунин месэла итимди вичи гьялрай... Амма 
рушан дидеди фена езнедиз вичин тахсир хиве кьу-
рай, гъил къачхун тIалабрай, вичин темпел руш гила 
хьайитIани кIвалин кIвалахар ийиз вердишаррай... 
Гьа и крарихъ галаз амай ихьтин куьне авунвай крар-
ни чпин халис чкадал, инсанвлин къанундал хкваш... 
Гьа чIавуз за кфил яда... 

1 - ж и н (хвеши хьанваз, жинериз). Инал ша! Мес 
чилел эциг.

Жинери чпин пачагьдин хва алай мес чилел эцигда.

Ж и н е р и н    п а ч а г ь д и н   х в а. Вучиз акъ-
ваз хьана?! Къекъуьгъ! Жагъура жерягь! Зун рекьиз-
ва! Зун кьейитIа, зи бубади куьнни рекьидайди я!..  

1 - ж и н. Чун агакьнава! Жерягь жагъанва... 
(Амай жинериз.) Эвелни-эвел инал чпикай рахун 
фейи чIуру крар ва ахпани ахьтин амай вири крар-
ни, яни куьн къаришмиш хьанвай кьван вири пис 
кIвалахар кьулухъ къахчу! Вири крар чпин тIебии 
чкадал хкваш... Темпел, хукац руш гъуьлуьз гайи 
дидеди езнедиз вичин тахсир хиве кьурай, багъишла-
мишун тIалабрай, рушаз кIвалин-йикъан кIвалахар 
ийиз чиррай, атIа чна халичаяр храй дишегьлидин 
гамарикай cap хъия...

Жинер экъечIна физ кIвачнн жеда. 1-жинрек тади 
квач. 

2 -  ж и н (1-жинрез). Вун вучиз акъвазнава? Вун-
ни ша! Вунани кьулухъ къахчуна кIандай крар авай-
ди я...

Ч у б а н   г а д а (1-жинрез). Алад! Алад! Куь 
пачагьдин хциз зун килигда. (Жинер фейила, абурун 
пачагьдин хциз.) Жинерин пачагьдин рухвайри чIуру 
крар бажагьат ийида... Тушни?..

Ж и н е р и н    п а ч а г ь д и н    х в а (зайифдиз). 
Мад за хъийидач... Муькуьбурувни хъийиз тадач... 
Да-ад, вакай са чара!.. Зун рекьизва... Абур исятда 
хкведа...

Чубан гадади кфилдилай гъил алтадда Са-сад жннер 
хкведа. 

1 - ж и н (чубан гададиз). Вири гьа вуна лагьай-
вал авуна... Инлай кьулухъни ийида... 

2 - ж и н. Кфил ягъ, минет хьуй.
Ч у б а н   г а д а. Де хъсан я... Къуй куь пачагь-

дин хци авур чIуру крар вич сагъ хъхьайдалай гуь-
гъуьниз туькIуьр хъувурай...

Ж и н е р и н    п а ч а г ь д и н   х в а. Хъийида! 
ТуькIуьр хъийида… За гаф гузва.

Чубан гадади кфил яда. Жинерин пачагьдин хва ахва-
риз фида. 

1 - ж и н (хвешила, кIевиз). Ахвариз фена! Фена 
ахвариз!..  

2 - ж и н (явашдиз). Киса! Ахварай аватда!.. Ксу-
рай... 

1 - ж и н. Хъша, тадиз хъфин пачагьдин патав. 
(Чубан гададиз.) Сагърай, чубан! 

2 - ж и н. Сагърай вун.

Жинер хъфида.

Ч у б а н   г а д а. Пака хъфидай рекьин гьазурви-
лер за гена вахтунда акуна... Фена са вил ахварда... 
Геже хийирар, азиз дагълар! Геже хийирар, багъри 
яйлахар!.. (Хъфида).



489

4-ПЕРДЕ

Сад лагьай шикил

Чубан гададин кIвалин гьаят. Кьуд пад чкIанвай cap 
я. КкIана юргъун хьанвай Хукац-Ханумни къаравуш къу-
жахра cap авай хараларни кьуна хух ийиз ахвара ава. Жу-
гъундихъай къунши папан кьил хкатда.

К ъ у н ш и   п а б (ксанвайбуруз килигиз). Аллагь- 
диз шукур хьуй, гена са гьал секин хьана. Йифди 
ккIана-чухвана, гила ахвариз фена... Исятда чубан 
гада хтанайтIа, xyпI жедачирни!.. Килигдай гьа зун!.. 
(Квахь хъийида.)

Хукац-Хануман диде къведа.

Д и д е (гьаятда авай къаришма акурла къах 
жеда). Вув-в, я аламат! (Вилер тIушунда.) Инай вагь- 
ши кьушунар фенани, тахьайтIа рамагар?.. Кьведбур-
ни санал фенвай хьтинди я!.. (Хукац-Ханумни къара-
вуш аквада.) Ибурухъ вуч хьанватIа?! Кьенва жал?! 
Аллагьди яргъазрай!.. Ваъ, ваъ! Хух ийизва. (Яб 
гуда.) Зи рушан хухдин ван я!.. (Хукац-Хануман па-
тав фена эверда.) Я руш! Я Хурма-Ханум! Я дидедин 
ширин, къарагъ!.. Агьан, заз чида вун къарагъардай 
саягъ... (Амалдарвилелди.) Я руш! Я чан ширин бала 
дидедин, за ваз цикIенар чрана гъанва, къарагъ!.. 
Аламат я... Къарагъзавач... Ина са вуч ятIани хьан-
ва... (КIвалин къенез гьахьна, кьил кIарцIи ягъайди 
хьиз экъечIда.) Ина хьанвайди къиямат я! Эхирза- 
маи я!.. (Къаравуш кьуна юзурда.) Ваз хьайитIани 
ван къвезвачни?! Къарагъ!

Къаравуш ахварай аватда.

К ъ а р а в у ш (кичIе хьанвай хьиз). Вуч хьан-
ва?.. (Къарагъда. Секин хъжеда.) Вун яни?.. Заз ки-
чIе хьанай, на зун кьуна зурзурайла... Вуч хьанва?

Д и д е. Вуч хьанватIа фена кIвализ килиг! И гьа-
ятдиз килиг...

К ъ а р а в у ш (хъел кваз). Вуч хьанватIа ви дили 
руш килиграй.

Д и д е (теспача жеда). Ам ахварай аватзавач... 
Бес гьадазни ина вуч хьанватIа чизвачни?.. КIвалевай 
кьван халичайриз вуч хьанвайди я?

К ъ а р а в у ш. КIвалевай халичайриз вуч жеда 
кьван?.. Вири чпин чкайрал алайди я ман...

Д и д е. Чкайрал ала?.. (Тажуб жеда.) Астафи-
руллагь, яраб зун кими хьанва жал?.. Фена килиг 
кван садра...

Къаравуш кIвализ фена къах хьана хкведа.

К ъ а р а в у ш. Халичайрикай cap хъхьанва!.. 
(Кьил кьада. Са бицIи ара гана, садлагьана тади 
акатда.) Жинер!.. Жинер я!.. Им жинерин кар я!.. Зи 
кIвач ина амач!.. Вахтунда жуван кьилиз са чара хъу- 
вун саламатвал я. (Вичин пек-лек кIватI хъувуна, 
ксанвай Хукац-Ханумаз мукьва жеда.) Ксай чIавуз 
малайик я... Ахварай аватун кумазнн жинер акат-
да... (Хъфиз-хъфиз.) Зун хъфизва... (Ягьанатдив.) 
Сагърай, зи ханум!.. Ви тIвар Хукац-Ханум яни, Хур-
ма-Ханум яни зи кьил акъатайди туш!.. Ваз анжах 
Жинер-Ханум лагьай тIвар кутугда... Сагърай, Жи-
нер-Ханум... (Тади кваз хъфида.)

Д и д е (кьил кьуна ацукьда. Мет-хур гатада.) 
За вуч авуна!... За зи рушаз гуж авуна!.. За жува жув 
виляй авудна вири жемятдин вилик.

Чубан гада хкведа. Адаз са куьникайни хабар авач.

Ч у б а н  г а д а (вичин папаз эверда.) Хурма-
Ханум! Зун хтанва! Вилик экъечIа! За ваз чIемер, ни-
сияр, cap хканва, азизди! (Целер, къахар, cap авай 
харалар хкиз гьаятдин са nunIe эцигда.) Я Хурма-
Ханум!.. (ЧкIанвай cap аквада, мягьтел жеда.) Ина 
вуч хьанватIа яраб?.. Кьуд пад акахьнава... Ван-сес 

кваз аквазвач хьи... (Паб ва кьил кьуна галтад жез- 
вай ирандиде аквадa. Абурун патав физ-физ.) Ина 
вуч хьанвайди ятIа яраб?!

Жугъунднхъай къунши папан кьил хкатда.

К ъ у н ш и   п а б. Вун хтурай – рагъ хтурай, 
чубан гада!..Ина гьаваяр хъсанзавач...

Ч у б а н   г а д а. Аквазва заз... (Ирандидедин 
къуьн кьада.) Я ирандиде, ина вуч хьанва?..

Д и д е (кхунна къарагъда, ахпа чубан гададин 
вилик метIерал акъвазда). Чан чубан гада! Чан езне! 
Гъил къахчу залай – кьуьзуь кафтардилай!... Завай 
са чIехи гунагь хьана! За вакай таб авуна!.. (Хукац-
Ханумаз килигда.)

Ч у б а н   г а д а (фикир-веревирд авуна хьиз). 
Агьан, гила зи кьили ван ийизва... Гила зун гъавурда 
акьазва!.. (Чилелай са гъаб cap къачуда.) Зи кьилел 
атанвай крар аку-е... (Гьайифдин хъверда.) Жинери 
зазни «хъсан» крар авунва кьван...

Д и д е (cap кIватI хъийиз кIан жеда.) За исятда 
кIватI хъийида... Гьаят къакъажда...

Ч у б а н   г а д а (Хукац-Ханум къалурда). Идан 
азар вуч я?.. Им вучиз ксанвайди я?..

Д и д е.  Хукац-Ханум! (Къуьн кьуна юзурда.)
Ч у б а н   г а д а (мягьтел яз). Вуж? Вуж? Хукац-

Ханум?!
Д и д е. Адан халис тIвар Хукац-Ханум я... Ба-

гъишламиша, за ваз адан тIвар Хурма-Ханум я ла-
гьанай... Беябур хьана зун ви вилик... (Хукац-Ханум 
кьуна зурзурда.)

Ч у б а н  г а д а. Бейниван зун... Вучиз зун икьван 
буьркьуь хьанайтIа?.. Закни жинер акатнавайтIа?.. 
(Ирандидедиз.) Акъваз! Аквар гьалда, ам а саягъда 
ахварай аватдач... Жуван япар агала... (Кьве тIуб 
сиве туна уьфт яда.)

Икьван чIавалди жугъундихъай килигиз акъвазнавай 
къунши паб кхун хьана аватда, са вуч ятIани хайи ванер 
акъатда.

Х у к а ц - Х а н у м (ахварай аватда). Вуч хьана?! 
(Чубан гададиз килигда.) Заз зи яр ахварай акваз- 
вайди ятIа яраб?.. Вуч ширин ахвар тушни?! (Ксун 
хъийиз кIан жеда.)

Д и д е. Ахвар туш, я кьейди, хабар я.
Х у к а ц - Х а н у м (къудгъунна къарагъда). Вуч?! 

Зи чубан гада хтанвани?! (Вилер тIушунна сифте чу-
бан гададиз, ахпани теспачадаказ инихъ-анихъ ки- 
лигда.) Къаравуш гьинава?.. (Эверда.) Къаравуш!.. Зи 
ярдин  кIвачерик халичаяр вегь!..

Д и д е. Къаравуш хъфенва... Ви халичайрикай 
сар хъхьанва...

Ч у б а н   г а д а. Ваз зи кIвачерик жинери хран-
вай халичаяр вегьиз кIанзавани, Хукац-Ханум?!

Х у к а ц - Х а н у м (агьвалатдин гъавурда акьа-
да, агъуз хьана, метIерални гъилерал акъвазда, чи-
лиз килигиз-килигиз, вичи вичикди). Я кьей шурван 
пепе, вун гьиниз я?! Зунни твах жувахъ галаз! Ваз 
минет хьуй, чан шурван пепе! Вуна зи къаравуш тух-
вана, гила зунни твах! (Гуя пепедиз теменар гузвай-
ди хьиз, чилиз пIагьар гуда.) Минет хьуй ваз, чан 
шурван пепе!.. Твах зунни... 

Ч у б а н   г а д а (вичин папан уюндин гъавурда 
акьуна, къвалакай къамчи хкудна, Хукац-Хануман 
виликай гьалчда.) Къарагъ! Мад вавай зун уюнралди 
тухуз хъжедач!

Х у к а ц - Х а н у м (кIвачел къарагъна, дидедин 
патав катда.) Диде чан! Ида зун рекьида!.. (Диде 
кьулу-кьулухъди жез акурла.) Вуна зун низ гана, я 
кьей диде?! На ви кIел жанавурдин сиве туна хьи!.. 
(Шехьда.)

Д и д е.  Ам жанавур туш, чубан я...
Ч у б а н   г а д а (Чилел къамчи гьалчда.) Эхь, зун 

чубан я... Жанавурар зи суьруьдал вегьидай вагьши 
гьайванриз лугьудайди я, Хукац-Ханум. Чубан ваз 
вуж ятIа чидайди яни?.. Халис чубанди кьунракайни 
ниси хкуддайди я... ГьакI хьайила, зи гаф ихьтинди 
я. (Дидедизни рушаз.) За квез кьведазни къведай гат-

фаралди вахт гузва: зун Мугъандай хкведалди куьне 
кьведани санал за хканвай кьван сарикай халичаяр, 
гамар, сумагар, рухар храда, хъсан хъуьтуьл месер 
цвада ва  кIвализ-йикъаз герек вири амай затIар гьа-
зурда... ТахьайтIа, за куьн кьведни кьецIи ламрал 
терсина акьадарна, вири хуьр тирвал къекъуьрна, 
куьн зал сифте гьалтай куь кIвалин гьаятдал ламра-
лай авудда...  Вассалам, шут тамам!.. (Ирандидедиз.) 
Гъавурда акьунани, ирандиде – яман диде?!

Д и д е. Эхь.
Ч у б а н   г а д а (Хукац-Ханумаз).  Вун гъавурда 

акьунани, Хукац-Ханум – лакац ханум?!
Х у к а ц - Х а н у м. Эхь...
Ч у б а н     г а д а. АкI ятIа, гьелелиг сагърай... 

(Хъфида.)

Кьвед лагьай шикил

ЭПИЛОГ

Чубан гададин кIвалин гьаят. Жугъундихъай къунши 
папан кьил хкатда.

К ъ у н ш и   п а б. Квез ахпа вуч хьанатIа чида- 
ни-е?.. Чубан гада хъуьтIуьн къишлахрал хъфейдалай 
гуьгъуьниз завай архайиндиз ксуз хъхьанач... Дуьз 
лагьайтIа, зав ксуз тун хъувунач, вучиз лагьайтIа 
(Чубан гададин кIвал къалурда.) и кIваляй югъди- 
йифди къвезвайди анжах тахъа-тахъдинни пахъа-
пахъдин ван тир. «Ам вуч ван тир?» – лугьун мумкин 
я куьне. За квез лугьун хьи, ам гам гатадай ван тир. 
Чубан гада хкведай гатфаралди рушани дидеди вири 
сарикай гамар, халичаяр, сумагар храна куьтягьна, 
хъсан хъуьтуьл месер цвана. Ара-бир абуруз рагъ гуз 
гьаятдал акъудайла, заз абур жуван вилералди аку-
на... Гьа икI йисар къвез алатна. Дидеди Хукац-Хану-
маз кIвалин кайванивилин вири сирер ачухарна, гьар 
са кар михьивилелди, тамамдиз, селигъадалди ийиз 

чирна. Са гафуналди, Хукац-Ханумакай кIвалин кIа-
раб хьана. Чубан гадади адаз, эвелдай хьиз, мад Хур-
ма-Ханум лугьун хъувуна. Абуруз кьведазни ирид хва 
хьанва – пуд сеферда кьветхверар, ахпани тек гада... 
(Рахадай ванер къведа.) Ибур вуч ванер ятIа? Нин 
ванер ятIа... (Сивел тIуб эцигда.) Тс-с... Ихтилат за 
ахпа давамарда... (Жугъундихъ чуьнуьх хъжеда.)

Хьран кIваляй Хурма-Ханум экъечIда. Ам руфунал 
залан я. Адан гъиле чанах ава. Адан гуьгъуьна ирид гада 
къведа.

Х у р м а - Х а н у м. Исятда квез дидеди таза 
цикIенар пайда. (ЦикIенрикай са пай къерехдиз ийи-
да.) И цикIенар чна яйлахдиз дахдиз ракъурда, аниз 
хъфизвай чубандив вугана...

А я л р и к а й   с а д. Диде чан, вуна чаз шумуд 
цикIен тунва?

Х у р м а - Х а н у м. Кьуд. КичIе жемир, виридаз 
бес жеда. (Гьардаз цикIендин са пад гуда, амукьай са 
пад чанахда эхцигда.) Им зи дидедиз, яни куь баде-
диз тухуда чна…

А я л р и к а й   с а д. Я диде, бес ваз вуч хьурай?..
Х у р м а - Х а н у м. Квекай низ диде гзаф кIан 

ятIа; ада вичин кIусуникай са пай заз гуда.
А я л а р. Заз кIанда!.. Заз кIанда!.. Заз кIанда!.. 

(Гьарда атIана вичин кIусуникай са пай дидедиз 
гуда.)

ЦикIенар нез-нез, гьаятдай экъечIна фида. Жугъун-
дихъай къунши папан кьил хкатда.

К ъ у н ш и   п а б. Гьа икI, чубан гададини Хур-
ма-Ханума бахтавардиз уьмуьр тухузва. Захъ галазни 
абур хъсандиз кьунва. Ахьтин къени къуншияр ма-
санай бажагьат жагъида... Мад за квез вуч лугьун?.. 
Чеб чпиз сагърай, куьн квез сагърай, зунни заз...

Садлагьана чубан гададин гьаятдал жинерин пачагь-
дин хва атана акъатда.

Ж и н е р и н   п а ч а г ь д и н   х в а. Акъваз 
кван... Тади къачумир...

К ъ у н ш и   п а б. Инра жинер герекзамач... Вуна 
ина вучзавайди я?

Ж и н е р и н   п а ч а г ь д и н   х в а. Вуна ви 
ихтилатда зун рикIел хкун тавурвиляй, зи уьмуьрда 
хьанвай дегишвилерикай талгьайла, атайди я зун...

К ъ у н ш и   п а б. Заз вакай хабар авайди яни?.. 
Ви уьмуьрда вуч дегишвилер хьанватIа, заз гьинай 
чир хьурай?.. Мад вун атанватIа, абурукай жува 
лагь...

Ж и н е р и н   п а ч а г ь д и н   х в а. Чубан гадади 
кфил яна зун ахвара турдалай гуьгъуьниз зун са шу-
муд йисуз ксана хьана... Ахварай аватайла, заз аку-
на хьи, вири жинери заз икрамзава. Вуч хьана – вуч 
хьанач? Зун ахвара авайла, зи буба рагьметдиз фена, 
закай жинерин вилаятдин пачагь хьана... Зун эвел-
дай пашманни хьана буба амачиз етим хьунал, амма 
за ажузвал хиве кьунач... За гьасятда ихьтин фарман 
акъудна: къуй жинери инсанриз анжах хъсан крар 
ийиз куьмек гурай, пис крариз рехъ тагурай... Им 
гила чи вилаятдин дибдин къанун хьанва... За жине-
рин межлисарни къадагъа авунва... Инсанар, кфилар 
ягъ, шадвилер ая! Сада сад хуьх, сада садаз куьме-
кар ая. Чинеба чарабурун гьаятриз килигмир, абурун  
ихтилатриз чинеба яб гумир. (Къунши паб яваш- 
яваш чуьнуьх хъжеда.) Къуй квехъ гьар са карда 
агалкьунар хьуй! Къуй гьамиша куь бахтуни гъурай! 
Сагърай куьн! (Хъфида.)

    1999

АХЦЕГЬ МИРЗЕ-АЛИДИН ГЕЖ  
МУЬГЬУЬББАТ

Кьуд пердедикай ибарат тамаша

ИШТИРАКЗАВАЙБУР

М и р з е - А л и – Самур округдин дуванханадин кьил, 
алим, шаир

П о л к о в н и к   Р о т   – Ахцегь къеледин комендант, 
эхиримжи пердеда – генерал  

Н и н а – полковник Ротан руш
Ш а м и л – Дагъустандин имам
А л и с у л т а н – жегьил дагъви, урус кьушундин  

прапорщик,  Нинадал ашукь хьанвайди, эхиримжи сегьне-
да – капитан  Николай  Беннет 

Ж у н у   К ь а с у м – хуьруьн абдал
К а п и т а н   Н о в о с ё л о в
К а п и т а н   Т и з е н г а у з е н
Ю с у ф – Шамилан наиб
М е г ь а м е д - Н е б и – Шамилан терефдал алай  

хцегьвийрин кьил
М а р и я – урус эфсердин паб
Д а р ь я – урус эфсердин паб
К е ш и ш
Д у х т у р
У р у с    э ф с е р а р  
А с к е р а р
М у ь р у ь д а р
Р у ш а р

Гьерекатар Ахцегьа 1848-йисан сентябрдин вацра ва 
эхиримжи пердеда, са йисни зур алатайла, кьиле физвай-
бур я. 

САД ЛАГЬАЙ ПЕРДЕ

Ахцегьрин къеледин патав гвай багъ. Адан са къерехда 
цлар квачир къап ава, аник ацукьдай секуьлар ква. Яр-
гъай, жив алаз,  Шалбуздагъдин кукӀушар аквазва. Ахце- 
гьиз атана са шумуд югъ хьанвай  Н и н а д и, гъиле ктаб-
ни аваз,  М а р и я д и х ъ галаз сейрзава. 

М а р и я. ГьикӀ аквазва квез и чкаяр? Вердиш 
жезвани?

Н и н а. Вердиш хьанвач, я  икрагьни  хьанвач. 
ТӀебиат иерди я. Чкадин халкьни секинди яз аквада.

М а р и я. ГьикӀ хьайитӀани вердиш жеда. Зун 
кьуд йис я ина аваз. Гъуьлуьхъ галаз.  Аяларни ина 
ава.

Н и н а. КичӀе тушни?
М а р и я. Гила кичӀезмач. Чун чкадинбурухъ га-

лаз, абурни чахъ галаз вердиш хьанва. Сад садахъ 
галаз кьунва.

Н и н а. Сугъулвал гьикӀ рекьизва?
М а р и я. Ина, залай гъейри, мад кьве эфсердин 

папар ава. Аскеррин парталар чуьхуьдай дишегьлияр 
ава. Сада садан рикӀ аладарда. Къумарал къугъвада. 
Гагь-гагь базардиз фида. Ктабар кӀелда. Гьамамрал 
фида. Лап дарих хьайила, кешишдин кьилив алад-
да. Гагь и багъдиз къведа сейр ийиз. Им инал къе-
ле эцигайдалай гуьгъуьниз чи аскерри кутунвай багъ 
я. РикӀ аладарун патал мад маса чкаяр авайди туш… 
Вун гьахъ я, инин тӀебиатдини сугъулвал чукуриз 
куьмекда. 

Яргъай Жуьмя мискӀиндай азан ядай ван къведа.  
Ж у н у   К ь а с у м  пайда жеда. Адан гуьгъуьна багъдиз 
хъчар атIуз атанвай, къуьнера чантаяр, гъилера гъвечӀи 
чукӀулар авай  р у ш а р    гьатнава. Жуну Кьасум багъдин 
и пипӀяй а пипӀиз чукуриз са куьхъ ятӀани къекъвезвай- 
ди хьиз аквазва. Ам, дишегьлийрин патавни атана, абу-
рулай вири  патарихъай вил аладарна, гафни талгьана, 
хъфида. Рушари адан гуьгъуьна зверзава.

1 - р у ш. Я Кьасум, ваз зун кӀанзавачни?
2 - р у ш. Зун къачу, я Кьасум!
3 - р у ш.  Акъваз, я Кьасум! Зун виридалайни 

иерди я!
4 - р у ш. Куьн вужар я, кьейбур, Кьасумаз кIан 

жез. Адаз са зун кIанзавайди я!
Ж у н у   К ь а с у м. Алат залай! Заз куьн садни 

кIандач! (Чукурна фида.)

Рушарини, хъуьруьнариз-хъуьруьнариз, адан гуьгъуьна 
чукурда.

Н и н а (кичӀевал акатнаваз.) Им вуж я ихьтинди?
М а р и я. КичӀе жемир. Ам чкадин абдал я. Жуну 

Кьасум я. Ам гьинал хьайитӀани гьалтун мумкин я… 
Хата квайди туш. 

Н и н а. АкӀ ятӀа, хъсан я. Зи руьгь дабандиз ават-
навай… Рушар вучтинбур я? Абур чукӀуларни гваз 
адахъ вучиз галтугзавайди я?

М а р и я (хъуьреда). Абур багъдиз хъчар кIватIиз 
атанвай рушар я. Абдалдикай зарафатарзавайди я, 
чпиз кефер хкудзавайди я… Квез чидани, лезгийри  
хъчарикай  гьихьтин афарар ийидатӀа?!. Авачир хъчар 
авач... Вергер, кIекрен мичер, зерзерар, тегьмезха-
нар... Кьилди са хъчар ва я жуьреба-жуьребур санал 
куьткуьнна, кьел, эферар, истивут, таза чичIек,  таза 
шур акадарна гъуруш ийида. Ахпа тинидин чкал  
кьелечIдиз шткурна, са патал гъуруш экIяна, муькуь 
патавди агал хъийида. Къерехра афарриз хас махсус 
«цвал» твада... Ахпа сачунал чрада. Чрайла, дуьд- 
гъвер ягъиз, са харада твада, чIем чIугун патал... 
Пагь, абурун тIеам-дад вуч я! ТIуьрдалай кьулухъ  
тупIар фитIиниз амукьда вун!.. Заз афар ийидайвал 
чир хьанва, амма «цвал» ягъиз сакIани чир жезвач... 

Н и н а. Куьне гзаф иердиз ихтилатзава. Зи сивиз 
цIаран яд къвезва... (Гъилер ахъайна, чарх ягъиз.) 
Зазни ина гзаф крар акунва, чир хьанва. Зи рикIи 
чIугунва и чкаяр! Мумкин я, вири заз сифте яз аква-
звайвиляй гьакӀ хьунни. Ина хьанвай пуд гьафтедин 

къене заз кӀекер кукӀурдайвални, гьерер сад садал 
гьалдардайвални, кицӀер элуькьардайвални акуна. 
Симин пагьливанар вуч я! Крчар алай квасади вичиз 
пул тагайбурун чиниз гъуьр вегьейла, садан кефини 
тахуни, са итимдини вичин туьнтвал къалур тавуни 
зун гьейранарзава. Накь заз къуршахар кьазвай жегь-
илар акуна. Акъажунра гъалиб хьайибуруз «Шарви-
ли» лугьузва. И халкьдихъ къадим вахтара са зурба 
пагьливан хьайиди я, лугьуда… Аялри чпи чеб маш- 
гъуларда, абуруз гзаф къугъунар ава. КIинтI-лаш 
къугъвада, кIегьебрал къугъунар шумудни са жуьре 
ава!

М а р и я. Аялриз урус папар акунни чӀехи маш- 
гъулат я. Гуьгъуьна гьатда «Матишка! Матишка!» лу-
гьуз.

Н и н а (садлагьана шад хьанваз). Эхь, эхь! Заз 
акуна! Зазни гьарайна… Гьатта чи гьукуматдин къул-
лугъдал алай чкадин итимрини «Израсти, матишка» 
лугьуда. Зи дахди зун гъавурда туна. «Матишка» чи 
«матушка» гафуникай хьанвайди я кьван. Ибуруз 
чпин дин гвачир вири дишегьлияр матишкаяр я.

М а р и я. Эхь, и халкьдихъ, и чилихъ сирер, ала-
матар гзаф ава.

Н и н а. Халкь секин, ислягь хьун хъсан я. 
М а р и я. Эфсерриз, жегьил аскерриз секинвал 

кӀанзавач, женгерихъ, яракьар кардик кутунихъ, кье- 
гьалвилер къалурунихъ къаних я.

Н и н а. Ваъ, ваъ, гьа икӀ хъсан я… Авайвал 
лагьайтӀа, зав Дербентда рикӀин секинвал чӀурдай  ва-
нер агакьна. Илисудин султан, чи армиядин генерал 
хьайи Даниял-бег, Шамилан патал элячӀна, адан наиб 
хьайивили вири мягьтеларнава. Гила Даниялаз Ша-
милни адан муьруьдар Кьиблепатан Дагъустандиз, 
Ахцегьиз гъиз кӀанзава лугьуда. Им хъсан хабар туш.

М а р и я. Эхь, а хабар инани ава. Ина Самур ва 
Ахцегь вацӀарин кьерера авай хуьрера милицаяр акъ-
вазарнава, мукъаятвал, игьтиятвал хуьзва… За дуьа-
яр ийизвайди я бедбахтвилер  и чкайрив агат тавурай 

лугьуз… (Ван дегишарна, гуьгьуьлни ахъа хъхьанваз.) 
Квез чидани, прапорщик Алисултан Даниял-бегдин 
хтул я,  адан вахан хва я. Даниял-бегдин вах, буба-
дални стхадал алукь тавуна, вич ва вичиз кӀан хьайи 
Къурбанали тӀвар алай са лезгидихъ галаз катайди я, 
лугьуда. Къурбанали урус гьукуматдин патал алайди 
яз хьана. Гьавиляй Даниял-бегдивай адалай  кьисас 
къахчуз хьанач. Езнедикайни, вахакайни авай хъел 
гила генани къизгъин хьанва жеди. Адаз вичин хтул-
ни урус къуллугъдал алайдакай хабар ава. Гьадазни 
ада, низ чида, исятда гьикьван гьелягьар кьазвайди 
ятӀа?

Н и н а. Заз чидачир Алисултанан тарих. Аламат-
дин крар я. Адан диде викӀегь дишегьли я… Вичин 
муьгьуьббат патал я бубадин, я стхадин  хенжелди-
кай, я чӀуру мецерикай кичӀе хьанач.  (Мариядин их-
тилатдик са вуч ятӀани квайди гьисснаваз, акъваз 
хьана.) Куьне Алисултанакай ихтилат вучиз куднай?

М а р и я (вилера экв аваз, хъуьрез-хъуьрез). Заз 
акуна ам куь гуьгъуьна гьикӀ килигзаватӀа…

Н и н а (наз маса гуз). Зи гуьгъуьна килигдайбур 
гзаф авайди я. Дербентда заз са эфсер гзаф ширин, та-
вази гафар лугьуз алахънай. Ада заз  чинебан чарни 
кхьена. За адаз «Заз ви гьиссер чӀалахъ жедай хьтин-
бур яз аквазвач, мад заз киххьимир» лагьана жаваб 
хгана. 

М а р и я. Алисултана чарар бажагьат кхьида. 
Ада квез вичихъ галаз кат ая лагьайтӀа, я туштӀа, 
гваз катайтӀа, куьне вуч ийида?

Н и н а  (хъуьрена, ахпа мад наз маса гуз). Адаз 
манийвалдайбур тахьана жеч.

М а р и я. Мад вуж ава? Ина авай субай эфсерри-
ни Алисултанакай вил къязава, абуруни адан рикӀе 
вахъди авай гьиссер кьатӀузва. Бажагьат абуру ина 
дагъвидин вилик пад кьадай жуьрэт ийида.

Н и н а (гафарик сир кваз). Гьахьтин жуьрэт ийи- 
дайбурни тахьана жеч…

М а р и я (мягьтелвални гьейранвал какахьнаваз, са 
гьихьтин ятӀани гиман рикӀе гьатнаваз). Мирзе-Али 

тахьуй гьа?.. Къеледиз гьадан атун-хъфинни гзаф  
хьанва... И багъдизни къвез аквада… Хъсан халу я. 
Алимни я, округдин къазини я, жерягьни я. Гзаф 
чӀаларни чида, урусдални рахада. Амма адан пуд-
къанни цӀуд йис я. Адавай Алисултанахъ галаз гьуь-
жетиз жедач, эгер ада  вичин шиирралди куь кьил 
элкъуьр тавуртӀа. Ам чӀехи шаирни я, лугьуда…

Кьведни акъвазда ва ван ацалтна хъуьреда.

Н и н а (вилера амалдар хъвер аваз). Ада вичин 
пабни рагьметдиз фенва, лугьуда… (РикӀивай). Адан 
шаирвилин  гьунардихъ галаз зун мукьувай таниш 
хьанва.

М а р и я (мягьтел яз). Квез шиирар кхьена ра-
къурнавани?

Н и н а. Ада заз вичи кӀелна.
М а р и я. Мус? Гьина?
Н и н а. Са гьафте инлай вилик. Вичин кӀвале… 

Чун, зи дахни, маса мугьманарни галаз, илифарнавай. 
Адахъ чӀехи ктабхана ава. Вичихъ авай виридалайни 
чӀехи девлет гьа ктабар я лагьана ада. Адаз Пушки-
нан, Лермонтован шиирарни чида. Ада и кьве чӀехи 
шаир жегьилзамаз кьена лугьуз гьайифарни чӀугуна. 
Ахпа ада вичиз подпоручиквилин чин гуниз, пагу-
нар алай чергес-чухвадиз бахшнавай шиирни чӀехи  
кесердалди кӀелна ва ам гафба-гаф чаз урусдалдини 
хълагьна. За адан ктабар гъилелай авун адаз хуш 
хьанай, вири араб, фарс, туьрк  чӀаларалди кхьен- 
вайбур тир.  И чӀалар адаз вичин дидед чӀал хьиз 
чизва, ада гьа чӀаларал вичин илимдин кӀвалахарни 
кхьизва, шиирарни туькӀуьрзава. Шииррал зи рикӀ 
алайди чир хьайила, адак лувар акатна: вичи заз ши-
ирар бахшда лагьана гаф гана… Ам жерягьни я. Адаз 
жерягьвилин гзаф сирер чида. Заз адан кIвале сарар 
акъуддай хехни акуна. Ам ада вичин рикIяй атай 
кIалубдалди чатук расиз тунвайди я. Адаз лезгидал-
ди «келпетан» лугьуда…  Мирзе-Али  кьве йикъалай 
чахъ галаз Къурушдални атана. Чахъ Алисултанни, 

чи таржумачи  эрмени Жамирзе, са шумуд милицани 
галай. Гьанай хкведай рекье ада захъ галаз кьилда-
каз рахадай ара жагъурна, зав вичин шиирар вугана. 
Абур заз бахшнавайбур тир.

М а р и я. Жеч!
Н и н а. Эхь. Сифте ада заз гьасятда гьанал 

туькӀуьрай кьилдин кьуд цӀар кӀелна, анай заз «пери», 
«гьуьруь» гафарин ван атана, ахпа чарчел кхьенвай 
шиир вугана. Ахпа ада зи шабалт чӀараринни цӀару 
вилерин тарифарна. 

М а р и я (гьейранвилелди). Валлагь, гаф авач! 
Чида гьа кьуьзеказ дишегьливрив агатдайвал!

Н и н а. За адаз зи дидедин диде, яни зи баде Да-
гъустандай тирди, ам зи чӀехи бубади-гуржиди Гур-
жистандиз гваз катайдакай лагьайла, Мирзе-Алиди 
вичи зи чӀехи бубадилай кьисас къахчуда лагьана. За 
хабар кьуна: «ГьикӀ?» Ада  викӀегьдиз жаваб хгана: 
«За адан хтул-руш чуьнуьхда!» 

М а р и я. Адан  рикӀе ашкъидин цӀай гьатнавайди 
турус я. Гаф авач. Амай дагъвияр хьтинди туш: ви-
чин гьиссер чуьнуьхиз алахъзавач. 

Н и н а. Ахпа ада зав заз хиве кьур шиир вуга-
на. Амни заз, иниз хтайла, Жамирзеди цӀарба-цӀар 
таржума авуна. Муьгьуьббатдин къизгъин гьиссер 
къалурзавай чӀал я.  Машрикь патан халисан шиират 
я. Адахъ чӀехи устадвал ава.

М а р и я. Валлагь, куь кьил элкъуьрнавай хьтин-
ди я а шиирди.

Н и н а. Ваъ. Шиирар заз хуш я, амма зи рикӀ 
акьван регьятдиз къачуз жедай къеле туш. (Яргъаз 
килигиз акъвазда.) Ингье ам вич къвезва…

М а р и я. Зун хъфида. 
Н и н а. Вучиз хъфида? Тавакъу хьуй, акъваз. За 

дах вилив хуьзвайди я, ада вич иниз къведа лагьан-
вайди я.

М а р и я. Зун аялар галай диде я. Абур гьикӀ 
аватӀа килигин… Куьн рахадай кас авачиз амукьдач. 
Сагърай.

Н и н а. Сагърай. Ахквада чун.

М и р з е - А л и  къведа.

М и р з е - А л и. Дубри-ден, хийирар, ханум! 
(Нинадиз гъил яда, адан гъилиз темен гуда.) Дуст 
ханумди вун гадарнани?

Н и н а. Адаз кӀвалин-йикъан къайгъуйри эвер 
хъувуна.

М и р з е - А л и. Пара хъсан ханум я. Ада дуьз 
кар авуна.

Н и н а. Аквар гьалда, квез захъ галаз кьилди 
рахаз кӀанзава, гьуьрметлу эфенди. Багъишламиша, 
квез «эфенди» лагьайтӀа жедани? Вирида квез гьакӀ 
лугьузва.

М и р з е - А л и. Вуна заз вуч лагьайтӀани, зун 
рази я… Эхь ваз лугьудай гафарни авай захъ. Гила, 
лугьуз кӀан хьайила, чӀални кьаз кичӀезва.

Н и н а? Квез, гафарин устаддиз, кичӀезва?! (кур-
кур хьиз, хъуьреда). Зун чӀалахъ туш. Куьне гьахьтин 
кьасар ийизва, эфенди.

М и р з е - А л и. Туш, за рикӀивай лугьузва.
Н и н а. Лагь, ви рикӀик вуч кватӀа.
М и р з е - А л и. Алатай гъилера Къурушдилай 

хкведай рекье за ваз шиир багъишнай. Гьа шиирда 
авай гафар ваз урусдалди кхьин хьаначир. Гьабурни, 
гила рикӀяй са къатда авахьзавай чӀаларни ваз лугьуз 
кӀанзавай заз. 

Н и н а. А шиирда вуч аватӀа, заз чизва.
М и р з е - А л и. ГьикӀ? Ваз чи чӀал чидач эхир…
Н и н а. Заз зи дахдин таржумачи Жамирзеди а 

шиир цӀарба-цӀар урус чӀалаз элкъуьрна.
М и р з е - А л и. Жамирзе эрмени я. Адаз чи чӀал 

са акьван хъсандиз чизвайди туш, шиирривайни ам 
яргъа я. Адавай вав зи рикӀ агакьариз бажагьат хьана.

Н и н а. Зун гъавурда акьунва. Сагърай куьн. Куь-
не закай махарик квай гуьзел авунва… Жамирзедилай 
зи дах гзаф рази я. Гьелбетда, ам шаир туш, ятӀани 
адаз вичин кар хъсандиз чизва. Ада заз Къурушрин 

папаривай ван хьайи са шумуд манини сифте лезги 
чӀалал кхьена, ахпа абур урус чӀалаз вичивай же-
дайвал элкъуьрна. Заз абурукай сад гзаф хуш хьана. 
(Гъилевай ктабдин юкьвай чар акъудда, Мирзе-Али-
дал яргъи ийида.) Ма, кӀела. А мани гьикI лугьузватIа 
ван хьанайтIа кIандай...

М и р з е - А л и (чар къачуна, кӀелда).  Чидай 
мани я. Исятда за вун патал а мани лугьуз тада, ам  
чи рушаризни чидайди я (Чар Нинадив вахгуда.)

Н и н а (мягьтелни гьейран яз).  ГьикӀ?!
М и р з е - А л и. Исятда, ханум! АтIа рушар ак-

вазвани, багъда хъчар атIузвай? За гьабурув лугьуз 
тада. (Рушариз эверда.) Я рушар, инал ша кван! Инал 
ша!  Фад!

Р у ш а р, регъуьвилериз-регъуьвилериз,  къве-
да. Чинар бишмейрив кIевиз-кIевиз,  «Хийирар хьуй, 
Мирзе-Али халу» лугьуда.

М и р з е - А л и. Абат хийирар, рушар! Регъуьви-
лермир... Квел гьалтнавай са кар ава... И чи комен-
дантдин рушаз са мани лагьайтIа, квез суваб жеда.

Р у ш а р (са сивяй, сада садаз килигиз). Вуч 
мани?

М и р з е - А л и. Килисадай сейрдиз экъечӀзавай 
хашпара гададикай. Чидани квез?

1 - р у ш. Вини хуьрера  лугьудай мани я...
2 - р у ш (3 ва 4-рушаз).  Квез хъсандиз чизвайди 

я. Куьне кьил кутур, ахпа чунни экечIда.
Р у ш а р (мани лугьуда).

Килисадай сейрдиз къведа,
Хур ахъайна, эрмени, вун.
Ви Исадин хатурдай заз
Дуст хьанайтӀа декӀени вун!

Зи къужах ваз ахъайдай за,
Ви гарданда аруш жедай,
Чи уьмуьрдин гам мягькемдай
Закай тӀарам каруш жедай.

Гьайиф, ви дин чаради я,
Вун чи диндал алаз кӀандай.
Мусурманвал кьабул ая,
Вун яр хьана галаз кӀандай.

Рушар, мани лагьана, хъуьруьнариз-хъуьруьнариз, кат-
на хъфида.

3 - р у ш (хъфиз-хъфиз, Мирзе-Алидиз). Мирзе-
Али халу, матишкади ви кьил элкъуьриз тахьуй гьа!

4 - р у ш. Чна ваз са лезги паб жагъур хъийида...
М и р з е - А л и (кьил галтадда. Нинадиз). Куь-

гьне мани я им… Мусурман руш хашпара гададал  
ашукь хьанва… Муьгьуьббат вирина ава…

Н и н а. Куьн пара кьван сагърай и манидай! Ру-
шарни сагърай... Аферин абуруз! Абур зи патай «са-
гърай» кьванни къачун тавуна хъфена... Мани иерди 
я... Зи фикир и манида авай маса делилри желбзава... 
Жамирзеди лугьузвай, бес и чкаяр, михьиз Дагъустан 
эрменийринди тир. Инра хашпара дин авалдай. Куьне 
и кардиз вуч баян гуда, эфенди?

М и р з е - А л и. Эгь, Жамирзе! Жамирзе! Адахъ 
галаз зун ахпа рахада… Гьал-кьиса масад я. Гьелбет-
да, Дагъустанда, Лезгистанда арабар къведалди чка-
чкайрал хашпара дин кьабулнавай хуьрер авай. Къу-
рушрин патав гвай Игъиррин хуьрни гьахьтин са чка 
тир. «Игъир» – им куь чӀалал «монах», чи чӀалал «де-
вриш», амай дуьньядикай кьил къакъудна, кьилди, 
хашпара диндин са кӀватӀалда уьмуьр гьалзавай кас 
я лагьай чӀал я. Чи патара хашпара дин гвайбуруз 
«эрмени» лугьун хас я, вучиз лагьайтӀа къадим вах-
тара чи халкьдин гзаф паяр эрменийрив гвай хьтин 
хашпара диндал алаз хьана. Миллетдалди, ивидалди 
абур лезгияр тир. Месела, Миграгърин са паюнизни 
эрменияр лугьуда. Гьанани гагь-гагь чиликай цурун 
хашар алай инсанрин  кӀарабар хкатда. Ахцегь вацӀун 
кьер кьуна Хинерин хуьруьз фидай рекье «Эрмени 
шехьай пел» лугьудай чка ава. Анилай булах авахь-
зава. Хинерилай винихъ Борч лугьудай хуьрни ава. 

Гьанагни хашпарайрин хуьр яз машгьур я. Абуруз 
гилани эрменияр лугьузва. Амма абур миллетдалди 
эрменияр туш… Амалдар Жамирзеди тарих вичин 
халкьдин хийирдихъ элкъуьрзава… Заз чизва, ваз ви 
иман ширин я, вун адал кӀевиз акъвазнава. Ви иша-
радин гъавурда зун акьунва… ЯтӀани зун инал Жа-
мирзедикай рахаз атайди тушир ман, ханум…

Н и н а (хъуьреда). Гъил къахчу залай, эфенди. 
Тарихра къекъуьнал зи рикӀ алайди я, гьавиляй их-
тилатдилай къерехдиз алатун хьана… Куьне Жамир-
зедивай куь рикӀ зав агакьариз жедач лагьанай… ЯтӀа 
куьне агакьара, эфенди. 

М и р з е - А л и. Гила ихтилат гьинлай давам 
хъийидатӀа жувазни чизмач…

Н и н а. Куьне, Къурушдилай хкверла, зи япал 
кушкушай кьуд цӀар куькай тир?  Жечни абур кӀел 
хъувуртӀа?

М и р з е - А л и (руьгь акатнаваз). Вучиз жедач 
кьван. Яб це, ханум. (КӀелда).

Вун пери я, чӀалал текъвер пери я,
ЦӀийи вацран хъичирзава экв вуна.
Ваъ, гьуьруь я, вун женнетдин гьуьруь я,
КӀевнава заз женнетдиз фир рехъ вуна.

Н и н а. Шиир цӀалцӀамди я. Зун анжах «пери» ва 
«гьуьруь» гафарин гъавурда акьуна. Амайбурун ваъ.

М и р з е - А л и. За вун зи гъавурда такьазвай 
пери я лугьузва, вун женнетдин гьуьруь я лугьузва, 
гьа са вахтунда вуна зун женнетдиз финикайни магь-
рум ийизвайди къалурзава.

Н и н а. Зун куь гъавурда акьунва, эфенди… Вун-
ни зи гъавурда акьазвайди за гьиссзава… Пара кьван 
сагърай вун… Амма захъ суал ава:   за квез женнет-
диз фидай рехъ гьикӀ агалзава?  Захъ ахьтин макьсад 
гьич авач эхир…

М и р з е - А л и. Вуна ваз кӀан хьана агалзавайди 
туш, ханум. Гафаралди лугьуз тежедай ви иервили, ви 
къаматди, буй-бухахди, ви вилери зун, диндин къа-

равул, шариатдин къази, ислам динда аваз Аллагь- 
диз ибадат ийизвай кас михьиз къекъерай акъудна-
ва. Зи кьарай квахьнава, сабур квахьнава. Арабрин 
«Сабур жамилун!» – «Сабур иер затӀ я!» ибара зи рикӀ 
алайбурукай сад я, амма зун адаз акси экъечӀзава. 
За ваз шиирар бахш авурдакай зи куьгьне дустариз 
хабар хьанва, абуру заз чеб залай нарази хьайиви-
лин чарар ракъурнава, садбуру туьгьметар, садбуру 
тунбуьгьар ийизва, садбуру заз жегьнем хиве кьазва. 
ГьакӀ ятӀани, заз диндал кӀевивал авуналди къачудай 
женнетдикай гьяз амач. Заз вун алай чка гьа женнет 
хьиз аквазва. 

Н и н а. Куь гафари зун гьейранарни ийизва, яру-
ни… Ваз зун гваз катиз кӀанзаваз тахьуй?

М и р з е - А л и. Гьахьтин фикирни зи какахьна-
вай кьилиз татана авач.

Н и н а. Куьне заз Къурушдал зи чӀехи бубади-
лай кьисас къахчуда лагьайди тир, зи рикӀел алама. 
Амма чи патара гваз катуниз чӀехи къимет гузвач. Чи 
патара ашукь касди кӀанидан гьуьрметдай чӀехи крар 
авун, гьунарар къалурун адет я. 

М и р з е - А л и. Ахьтин адетар чи патарани ава. 
Гьунарар кваз такьур береда ашукь бендеди вуч аву-
рай, ханум?

Н и н а (хъуьрез-хъуьрез). Шиирар кхьирай…
М и р з е - А л и. За кхьизва… Заз вакай шииррин 

сагъ са ктаб кхьидай мурад ава. За ваз цӀийи шии-
рар гъанва. За абур урусдалдини элкъуьрнава вавай 
кӀелиз жеривал. (Жибиндай акъудна шиирар вугуда.)

Н и н а. КӀела кван. 
М и р з е - А л и. Урусдалди?
Н и н а. Ваъ. Жува кхьей чӀалалди. Заз халисан 

шиирдин везиндихъ, сесерин, кетигрин кадгъайви-
лихъ яб акализ кӀанзава. Сифтени-сифте Къурушди-
лай хкведайла куьне зав вугай шиир кӀелун тӀалабда. 

М и р з е - А л и. Башуьсте. (Фасагьатдаказ 
кӀелда.)

Гьейран ийиз вири алем, экуьн ярар къеледай,
ЭкъечIна ам, лацу чинал хъуьрез пIузар, къеледай,
Вилер цIару, вич къизилгуьл, гузвай парпар, къеледай,
Чилелай физ шабалат ранг алай чIарар, къеледай.
ЭкъечIда зун, са Межнун хьиз, Лейли аквар, къеледай.

А мубарак минарадай экъечIда ам рагъ хьтин,
Экуьн гарал наз гузавай, гьар пад дуьзмиш багъ хьтин,
Чин къалурна цIувад йикъан тамам вацран чагъ хьтин,
Гьар жуьредин цуькверивди дуьзмишнавай дагъ хьтин,
ЭкъечIда ам, вири дуьнья ийиз серсер, къеледай.

Лацу чинал хъуьрез-хъуьрез кьелечI пIузар – жегьреда,
На лугьуди лалидин нур гьатна вири къеледа,
Дуьньядавай гуьзелрин шагь-ханум  хьиз ам къекъведа,
Иллагьиди халкь авунвай тек са гьадахъ элкъведа
Вири  алем, умуд аваз:  къведа сувар къеледай.

Бахш авуна, я Иллагьи,  гуьзел ярдиз  на камал,
Квахьна гьарнихъ зи сабурни, зи акьулни, зи хиял,
Эгер ам заз жез тахьайтӀа, заз дуьньядин кӀандач  мал,
ГайитӀани  женнетдин юкь, заз  герек туш хьун анал,
Тур вуна зун и авай гьал, къвез серин гар, къеледай.

Ашкъид шайда хьана, Ребби, квахьнава хьи къе зи 
кьил,

Гъам-хажалат хьанва зи пай – куьхъ  агакьрай мад 
зи гъил?

Кьисметна яр, ая тӀун шад Ахцегь Назиман гевил,
Сел хьиз чинай физва накъвар, зайиф хьанва зи 

кьве вил,
Заз акваз хьуй гьар юкъуз зи рикI алай яр къеледай.
(КӀелна куьтягьна, Нинади лугьудай гафарал 

вил алаз акъвазда.)

Н и н а. Сагърай куьн. Куьне иердиз кӀелда. ЧӀехи 
шаир я куьн.

М и р з е - А л и. А кардал зи шак ала, ханум. 

Н и н а. Квев дамах тахьуни куь чӀалар генани 
гуьрчегарзава… Авайвал лагьайтӀа, са суал авай захъ. 
Шиирдин эхирда куьне квез «Ахцегь Назим» лугьуз-
ва. Им квел алай маса тӀвар яни, вуч я?

М и р з е - А л и. Чи патара эдебиятдал алахъза-
вай гьар са касдихъ вичин лакӀаб, тахаллус ава, за 
адаз «тахай тӀвар» лугьуда. За жуваз «Ахцегь Назим» 
хкягънава. «Назим» – гафар къайдада твазвай кас ла-
гьай чӀал я. «Ахцегь» гафунини зун гьинай ятӀа къа-
лурзава.

Н и н а. Зун гьейранарзава ихьтин чирвилери… 
ЦӀийи шииррикайни кӀелайтӀа жедачни?

М и р з е - А л и. Вучиз жедач кьван? Башуьсте, 
зи ханум! (КӀелда.)

Яр, ви чинин ранг акурдаз экуьн чӀаван ярар затӀ туш,
Магьи хьтин  гардан авай чилин иер рушар затӀ туш.

Чиндин, Римдин пачагьар ви гуьзелвилин есир хьанва,
Лугьузва ваз: гьич ви патав Цезарарни Кирар затӀ туш.

Седефдин ви сарарикай хкатзавай хуш гафарин
Вилик, зи яр, я якъутрин, я мержанрин вацӀар затӀ туш.

Гьихьтин назик либасдивди чӀегирнава гуьзел беден,
Вуна гудай наздин вилик малайикрин гьунар затӀ туш.

Ашукь я вал Ахцегь Назим, гагь   Керем жез, гагьни 
Межнун,

Вав гекъигиз я Эслидин, я  Лейлидин  тавар затӀ туш.
(Са тӀимил ара гана.)

Ваз Эслини Керем, Лейлини Межнун вужар ятӀа чи-
дани?

Н и н а. Чида, чида. Заз Тифлисда абурукай рива-
ятар ван хьана. Абурун муьгьуьббат бахт галачирди 
хьана…

М и р з е - А л и. Гьайиф хьи, гьакӀ я… Амма 
шиирда зи фикир масад я: зун гагь, Керем хьиз, 
цӀай акатна кузва, гагь, Межнун хьиз, кьил квахь-
на, чуьллера дили-дивана яз гьатзава лугьузва. Вун, 
лагьайтӀа, Эслидилайни, Лейлидилайни вине я, вун 
масад я лугьузва за…

Н и н а (кьил агъузна, вуч лугьудатӀа течизвай 
хьиз). Пара кьван сагърай… Зун риваятрай туш…

М и р з е - А л и. Вун вуж ятӀа са зи рикӀиз чида. 
Гьикьван иер гафар жагъурайтӀани, рикӀин сидкьи 
ахъайна лугьуз хьун мумкин туш. Гафарин кесерни 
къуват бес жедач... Мад яб це, ханум!  (КӀелда.)

Къизилгуьлрин шагь, ша экъечI, ви цуькверин 
вахт я им,

Гуьлуьстанда сейрдай вахт я, чиг гьиссерин вахт я им,
Михекрннни беневшайрин хуш ниэрин вахт я им,
Ашукь хьанвай гьам билбилрин, гьам лиферин 

вахт я им,
Виридалай иер, гуьрчег, пак шейэрин вахт я им,
Гьар жуьредин кIунчIар кьадай мерд гъилерин 

вахт я им,
Регьим кIани ашукьбурун дар йиферин вахт я им,
Вуна къе зал хкана чан – ви вилерин вахт я им,
Зи рикӀ патал кемен хьанвай ви зилферин вахт я им,
Шад къушарин нагъмайринни хуш сесерин 

вахт я им...

Эй малаик, зун ви рекье дили хьанвай билбил я,
Марвар жагъай, амма кьисмет вич тахьанвай билбил я,
Хажалатдик цIугъ ийир кьван михьиз канвай билбил я,
Тай  авачир ви киферин атир хъванвай билбил я,
Дерт чIехи яз, ви винизвал рикIел гъанвай билбил я,
Жуван пашман манийрикай рикI таханвай билбил я,
Жуван михьи ашкъи вири са ваз ганвай билбил я,
Таярилай вине авай, сес кадгъанвай билбил я...
Ви ашкъидиз чIал атIузвай ва атIанвай билбил я...
Муьгьуьббатдин нефес авай хуш бейтерин вахт я им.

Квахьнава зи къастни акьул – ийир-тийир хьанва зун,
Ви къаматди чIурна зи тIул – ийир-тийир хьанва зун,
На кваз кьазвач факъир юхсул – ийир-тийир хьанва зун,
Гатфар хьиз тир заз къенин  зул – ийир-тийир хьанва 

зун, – 
Куьз ийизва мад ам зарул? – ийир-тийир хьанва зун.
Квел ви вилик я зун батӀул? – ийир-тийир хьанва зун,
Вуна тунва зи чанда фул – ийир тийир хьанва зун,
Зал  вегьенва  гъамари чӀул – ийир-тийир хьанва зун.
Акъатзава вахъди кьве ул  – ийир-тийир хьанва зун,
Чпи чпиз кьве рикӀи гур шад экверин вахт я им.

Ви тай жагъич Халикьди халкь авурбурун арадай,
Къалура чин, алемдин нур, чилин женнет авадан.
Ви кьве ал пIуз, седеф сарар вилив такьуй чарада,
Хатадай ви чин акурди, ваз икрамиз, рахада.
Ваз икрамиз, рагъни, варзни гъетер цава зурзада.
И гуьзелвал чуьнуьх авун гунагь я, ваз аквада.
Зи ашкъидин гьасрет я вун и дуьньядин гьавада,
Малайикдин хьтин вилер карагиз, зун цIрада.
Чилин вири къизилгуьлер вун акваз кIанз кьурада,
Эй ашкъидин базардин бар, шадвилерин вахт я им.

А ви гуьзелвилин вилик – вацран ишигъ туьхуьда.
Ви ашкъидик эфлакьарин  низам-къайда чкIида,
Ирид цавун юкьвай заз вун лап кьакьан цав яз чида,
Ви буй-бухах гекъиг жедай затI бажагьат жагъида,
Туьк хьиз, кьезил ви гуьрчегвал акурдан рикI ифида,
Вав кьадай са гаф тачагъиз, рахайдан мез галкIида,
Гьич са ширин шейни авач, вун хьиз, вун кьван 

верцIидай,
Зун лайихлу ятIа чидач – ви шуьрбет хупI ийидай...
Гуьлуьстандин вири цуьквер, вун акурла,  алгъида,
Чна кьведа санал чIугвар гур кеферин вахт я им.

И Лейлидиз ялвар ийиз, закай Межнун хьанва хьи,
Генг къумлухра квахьна акьул, кефсузни зун 

хьанва хьи,

Завай жуван йисарин сан чуьнуьхна кьун хьанва хьи,
Эй ханум, зи карни кеспи вахъ дерт чIугун хьанва хьи,
Ви вилерин суьгьуьрдик зун михьиз юргъун хьанва хьи,
Куьтягь тежер шелдик, хвалдик зи рикI пузгъун 

хьанва хьи,
Ви ужагъра   захъ пай атIай   есирдин дун хьанва хьи,
Зун гъамарин хазинада яргъалди тун хьанва хьи,
Зун  кьатIунриз табийзамач – зун ем ви цIун хьанва хьи,
Заз кIанда вун – пай къачудай зи дердерин вахт я им.

Зун икI сархуш ийизвайдан вуч я мурад?  – Чидач заз.
Зи кIвачерал гьалдна зунжур – куьз я инад, чидач заз,
Гьиндистандин хал заз кьисмет жедатIа, мад чидач заз,
РикӀева цӀай, бес чандай фул  мус хьуй акъат? – 

чидач заз...
ГьикӀ агудин, гьикӀ кӀватӀ хъийин хиялрин гад? 

Чидач заз.
Вун рекьелай алудзавай авани сад, чидач заз.
Вуж я завай къакъудайди ви муьгьуьббат, чидач заз,
Эй михек, заз зи тахсирдин лагь гьакъикъат – 

чидач заз,
Вуч ятIа вун: дава ятIа, я мусибат, чидач заз,
Эхир нефес  хьанва   къе   зи, бед  бендерин вахт я им.

Вахъ галаз зун икьрар хьанай, гафни чIал сад авунай,
Ви цIал алай чепелукь яз, за жув шаддиз цӀа тунай.
Зи лувар цӀу кудач лугьуз умудни за кутунай,
Масадаз зи сир лугьумир за и дердер чIугунай.
Квахьна зи къаст, зи ягь, абур, гар хьиз, фейи дугунай...
Я Ребби, зун са вуна хуьх, ядайла ви сафунай,
Регьим ая за и чӀалар кхьинайни лугьунай,
И женнетдин гьуьруь-пери рикӀяй акъуд тахьунай,
Адан вилик зун девришдин гьалдиз-дундиз атунай,
Кьарай квахьай, ахвар атӀай дар мичӀерин вахт я им.
(Шиир кӀелун акъвазарда.)
Им яргъи эсер я. За ваз маса гъилера кӀел хъийида.



513

Н и н а. Вучиз? Кьиле кьван кӀела.
М и р з е - А л и. Жедач. Ибур са вун патал кхьен-

вай цӀарар я, абур масадаз ван хьун герек туш. Ангье 
ви дахни Алисултан къвезва инихъ.

Н и н а. Гъил къахчу, эфенди, зи тахсирдилай. 
За куь шиир Жамирзедив урусдал элкъуьриз вугун 
герек авайди тушир. 

М и р з е - А л и. Жуван рикӀиз тади гумир. Ам 
зи тахсир я. Урус таржумани жува авуна вугана 
кӀанзавайди тир…

Н и н а. Вуна авунвай цӀарба-цӀар таржумаяр за 
кӀвале архаиндиз кӀелда. Гъавурда такьадай чкаяр 
хьайитӀа, за квевай хабар хкьада…

М и р з е - А л и. За вилив хуьда.

П о л к о в н и к  Р о т н и  А л и с у л т а н  къведа.

П о л к о в н и к   Р о т. Хийирар, чан руш! (Гагь 
са хъуькъвез, гагь муькуьдаз пуд темен туда.) Гъил 
къахчу залай, геж хьана зун. Вун текдаказ гадарна… 
Куьтягь тежедай кӀвалахри энгеларна зун… (Мирзе-
Алидиз.) Салам алейкум, гьуьрметлу къази.

Н и н а (шад яз). Хийирар, дах!
М и р з е - А л и. Ва-алейкум салам, жанаби пол-

ковник!
А л и с у л т а н. Хийирар хьурай!
Н и н а. Хийирар!
М и р з е - А л и. Абат хийирар, Алисултан.
Н и н а. Зун тек хьанач, дах чан. Захъ чи са эф-

сердин паб Мария  галай. Ахпа (Мирзе-Али къалур-
да.) и аламатдин эфендиди вичин иер шиирралди зи 
ялгъузвал гуьзеларна. Заз сугъул жедай вахт хьанач.

П о л к о в н и к   Р о т. Сагърай вун, Мирзе-Али. 
Ви регьим чӀехи я. 

А л и с у л т а н (къаб алаз). Эхиримжи йикъара 
Мирзе-Али халудин шииррикай хуьре гзафбур рахаз-
ва… (Мирзе-Алидиз.) Вуч хьана, чан халу? Вун заз 
вилерал кӀвенкӀвер алаз килигзава хьи?

17. Зак. № 1191

М и р з е - А л и. Ваз гьакӀ аквазва, хва. Ваз 
зун вуч лагьана килиграй кьван? Низ килигдатӀа, заз  
чизва…

П о л к о в н и к   Р о т (абурун паркутрин гъа-
вурда авачиз). И багъ Мирзе-Алидин рикӀ алай чка 
я, ам иниз вичин шаирвилин илгьамдик лувар ку-
таз къвезвайди я. (Сятдиз килигиз, Мирзе-Алидиз.) 
Хабарар хъсанбур къвезвач, къази. Дереда эцигнавай 
милицайри чпив артухан яракьар гице лугьуз гьаркь 
ийизва. Шамила и патариз атун патал гьазурвилер 
ийизва лугьузва. Чи штабдиз абурув яракьар вугун 
дуьз яз аквазва. Зунни гьа фикирдал ала. И карди, 
белки, муьруьдрин ифей кьилер къайи хъийин… Куь 
фикир гьихьтинди я?

М и р з е - А л и. Милицайри гьа кар гьаркь авуни 
зак къалабулух кутазва. Абурухъ са гьихьтин ятӀани 
маса ният хьун мумкин я.

П о л к о в н и к   Р о т. Вуч ният, къази?
А л и с у л т а н (Мирзе-Алиди жаваб гудалди, 

тадиз). Са чӀуру ниятни чкадин милицайрихъ авай-
ди туш. Абурув гзаф яракь хьуни муьруьдрин камар 
кьулухъ яда.

М и р з е - А л и. Милицаяр  и чкадин инса-
нар я, жегьилар я. Абур вири къуват гьи пата аватӀа 
гьа патаз килигзавайбур я. Гагь и патахъ, гагь а па-
тахъ ян гузвайбур я. Абурукай гзафбур Шамилални 
адан муьруьдрал гьейранвал ийизвайбурни я, жана-
би полковник. Аллагьди яргъазрай, гьа яракьар гъи-
ликдай вяде алукьайтӀа, а милицайри чпи чеб гьикӀ 
тухудатӀа килигна, гьа чӀавуз абурал артухан яракьар 
ихтибарайтӀа хъсан я.

П о л к о в н и к  Р о т. Чна са фикирар хъийида. 
Лезги цӀарцӀел чи кьушунар бес кьадарда алазва. Ша-
мил ахмакь туш, ада абурукай вил къягъун лазим я.

Н и н а. Дяве жедани, дах?
П о л к о в н и к  Р о т.  Ваъ, ваъ, вири хъсан 

жеда, чан руш. Дяве жез хьанайтӀа, за ваз иниз эвер-
дачир хьи…

А л и с у л т а н (Нинадиз.) Инрихъ вуж дяве 
кӀанз атайтӀани, чна чкадал ацукьарда. Ваз кичӀе же-
мир, Нина-ханум!

Н и н а (Алисултаназ). Заз кичӀезва ни лагьана? 
Заз кичӀе туш. КичӀе тиртӀа, зун и патарив агатдачир. 
Амма заз са кар аламат я: чи жегьил эфсерри чпиз дя- 
ве авачиз сугъул я лугьузва, абур женгерихъ къаних я.

М и р з е - А л и. Дяведихъ, ягъунрихъ къаних 
хьун яракьдивай я. Яракь гвай гьар садаз вич амайбу-
рулай артуханди яз, кьегьал яз аквазва… Яракь гва-
чиз жув вуж ятӀа фикирна кӀанда. Яракьдалди гзаф 
месэлаяр гьялиз регьят я. Амма а чӀавуз гзаф къур-
бандар, барбатӀвилер жезва, ивияр экъичзава, инсан-
рин кьисметар хазва, уьмуьр гуьнгуьнай акъатзава… 
Вири месэлаяр яракь гвачиз гьялдай акьул кӀанда, са-
бур, намус кӀанда. Гьар са уьлкведихъ, гьар са халкь- 
дихъ, гьар са гьакимдихъ, гьар са инсандихъ…

Н и н а (гьейранвилелди). Куьн гьахъ я, гьуьрмет-
лу эфенди.  Квез гьавайда «кьилерин таж» лугьузвай-
ди туш.

П о л к о в н и к   Р о т. Зунни ви гъавурда акьаз-
ва, Мирзе-Али. Амма…

А л и с у л т а н. Яракь инсандин абур я. Яракь та-
хьайла, вавай ви хатур хазвайдаз, ви намусдик хкуьр-
завайдаз жаваб гуз жедач… Яракь гвачиз хьайитӀа, 
нихъ чӀехи гъутарни тӀарам жукӀумар аватӀа, гьам 
вине жеда. (Такабурдиз Мирзе-Алидиз килигда).

М и р з е - А л и. Акьулни, намусни, сабур авай-
даз гъутарни жукӀумар герек туш. Вун зи гъавурда 
акьунвач, чан хтул. Заз лугьуз кӀанзавайди сад я: ин-
санри чеб вири месэлаяр гъутарни яракьар галачиз 
гьялиз вердишарна кӀанда. Яракьни гуж авай чкада 
гьахъ жедач.

 
Алисултаназ са вуч ятӀани лугьуз кӀан жеда. Нинади 

кьасухдай адан гаф атӀуда. 

Н и н а. Килиг! Килиг! Жуну Кьасум къвезва.  
Дехьнен ам чи патавай алатна фейиди я. 

М и р з е - А л и. Са гунагьни квачир кас я. Сада 
вичиз са кар ийиз куьмек ая лагьайла, куьмекни 
гуда…

А л и с у л т а н. Абдал я ам. Касни авачир… Ял-
гъуз дидедихъ галаз уьмуьр тухузва. Вичиз са гьихь-
тин ятӀани ванер къвезва, вичихъ галаз са вуж ятӀани 
рахазва лугьуда…

Н и н а. Ам ина-ана вучиз къекъвезвайди я?
М и р з е - А л и. Ам вичин Бикеханумахъ къекъ-

везвайди я… 
Н и н а. Бикеханум? Ам вуж я?
А л и с у л т а н. Ам са руш я.
Н и н а. О! Иер тӀвар я. АкӀ ятӀа, Кьасумахъ вичин 

муьгьуьббатдин тарих ава ман? (Мирзе-Алидихъ элкъ-
вена.) Жедачни ахъаяйтӀа? 

М и р з е - А л и. Акьулдикай пай атӀанвай кас 
яз, садра тухуда ам хуьруьн гадайри чпихъ галаз 
Шалбуздагъдиз зияратдиз. Ана авай пӀирерал. ГьакӀ 
зарафат яз. Чпиз машгъулат патал. Дагъдин цене-
рив гьалтда ибурал маса хуьряй атанвай инсанрин 
кӀеретӀ. Абурукай  са руша, гьа и Бикеханум лугьу-
дайда, зарафат яз тӀалабда Кьасумавай вичив гвай 
пар пӀирерал кьван кӀулаваз тухун. «ТухвайтӀа, зун 
са ваз къведа, мад садазни!» лугьуда. Ялда язухди 
идав гвайди. Агакьайла, лугьуда Кьасума: «Бес чна 
мехъерар мус ийида?» Бикеханума лугьуда: «Ваз зи 
пар ялна лугьуз, вири гьакӀ регьятдиз жедайди хьиз 
хьанайни? Зун тухун патал вуна маса кьегьалвилерни 
къалурна кӀанда». «Лагь, за ийида!» – лугьуда Кьа-
сума. Бикеханумани адаз дагъда авай виридалайни 
зурба, кьакьан, вири патарихъай цӀалцӀам, чуьхвер  
хьтин са къая къалурда: «АтӀа къванцел акьахайтӀа, 
зун рази жеда». Акьван гагьда анал акьахиз жуьрэт 
авур садни авачир. Бикеханума Кьасумавай анал акьа-
хиз жедач лагьана фикирнавай. Амма Кьасум акьах-
на. КукӀушдин кукӀни-кукӀвал! ЭхвичIайла, адаз Би-
кеханум къажгъанач. Гьинва Бикеханум? ВутӀ хьана 
Бикеханум? Садазни чир хьанач… Гьадлай кьулухъ 
Кьасум рушахъ къекъвезва. Гьа чӀавалай инихъ ада 

вичиз са гьихьтин ятӀани ванер къвезва, вичив са вуж 
ятӀани рахазва лугьузва…

Н и н а. Пара иер кьиса я! Кьасум халис кьегьал я!
А л и с у л т а н.  А къванцел зунни акьахайди я!
М и р з е - А л и. Гила анал гзаф жегьилар акьах-

зава.
А л и с у л т а н. Вавай анал акьахиз жедани, 

Мирзе-Али халу?
М и р з е - А л и. ЧӀехивиликайни рехивиликай 

дагъвидиз рахшандар авун кутугнавач, хтул.
Н и н а (Алисултаназ.) Вун гьи рушан хатурдай 

анал акьахайди я, Алисултан?
А л и с у л т а н. Зун гьакӀ акьахайди я. Жувавай 

жедани-жедачни чирун патал…
П о л к о в н и к  Р о т. (Алисултаназ). Мирзе- 

Алиди илимдани шииратда къачунвай кукӀушар а 
вуна лугьузвайдалай са кӀусни агъада авайди туш, 
прапорщик.

М и р з е - А л и. Сагърай вун, жанаби полковник. 
Вун чӀехи камални регьим авай кас я.

Ж у н у   К ь а с у м  атана агакьда.

Ж у н у   К ь а с у м (Нинадилай чарх ягъиз, 
адалай вилер алуд тийиз, Мирзе-Алидиз). Мирзе-Али 
даш, жагъизвач ман заз Бикеханум. Ваз акуначни, 
гьалтначни?

М и р з е - А л и. Яда, за ваз са шумудра лагьайди 
я: вилеризни такур ам заз гьикӀ чир хьурай?

Ж у н у   К ь а с у м. Ам и матишка кьван иерди я. 
Амма адан вилер чӀулавбур, яргъи киф галай, кьечӀем 
авай, кьилелни лацу генже алайди я. (полковник Ро-
таз килигда.) Имни хуьрера къекъвезвайди я, фай-
тунда аваз… Идазни акуначни? Хабар яхъ ман…

М и р з е - А л и. Чизвач адаз.
Ж у н у  К ь а с у м. Ваз хъсан я, Мирзе-Али  

даш. Ваз и матишка кӀанзавайди заз чизва. Ваз ам 
жагъанва…

М и р з е - А л и. Акъваз, я Кьасум. Хьанач хьи. 
Ж у н у   К ь а с у м (полковник Рот къалурда). 

Хабар яхъ идавай.
М и р з е- А л и. Хабар кьунвайди я. Чизвач адаз, 

Кьасум.
П о л к о в н и к  Р о т. Ваъ, зал гьалтнач Бике-

ханум тӀвар алай руш. ГьалтайтӀа, за ваз хабар гуда, 
гьуьрметлу Кьасум.

Ж у н у   К ь а с у м   гъавурда акьазвач.

А л и с у л т а н. ГьалтайтӀа, вичи ваз хабарда лу-
гьузва ада. Заз акуртӀа, за ам ви патав хкида… Ахлад 
кӀвализ. Хъвач. (Жуну Кьасуман далуда гъилер туна 
рум гуз алахъда.)

Ж у н у   К ь а с у м (Алисултанан гъилер виче-
лай алудна). За вавай хабар кьуначир… (Садлагьана 
хъел акатнаваз.) Герек авач, вун адахъ къекъвемир. 
Вун жегьил я! Ваз ам акуртӀа, вун адал ашукь жеда! 
Вун ам гваз катда! Герек авач! Вун адахъ къекъвемир! 
(Кьил кьуна, инихъ-анихъ галтадда.)

Н и н а. Язух! Бахтикъара!
Ж у н у   К ь а с у м. Киса! Киса! Заз ванер къвез-

ва! Захъ галаз рахазва!.. (Вири къах хьана акъвазда.) 
Ахцегь вацӀани Кьулан вацӀа яд яру жеда лугьузва! 
Пехъер алтӀуш жеда лугьузва! Чилни цав акахьда лу-
гьузва! Гумни цӀай гьатда лугьуда!  Ката вири инай, 
лугьузва! (Вири, рум гуз-гуз, са къерехдиз акъудда, 
вичи маса патахъ зверда.) Бикеханум, вунни ката! 
Гьинава вун? Гьинал алатӀани, ката! (Чукурна хъфида.)

Перде агал жеда.

КЬВЕД ЛАГЬАЙ ПЕРДЕ

Ахцегьрин къеле. Адахъ вад цал, вад пипӀелни вад 
бурдж-минара ала. Ана эфсерар ва абурун хзанар патал 
кӀвалер, аскерар патал къазармаяр,  жебехана, лазарет ва 
килиса ава. Къеле Шамилан муьруьдри элкъуьрна кьунва. 
Ина вири гьерекатдик ква, теспача я. Шамилан патал 
элячӀ тавур ахцегьвийрин гзаф хизанризни ина кьилдин 
къазармада чкаяр ганва. Шамилан муьруьдри  ягъай туп 
къеледа авай жебеханада акьуна, ам хъиткьинна. Гзаф 
аскерар кьена, хирер хьайибурни тӀимил авач. Вири ка-
та-галтугда, теспачавиле ава. Гагь-гагь тфенгар ягъдай 
ванерни акъатзава.

 
Къеледин цлал Н и н а  акъвазнава. Адан гъиле Инжил 

ава. М и р з е - А л и  къведа.

М и р з е - А л и. Мукъаят хьухь, ханум. Къе се-
кин ятӀани, буьркьуь гуьллейри лув тагана авач.

Н и н а. И хьанвай мусибатар акурла, къеледин 
барутхана пад хьайидалай кьулухъ заз гуьллейри- 
хъай кичӀезмач.

М и р з е - А л и. Аферин! Вун бубадин руш я! Ви 
викӀегьвилел гьейран я зун! ЯтӀани мукъаятвал хвена 
кӀанда. Им дяве я.

Н и н а. Муьруьдри дишегьлийрик кягъзавач.  
Чун инсанрай кьазвач… Абуруз чун патал гуьлле 
гьайиф я…

М и р з е - А л и. Абуруз вун гьуьруь-пери, мала- 
йик тирди чизва жеди…

Н и н а (сефилдиз хъуьрена). Эхь. Къе заз Дани-
ял-бегдини вацӀун кьеряй гьарайдалди гьакӀ лагьана.

М и р з е - А л и (мягьтел яз). Вахъ галаз Даниял-
бег рахана? Ада вуч лагьана?

Н и н а. И уьмуьрда чеб урусрал пехил я лагьа-
на, вучиз лагьайтӀа абурухъ зун хьтин гьуьруьяр ава 
лагьана. Ахпа алава хъувуна: «Къайгъу авач. АтӀа 
дуьньяда урусар чал пехил жеда, вучиз лагьайтӀа чаз 
гьуьруь-перияр гьана гьатда!»

М и р з е - А л и. Вичиз гьатдай са гьуьруь-перини 
авайди туш лагьана кӀандай…

Н и н а. Вучиз?
М и р з е - А л и. Вучиз лагьайтӀа ам женнетдиз фи-

дайбурукай туш. Урусрин патал алайла, генералдин 
чин аваз, адакай са дуьзгуьн генерал хьайиди туш. 
Гила, Шамилан патал алайлани, ам са бегьем наиб 
туш. Са дяведани адавай виле акьадай кьегьалвилер 
къалуриз хьанач. И кар, заз ван хьайивал, Шамилан 
муькуь наиб, викӀегь Гьажимурада Даниял-бегдиз му-
кьвал-мукьвал къехуьнзава лугьуда.

Н и н а. Гьажимурадни ина авани? 
М и р з е - А л и. Эхь. Ам Шамила иниз атай гьа 

сифте юкъуз Къубадай къвезвай милицайрин рехъ 
кьаз ракъурна. Ада милицаяр чукурна, абурув гвай 
балкӀанарни къакъудна, са кьадар есирарни кьуна 
хтанва лугьуда. Амни Даниял-бег чеб чпив кьун тавун 
чун патал хъсан я. Къе абур кьведни чпин дестеяр га-
лаз Аргутинский къведай рехъ кьаз фенва. Абурухъ 
Кибит-Мегьамедни галай хьтинди я. Гьайиф, урус  
генералдивай накь Кьулан вацӀалай элячӀиз хьа-
нач, муьруьдри муьгъ чукӀурна. Гила ам ЦӀехуьлрин  
муькъвелай элячӀна атана кӀанда. Маса рехъ авач.

Н и н а. Самурда яд гзаф ава. Йигин сел ква… 
Квез гьикӀ аквазва? Яргъал фидани и дяве?

М и р з е - А л и. Чкадин халкьдик кьве рикӀин 
хьанвайбур гзаф ква. Къуват гьи пата хьайитӀа, абур 
гьа патал элячӀда. За гьиссзавайвал, муьруьдривай 
Аргутинскийдин хура бажагьат акъвазиз жеда.

Н и н а. Куь сивяй Аллагьдиз ван хьурай.
М и р з е - А л и. Амин… (Ихтилат дегишар-

да.) Дахдин гьалар гила писзавач. Хер гьерен хаму-
на турдалай кьулухъ хъсан хъхьанва. Къе полковник 
кӀвачел ала. Кефи ахъа хьанва.

Н и н а. Сагърай куьн. Куь гьуьрметар завай ага-
кьар хъийиз жедатӀа, чидач ман…

М и р з е - А л и. За и кар вуна гьуьрметар агакьар 
хъувун патал авурди туш. Ам зи буржи я.

Н и н а. Куь ватанэгьли Алисултанни рикӀ чӀехи, 
викӀегь кас я. Гьадалайни зун гзаф рази я. Накь йи-
физ ам са суьруь хипер гваз хтана. Къеледа каш же-
дач. Зи дахдиз гзаф шад хьанвай.

М и р з е - А л и. Машрикь пата Гьафиз лугьуз 
чӀехи шаир хьайиди я. Ада вичиз кӀан хьайи са ру-
шан хъуькъвел алай халдихъ Самаркъандни Бухара 
гуда лагьайди я. Алисултана гъайи хипер ви халдихъ 
гуз гъайибур я, ханум. Захъ авай хипер зи шиирар я. 
Гила абур пашманбур жезва. КӀелдани ваз?

Н и н а. Зун куь гъавурда акьазва, гьуьрметлу 
кас… Алисултаназ за Иса Месигьдикай ихтилатар  
ийизва, ам Месигьдихъ иман ийиз эгечӀзава.

М и р з е - А л и. Машрикь пата Шейх Санан лу-
гьузни са кас хьайиди я. Ам гуржи са таватдал ашукь 
хьана, ада вичин муьгьуьббат патал, ислам дин гадар-
на, хашпара дин кьабулна. (Рахшанддив.) Алисултан 
чи шейх Санан я жеди… Завай диндилай элячӀиз же-
дач, амай вири крар ийиз залай алакьда.

Н и н а (ихтилат кьатӀна). Квез шиирар кӀелиз 
кӀанзавай ман…

М и р з е - А л и (чар вугуда). Ма, им урус чӀалал 
и шиирдин мана я. (Шиир кӀелда.)

Гагь хъилекди, гагь гъайрадик  ава хьи зун куз,
Масада ваз тавазияр ийизва лугьуз.
МичӀи, яргъи йифер текдиз акъудин за гьикӀ?
ГьикӀ сабурдив, теселлидив секинарин рикӀ?
Лянет хьурай ялгъузвилиз, уьмуьрдиз чкӀай,
Кьуьзуь кьилихъ зак ашкъидин кутунвай и цӀай!

Д а р ь я   къведа. Мирзе-Али хъфида.

Д а р ь я. Зун квехъ къекъвезвай… Куьн цлал алаз 
акуна атайди я. За куь рахунар кьатӀнани?

Н и н а (гъилевай чар Инжилдин юкьва твада). 
Ваъ, ваъ.

Д а р ь я. Вуч лугьузва агъсакъалди-арифди и 
вири крарикай?

Н и н а. Вири хъсан жеда лугьузва.
Д а р ь я. Чаз кӀанзавайдини гьам я.
 
Каш-кашахъ текъвез   к е ш и ш   атана акъатда.

К е ш и ш. Квез акунани (гъиле авай асадалди къе-
ледилай къеце пад къалуриз.) ана вуч къиргъин аватӀа?! 
Мад къузгъунар, чалагъанар хьиз, алтӀуш хьанва! (Ху-
рал хаш чӀугвада.) Я Аллагь! Вуна хуьх чун!.. Алад, 
зи балаяр, килисадиз, дуьаяр ая! Дуьа атӀумир! Иса 
Месигьдиз дад-бидад ая! Вилерай такӀанвални хъел 
авахьзавайбурукай чун хуьх, чав куьмек агакьара лу-
гьуз минетар ая! (Вич алатна фида.) И алукьнавай 
секинвал заз пайгарди яз аквазвач.

Н и н а. Чна дуьар ийизва, буба. (Дарьядиз.)  Ала-
мат я, Шамилав гвайди вири кьвед-пуд туп я. Ягъай 
туп чи барутханадиз аватун аламат тушни бес! Къеле-
дин Самур вацӀ галай пата авай цал ацахьнава. Муси-
бат я хьанвайди! 150 кас кьенвалда. Язух Мариядин 
гъуьлни телеф хьанва. Кьве бала етим хьанва… Залан 
хирерикди чандик квай вири аскеррин кьилихъ Ин-
жил кӀелиз язух кешиш агакьзавач…

 Д а р ь я. Вучда? Чи везифа жуван итимриз куь-
мек гун я.  Эхна кӀанда. Кьурагьар галай патай атай 
Аргутинскийдин кьушунривайни Самур вацӀалай 
элячӀиз хьаначалда. Муьгъ муьруьдри чукӀурнава. 
Гила  Аргутинский  вацӀун а патай ЦӀехуьлрин муь-
къвел кьван фин мажбур хьанва. ВацӀай экъечӀ же-
дайвал туш – яд гзаф ава, адан сел йигинди я. Абур 
анай яна, иниз агакьдалди эхна кӀанда, лугьузва зи 
гъуьлуь. Ахпа чаз регьят жеда,  чи гужар алатда.

Жуьмя мискӀин галай патай азандин ван акъатда.

Н и н а. Куь сивяй Аллагьдиз ван хьуй… Ша-
милни Аргутинскийдин аскеррин рехъ кьаз фейитӀа, 
вучда? Квез аквазва, ада чкадин халкь саки михьиз 
вичин патал гъанва, ада инсанар таъсирдай гафарал-
ди алцурарзава, чӀалал гъизва. Заз къеледин цлалай 

акуна, ам халкьдихъ галаз, вичин муьруьдрихъ галаз 
рахазвай саягъ. Вирида, суьгьуьрда тунвайбуру хьиз, 
сивер ахъайна яб гузва адаз, адан эмирар гьа лагьай-
валди  кьилиз акъудзава.

Д а р ь я. РикӀ кӀевиз яхъ. Им дяве я. Зун гъуь-
луьхъ галаз ихьтин гьалара аваз шумудни са йис я. 
Вердиш хьанва. Вири хъсан жеда. Аллагь чи патал 
ала.

Н и н а. Заз дахдин гьалдикай кичӀе я. Адал хьан-
вай хер духтурди чӀуруди я лугьуда. Мирзе-Алиди 
хата алатнава лугьузватӀани, заз бубадин гьал мад 
пис хъжез кичӀезва.  Бубадиз вичи кваз кьазвач, ам 
аскер я.

Д а р ь я. Ви бубадин къайгъуда са духтур авач. 
(Вилера са гьихьтин ятӀани сир квай экв аваз.) 
ЧӀехи жерягь ва шаир Мирзе-Алиди полковник дири 
хъувун вичин хивез къачунва.  Алисултанани гзаф 
кат-галтуг ийизва.

Н и н а. Эхь. Мирзе-Алиди зи буба гьерен хамуна 
туна кӀанда лагьайла, накь ваъ, вилик квай йифиз 
Алисултан кьве балкӀанни гьер гваз хтана. 

Д а р ь я. Алисултан, пеленг хьиз, зирек я. КцӀара 
авай гарнизондивни, Дербентдиз Аргутинскийдивни 
чи гьалдикай хабар агакьарайди гьам я… Накьни чи 
жасусрихъ галаз са суьруь хипер гваз хтанвай… И 
вири кьегьалвилер ада вучиз ийизвайди ятӀа чидани 
квез? 

Н и н а. Зун гъавурда акьазва… Исятда  а ихтила-
тар герек яни чаз? Ша килисадиз фин, дуьаяр ийин.

Абуруз цлалай эхвичӀиз кӀан хьайила,  д у х т у р   
къведа.

Д у х т у р (каш кашахъ текъвез, наразивал кваз). 
Заз ван хьайивал, куьн мад килисадиз физвайбур 
я, тушни? Лазаретдиз алад! Ана хирер хьанвайбур 
гзаф я. Абуруз хирер кутӀуниз куьмек це, язухриз са 
чан-рикӀ ая, са теселли це. Дуьаяр – ахпа! АтӀа пата 

авайди (къеледилай къеце пад къалурда.) са къия-
мат я. Чибурукай вуж ятӀани абурун гъиле гьатнава.  
Муьруьдри адаз жаза гуда. 

Дишегьлияр  цлалай эвичӀда. Къеледилай къецез кили-
гай духтур къах хьана гьанал, муьруьдриз килигиз, аму- 
кьда ва са шумудра «Вагьшияр! Вагьшияр!» гьарайда,  
ахпа цлалай эвичӀда. Сегьнедал  п о л к о в н и к  Р о т,  к а- 
п и т а н  Н о в о с ё л о в  ва  А л и с у л т а н  къведа.

П о л к о в н и к  Р о т (адан чапла къуьнелни 
гардандал бинтер алчуднава. Капитан Новосёловаз).  
Зун квелай гзаф рази я, жанаби капитан. Куьн хали-
сан аскер я! Къеледиз чӀехивал авун, аскерриз коман-
да гун за куь хиве тунал зун гъалатӀ хьанач.

К а п и т а н   Н о в о с ё л о в (адан кӀвачелни хер 
ала, кьецӀивиал ийизва). Сагърай, жанаби полковник! 
Буржи кьилиз акъудиз зун датӀана гьазур я!.. 

П о л к о в н и к  Р о т. Чи барутхана пад хьана, 
цал чкӀана, муьруьдар са куьникайни кичӀе тахьана 
рум галаз атайла, чи бязи аскерар серсервал акатна, 
кьулухъди гадар хьанай… Куь гъил зурзанач, капи-
тан! Кьве кичӀерхъан вуна чкадал ягъна кьена! Амай-
буруз виликди фин эмирна. Куьне  чи жидаяр худда 
тваз туна! Квез чида, муьруьдриз гуьллейрикай кичӀе 
туширди, амма урус жидадикай кьван абуруз чпин 
Аллагьдихъайни кичӀедач.

К а п и т а н  Н о в о с ё л о в. Абуру чеб, шиши-
нал як хьиз, жидадал акьалжун чӀехи айиб яз кьазва, 
полковник… Чи аскерар руьгьдал мягькем я… Абурув 
капитан Тизенгаузена мукьвал-мукьвал «Пачагь па-
тал, пак Рус патал…» мани лугьуз тазва. Абур гьич!.. 
Алатнавай крар я! Аргутинский агакьдалди са кӀус эх 
хъувуна кӀанда… Гьамни чалай алакьда… 

П о л к о в н и к  Р о т.  Мад вуч хабарар ава?
К а п и т а н  Н о в о с ё л о в. Гьажимурадан 

дестеди Хазридин къеледа авай милицайрин гарнизон 
кукӀварна, михьиз пунай акъудна, есирарни кьуна 
хтанва. Гила, авай ванерай, Гьажимурад, Даниял-бег, 

Кибит-Мегьамед Аргутинскийдин рехъ атӀуз фенва. 
Шамилани адан лезги гъилибан Мегьамед-Небиди 
халкьдик руьгь кутазва, абур женгиниз къарагъардай 
вязер ийизва. Иллаки жегьилрин кьилер элкъуьрзава. 
Виридалайни викӀегь дагъвидиз, вуж сифте яз къеле-
диз гьахьайтӀа, адаз куь руш Нина гун хиве кьунва, 
лугьуда… Аргутинский агакьдалди эх хъувуна кӀан 
жеда, полковник.

П о л к о в н и к  Р о т. Гьайиф! Къеледин патав 
гвай муьгъ хуьн патал чун алахънач. ТахьайитӀа, Ар-
гутинскийдин аскерар ина авайди тир.

К а п и т а н   Н о в о с ё  л о в. Чавай хуьз же-
дайвал авачир, полковник. Шамила вири хуьрерай 
итимар, папар, аялар гъиз туна гьа муькъуьв акъва-
зарна, ахпа абурув муьгъ чукӀуриз туна.

П о л к о в н и к  Р о т. Гьайиф! Икьван крар 
заз такуна алатна… Заз Нинадикай намус ава. Герек 
авайди тушир за адаз иниз эверун. Жув кьиникай заз 
кичӀе туш, зун аскер я. Рушан язух я… Зун адан ви-
лик тахсирлу я…

Сегьнедин са патай  М и р з е - А л и  пайда жеда.

К а п и т а н   Н о в о с ё л о. РикӀик кьамир, 
полковник! Куь руш хуьдайбур ина гзаф ава. Ам кье- 
гьал руш я! Адаз вирида «дагъларин руш» лугьузва.  
Куьне куь руш виридалайни гзаф викӀегьвилер къа-
лурай аскердиз гуда лагьай гафуни чи аскеррик руьгь 
кутунва… (Алисултаназ килигда.)  Са аскеррик ваъ, 
шаиррикни… (Гьеле чпив агакь тавунвай Мирзе-Али-
диз килигиз.) Куь гьал исятда гьикӀ я?

П о л к о в н и к   Р о т. Писзавач. Кьве югъ ин-
лай вилик михьиз чӀуру тир. За кешишдизни эвериз 
тунай… 

К а п и т а н    Н о в о с ё л о в. Аллагьди яргъаз-
рай, полковник…

П о л к о в н и к  Р о т. Зун Машрикь патан 
тӀебибиятди хиласна. Мирзе-Али хьаначиртӀа, зун 

исятда чи мейитар кӀватӀнавай тевледа жедай. (Раз-
ивилелди, вилера алхишдин лишан аваз Мирзе-Алидиз 
килигда.) Ада   сифтедай зи хире кӀватӀ жезвай ирин  
къене тӀвек авай кӀарабдин куьмекдалди мукъаятдиз 
фитӀинна, анаг са пис ни галай, кудай са шей янавай 
пекиналди м' ихьиз, ахъа хирен къене  гьерен туму-
нин пи тваз, хер алай чка таза хамуна туна кутӀуниз, 
къапарив-къажахрив ванер акъудиз таз, зав ахвариз 
вуганач. Ахпа, зун, ахварихъ къаних яз михьиз гьал-
дай фейила,  яргъалди ксун хьана. Гьа икӀ ада зун са 
шумуд йикъан къене кӀвачел ахкъулдна. Гила за жув 
хъсандиз гьиссзава. Аллагьдиз шукур! (Мирзе-Али-
диз.) А кудай, ни галайди вуч затӀ тир, гьуьрметлу 
зи хиласчи?

М и р з е - А л и. Кьифрен дарман, жанаби пол-
ковник.

Алисултан хъуьреда. Амайбуру ада хъуьруьн ван та-
хьайдай кьада. Мирзе-Али адаз чапдаказ килигда.

К а п и т а н   Н о в о с ё л о в. Духтур  гьейран 
хьанвай Мирзе-Алидал. Ада вичихъ куьн сагъ хъхьу-
нин умуд авайди тушир лугьузвай… (Мирзе-Алидиз.) 
Вун Авиценна я лугьузвай…

М и р з е - А л и. За полковник  Ибн-Синадин, 
гьа куьне лугьудайвал, Авиценнадин  «ТӀиб» ктаб-
дин куьмекдалди сагъар хъувурди я… ГьакӀ хьайила,  
Машрикь патан чӀехи жерягь ина чахъ галаз ава лу-
гьун таб жедач.

П о л к о в н и к   Р о т (Мирзе-Алидиз). Куьне 
куь алакьунар Авиценнадин тӀварцӀихъ  чуьнуьхмир, 
гьуьрметлуди. Чи духтурдин гафар гьахъбур  я. (Ка-
питан Новосёловаз.) Мирзе-Алиди и дяве жедалди 
виликамаз заз милицайрив артухан яракьарни патру-
мар вугумир, абурукай гзафбурукай игьтият хьухь 
лагьана меслятнай, за, гьайиф хьи, а гафар япалай 
авуна. ЧӀехи пай а патрумар гила чун авай патахъди 
акъатзава… (Са вуч ятӀани рикӀел хтайди хьиз.)  Зун 

Алисултаналайни гзаф рази я. Ада гьер гъаначиртӀа, 
зун къе квез кӀвачел алаз аквадачир. Ада а чӀавуз 
кьве балкӀанни гваз хтанай. Чна чи балкӀанар тӀуьна 
куьтягьнавай. 

К а п и т а н   Н о в о с ё л о в. Алисултан викӀегь, 
кӀвачел кьезил прапорщик я. Гаф авач. Адан кьегьал-
вилер заз женгина аквазва. Ада чаз суьрсет жагъур-
дай рекьерни аквазва. Накьни ам Аргутинскийдин па-
тав, тади ая лугьуз, чун суьрсетдин рекьяй кӀеве ава 
лугьуз фенвай. Адахъ гуржи капитан Букчиев, чка-
динбурукай тир Агъасини Гьасан галай. Йифиз абуру 
къеледиз муьруьдри чеб патал хуьрерай кӀватӀнавай 
хиперин суьруьдин са пай хканва. Гила чаз каша азаб 
гудач.  

П о л к о в н и к  Р о т. Аферин ваз, Алисултан!
М и р з е - А л и (Алисултаназ). Бес Гьасан квехъ 

галаз хтанач хьи? Ам вутӀ хьана? Ам зи хтул я, зи 
рикӀ чкадал алач…

А л и с у л т а н.  Йифиз, циф аваз, чун чавай 
квахьна. Чидач, ам гьинихъ алатнатӀа. Мумкин я ам 
муьруьдрал ацалтунни…

К а п и т а н    Н о в о с ё л о в. Исятда абур вуч 
ятӀани секин хьанва... 

М и р з е - А л и. Шамил гьакӀ акъваздайди туш. 
Ада чкадин халкь мадни гзаф вичин рекьел гъун па-
тал гзаф пердеяр акъуддайди я. Рахунрин устадвиле-
лай гъейри, адахъ пердеяр къалурдай  устӀарвилерни 
авайди я. Ада вичиз пайгъамбардихъ галазни ра-
хаз жедай уламар чида лугьуда, аламатар къалуриз 
алахъда. Муьруьдар адан чӀалахъ жезва. Абуруз маса 
рехъ авач. Къара жемятни гьакӀ я, гьамни имамдин 
«аламатри» хъуьтуьларзава. Накь, йиф алукьдайла, 
заз дурбуйрай акуна: Шамила вич «кучукиз» туна. 
Ада са кьуьруьк  акъудзавайди я. Аргутинский инив 
агакьун хьайитӀа, халкь вичикай кат тавун патал, ви-
чин терефдарар артухарун патал акъудзавай са уюн 
я… Аргутинский энгел хьайитӀа, адан рекьер кьун 
хьайитӀа, чаз амукьдайди чи полковникди кьабулна-
вай къарар я...

К а п и т а н   Н о в о с ё л о в. Къеле инсанарни 
аваз къеняй пад авун, чан аламаз жув муьруьдрин 
гъиле тун тавун тушни? 

М и р з е - А л и. Эхь.
П о л к о в н и к   Р о т. Маса рехъ амукь тавуна, 

крар гьахьтин саягъда кьиле финни мумкин тирда-
кай куьне инавай чкадин инсанриз лагьанвани? Абу-
рук  виликамаз къеледай экъечӀна хъфиз кӀандайбур 
авани?

М и р з е - А л и. Авач. Зун виридахъ галаз рахан-
ва. Амма ахьтин гьалдал гъана виже къведач. Къеле 
ва инсанар хуьн патал са улам жагъурна кӀанда. Ша-
милахъ галаз рахана кӀанда.

Звериз-звериз  д у х т у р   къведа.

Д у х т у р (каш кашахъ текъвез). Муьруьдри 
чибурукай садаз жаза гузва…

М и р з е - А л и (аян хьанваз). Гьасан… Гьасан 
яз тахьуй?

Д у х т у р. Гьам  ятӀа лугьуда за… (Чукурна  
хъфида.)

М и р з е - А л и. ИкӀ туна виже къведач, пол-
ковник! Чи патай кьенвайбур чна  кӀватӀ хъийизва, 
са гьилле мумкинвал хьайила, сад-кьвед кучукзава, 
амайбур чилив вугуз агакьзавач.  Къеледилай къе-
цени, кьуд патахъай, цларив,  муьруьдри атӀанвай 
хандакӀда, шахарикай къянавай яцӀу жугъунрални 
кваз гзаф муьруьдрин  мейитар гьакӀ гадарна алама. 
Иесийривай абур къахчуз жезвач. Къахчуз кӀан хьа- 
йибурузни къеледай гуьлле гузва. Кьуд пата ял гьат-
нава. Куьн аскерар я, мейитрихъ галаз вердиш хьан-
ва. Амма халкьди вуч авурай и мусибат аквазвай?! 
Аялри, дидейри, папари, вахари вучрай?!  И шикил-
ди  абуруз чун генани гзаф такӀанарда. ИкӀ туна виже 
къведач. ЧӀагъаринни пехъерин, чалагъанрин лужар 
элкъвезва…  Агь, Гьасан! Гьасан! За ваз мукъаят хьухь 
лагьаначирни?! (Фида.)

К а п и т а н  Т и з е н г а у з е н   къведа.

К а п и т а н  Т и з е н г а у з е н (полковник Ро-
таз). Жанаби полковник!  Муьруьдрикай къеле га-
лай патахъди балкӀанраллай са шумуд кас къвезва. 
Яракьар гвач.

П о л к о в н и к   Р о т. Лацу пайдах гвани?
К а п и т а н  Т и з е н г а у з е н. Ваъ. Абур месля-

тар ийиз ваъ,  регьим тӀалабиз къвезвайбур я.
П о л к о в н и   Р о т. Атурай. Варар ахъая. Ки-

лигин абурув вуч хабар гватӀа.

Капитан Тизенгаузен фида. Мирзе-Али хкведа.

М и р з е - А л и (михьиз кӀватнаваз, рикӀ хан-
ваз). Абуру зи хтул, хеб хьиз, тукӀуна. Кьил галудна, 
беден гулунал, кӀвач кӀиринихъ вегьена, куьрсарна-
ва… Агь, вагьшияр!.. Гьасан!.. Гьасан!.. Жанаби пол-
ковник, заз ихтияр це Шамилан патав фидай. Адаз 
кьве гаф лугьудай. И йикь-шуван, икьван ивияр куьз 
герек я, вуч паталди я?..  Вичин муьруьдарни галаз 
ахлад инай лугьуда… Ада иниз итимар ракъурнава. 
Гьабурухъ галаз фида зун.

П о л к о в н и к  Р о т. Ада ваз яб гудани?
К а п и т а н   Н о в о с ё л о в. Куьн ам патал 

хаин я. Килиг гьа, ада вазни жаза гуда, гьуьрметлу-
ди. Адахъ инсаф авайди туш.

М и р з е - А л и. Ахьтин викӀегьвал адалай алакь- 
дач.

Капитан Тизенгаузен   Шамилан  наиб   Ю с у ф   ва 
мад са шумуд муьруьд галаз хкведа.

П о л к о в н и к    Р о т (виликди фена). Заз 
вун чир хьана, наиб Юсуф! Чун Салтадин патав хьайи 
женгина чин чинал гьалтайди я. РикӀел аламани? 
(Адав гъил вугуда.) Лагь, вуч мурад аваз атанватӀа.

Ю с у ф (гъил ягъна). Зазни вун чир хьана, са- 
гьиб. Вун чидайвиляй Шамила зун ракъурайди я… 

Куь барутхана пад хьана, чак руьгь акатнатӀани, Ал-
лагьди гъалибвал квез, магълубвални чаз багъишна, 
ам и гъилера куь патал хьана. Куь патайни, чи патай-
ни кьейибурун кьадар авач. И йикъара дагъвийрин 
дехмейра хендедаярни етимар гзаф хьанва. Дидейри-
ни папари чпин хур гатаз, чӀарар чухваз, кифер атӀуз, 
гьикӀ шелар-хвалар, йикьер-шуванар ийизватӀа, га-
фаралди лугьуз жедач.Чун куь патав са тӀалаб гваз 
атанвайбур я. Чав шариатдин шартӀар чӀуриз тамир. 
Чна чи кьенвайбур чилив вугун энгеларзава. Чаз абур 
кӀватӀ хъийидай, эл-адетдив кучукдай мумкинвал це.

П о л к о в н и к  Р о т. За квез ихтияр гузва. Зи 
са аскердини квез а кар ийиз манийвалдач. Анжах 
са шартӀ ава: куь патай мейитар кӀватӀ хъийидайбуру 
абурал алай яракьар хутах тавурай ва ийизвай  кар 
няналди куьтягьрай.

Ю с у ф. Сагьиб, ваз течиз туш: дяведа кьейи му-
сурман хенжел галачиз кучукна виже къведач.

П о л к о в н и к  Р о т. Хенжелар къахчу, тфен-
гар алайвал тур. Абур гьакӀни чи милицайрив гвай-
бур тир… Зи аскерар къеледин цлалай куьне чи шартӀ 
гьикӀ кьилиз акъудзаватӀа килигда… (Ван дегиш хьа-
на, ихтибардивди.) Вуна захъ галаз са пата аваз женг 
тухванайтӀа кӀандай заз, Юсуф.

Ю с у ф (сир кваз). Зазни гьакӀ кӀандай, сагьиб… 
(Мирзе-Али акуна, ван алаз). Имамдиз вакай гзаф 
хъел ава, эфенди…

М и р з е - А л и. АватӀа, яд хъурай. Зазни адакай 
тӀимил хъел авач!

Ю с у ф (кьил галтадда. Алисултаназ). Ви ха-
луди вичин гъилелди ви хам алажда лагьанвайди я, 
Алисултан… 

А л и с у л т а н. Ада сифте вичин хамунин къай-
гъу чӀугурай.

Ю с у ф. Вуна ина Иса Месигьдиз дуьаяр ийиз 
чирзава лугьуз ванер ава…

Алисултан жаваб гуз агакьнач. 

Тади кваз са аскер къведа. Адахъ   Ж у н у  К ь а - 
с у м н и   гала. 

А с к е р (полковник Ротаз). Жанаби полковник, 
вич и меслят ийизвайбурухъ галайди я, вич Мирзе-
Алидин патав къвезвайди я, лугьуда. Аскерривай им 
акъвазариз хьанач…

П о л к о в н и к  Р о т. О, ам зи куьгьне таниш я! 
Атурай, атурай! Адак хата квайди туш, адан ниятар 
михьибур я.

Ж у н у   К ь а с у м (Мирзе-Али акуна, хвеши 
хьанваз). Мирзе-Али-даш! Вун аваз хъсан хьана!

М и р з е - А л и. Яда, вун иниз гьикӀ акъатайди 
я? Ни ракъурайди я?

Ж у н у   К ь а с ум. Зун атӀа вацӀун кьере авайбуру 
ракъурайди я ман. Ана абур гзаф ава! Тфенгар, турар 
гвайбур-е! Кьенвайбурни гзаф ава-е… (Юсуфни адахъ 
галайбур къалурда.) Ингье ибурни гьабурукай я! Зун 
абурувай Бикеханум акунани лугьуз хабар кьаз фе- 
йиди тир. Абуру «ина папар авайди туш, папар къе-
леда чуьнуьх хьанва, Бикеханумни гьана ава» лагьа-
на Мирзе-Али-дашахъ  галаз. Заз хвеши хьана ман… 
Ваз ам жагъанвай хьиз хьана, атайди я-е. 

М и р з е - А л и (кьил галтадда). Ина Бикеханум 
тӀвар алай руш авач, Кьасум.

Ж у н у    К ь а с у м. Бес ам гьина ава?
М и р з е - А л и. Чидач.

М а р и я  атана, алатна фида. Адан чӀарар чкӀанва. 
Адал яргъи лацу булушка ала. Жуну Кьасума адан патав 
зверда. Адалай чарх ягъиз адаз килигда. Дишегьлиди и кар-
диз фикир гузвач, ам гьа физвайвал физва. Са арадилай 
гъиле Инжил аваз Нинани атана акъатда.

Ж у н у   К ь а с у м (Мирзе-Алидин патав хта-
на). Ваъ, им ам туш. Им заз атӀа багъда акурди я.

М и р з е - А л и. Язух дишегьли! Адаз эсер янава! 
Адан итим кьенва. Аялар кӀвале шехьиз ава. Им, эсер 
яна,  вичиз вичикай хабар авачиз, къеледа къекъвез-

ва. (Къултухдай акъудна, къалабулух кваз сятиниз 
килигда.)

Ж у н у   К ь а с у м. Бес вучиз ада чӀулавбур 
алукӀнавач? Вучиз чӀарар атӀанвач? Хуьре авай гзаф 
папар чӀулавра гьатнава, парабуру кифер атӀанва! 
Заз Бикеханума, зун кьенвай хьиз хьана, киф атӀуз 
кичӀезва ман… (Садлагьана кьил кьада). Заз ванер 
къвезва. Зав рахазва! Квез виридаз бесрай лугьуз-
ва! Ягъ-ягъунар акъвазра  лугьузва! Бес я!.. Бес я!..  
(Кьил кьуна варар галай патахъди катда.)

Ю с у ф. Жунуди я…
М и р з е - А л и. Жунуди ам туш, жуну хьанвай-

бур и къиргъин, и дяве акъуднавайбур я. Вири и кьи- 
никьар я Аллагьдиз, я инсанриз герек авачир къур-
бандар  я! (Юсуфаз.) Хъша, зун квехъ галаз хкведа!

Ю с у ф. Имамдивай тахсиррилай гъил къахчу 
лугьуз кӀанзавани?

М и р з е - А л и. Ваъ. Заз адахъ галаз меслят ийиз 
кӀанзава.

Ю с у ф. АкӀ ятӀа, вун татайтӀа, хъсан я. Ам вахъ 
галаз рахадач.

М  и р з е - А л и. Рахада.
Ю с у ф. ГьикӀ жедатӀа, жув килиг.

Юсуфни адахъ галайбур варарихъди фида.

П о л к о в н и к   Р о т  (Новосёловазни, Тизенга-
узеназ). Алад, аскерар гъавурда тур… Чи кьенвайбур 
кучудизни тади ая.  (Мирзе-Алидиз.) Вуна хъсандиз 
фикирнавани, гьуьрметлу Мирзе-Али?

М и р з е - А л и. Эхь, жанаби полковник. Ша-
мила къеле хъиткьинарун паталай чиликай тӀеквенар 
эгъвезва, цӀийи гьужумдиз гьазурвилер аквазва. А 
кас чкадин  халкь михьиз къирмиш тахьанмаз акъ-
ваздайди туш. Ам акъвазарна кӀанда. Гафуналди, 
меслятдалди. (Сятиниз килигда. Нинадин патав 
фида.) Сагърай, ханум. Вун ина авачиртӀа, Шамила 
и къеледин пенпе цавуз акъуднавайди тир. (Полков-

ник Ротаз.) Ви рушан иервили, жанаби полковник, 
ви аскеррин кьегьалвал са шумудра артухариз туна, 
ам къеледин цларилай акур муьруьдар, чеб женнет-
диз аватай хьиз жез, серсер жезва. Гьавиляй и къеле 
инал аламайди я.

П о л к о в н и к  Р о т. Пара кьван сагъ хьуй вун, 
зи дуст, ихьтин чими гафарай… Бес вучиз вуна, чун 
михьиз чара жезвай хьиз «сагърай» лугьузва?

М и р з е-А л и. ГьакӀ акъатна сивяй. Чидач… 
Даниял-бег, Гьажимурад, Кибит Мегьамед  Аргутин-
скийдин  кьушундин  вилик пад кьаз фенва. Амма 
Шамилан муьруьдар анжах дагълух чкайра дяве ийиз 
вердишбур я, дагъларай къванер авадариз. Абурувай 
Самур вацӀун дуьзен кьере урус аскеррин хура бажа-
гьат акъваз жеда. Заз ина куь аскерар акуна. Халис 
кьегьалар я. Куь рикӀик жемир… Квев куьмек агакь-
да… Заз жуван халкь авамдаказ урус жидайрин хуруз 
ракъуруникай хуьз кӀанзава. 

П о л к о в н и к   Р о т. Чна вун элкъвена хтун 
вилив хуьда. Ваз хъсан сят хьурай!

Н и н а. Вун Аллагьди хуьрай. За куь паталай 
дуьаяр ийида. Мукъаят хьухь. 

М и р з е - А л и. Куьнни Аллагьди хуьрай!  
(Хъфида.)

К а п и т а н  Т и з е н г а у з е н н и   к а п и т а н   
Н о в о с ё л о в   муькуь патахъ  фида ва сегьнедихъай урус 
аскерри лугьузвай манидин ван акъатда.

За Царя, за Русь Святую,
Под призывный барабан
Соберём семью родную
Крестоносцев-ополчан.

Неприятель грабит сёла,
Бьёт он женщин и детей,
Не щадит ни лет, ни пола,
Ни Господних алтарей.

Но смотреть на дело злое
Сердцу Русскому невмочь,
Так и рвётся ретивое
Беззащитному помочь.

Полно жить нам во покое,
Вот наш дом – шатёр небес.
Ну, живей, топор за пояс
И ружьё наперевес.

Настаёт пора благая,
Барабан сыграл поход,
И уж песня удалая
На веселье нас зовёт.

Будет время, эту песню
Пропоём мы впереди,
Чтобы каждому солдату
Было весело идти.

А придётся, что ж, ведь воля,
Мы, отвагою горя,
Все поляжем головою
За Отчизну, за Царя!

Перде агал жеда.

ПУД ЛАГЬАЙ ПЕРДЕ

Шамил акъвазнавай чка. Имамдин патал алай ахце-
гьвийрин кьил  Мегьамед-Неби ва муьруьдар чпин вилик 
имам экъечIунал  вил алаз акъвазнава. 

М е г ь а м е д - Н е б и (гъалаба кваз). ЭкъечӀзавач 
хьи... Яраб вуч хьанатIа?

М у ь р у ь д р и к а й  с а д (рикӀ секин тушиз). 
Мегьамед-Неби-эфенди, вун чкадин итим я, Шамила 
ваз гзаф ихтибарзава. Накь ам сура гьахьунин мяре-

катни ада вахъ галаз меслят авуна. Ада вав вич сура 
тваз туна. Адан ял кьунваз тахьуй гьа?! Вуна сур ми-
хьиз агалайди яни? Ана гьикӀ хьайиди тиртӀа, лагь 
кван!

М е г ь а м ед - Н е б и. Шамил-эфендиди заз накь 
вичин патав эверна  лагьана: «Вуч ятӀани Аллагьди 
чи пад кьазвач. Ада чав са гъапавай инсанар чуьнуьх 
хьанвай муг кьван авай са къеле кьаз тазвач. Чакай 
шагьидар хьана кьенвайбурун кьадар авач, Аллагьди 
гьа карни кваз кьунвач»,  – лагьана. Ахпа сур атӀун 
эмирна, вич,  кафан галчукна, гьаниз эвичӀна. Ахпа-
ни, винелай кьулар эцигна, абурал накьвни вегьена, 
сур агал хъийиз туна.

1-м у ь р у ь д. Кафан кьецӀил бедендал алчудна-
вайни?

2 - м у ь р у ь д (кьил галтадиз). Гьаваяр чими я  
кьван, затӀни жедач адаз. 

М е г ь а м е д - Н е б и. Ваъ, кафан чергес-чухва-
дин винелай алукӀнавайди я. Гапурни хенжел алудна-
вай. Къамчини къецел тунвай.

1 - м у ь р у ь д (секин хъхьана). Вуна сурун сиве 
са фер хьайитӀани тунвани?

М е г ь а м ед - Н е б и. Тунва, тунва. Гьава адаз 
бес жеда.

Чукурна  3 - м у ь р у ь д  къведа.

3 - м у ь р у ь д (нефес-нефестихъ текъвез). Имам-
ди сур ахъая лугьузва!.. КӀаникай кьулар гатазва!..

М е г ь а м е д - Н е б и    ва са кьадар муьруьдар зверна 
фида.

 
4 - м у ь р у ь д.  Къвезва! Имам къвезва! Ада, ка-

фанар алудна, вичин гапурни хенжел алукӀзава.

Ш а м и л  атана акъатда, адахъ галаз М е г ь а м е д -  
Н е б и н и хкведа. Абурухъ  са жерге  м у ь р у ь д а р - 
н и  гала. Вири кис жеда.

Ш а м и л. Мусурманар! Дуьз имандал алайбур! 
Накь нянихъ за квез лагьанай, къèни тикрар хъийиз-
ва. Чавай гъалибвал къачуз тахьунин беябурчивили 
зи руьгь къарсурзава. Вучиз и гъвечӀи гъуьргъуь муг 
(Къеле къалурда.) инал аламайди я?!   Адал вегье-
на физвай, чпел чӀулав къармахар алай чи дагъларин 
лекьер тӀимил яни? Ваъ! Зайиф яни? Ваъ! Бес вуч 
хьанва? Яргъи сятера зун накьан югъди Аллагьдин 
вилик метӀерал акъвазна, чин чилиз ягъиз хьана, 
амма Ам заз акунач. За имамриз эверна, гьабурузни 
зи ван атанач. За чаз къаюмвалзавай Омаразни Али-
диз дад-бидаддалди эверна, гьабурни кисна. Вуч я, 
Аллагь  кафиррин патал элячӀнавани? Чи Мугьаммед 
Ярагъиди вичел кпӀар-дуьаяр авур пак Шалбуздагъни 
киснава!.. Дуьз имандал алайбур! Накь зун квез ак-
ваз-акваз суруз гьахьнай. Аллагьдилай гъейри маса 
аллагь авач! Адаз вичин лукӀарин язух атана ва зи 
патав малаик ракъурна. Чна са  хейлин ихтилатар-
на. Адан гафари зи руьгь кана. Зун йифди шехьиз 
ва дуьаяр ийиз хьана. Аллагьдиз чакай атанвай хъи- 
лен кьадар зурбади я кьван! Малаикди вичин лува-
раллаз зун цаварал хкажна. ЧӀехи пайгъамбарди чаз 
регьим авуна. Къе экв жедай кьиляй  ам вичин цӀай 
кӀвахьзавай балкӀандал алаз завай гвягъна фена ва 
квез гьакъикъат гьихьтинди ятӀа лугьун эмирна. Куь 
гунагьрин кьадар гзаф я, гьавиляй куьн душманди 
вичин цларив агудзавач. Халкь Аллагьдин къуват-
дихъ агъазвач. Квез вахт ганва, ам куьне куьн хи-
лас авуниз серф ая, куь кьилел Азраил ала – ам квез 
аквазвач, заз аквазва… Гунагьар хиве яхъ, абурукай 
михьи хьухь, абурукай азад хьухь, пуд юкъуз сивер 
хуьх эй бахт атӀанвайбур!..  Пайгъамбарди заз къе 
чун гъалиб жеда, къаних хьанвай чил душманрин 
ивидалди дигида лагьана гаф ганва. Женнетдин ва-
рар ахъа хьанва, къе бахт жагъидайбур гзаф жеда... 
Исятда зи тӀалабуналди Азраил  дуьаяр ийиз хъфен-
ва, ам Шалбуздилай цаварал хкаж хъхьанва. Куь гу-
нагьар за жуван хиве твазва. Абурай гана кӀани жаза-

ни исятда за жувал къачуда. Куь вилик заз яхцӀурни 
цӀуд къамчи вегь!

Чукурна  наиб Юсуф къведа.

Ю с у ф.  Имам, вун сагърай, цӀийи хабарар ава. 
Чаз къеледа авайбуру  мейитар кӀватӀ хъийидай вахт 
ганва. 

Ш а м и л.  Абур вири къе кучука. Чи цӀийи гьу-
жумда чна чи шагьидрилай кам вегьидайвал тахьуй. 
Чилин кӀаникай къеледихъди эгъвезвай чинебан 
тӀеквенарни куьтягьна, барутдив ацӀура. 

Ю с у ф. А кӀвалахар вири галай-галайвал кьиле 
физва, имам. 

Ш а м и л (Мегьамед-Небидиз) Дангъуз Аргут 
акъвазариз фенвай Даниял-бегалай, Гьажимурада-
лай, Кибит-Мегьамедалай хабарар авани?

М е г ь а м е д - Н е б и.  Гьелелиг ваъ. Анай къве- 
дай хабарар писбур тахьун лазим я, имам. Абуру  
Дангъуз Аргут  инив агакьардач!..  Даниял-бегди ви 
вилик вичин чин чӀулавардач лагьана гаф ганва. Абу-
ру чпин кьилин сенгерар Мискискарин хуьруьн патав 
эцигнава. Анлай инихъ урус кьушун къведач!

Ю с у ф (Шамилаз муштулух гузвай хьиз). Зав 
мад са цӀийи хабар гва, имам.

Ш а м и л. Вуч хабар я?
Ю с у ф. Чахъ галаз къеледай Мирзе-Алини атан-

ва. Адаз вахъ галаз рахаз кӀанзава.
Ш а м и л (вичик и хабарди кутур туьнт гьисс 

къалур тавуна). Ам захъ галаз куькай рахада? Гьи 
чин алаз рахада? Ахъая инихъ.

Кьве къвалал  муьруьдар алаз   М и р з е - А л и  къведа.

М и р з е - А л и. Ас-салам-алейкум, имам Ша-
миль! (Шамила салам кьунал вил алаз акъвазда. Та-
кьурла, давамда.) Зун вахъ галаз меслят ийиз, Самур 
дереда исятда авай гьаларикай вахъ галаз  веревирдер 
ийиз атанвайди я.

Ш а м и л. Заз вахъ галаз рахадай я вахтни, я 
гуьгьуьлни авач. 

М и р з е - А л и. Зазни авач. Зун халкьдин пата-
лай рахаз атанвайди я.

Ш а м и л. Вун урусри ракъурнавайди яни?
М и р з е - А л и. Ваъ, зун жуван хушуналди атан-

вайди я. (Наиб Юсуфаз килигда.)
Ю с у ф (вичивай Мирзе-Алидиз  и лагьай гафар 

дуьзбур тирди тестикьарун кӀанзавайдан гъавурда 
акьуна.) Эхь, эхь, имам. Мирзе-Али-эфендиди дуьз 
лугьузва. Ам вичин хушуналди атанвайди я. Урусри 
адаз фимир лугьузвайди тир…

Ш а м и л. АкӀ хьайила, гъаргъардал алай къеле-
дай катнава ман вун… Хам хуьз чида ваз… 

Мегьамед-Неби ва са шумуд муьруьд хъуьреда.

М и р з е - А л и. Течидай гафар лугьумир, имам. Зи 
ниятар Аллагьдиз аквазва.  Къеле гъаргъардал алай-
тӀа, ви муьруьдри ам къачудай. Урусри чеб чан аламаз 
ви гъиле твадач. Куьмек агакь тавуртӀа, къеледа авай 
вирибуру, чкадин инсанрини рейсадвилелди чпи чеб 
къелени галаз хъиткьинарда лагьана гаф ганва.

Ш а м и л (ягьанатдив). АкӀ хьайила, вун гьави-
ляй катнавайди я ман?

Муьруьдар хъуьреда.

М и р з е - А л и (секиндиз). Ваъ, Шамил. Зун кат-
навайди туш. Зун, лугьудай гафар лагьана, элкъвена 
къеледиз хъфида.

Ш а м и л (сир кваз.) Низ чида вун къеледиз  
хъфидани-хъфидачни? 

М и р з е - А л и. Аллагьди гайитӀа, хъфида.
Ш а м и л. Матишкадин патав кат  хъийиз 

кӀанзавани? Ван хьана заз вуна комендантдин ру-
шаз бахшнавай муьгьуьббатдин шиирар. Амма ам ваз 
гьатдач. За ам сифтени-сифте къеледиз гьахьай муь-
руьддиз хиве кьунва.

 М и р з е - А л и. Рушан бубадини ам къеле хуьз- 
вайбурукай вуж гзаф викӀегь хьайитӀа, гьадаз гуда 
лагьанва.

Ш а м и л. АкӀ хьайила, рушан бубадин вилик 
викӀегьвал къалуриз кӀан хьана, атанва ман вун зи 
патав?

Муьруьдар хъуьреда.

М и р з е - А л и (секиндиз.) Ваъ, Шамил. Къалу-
риз жери кьван викӀегьвилер къеледа авайбуру къа-
лурнава. Рушан бубадиз езне хкягъиз четин жеда. 
Акварвалди, руша вичи хкягъда… Шамил, за ваз та-
вакъу ийизва, ша гьакӀ гафарай тӀеквенар акъудмир, 
заз яб це.  

Ш а м и л. Заз ваз яб гуз кӀанзавач. Вун хаин я. 
Вун ви халкьдин душманрин патал элячӀна. Ви гъа-
вурда авайди Аслан хан тир. Вич урусрин тумухъан 
тиртӀани, ада вун Кьурагьа са хъуьтӀуьз къубуда ту-
най. А чӀавуз вун Сурхай хандин, ви халкьдин па-
тал алай. Къубуда турла, вун урусрин патал элячӀна. 
Гила мад вун къубуда хтуна кӀан жеда, чи патал хтун 
патал. Ви кьил чкадал хтун патал.

Муьруьдар хъуьреда.

М и р з е - А л и (сабурдив.) Аслан-хандиз за-
кай авай хъел за Сурхай-хандиз шиирар бахш авурла 
атайди ваз чир тахьана жеч, Шамиль. Аслан-хандиз 
за вичикайни шиир кхьена кӀанзавай. За кхьенач. За 
чпикай шиирар кхьена кӀан хьайи гьакимар гзаф я, 
исятдани ава (Шамилан вилериз килигиз акъвазда), 
амма ахьтинбур патал зи рикӀ агалнава… Шиирар 
лайихбур патал зи чӀалар чеб завай хабарни такьуна 
къвезвайди я, Шамил.

Ш а м и л (ягьанатдив). Гила ви шиирар, вавай 
хабарни такьаз, са матишка патал авахьзава… КӀелна 
за вуна адаз бахшнавай ктаб… (Мегьамед-Небидиз ки-
лигда).

М и р з е - А л и (Мегьамед-Небидихъ элкъве-
на.) Куьн зи кӀвалера къекъвена ман?.. Итимар туш 
куьн!.. 

М е г ь а м е д - Н е б и  (яншахдиз хъуьрез, Мир-
зе-Алидиз). Вуна Хуьруьгрин хуьруьн мулкар Ахцегь- 
рин хийирдиз акъудай ихтилат ахъая чи имамдиз… 
(Шамилаз.) Ам шииррилайни хъсан кьиса я.

Ш а м и л. Ахъая кван…
М е г ь а м е д - Н е б и. Са гъилера Хуьруьгрин-

ни Ахцегьрин арада чилерин паталай, кьве хуьруьн 
мулкарин часпар гьинай физватӀа тайинарун паталай 
гьуьжетар жеда. Къведа жемят идан патав (Мирзе-
Али къалурда.), чӀехи алим я лагьана. Ида лугьуда: 
«Гьуьжет алай чка Ахцегьринди я». Хуьруьгар рази 
жедач ва лугьуда: «Гьа икӀ я лагьана, вавай Кьур-
кьандал кьин кьаз жедани?» Ида лугьуда: «Жеда». 
Ида фена гьа чкадал, Кьуркьандал гъил эцигна, 
лугьуда: «За кьин кьазва хьи, и зи кӀвачерик квай  
накьв Ахцегьринди я». Вири рази хьана. Гьуьжет  
куьтягь хьана. Амма гуьгъуьнлай хабарар акъатна: 
«Бес Мирзе-Алидин шаламра Ахцегьрин чилелай къа-
чунвай накьв авай ва ада кьур кьинни гьа накьвадиз 
талукьди тир кьван»… Гьахьтин къази я ам, имам.

Муьруьдар хъуьреда.
 
М и р з е - А л и (сабур хвена, Мегьамед-Небидиз.) 

Абур вун хьтинбуру акъудай ванер тир… За шаламар 
алукӀна ваз мус акурди я?

М е г ь а м е д - Н е б и. Шаламар тахьуй, кух га-
лай чекмеяр хьурай. Тафават авач.

М и р з е  А л и. Кух галай чекмейра накьв туна, 
абур алукӀна къекъвез жедатӀа килиг садра… Эхь, 
за а чӀавуз Кьуркьандал кьин кьунай. Гуьгъуьнлай 
заз Хуьруьгринни Ахцегьрин арада а чилин паталай 
кутӀуннавай икьрар жагъанай. За гьамни хуьруьг-
вийриз къалурнай… Вазни и кар хъсандиз чизвайди 
я, Мегьамед-Неби…  Регъуь туш ваз… (Мад Шами-

лахъ элкъведа.) Вуна, Шамил, зав зи фикир лагьана 
куьтягьиз туначир… Урусрин патал зун, Аслан-ханди 
къубуда турла, фейиди туш. 

Ш а м и л (ван алаз, хъел кваз). Урусри вун маса 
къачуна! Пулдихъ! Къуллугъдихъ! Мажибдихъ! Чин-
дихъ! Гила вун абурун подпоручикни я гьа!

Муьруьдар хъуьреда.

М и р з е - А л и. Ваъ. Шамил.  Зун садани маса 
къачунвайди туш.Гзаф фикирар, веревирдер авурла, 
халкьдин гьалар тупӀалай авурла, зун урус гьуку-
матдин патаз элячӀайди я. Жуван халкь хуьн патал 
элячӀайди я… Анжах зи гаф атӀумир. Тавакъу я. Са-
бур хуьх…  Дагъустан гъвечӀи уьлкве я. Чи халкьа-
рин кьилел тахьайди амач. Иранар, арабар, туьркер… 
Диндин стхаяр я лугьуз, абуру чи халкьдин кьилел 
тагъайдини амач… Абурукай чи халкьдин къайгъу 
чӀугвазвай сад кьванни хьанани? Ваъ! Гьарда вичивай 
жедайвал къанихдиз халкьдин иви хъваз хьана. 

Ш а м и л. Урусриз чи халкьдин иви хъваз 
кӀанзавач ман? Абуру иви хъвазвачни? Идалайни 
гъейри, абур хашпараяр я.

М и р з е - А л и. Эхь, Шамил, абур хашпараяр 
я. Амма халкьдин иви хъвадайбурун арада, абурув 
гвай имандилай аслу тушиз, са тафаватни авач. Абур 
вири сад я. Авайди са кар я: вирида, гьам мусурман, 
гьам хашпара гьакимар  чпи хъвазвай иви диндалди 
гьалал ийиз алахъзава… Иман пак затӀ я, ам инсанриз 
чпин къенепатан алем иерун, ацӀурун, гуьнгуьна тун 
патал, фикирар, ниятар михьи авун патал ганвайди 
я. Иманди инсанрин рикӀер буьркьуь ваъ, экуь авун 
лазим я. Диндалди инсанар буьркьуь авуна, абур жу-
ваз кӀандайвал къугъурун дуьз туш, Шамил. Иман-
дикай дяведин яракь авун генани гьалал кар туш. 
Гьакимри, вилик-кьилик квай ксари, савадни или-
мар  гвайбуру халкьдив имандин  майваяр дуьзда-
каз иливариз тазвайтӀа, вири инсанрикай – стхаяр, и 

дуьньяни михьиз женнетдиз ухшар жедай… Вунани 
имандалди инсанрин кьилер элкъуьрзава. Кьил элкъ-
вена алатда. Чан аламаз хьайитӀа, инсан вич вичел 
хкведа. Аквада адаз, арадал атай затӀни авач, рикӀиз 
са регьятвални хьанвач, вири гьа авайвал ама: гьа-
кимри дуьнья незва-тарашзава, халкь гьа  хьайивал 
зулумдик, азиятдик кума. Туьркерин султан чи кьи-
лел хьайитӀани, гьакӀ жеда, Ирандин шагь атайтӀани, 
гьакӀ жеда. Халкьдиз  са динжвални, ферикъатвални, 
аваданвални жедач. Шамилакай Дагъустандин эмир 
хьайитӀани, гьакӀ амукьда. Авам инсанрин кьилер эл-
къуьрун регьят кар я, абурун рикӀера экв тваз, абуруз 
умуд гуз, абурун рикӀера экуь мурадар тваз алахъ-
на кӀанда, абурувай дуьньядин крарай чпивай кьил 
акъудиз жеривал… Килиг вун, Шамил, ви муьруьдри 
чеб гьикӀ тухузватӀа. Исятдани абуру хуьрерин же-
мятривай чпиз тӀуьн патал хипер, балкӀанар къакъу-
диз иниз гъизва. И кар вунани гьалалди яз кьазва…  
За урус рушаз шиирар кхьена лугьуз зал паркутар 
гьалчай шаир, алим, ваз рагьметлу Мегьамед Ярагъи-
дин медресада акур Рухун Алиди  чи чилерал пайда 
хьайи сифтегьан муьруьдрикай вуч лагьанатӀа чидани 
ваз? Абур гьар са хуьре, халкьдивай къакъудиз, са яц 
ва я са гьер недайбур, хендеда акуртӀа, кьил квахь-
на, адан гуьгъуьна звердайбур, руфун тух тежедайбур 
я лагьанва.  Абур гилани гьахьтинбур я, идлай кьу-
лухъни гьахьтинбур яз амукьда. Чи иманда нефсиниз 
«шейтӀан яшамиш жезвай кӀвал» лугьузва. Кьуркьан-
ди нефсинал гъалиб хьайидаз женнет хиве кьазва. 
Вуна нефсинал гъалибвал къачуз кӀан тийизвайбуруз 
женнетар хиве кьазва.

Ш а м и л. За вуч ийизватӀа, заз хъсандиз чизва… 
Урусри вири дуьз ийизва, тушни?

М и р з е - А л и. За абуру вири дуьз ийизва лу-
гьузвач. Абуру чи диндик хкуьрзавач. Абуру чаз суд-
дуван шариатдалди ийидай ихтияр гузва. Абурухъ 
санаи ава, зурба кьушунар ава, илимар ава, абуру 
чаз мектебар эцигда лугьузва, чи аялриз алай аямдин 

илимар чирда лугьузва. Урусият зурба уьлкве я. Вуна 
умудар кутазвай Туьркиядини, Ирандини адахъай 
вил къязава. Абурувай урус пачагьдин хура акъва-
зиз жедач. ГъвечӀи тарцивай зурба тарцин хура ду-
рум гуз жедач. ЧӀехи тарци гъвечӀиди вичин хилерик 
кутуна акӀажарда, чӀехидан зурба дувулар деринриз 
фида, яд вири хъваз, гъвечӀидан дувулрив яд агакьар 
хъийидач. ГъвечӀи тарцин тум терг тахьун патал, 
адан кӀалам чӀехидаз ягъна кӀанда. Ада, чӀехи тар-
цин са хел хьана, вичин майваяр гъида... Мусурман 
са уьлкведивайни Урусатдин хура акъвазиз жедач. 
Хура акъвазуни, дяведи халкьар терг ийида, илла-
ки чун хьтин гъвечӀибур. Чун хушуналди Урусатдик 
экечӀни, чи кьил кьур ксари тарихдин тежрибадикай 
дуьздаказ менфят хкудайвиляй, авунвайди я. 

Ш а м и л. Чи гьахъвал – чи иман ислам хьун я. 
Адалай гьахълу иман авач. Урусар кафирар я. Абуруз 
чакайни чеб хьтинбур ийиз кӀанзава.

М и р з е - А л и. Эхь, гьабурузни, чаз хьиз, чпин 
дин ширин я, адал кӀевиз акъвазиз алахънава. Амма 
са диндини муькуь диндиз я манийвал, я душманвал 
ийизвайди туш. Абурун арада мидявал твазвайбур 
инсанар я… Аллагь сад я. Мусурманрини, чувудри-
ни, хашпарпайрини гьа са Аллагьдиз икрамзавайди 
я. Абур вири са дагъдиз, са кьакьан кукӀушдиз хкаж 
жезвайбурув гекъигиз жеда. Садбур анихъ кефер-
дихъай, садбур, кьибледихъай, садбур рагъэкъечӀдай 
патай, садбурни рагъакӀидай патай физва. Гьибур гьи- 
нихъай физватӀа, вирибуруз чизва, амма вирида, са 
чпелай гъейри, амайбур дуьз рекьяй тефизвайбур яз 
гьисабзава. Гзафбур, сакӀани агакь тийиз, амма чеб 
агакьнавай хьиз жез, ценерив гьа са чкадал чархар 
ягъиз амукьзава. Гьахьтинбурукай Аллагьди хуь-
рай! КукӀушдив агакьайбур бахтавар я! Ахьтинбур, 
гьайиф хьи, тӀимил жезва. Агакьайбуруз аквазва 
хьи, вири гьа са Аллагьдиз мукьва хьанва. Агъада 
хьайи  шаклувилер, сада садакай авур фикирар дуьз- 
бур туширди абуруз чир жезва… Вун гьа кукӀушдив 

агакьнавач, Шамил. Гьикьван авам жегьилар вуна, 
женнетар хиве кьаз, гуьллейрин хурук кутуна, жи-
дайрал акьалжиз туна? Абуруз акӀ жезва хьи, къе 
гъазаватда кьейитӀа, пака абур женнетдиз аватдай 
хьиз.  Ангье, абурун мейитар, ни ацалтна, къузгъун-
ри кьилелай гьарайиз, гадарнава къеледин цларив. 
Жагъанани абуруз женнет? Женнетдиз вуна ракъур-
завайди туш, Шамил! Вуна тухузвайдини гъазават 
яни-тушни гьуьжет алай месэла я. Жидайрал кье- 
йибуруз женнет хиве кьаз  вун вуж я? Ам Аллагьдин 
гъиле авай кар я. Къияматдин юкъуз, вири кьенвай-
бур сурарай къарагъайла, абурун дуван авурла, гьа 
чӀавуз чир жеда вуж гьиниз аватдатӀа. Эхь, шагьидар 
хьайибур сурун азабрикай азадда, абурун гунагьри-
лай гъил къахчуда, лугьузва. Амма женнетдиз абур 
Къияматдин гьахъ дуван хьайила аватда. Амма Къи-
яматдин югъ мус жедатӀа,  са Аллагьдиз чида.  Кьейи 
инсанар сурун ахвара аваз гьикьван вядеда жедатӀа, 
чаз, инсанриз, чизвач. ЦӀуд йисуз, виш йисуз, агъзур 
йисуз, агъзур-агъзур йисуз… ГьакӀ хьайила, жегьил-
рив чеб  вахт тахьанмаз рекьиз тунихъ вуч метлеб 
ава? Тухурай абуру чпин уьмуьр и чилел! Чиррай 
чпиз и дуьньядин агъузвилер-винизвилер, хъсанви-
лер-писвилер,  верцӀивилер-туькьуьлвилер, каламар-
илимар, сифте и дуьньядин сирерай кьил акъудрай, 
ахпа – атӀа!  Къияматдин юкъуз чпив вугудай суалриз 
жавабар гуз чир хьурай. Авамдаказ, са куьникайни 
хабар авачиз кьейила, Къияматдин юкъуз абурувай, 
бегьемдиз кьве гаф галкӀуриз тежедайбурувай,  чпиз 
гудай суалриз вуч жавабар гуз хьурай? Абуруз жегь-
нем гьихьтинди ятӀа и дуьньядал гзафбуруз аквазва, 
амма абуруз и дуьньядал женнетни гьихьтинди ятӀа 
халисандиз къалурайтӀа, пис жедани? И чилел ган-
вай уьмуьр яргъи жедайвал авун, ам инсанвилелди, 
намусдалди, михьивилелди тухун хъсан тушни гьар 
са касдиз? ТахьайтӀа, уьмуьр инсандиз Аллагьди вуч 
лагьана ганвайди я?.. И жигьетдай зи фикир ихьтин-
ди я: гьакимри инсанриз чилелни женнет жагъур-

дай мумкинвал гун герек я. Жуван рикӀяй халисан  
Аллагь жагъайдаз къецяй женнет жагъида. Амма 
вуна къе вири халкь, Ахцегь вацӀун кьерекай жегь-
нем авуна, гьа жегьнемдиз кӀватӀнава. Вуна инсанар 
буьркьуь авунва! Абур дин-имандин иервилинни пак-
вилин, деринвилинни кьакьанвилин гъавурда акьун-
вайбур туш. АкьунвайтӀа, абур иниз къведачир… Абур 
буьркьуь я. Вуна сифте абурун вилер ахъая…

Ш а м и л (вуч лугьудатӀа течиз). Чаз ви вязер 
герек туш. Вун муртад я, хаин я…

 М и р з е - А л и (Шамила ян гузвайди гьисс-
на, викӀегьдаказ). Заз вуна ви гьерекатар квелди 
куьтягьдатӀа акунайтӀа кӀандай… (Секиндиз.) Акъ-
ваз, Шамил, акъваз… За вири лагьанвач. Зун валай 
яшдиз чӀехи я, са кӀус сабур хъия. Масадбуруз яб гуз-
ни чир хьухь! Сабур джамилун! Сабур иер затӀ я! Заз 
вуна накь сура йиф акъудайди чизва, вуна инал авур 
ви вязерин ванни хьана… Вибур гьакӀан уюнар я. Вун 
малаикдин лувараллаз чи пайгъамбардин патав вуч 
лагьана ахъаяйди я? Ам мумкин кӀвалах туш!.. За ви 
рикӀел хкин Майраман хва Иса. Цаварал хъфидайла, 
ам кьуд лагьай цава акъвазарналда. Вучиз лагьайтӀа 
адан парталрик са бицӀи раб кваз хьана кьван. Раб 
чилихъ галаз алакъада авай затӀ хьуниз килигна, 
Иса кьуд лагьай цава акъвазарнай… Вун, гапурни, 
хенжелни, къамчи алуднатӀани, амма чухвадал ги-
мишдин везнеяр  алаз, пайгъамбар авай цавуз гьикӀ 
ахъайна? (Шамилаз килигиз, са ара гуда, имамдиз 
лугьудай гаф авачирди акурла, давам хъийида.) Къу-
гъунар ийимир, Шамил! Ваз вунни са пайгъамбар 
хьиз къалуриз кӀанзава. Бес я ви тапан пайгъамбар-
вилер!.. Гьакъикъатдиз килигна мез ахъая. Ваз чиз-
ва агъадихъай Аргутинскийдин кьушун къвезвайди. 
Къеледа авайбуруни чеб ви гъиле тван тийидайди-
ни ваз акунва. Вуна са тахсирни квачир халкьдик, 
гунагьар ква лугьуз, кичӀерар кутаз, абуру вуна ла-
гьай вуч хьайитӀани авун патал алцурзава. ДатӀана 
чпин са кап фан къайгъуда авай, гунагьар ийидай 

18. Зак. № 1191

мажал авачир инсанрик гунагьар гьинай акатрай?.. 
За ваз гузвай меслят ихьтинди я. Аргутинский атай-
ла, вунни, ви наибарни, ви муьруьдарни гьа атайвал 
руг кьилеллаз кат хъийидайди я. Жегьилар, халкь 
ина амукьда. Урус аскерри вири чпин хъел халкьди-
лай алудда. Ваз и кар чизвани? Чин ви далу патазни  
ийизвайди я, Шамил! ЯтӀани вуна кьилиз ялзава! 
Ваз чи халкьдин къайгъу авайди туш, ваз авайди ви 
къайгъу я!.. Ви кьуру такабурвилин къайгъу я!.. Ин-
санрив секиндиз нефес къачуз гице. Ахлад инай, хал-
кь саламатдиз амукьдайвал! Бес я са метлебни авачиз 
ивияр авадарай кьван!

Ш а м и л (цӀай акатнаваз). Вуна заз эмирар гу-
мир!.. (Муьруьдриз.) Яхъ ам, кутӀуна! Хунзаха авай 
дустагъдиз хутах!.. (Мирзе-Алидиз.)  Вун яшдиз за-
лай са югъ кьванни гъвечӀи тиртӀа, за ваз, ви хтул-
диз вуч авунатӀа, гьам ийидай!.. Хаинди заз эмирар 
гузва!.. Халкь зи патал алайди я! Ви халкьди закай 
мани лугьузва! Ваз ван хьаначни? Лугьуз тадани вун 
патал?

М и р з е - А л и. Герек авач. Заз ван хьана. А мани 
таб квайди хьанва! Ам ви гъилибанри туькӀуьрнавайди 
я, халкьди ваъ. Манида вуна къеле къачуна лугьузва.  
Амма къеле вавай гилани къачуз хьанвач. 

Ш а м и л (хъел кваз Мегьамед-Небидиз килигда. 
Муьруьдриз). Твах ам!

Муьруьдри Мирзе-Алидин гъилер кутӀунда. Сада цӀи- 
лин кьил вичин гъиле кьада. И береда, вич кьаз кӀанзавай 
муьруьдар инихъ-анихъ гадариз, Ж у н у   К ь а с у м  ата-
на акъатда.

Ж у н у   К ь а с у м. Мирзе-Али-даш, ваз абуру 
вучзава?

М и р з е - А л и. Алад, Кьасум. КӀвализ хъвач. 
Заз абурувай са затӀни ийиз жедач.

Ш а м и л. Им вуж я?
М  е г ь а м е д - Н е б и. Хуьруьн абдал я.

Ж у н у   К ь а с ум (Мегьамед-Небидив агатна). 
Вуна заз Бикеханум къеледа авана лагьана тапарар 
вучиз авуна, кьей хва? 

Мегьамед-Неби вуч лугьудатӀа течиз амукьда. Муьруь-
дар хъуьреда.

Ш а м и л (муьруьдриз, хъел кваз, Мирзе-Али къа-
лурна). Им инал вучиз аламайди я? Хутах ам Хунза-
хиз! Дустагъда тур!

Муьруьдри Мирзе-Али ялна тухуда.

М и р з е - А л и (Шамилаз, секиндиз). Гьайиф, 
вун зи гъавурда акьунач… Са тавакъуни авай захъ, 
Шамил.  Зи хтул Гьасанан мейит иесийрив гахце… 
Ви рикӀел хкидай са карни ава: вуна къе  ваз вегь 
лагьанвай яхцӀурни цӀуд къамчини вав агакьариз тун 
рикӀелай алудмир. Са гьакьванбур алава хъувуртӀа, 
генани хъсан жеда. (Муьруьдди ялзавай цӀилинихъ 
галаз фида).

Ж у н у   К ь а с у м (Шамилав агатна, мягьтел-
даказ). Вун вуж я-е? Ихьтинди? (Шамил кваз такьу-
на, муьруьдрихъ элкъвена, хъел кваз.) Ахъая Мирзе-
Али-даш, кицӀин рухваяр! Куьн вужар я ам кьаз? Ам 
Мирзе-Али-даш я! Ам зи дуст я!

М е г ь а м е д - Н е б и (Жуну Кьасум къалурна). 
Имни квадра инай!

Муьруьдри Жуну Кьасум кьуна са патахъди ялда.

Ж у н у   К ь а с у м (вич вичел аламачир саягъда, 
муьруьдри галчӀуриз-галчӀуриз). Квез инай квахь лагь 
лугьузва! Ахлад инай лугьузва! Бес я халкь тергай 
кьван лугьузва! Вири дере мейитрай ацӀуда лугьузва! 
Халкь жидайрал хкажда лугьузва! 

Шамила  юкьвал кьван парталар алудда, са муь-
руьддив къамчи вугана сегьнедилай хъфида. Сегьнедихъай 
къамчияр вегьидай ванер къведа. Са пай муьруьдар сегьне-



548

дал алама.   Ахцегьвийри гьа йикъара туькӀуьрнавай мани,   
са-са  бенд сифте итимри тамамариз,  ахпа дишегьлийри 
тикрар хъийиз, лугьузвай ванер сифте явашдиз, ахпа къ-
вез-къвез гурдаказ хкаж жеда. Са пай муьруьдарни  а мани 
лугьуник экечӀда. Ана авай гафар ихьтинбур я:

Атана-тана
Шамил атана,
Шамилан кьушун
ТӀимил атана.

ТӀимил кьушунди,
Суьрсет атӀана,

Алчах душмандин 
Нуьсрет атӀана.

Ахцегьиз-тана
Къеле къачуна,
Залум пачагьдин
Зегьле къачуна…

Перде агал жеда.

КЬУД ЛАГЬАЙ ПЕРДЕ

1850-йисан гатфар. Къеледин патав гвай багъ. Ам са 
йисни зур инлай вилик хьайи дяве себеб яз михьиз пунай 
акъатнава. Цлар галачир къапни са патахъ алгъанва. 
Тарар садбур ханва, садбур атӀана, кӀанчӀар ама. ГьакӀ 
ятӀани алукьнавай гатфари вичикай хабар гузва: тара-
ри цуьк ахъайнава, багъдин чиле къацу векь ава, тӀебиат 
секин я, иер я. Яргъай кьилел жив алай Шалбуздагъдин 
кукӀушар аквазва. Къеледин  к е ш и ш  ва  д у х т у р     
багъда сейрда ава.

Д у х т у р.  Вуч иер тушни кьуд пад! Гатфар, 
цуьквер, къушарин манияр,  михьи гьава, дагъларин 
кукӀушар, къацу чуьллер, вацӀарин ширшир! Цава-
рай тади квачиз физвай цифер! Абурун лацувал аку 
тӀун! Ихьтин йикъарни ахвада кьван! Женнет гьа ина 
ава, пак буба!

К е ш и ш. Женнет цавараллайди я, зи хва.
Д у х т у р. Эхь, вун, гьахъ я, пак буба. Йисни 

зур ина хьайи эхирзамандилай гуьгъуьниз заз ина-
гар женнет хьиз аквазва. Вири цӀийидаказ, авайдалай 
гуьзелдаказ. Гуя зун цӀийи кьилелай дидедиз хьанва!

К е ш и ш. ГьакӀ я, зи хва. Аллагьди чун синагъра 
твазва, чи руьгьер, рикӀер Вичелди экуь ийизва, цӀийи 
ийизва. Вун Аллагьдиз мукьва хьанва,  Гьамни ваз.

Д у х т у р. Я жеди… Къеледа ва адан патарив 
акур мусибатрилай гуьгъуьниз масакӀа фикириз же-
дач…  Гила фикирайла, жуваз кичӀе жезва. Жуван 
уьмуьрда гьикьван аскеррин кӀвачер, гъилер атӀана 
за… Абурун уьмуьр хуьн патал… За жув вердиш хьан-
вайди я лугьузвай… Амма и къеледа хьайи мусибат-
дин вахтунда, гьар операция ийидайла, заз жувакай 
хабар авайни-авачирни лугьуз жедач завай. Зи гъил 
са ни ятӀани тухузвай, идара ийизвай… Маса къуват 
галачиз, зун агакьдачир, зун серсер жедай, жув жу-
вавай квахьдай.

К е ш и ш. Ваз Аллагьди куьмек гана…
Д у х т у р (кешишдин гафарал рази яз, кьил 

юзурда.) Полковник Ротан туьтуьнал гуьлледин хер 
хьайила, адан уьмуьр акьалтӀнава, адаз жедай куьмек 
авач лагьана фикирзавай за…Ваъ, гьамни кьенач. Ам 
дири хъувур Мирзе-Алидин гъилни таквар са къуват-
ди идара ийизвай… 

К е ш и ш. Аллагьдиз адан рушан дуьайрин ванни 
хьана. Ада йифиз-юкъуз дуьа ийизвай: вичин буба-
дин паталайни, чи виридан паталайни…

Д у х т у р. Абур хтанва лугьузва… Ваз акунвани?
К е ш и ш. Эхь, абур исятда ина ава. Полковник 

Ротни… Ваъ, гила адакай генерал хьанва… Генерал 
Ротни, Нинани, Алисултанни ина ава. Алисултана 
хашпара дин кьабулнава, адан тӀвар гила Николай 
Николаевич Беннет я. Капитан Беннет… 

Д у х т у р. Николай Николаевич Беннет? Ам вуч 
тӀвар я.

К е ш и ш. ТӀварни бубадин тӀвар чи пачагьдин 
тӀварцӀелай къачунвайди я, лугьуда. Фамилия гьинай 
ятӀа, заз чидач. Нинадизни Николаяз мехъер къеледа 
ийиз кӀанзава.

Д у х т у р. Язух Мирзе-Али! Адан рикӀ пад жедач-
ни, ихьтин хабар агакьайла? Адан умудар авайди тир 
руш вичиз жеда лугьуз…

К е ш и ш. Ви умударни аданбурулай гъвечӀибур 
тушир… Заз руша ахъайзавай вичин рикӀе авай вел-
веладикай… Вазни ам ви чӀалал гъиз кӀан хьайиди 
аквазвай…

Д у х т у р. Эхь, пак буба. Са валай гъейри, Ни-
надал къеледа авай вири ашукь хьанвай. Вуна гъил 
къахчу, зи гаф са тӀимил шитди яз акуртӀа… Зани 
адаз жуван гьиссерикай лагьайди я… Завай адан рикӀ 
къачуз хьанач…

К е ш и ш. Зун ада къеледа Иса Месигьдиз авур 
кьван дуьайрал ашукь хьанвай… 

Д у х т у р. Зунни ада хирер хьанвай аскеррин 
хирер кутӀундайвилел, гъилер-кӀвачер атӀанвайбуруз 
теселлияр гудайвилел гьейран хьанвай. Халис мала-
ик я ам. 

К е ш и ш. Мирзе-Алидиз Нинади чӀехи гьуьрмет 
ийизвай… Адан гьиссеривни гьакӀ эгечӀзавай…

Д у х т у р. Мирзе-Алиди хашпара дин кьабулнайтӀа, 
Нина адаз фидай лугьуз кӀанзавани ваз, пак буба?

К е ш и ш. Ам Аллагьдиз хъсан чида… Завай лу-
гьуз жедач. Мирзе-Алидин гьиссер, ниятар михьибур 
тир… Чи диндикайни адаз дерин чирвилер ава. Ам 
арифдар я. Шаир я. Адаз гьар са хажалат эхиз ва алу-
диз регьят я. Адан рикӀе Аллагь ава. Ада Шамилаз 
лагьай гафар халкьдин сиве гьатнава, виридаз тарс 
хьанва лугьуда…

Яргъай Жуьмя мискӀиндай язавай азандин ван къведа.

Д у х т у р. И йикъара Мирзе-Алини ахъайнава 
Шамилан дустагъдай. Чибуру есирда кьур Даниял-
бегдихъ галаз дегишар хъувуна ам… 

К е ш и ш. Акуна заз ам.  Виликра хьиз, и багъдиз 
къвез-хъфида. Са тӀимил агатнава. Йисалайни гзаф 
Хунзахин дустагъ чӀугуна ада, зарафат туш… Инай 
Хунзахиз, балкӀандин тумунал гъилер кутӀунна, ях-
даказ тухвана ам залумри… 

Д у х т у р (мягьтелвилелди ва гьейран яз). Жеч!

К е ш и ш. Заз Мирзе-Алиди вичи ахъаяйди я.
Д у х т у р. Даниял-бег  адан хтул Алисутанан, 

яни Николаян тӀалабуналди ахъаяйди я. Жегьил 
дагъвиди къеледа къалурай кьегьалвилерай чи гьа-
кимри адан гаф чилел вегьенач. Гила Даниял-бегдихъ 
чи патал хкведай, вичин генералвилин чин къахчу-
дай ниятар ава, лугьуда.

К е ш и ш. А ванер  зазни хьана… Николаянди 
халис хашпаради ийидай кар я.

Д у х т у р. Аламатдин крар я… Секин уьмуьрда 
гьич кьилизни текъведай, фикирдизни гъиз тежедай 
крар я… Эхь, Мирзе-Алидал вири гьейран хьанва… 
Алисултанахъ… Николаяхъ  галаз кьил кьунач ада, 
гьуьжетнач. Адаз чир хьана: къеледа, Самур дереда 
хьайи кьван мусибатрилай гуьгъуьниз руш ина акъ-
ваз тийидайди…

К е ш и ш. Мирзе-Али жегьилвилин хура акъ-
вазнач… Ам гьа вичин муьгьуьббатдин хатурдай къе-
ледай экъечӀайди я. Вичихъ вуч кӀантӀани хьуй лагьа-
на. Вичиз Шамила жаза гуникайни кичӀе тахьана!.. 
Муьгьуьббат  вичин рикӀе хуьн патал. Алисултананни 
Нинадин арада гьахь тавун патал. Адаз чизвай: же-
гьил дагъви Алисултан вичин муьгьуьббат патал Иса 
Месигь  кьабулиз гьазур я. Мирзе-Алиди  и жигьет-
дайни адан рехъ кьунач, мийир лагьанач.  Алисулта-
на вичин муьгьуьббатдихъ гузвай къимет Мирзе-Али-
ди зурбади яз кьабулна. Адан рикӀ чӀехи я… Идалай-
ни гъейри, халкьдиз хьанвай кьван бедбахтвилерилай 
гуьгъуьниз шаирдиз, арифдардиз  муьгьуьббатрикай 
фикир авун кутугнавач.

Д у х т у р. Адаз вичин муьгьуьббат гежди тирди 
чир хьана.

К е ш и ш. Муьгьуьббатдиз фад-геж авайди туш 
Мугьуьббат – муьгьуьббат я…

Д у х т у р. Куьрелди, Мирзе-Алидин муьгьуьб-
бат Пушкина лагьай хьтинди хьана, пак буба. (Шиир 
кӀелда.)

Заз вун кIандай: мумкин я, зи кIанивал
Хкахьнавач руьгьда гелни амачиз;
Къуй ада мад тагурай ваз манийвал;
КIан туш заз ви рикI хаз алаз-алачиз,
Заз вун кIандай – кисна, умуд эксикдиз,
Гагь регъуь яз, гагь гъайрадик ргаз чан;
Заз вун кIандай ахъа рикIив, назикдиз,
Къуй масадаз кIан хьурай вун гьа заз кьван.1

К е ш и ш. Аллагьди авурвал хьанва, хва. 
Д у х т у р. Ангье, атӀам гьам тушни иниз къвез- 

вайди? Мирзе-Али?
К е ш и ш. Гьам я… Хъша хъфин. Чна адаз фики-

рар ийиз манийвал тийин. Ихтилатри, рикӀел хкунри 
адан хирер цӀийи хъийида… Адаз вичин дарман вичиз 
хъсандиз чизвайди я.

Д у х т у р (Мирзе-Али къвезвай патахъ килигиз).  
Садрани такьур кекӀецни гва. Муьгьуьббат патал женг 
чӀугвазмач ада. Гьайиф!.. Вун гьахъ я, пак буба, ша 
хъфин… АтӀанихъай генерал Ротни къвезва, рушни 
галаз… Алисултан… Э-э, Николай  галач хьи?.. 

К е ш и ш. Ша, ша!  Абур Мирзе-Али акваз къвез- 
вайбур я… (Тадиз хъфида.)

К е ш и ш н и  д у х т у р  хъфида. М и р з е - А л и  къве- 
да. Са тӀимил геж хьиз г е н е р а л  Р о т  ва  Н и н а  
атана акъатда. 

Н и н а (зверна, Мирзе-Али къужахда твада). 
Хийирар! Хийирар! (Мад са гафни лугьуз тахьана, 
шадвиляй адан хурал шехьда.)

М и р з е - А л и (рушан далудал назикдиз гъил 
эцигиз-къахчуз). Шехьмир, ханум! Шехьдай йикъар 
алатнава. Гила шадвилердай бере я.

Н и н а (Мирзе-Али къужахдай ахъайна). Ибур 
шадвилин накъвар я…

1 А.С. Пушкинан и шиир лезги чIалаз элкъуьрайди А. Къар- 
даш я.

М и р з е - А л и. Шадвилиз накъвар герек авай 
туш.  Шадвилин накъварикни сефилвал квайди я, 
ханум… Къала са хваш-беш ийин! Вун хтурай, рагъ 
хтурай, азиз бике! (Рушан гъилиз темен гуда.) Вунни 
хвашгелди, жанаби… (Генерал Ротан къуьнериз ки-
лигда.) генерал! Зун пара шад я куьн сагъ-саламатдиз 
акунал! Мубарак хьурай квез цӀийи дережа! (Генерал 
Ротаз гъил яда, ахпа ам къужахда твада.)

Г е н е р а л    Р о т (Мирзе-Али къужахда туна). 
Хийирар, гьуьрметлу Мирзе-Али! Играми дуст!.. Сагъ- 
рай, сагърай!.. Куьн акунал зун гзаф шад я. Куьн  
куь къазивилин кӀвалахал хъфенвайдини заз чида… 
Къеледин цӀийи комендантни квелай рази я. Самур 
дереда вири крар хъсан хьун лазим я… Чаз чизвай 
куьн иниз къведай чӀал…

М и р з е - А л и. Зазни чизвай куьн иниз къведай-
ди… Чи рикӀяй рикӀиз рехъ ава.

Г е н е р а л   Р о т. Эхь, гьакӀ я, играми дуст! 
МасакӀа хьун мумкин туш. Санал авур шадвилери-
ни санал чӀугур хажалатри чун, архаяр хьиз, мукьва 
авунва… Куьне залай гъил къахчу, гьуьрметлу дуст, 
куьн дустагъдай акъудун са кьадар яргъал фена… 
Шамил чӀалал къвезвачир… Эхирни Даниял-бег вах-
гуда лагьайла рази хьана. Чи гьакимриз Даниял-бег-
дин дуван ийиз кӀанзавайди тир – чаз авур хаинви-
ляй. Шамила  куьн са гьадахъ дегишарда лагьана. 
Чун квехъ гьихьтин хьайитӀани эвез гуз гьазур тир, 
азиз дуст!

М и р з е - А л и. Сагърай, зи дуст! Заз чизвай 
куьне зун гадар тийидайди.

Н и н а (вилера гьайиф аваз). Квез абуру гзаф 
азабар ганани?.. За куь паталай гзаф дуьаяр авуна…

М и р з е - А л и. Сагърай вун, ханум. Ви дуьа-
яр вири Аллагьдив агакьдайбур тирдахъ зун фадлай 
агъанва… Дустагъдикай вуч лугьун?.. Ана къулайви-
лер жедайди туш. ЯтӀани за рикӀ кӀевиз кьуна. Заз 
Аллагьди вири эхдай къуватар гана. Шукур хьу-
рай Адаз! Заз ана са кар чир хьана: гьикьван кӀеве 

гьатайтӀани, жувавай вири сефилвилер, дердер, хажа-
латар чукуриз, анжах хъсан, шад, хвеш гъидай кра-
рикай фикирна кӀанда.За жув гьакӀ вердишарна. (Са 
ара гана, рушан вилериз килигиз.) Заз гьахьтин бахт-
лу легьзейри куьмек гана, ханум… Гена чарни къелем 
къакъуднач завай… 

Г е н е р а л   Р о т. Зун агъанва хьи, Шамилаз ви-
чикай куьне шиирар кхьин патал турди я квев чарни 
къелем.

М и р з е - А л и. Зани гьакӀ фикирзава… Амма 
ам зи шиирдиз лайих туш! Ада зи кӀвал муьруьдрив 
тарашиз туна, зи дафтарар, шиирар куз туна.

Н и н а. Гьайиф! Абурулай гьикӀ алакьна?!
М и р з е - А л и. Гьахьтин «алакьунар» авайбур 

я абур…Гьикьван са закай рахада?.. Куьн гьикӀ ава? 
Тифлисда, Петербургда вуч хабарар ава?

Г е н е р а л   Р о т. Вири хъсан я. Пачагь квелай 
гзаф рази я… Ада квез вичин патай чими саламарни 
алхишар лагь лагьанва.

М и р з е - А л и. Сагърай вич! Чунни гьамиша 
пачагьдин къуллугъда гьазур я… 

Г е н е р а л   Р о т. Вуна Шамилаз  лагьай гафа-
рикайни чна адаз ахъайна – ам гьейран хьанвай. Куь 
гьа  гафар себеб яз Ахцегьрин жемятдин чӀехи пай 
Аргутинскийдин кьушунрин рехъ кьаз феначир…

М и р з е - А л и. Гьайиф, амай хуьрерин агьалий-
рив а гафар агакьнач… Заз Аргутинскийди Шамилни 
адан наибар инай чукурай вакъиайрикай вири хаба-
рар хьана. И кардихъ галаз алакъада авай са месэла-
дикайни заз лугьуз кӀанзавай. Вуна зи фикир пачагь-
див агакьарнайтӀа, генани хъсан жедай.

Г е н е р а л   Р о т. Пачагь куьне лагьай гьи мес-
эла хьайитӀани гьялиз  гьазур я. Лагь ам вуч месэла 
ятӀа, за ам пачагьдив агакьарда.

М и р з е - А л и. А месэла – гъалибвал гьиссна-
вай кьушунрин сарбазрихъни аскеррихъни инсаф та-
хьун я… Шамилни, Гьажимурадни, Кибит-Мегьамед-
ни абурухъ галай муьруьдар, чпивай Мискискарин 
хуьруьн патав хьайи акьунра Аргутинскийдин хура 

акъвазиз тежедайди, Даниял-бегни есирвиле гьа-
тайди чир хьайила, кьулухъди чпин дагълариз кат 
хъувурвал заз чида. Амма урус аскерри чпин хъел 
Мискискарин хуьруьн патав кӀватӀ хьанвай маса хуь-
руьнвийрилай, иллаки жегьилрилай алудайвиликай-
ни заз ванер хьана. Адакай гилани инсанри хаф ядай 
ихтилатар ийизва… 

Г е н е р а л  Р о т. Дяве я ман…
М и р з е - А л и. Эхь, дяве я, амма дяведани сабур 

герек я! Заз чида, Шамила халкьдин кьил  Мискиска-
ни элкъуьрайди. Ада зи гафариз яб ганач. Ана ада 
кьуьзуь папар, дидеяр кӀватӀна лагьаналда: «Играми, 
регьим чӀехи дидеяр! Куь рухвайри, дагъларин лекье-
ри хьиз, залум душмандихъ галаз дяве тухузва. Куь-
не абуруз рухсат це! Куьне, ян тагана, куь вири рух-
ваяр женгиниз рекье тур! Чпин чанар гайи рухваяр 
исятда женнетда ава! Амайбурни гьаниз фида!» Эхь, 
гьамишан вичин лагълагъар авуна, катна хъфена ам. 
Чарадан рухваяр кьин адаз вуч я кьван?.. Гъалибвал 
чпин патаз къвезвайди гьисс авур, хвешивиляй къа-
парай акъатнавай урус аскерри са тахсирни квачир, 
амма чпин авамвиляйни буьркьуьвиляй кӀватӀ хьан-
вай, са яракьни гвачир  инсанар жидайрал хкажна. 
Аргутинскийди – вичи! – цӀувад йиса авай са миг-
рагъви гада жидадал хкажна! Вучиз лагьайтӀа язух 
аялди гьалчай къван генералдин неривай гвяна фена 
кьван!.. ИкӀ инсаф тахьун дуьз яни?.. Им я Аллагь-
дин, я инсанрин, я гьукуматдин къанунрив кьунвай 
кар туш эхир!.. Пачагьдиз лагь, адан аскерри ихьтин 
вагьшивилер тавурай…

Г е н е р а л   Р о т (намус хьанвай хьиз). Лугьуда 
за… Дяведа инсанвилер хьун мумкин яни, гьуьрметлу  
къази?

М и р з е - А л и. Дявеяр чеб тежедайвал авуна 
кӀанда… Халкьди  къуват авай патаз ваъ, гьахъ, ин-
саф авай патаз гьуьрметда, ам гьа патал элячӀда.

Н и н а (и  залан суьгьбет акъвазарунин мурад-
далди). Куьн гьахъ я, гьуьрметлу эфенди!.. Бес куьне 
лагьаначирни: «Жувавай вири сефилвилер, дердер, 

хажалатар чукуриз, анжах хъсан, шад, хвеш гъидай 
крарикай фикирна кӀанда». Ша чна а бедбахтвилер 
рикӀел хкин тийин…

М и р з е - А л и. Зун рази я, ханум… 
Н и н а. Петербургда вуч хьанатӀа чидани? РикӀел 

хтайла, хъверни къведа, хъелни. Мариинский театрда 
Ахцегьрин къеле элкъуьрна кьуникай тамаша эциг-
на. Аниз пачагьни атанвай. Ина хьайи мусибатри-
кай  гьич са гафни ана авачир.  Къеледа авайбурун 
тӀварарни масадбур хьанвай, крарни.  Сегьнедин юкь-
вал чӀехи пуд стол алай. Садал чехир авай птулкаяр, 
муькуьдал хирер кутӀундай пинеярни духтурди гъи-
ликдай алатар, пуд лагьайдал лацу суфра  алай. Анал 
хирер алайбур гъиз, хирер гуя кутӀунзавайди тир. 
Вири инихъ-анихъ звериз-хквез, нагьакьан гьараяриз 
авай. Кьуьлер,манияр, тфенгар, тупар ягъунар! Герек 
авачир къал-къиж гзаф тир! Дагъвийрикай къеледа 
авай садни къалурнавачир. Абурун кьегьалвилери-
кайни са гафни авачир… Шамилни, алчухдик кваз, 
къваларал хеси авунвай итимарни алаз, Машрикь па-
тан са падишагь хьиз, гьяркьуь шалварарни алаз къа-
лурнавай…  Аламат я, тамашачийриз хуш хьанвай.  
Пачагьни рази тир… 

М и р з е - А л и. ЧӀехи ариф ва шаир Омар Хай-
ямахъ ихьтин цӀарар ава:

Гзаф чӀавуз чуьнуьх жез Ам, гагь-гагь къведа 
виликни,

Чи уьмуьрдал вилер алаз, ийида чун гъиликни.
Аллагьди чи азабралди рикӀ аладриз вахт рекьиз,
Вичи кхьиз тамашаяр, эцигзава, килигни1.

Гъавурда акьунани? Аллагьди чакай, инсанрикай, 
тамашаяр вичи кхьинни ийизва, вичи эцигни ийизва, 
вич килигни ийизва… Гьа тамашайрилай гьакъикъи-
бур авач. Абурув агакьдайбур садавайни я кхьизни 
жедач, я эцигизни, ханум… 

1 Омар Хайяман и шиир лезги чIалаз элкъуьрайди А.Къардаш я.

Н и н а. Эхь, гьакӀ я… Дерин камал квай, гьа-
къикъи чӀал я… Мадни пашман ихтилат жезва ман… 
(Ара гана. Шаддаказ). Зини Алисултанан мехъерар 
жеда къеледа. 

М и р з е - А л и. Им шад хабар я! Мубарак хьу-
рай! Алисултан вич гьинава? Адан тӀвар гила Нико-
лай я кьван? Пачагьдин тӀвар. Чамраз кутугай тӀвар 
я! ТӀварцӀел къадим хьурай!

Н и н а (гьейранвилелди). О, квез адан цӀийи 
тӀварни чизва!.. Хабарар чалай фад агакьзава… Ам 
вичин дагъви дустариз мехъерик эвериз фенва. Гьа 
гила-мад хтун лазим я… (Са ара гана, «лугьудани-лу-
гьудачни?» суал рикӀе авай хьиз.)  Гьуьрметлу шаир, 
куьне заз куь ктаб гуда лагьайди тир ман?..

М и р з е - Ал и. Эхь, ханум, за вакай ктаб кхьида 
лагьайди тир… Гьайиф, завай гайи гаф кьилиз акъу-
диз жедач… Кхьиз эгечӀай ктаб, куьтягь тахьанмаз, 
муьруьдри кана. Ам цӀийи цикӀелай кхьин хъувун па-
тал, а чӀалар кхьинин себебарни цӀийи кьилелай ти-
крар хъхьана кӀан жеда… Амма ам жери кар туш… А 
чӀавуз зи рикӀ жегьил тир, гила ам рехи хьанва… Рехи 
рикӀяй акъатзавай шиирар ваз лайихбур туш. Сефил-
бур я… Вун ви Николаяхъ галаз бахтлу хьурай… 

Н и н а. Пара кьван сагърай! (Вилера хъвер аваз, 
Мирзе-Алидин гафар тикрар хъийида.) «Жувавай вири 
сефилвилер, дердер, хажалатар чукуриз, анжах хъсан, 
шад, хвеш гъидай крарикай фикирна кӀанда…» (Шад-
вилелди.) Ангье, зи Николай къвезва! (Чукурна Нико-
лаян вилик фида, хъуьчӀуькай кьуна ам галаз хкведа.)

Н и к о л а й. Хийирар, хийирар!
М и р з е - А л и. Хийирар, Алисултан!.. Нико-

лай!...  Хвашгелди, чан хва!
Н и к о л а й. Сагърай, Мирзе-Али халу! Зун пара 

шад я вун акунал. (Генерал Ротазни Нинадиз.) Заз 
ихтияр це Мирзе-Али халудихъ галаз кьилди кьве 
гаф лугьудай. (Мирзе-Али са патахъ тухуда.) Ваз 
закай хъел амани, чан халу?

М и р з е - Ал и. Икьван мусибатар санал алудна, 
хъилер ийиз жедани, я хтул? Зунни пара шад я чун 

чаз ахкунал. (Нина галай патахъ килигна.) Ваз му-
баракрай, хва! Вуна къеледа гзаф кьегьалвилер къа-
лурна! КӀани руш патал вуна диндилайни гъил къачу-
на! Им нелай хьайитӀани алакьдай кар туш! Зун ша-
риатдин къази хьиз и кардихъ галаз рази туш, амма, 
алим, шаир хьиз, зун гьейран я. Вун Жуну Кьасум 
акьахай къванцелайни кьакьан кукӀушдал акьахна!

Н и к о л а й. Агь, чан Мирзе-Али халу, гафа-
рин кӀватӀ я гьа вун!.. Вуна Шамилаз жуьреба-жуь-
ре динар гвайбур вири са кукӀушдихъ физвайдакай 
авур ихтилатди вири гьейранарнава… Вун гьахьтин 
кукӀушдал агакьнавай кас я, халу чан!

М и р з е - А л и. Камалдивайни яшаривай, гьи-
кьван абур гзаф хьайитӀани, жегьилвилинни терсви-
лин хура акъвазиз жедач. Я акӀ ийиз алахъун герек-
ни авач. Вири гьа хьайивал хъсан я. Аллагьдиз гьакӀ 
кӀан хьана. Ви Иса Месигьдиз гьакӀ кӀан хьана… Ви 
Нинадиз гьакӀ кӀан хьана. Мубарак хьурай ваз ам! 
Дуьньяда авай кьван вири бахтар гурай квез!

Н и к о л а й (Шадвилелди Мирзе-Али  къужахда 
кьуна хкажна-эхцигда). Пара кьван сагърай вун, чан 
халу! Чи мехъерик къведани вун? За эверзава ваз.

М и р з е - А л и. Вучиз къведач кьван? Къведа! 

Кьведни  генерал Ротанни  Нинадин патав хъфида.

Н и н а (зарафатдив). Квез чакай чуьнуьхдай си-
рер авани?

Н и к о л а й. Чаз ахьтин са сирни авач, чан. 
Куьруь рикӀел хкунар авуна. Мирзе-Али халудиз чи 
мехъерик эверна.

Н и н а (Мирзе-Алидиз). Чун шад жеда, куьн 
атайтӀа. Куьн къведани?

М и р з е - А л и. Къведа, ханум! Къведа. Лап са 
кьуьлни ийида.

Н и н а (шадвилелди). Ура! (Николаяз.)  Куь 
патара сусаз кьуьлердай ихтияр авайди яни? Зани 
гьуьрметлу шаирдихъ галаз са кьуьлдай!

Н и к о л а й (Нинадин суалдикай гьяз авачиз). 
Чи патара сусаз вичин мехъерик кьуьлердай ихтияр 
авайди туш…

Вири кис жеда. Хъчар атӀуз багъдиз атанвай руша-
ри гьарда санихъ ялиз-ялиз, абурукай катзавай  Ж у н у     
К ь а с ум   атана акъатда. Рушари адакай зарафатарзава.

1 - р у ш. Я Кьасум, вучда вуна Бикеханумакай? 
Зун къведа ваз! Зун твах!

2 - р у ш. Зун къведа ваз, Кьасум!
3 - р у ш. Ви Бикеханум низ чида нихъ галаз кат-

навайди ятӀа! Бесрай адахъ къекъвей кьван! Зун твах 
жуваз! За ваз афарарда!

4 - р у ш. КӀандатӀа чун кьудни санал къачу жу-
ваз, яда!

 Ж у н у    К ь а с у м. Алат залай! За куьн икьван-
бур гьина ксурдайди я? Зи дехме гъвечӀиди я. Са Би-
кеханумазни заз бес жеда. Куьн заз герек туш! Алат 
залай, я кьейбур! (Рушарин гъилерай экъечӀда.)

Рушар хъуьруьнариз-хъуьруьнариз хъфида. Ж у н у    
К ь а с у м   Мирзе-Алидин, генерал Ротан, Нинадин ва 
Николаян патав къведа. Абурулай чархар ягъиз, са гафни 
талгьуз, са-садан чинриз килигда.

Г е н е р а л   Р о т. Чаз тади кӀвалахар ава, гьуьр-
метлу Мирзе-Али. Квез аквазва… Гьелелиг сагърай!..

М и р з е - А л и. Эхь, эхь, зун гъавурда авазва. 
Сагърай куьн… Куьне залай гъил къахчу, зи дуст, 
жанаби генерал, завай куьн кӀвализ илифариз жез- 
вач. КӀвал мугьман кьабулдай гьалда авач. Муьруьд- 
ри кӀур гана, ам михьиз акӀадарнава. 

Г е н е р а л   Р о т. Чаз чизва, зи дуст…(Мирзе-
Алидиз гъил хъияна, хъфиз кӀан жеда.)

Ж у н у. Акъваз!  Акъваз! (Вегьена Мирзе-Али 
къужахда твада.) Вунни хтана аквада кьван виле-
риз!.. Чан Мирзе-Али-даш!.. Вун дустагъда тунвайни 
а турманри?.. Зи Бикеханумни гьабуру чуьнуьхнатӀа? 

Ваз чидачни? Акуначни анра? Виридалайни иерди! 
Ракъариз, варцариз къалур тежедайди? (Нина къа-
лурда.) Ингье и матишка кьван иерди я-е.

М и р з е - Ал и. Ваъ, гьалтнач, акунач.
Ж у н у   К ь а с у м (генерал Ротаз, Нинадиз 

Николаяз). Куьнни Урусатрай хтанвайди я лугьуда… 
Квезни анра акуначни зи Бикеханум?

Н и к о л а й. Ваъ, акунач чаз ви Бикеханум… Вач 
къекъуьгъ, жагъида ваз.

Н и н а. Акунач.
Ж у н у   К ь а с у м (генерал Ротаз). Вун Тиф-

лисрани жезвайди я. Ваз гьанани акуначни?
Г е н е р а л   Р о т. Акунач, Кьасум.
Ж у н у   К ь а с у м (Николаяз. Нина къалурна.) 

Вуна идан хъуьчӀуькай вучиз кьунвайди я?
Н и к о л а й. Ам зи свас я.
Ж у н у   К ь а с у м. Вуч?! На вуч лагьана? 

Мирзе-Алиди генерал Ротазни, Нинадизни Николаяз 
гъилелди «ахлад-ахлад» лагьана ишара ийида. Абур тадиз 
хъфида. 

М и р з е - А л и. Абурук тади ква, Кьасум. Хъфи-
рай. (Кьасум кьуна акъвазарда).

Ж у н у  К ь а с у м (хъфейбурун гуьгъуьна). Ам ви 
свас туш! Ам Мирзе-Али-дашаз кӀанзавайди я. Мирзе-
Али-даша ам патал къеледиз хенжелар гвай дилибур 
ахъаяйди туш! Ам патал Мирзе-Али-даш дустагъда 
ацукьайди я! Адаз Мирзе-Али-даша шиирар кхьейди 
я! Инихъ ая а матишка!

М и р з е - А л и. Секин хьухь, Кьасум. А ханум 
гьа жегьилдин свас я. (Жуну Кьасум цлар галачир 
къапак тухвана ацукьарда. Вични ацукьда.)

Ж у н у   К ь а с у м. Гъиле гьатайди, вуна ам 
вучиз ахъайна, Мирзе-Али-даш? Гила жеда вун адахъ 
къекъвез, зун Бикеханумахъ хьиз (Шехьда.)

М и р з е - А л и (кьил галтадиз). Агь, Кьасум, 
Кьасум… Шехьмир, яда! Вун итим я!

Ж у н у   К ь а с у м. Бес ваз ам  кӀанзамачни? Бес 
ваз кӀан хьаначирни? Лагь. Авайвал лагь.

М и р з е - Ал и. Лугьун за ийида. Вун гъавурда 
акьадатӀа чидач ман, Кьасум.

Ж у н у   К ь а с у м (шехьиз-шехьиз). Лагь, чан 
даш, лагь.

М и р з е - А л и. Уьмуьрда хъсанвилихъ дегиш-
вилер жедайла, рикӀ жегьил хъжеда, Кьасум, хура 
цӀийи мурадар, эрзиманар  куькӀуьда… Эхь, Нина-
ханумдикай зи рикӀин мурад хьана. Зи рикӀ жегьил  
хъхьана… Амма уьмуьрдин татугайвилери заз лагьа-
на: муьгьуьббатдин гьуьл вун хьтин лахлахар патал 
дерин я, вавай анай гевгьер акъудиз жедач…

Ж у н у   К ь а с у м (вич гъавурда акьазвайди 
хьиз къалуриз). Ахпа?

М и р з е - А л и. Жегьил чӀаван ахмакьвилер 
гагь-гагь акьуллубурун камалдилайни гзаф къимет 
авайбур жеда. Яшар хьайила ийидай, амма чпик же-
гьилвал квай  крар, хъсанбур, экуь мурадар галайбур 
ятӀани, гзафбуруз ахмакьбур яз аквада. Зав Аллагь-
ди кьуьзуь кьиляй жегьилвилин ахмакьвилер ийиз 
тунач. Шукур хьурай Адаз.  ГьакӀ хьайила, зи къед-
да авай итимдиз амукьзавайди сабурдин емишар нез 
ацукьун я. Абурулай ширинбур жедач, Кьасум.

Ж у н у   К ь а с у м. А емишрикай дарман жедани?
М и р з е - А л и. Са чӀехи алим хьана арабрихъ, 

Кьасум.  Адан тӀвар – Ибн Хазм  я. Ада лагьана: 
«Муьгьуьббат – гьалдай ракъурдай азар я, гьа азарди 
вичин кар аквазвай кьван гагьда ада вичи вичин дар-
манни арадал гъизва. Ам ширин азар я, эрзиман тӀал 
я. ТӀал алай касди вич сагъ хъхьун мураддач, азабдик 
квайдаз вич адакай хкатна кӀан жедач».

Ж у н у   К ь а с у м. Вун гьавиляй шехьзавач 
ман?

М и р з е - А л и. Эхь. 
Ж у н у   К ь а с у м. Туш. Ваз шехьиз кӀанзавайди 

я. Вун дустагъда шехьна-шехьна, ви накъвар кьуран-
вайди я.

М и р з е - А л и. ГьакӀ лагьайтӀани жеда, Кьасум.
Ж ун у   К ь а с у м. ЯтӀа зун шехьда ви паталай. 

(Къагьардалди шехьда. Ахпа садлагьана, цӀай галу-
кьайди хьиз,  къарагъда.) Заз ванер къвезва! Бикеха-
нум Шалбуздагъдиз физва лугьуда! Ада заз гьа зун 
акьахай къванцин патав ша лагьана лугьузва! Садра 
гьанал акьах хъувуна, вичиз эвера лагьана лугьузва! 
Бикеханум! Бикеханум! Зун къвезва! (Зверна фида.)

М и р з е - А л и (къарагъда. Кьил галтадиз-гал-
тадиз). Бахтавар! Бахтавар! (Хъфида.)

Хъчар атӀузвай рушар къведа. Абурув чантаяр гва.

Р у ш а р (мани лугьуда.)

Шамил авай гъазаватда
Зи кӀани яр хьайиди я.
Са касдини лагьанач хьи:
«Ам вуч патал кьейиди я?»

Къеледив кьей ярдин хенжел
ВацӀун кьеряй жагъана заз.
«Сух вуна зун жуван хуруз!»  – 
Ядигарди лагьана заз.

Кьисмет тахьай кӀани рикӀер
Гьисабналди, сан жедани?
«Са чарая!» гьарайналди,
Сад Аллагьдиз ван жедани?

Сад за лугьуз, сад на лугьуз,
Лугьуникай дад авани?
Кьулан вацӀа дердияр чи
Тухудай кьван яд авани?

Перде агал жеда.

18.07.2017 – 21.08.2017.

